
១. ខ្ញុំលែងឱបដៃមើលពេលមានរឿងទៀតហើយ

ដោយ លោក ស្ទីវិន សហរដ្ឋអាមេរិក

ខ្ញុំរវល់ខ្លាំងនឹងការបំពេញភារកិច្ចរបស់ខ្ញុំ ហើយមិនបានប្រឈមនឹងការលួសកាត់ និងសេចក្តីប្រៀនប្រដៅយូរគួរសមហើយ។ រាល់ថ្ងៃ ក្រៅពីការចំណាយពេលខាងវិញ្ញាណជាប្រចាំ ការហូប និងផឹកព្រះបន្ទូលរបស់ព្រះជាម្ចាស់ និងការស្ដាប់ចម្រៀងទំនុកបរិសុទ្ធ ខ្ញុំគ្រាន់តែបំពេញភារកិច្ចតែប៉ុណ្ណោះ។ នៅចុងបញ្ចប់នៃថ្ងៃ ខ្ញុំមិនបានរៀនមេរៀនអ្វីទេ ហើយខ្ញុំក៏មិនដឹងពីរបៀបរៀនមេរៀនដែរ។ ខ្ញុំបានចំណាយពេលមួយថ្ងៃៗបែបនេះ ទាំងក្នុងស្ថានភាពច្របូក ហើយមានអារម្មណ៍ថាទទេស្អាតនៅក្នុងចិត្ត។ មួយរយៈក្រោយមក ខ្ញុំមានអារម្មណ៍ថា ជីវិតខ្ញុំមិនលូតលាស់សោះ ហើយមិនបានចូលទៅក្នុងសេចក្តីពិតនៅផ្នែកណាមួយឡើយ អ្វីៗទាំងអស់នៅត្រឹមកម្រិតនៃពាក្យពេចន៍ និងគោលលទ្ធិតែប៉ុណ្ណោះ ហើយខ្ញុំព្រួយបារម្ភខ្លាំងចំពោះរឿងនេះ។ ថ្ងៃមួយ ខ្ញុំបានអានព្រះបន្ទូលរបស់ព្រះជាម្ចាស់៖ «តើក្ដីសង្ឃឹមនៃការសង្គ្រោះត្រូវបានបង្កើតឡើងដោយផ្អែកលើមូលដ្ឋានអ្វី? វាត្រូវបានបង្កើតឡើងដោយផ្អែកលើមូលដ្ឋានដែលអ្នកអាចខិតខំឆ្ពោះទៅរកសេចក្ដីពិត ត្រិះរិះពិចារណាអំពីសេចក្ដីពិត និងប្រឹងប្រែងចំពោះសេចក្ដីពិត នៅពេលមានរឿងនីមួយៗកើតឡើង។ មានតែផ្អែកលើមូលដ្ឋាននេះទេ ទើបអ្នកអាចយល់សេចក្ដីពិត អនុវត្តសេចក្ដីពិត និងសម្រេចបានសេចក្ដីសង្គ្រោះ។ ក៏ប៉ុន្តែ ប្រសិនបើអ្នកតែងតែជាអ្នកឈរមើលនៅពេលមានរឿងកើតឡើង ដោយមិនធ្វើការវាយតម្លៃ ឬកំណត់លក្ខណៈ ហើយមិនបញ្ចេញមតិផ្ទាល់ខ្លួនណាមួយទេ ហើយអ្នកគ្មានទស្សនៈលើអ្វីទាំងអស់ ឬទោះបីជាអ្នកមានទស្សនៈក៏ដោយ ក៏អ្នកមិនបញ្ចេញវាដែរ ហើយអ្នកមិនដឹងថាវាត្រូវឬខុសនោះទេ ប៉ុន្តែគ្រាន់តែលាក់វាទុកយ៉ាងជិតនៅក្នុងចិត្តរបស់អ្នក ហើយគិតអំពីវា នោះនៅទីបំផុត អ្នកនឹងមិនទទួលបានសេចក្ដីពិតឡើយ។ ចូរគិតអំពីវាចុះ នេះគឺដូចជាការអត់ឃ្លាន ខណៈពេលកំពុងអង្គុយនៅឯពិធីជប់លៀងដ៏ធំមួយអ៊ីចឹង។ តើអ្នកមិនគួរឱ្យអាណិតទេឬ? នៅក្នុងកិច្ចការរបស់ព្រះជាម្ចាស់ ប្រសិនបើអ្នកបានជឿអស់រយៈពេលដប់ឆ្នាំ ហើយបានធ្វើជាអ្នកឈរមើលពេញមួយរយៈពេលនោះ ឬអ្នកបានជឿអស់រយៈពេល ២០ ឬ ៣០ ឆ្នាំ ហើយបានធ្វើជាអ្នកឈរមើលពេញមួយរយៈពេលនោះ នោះនៅទីបំផុត នៅពេលដល់ពេលត្រូវកំណត់លទ្ធផលរបស់អ្នក ពិន្ទុដែលព្រះជាម្ចាស់ដាក់ឱ្យកំណត់ត្រារបស់អ្នក នឹងមានចំនួនពីរពិន្ទុ ដូច្នេះ អ្នកនឹងក្លាយជាមនុស្សល្ងង់ខ្លៅឥតតម្លៃ ហើយឱកាសរបស់អ្នកក្នុងការទទួលបានសេចក្ដីពិត និងក្ដីសង្ឃឹមរបស់អ្នកក្នុងការត្រូវបានសង្គ្រោះ នឹងត្រូវបំផ្លាញចោលទាំងស្រុងដោយខ្លួនអ្នកផ្ទាល់។ នៅទីបញ្ចប់ អ្នកនឹងត្រូវគេចាត់ទុកថាជាមនុស្សល្ងង់ខ្លៅឥតតម្លៃ ហើយវាស័ក្តិសមនឹងអ្នកហើយ តើមែនទេ? (មែនហើយ។) តើអ្វីជាអាថ៌កំបាំងដើម្បីកុំឱ្យក្លាយជាមនុស្សល្ងង់ខ្លៅឥតតម្លៃ? (អាថ៌កំបាំងគឺមិនត្រូវធ្វើជាអ្នកឈរមើលទេ។) ចូរកុំធ្វើជាអ្នកឈរមើលឱ្យសោះ។ អ្នកជឿលើព្រះជាម្ចាស់ ដូច្នេះ អ្នកត្រូវតែដកពិសោធកិច្ចការរបស់ព្រះជាម្ចាស់ ដើម្បីទទួលបានសេចក្ដីពិត។ អ្នកខ្លះប្រហែលជាសួរថា៖ 'អ៊ីចឹង តើព្រះអង្គកំពុងតម្រូវឱ្យទូលបង្គំចូលរួមក្នុងគ្រប់រឿងទាំងអស់ឬ? ប៉ុន្តែមនុស្សនិយាយថា «ចូរកុំអធិប្បាយលើអ្វីដែលមិនទាក់ទងនឹងអ្នក»'។ ការតម្រូវឱ្យអ្នកចូលរួម មានន័យថាតម្រូវឱ្យអ្នកស្វែងរកសេចក្ដីពិត និងរៀនមេរៀនពីរឿងនានាដែលអ្នកជួបប្រទះ។ ឧទាហរណ៍៖ នៅពេលអ្នកជួបប្រទះមនុស្សប្រភេទណាមួយ អ្នកត្រូវតែទទួលបានការញែកដឹងតាមរយៈការបង្ហាញចេញរបស់គេ និងរឿងនានាដែលគេធ្វើ។ ប្រសិនបើគេបំពានសេចក្ដីពិត អ្នកត្រូវតែញែកឱ្យដឹងពីអ្វីដែលគេបានធ្វើ ដែលបំពានសេចក្ដីពិត។ ប្រសិនបើអ្នកដទៃនិយាយថា បុគ្គលនេះគឺជាមនុស្សអាក្រក់ អ្នកត្រូវតែញែកឱ្យដឹងពីអ្វីដែលគេបាននិយាយ និងបានធ្វើ ព្រមទាំងការបង្ហាញចេញនៃការប្រព្រឹត្តអំពើអាក្រក់អ្វីខ្លះដែលគេមាន ទើបបានជាបុគ្គលនេះត្រូវបានកំណត់លក្ខណៈថាជាមនុស្សអាក្រក់។ ប្រសិនបើអ្នកដទៃនិយាយថា បុគ្គលនេះមិនការពារផលប្រយោជន៍នៃដំណាក់របស់ព្រះជាម្ចាស់ទេ ហើយជួយអ្នកខាងក្រៅដោយធ្វើឱ្យខាតបង់ដល់ដំណាក់ព្រះជាម្ចាស់ នោះអ្នកគួរតែសាកសួរអំពីអ្វីដែលបុគ្គលនេះបាននិងកំពុងធ្វើ។ ហើយបន្ទាប់ពីសាកសួររួច ការគ្រាន់តែដឹងពីរឿងទាំងនេះ គឺមិនគ្រប់គ្រាន់ទេ។ អ្នកក៏ត្រូវត្រិះរិះពិចារណាផងដែរថា៖ 'តើខ្ញុំអាចធ្វើរឿងបែបនេះបានដែរឬទេ? ប្រសិនបើគ្មានអ្នកណារំលឹកខ្ញុំទេ ខ្ញុំក៏ប្រហែលជាធ្វើរឿងដូចគ្នាដែរ ហើយពេលនោះ តើខ្ញុំនឹងមិនមានលទ្ធផលដូចបុគ្គលនោះទេឬ? តើនេះមិនមែនជារឿងគ្រោះថ្នាក់ទេឬ? សំណាងល្អហើយ ព្រះជាម្ចាស់បានរៀបចំមជ្ឈដ្ឋាននេះឡើង ដើម្បីប្រទានការដាស់តឿនដល់ខ្ញុំ ដែលនេះគឺជាការការពារដ៏ធំធេងបំផុតសម្រាប់ខ្ញុំ!' បន្ទាប់ពីត្រិះរិះពិចារណាអំពីវា អ្នកដឹងរឿងមួយថា៖ អ្នកមិនអាចដើរតាមផ្លូវដែលមនុស្សប្រភេទនោះកំពុងដើរតាមឡើយ អ្នកមិនអាចធ្វើជាមនុស្សប្រភេទនោះទេ ហើយអ្នកត្រូវតែព្រមានខ្លួនឯង។ មិនថាអ្នកជួបប្រទះរឿងអ្វីក៏ដោយ អ្នកត្រូវតែរៀនមេរៀនពីរឿងទាំងនោះ។ ប្រសិនបើមានរឿងដែលអ្នកមិនយល់ទាំងស្រុង ហើយអ្នកមានអារម្មណ៍នៅក្នុងចិត្តថាវាចម្លែក អ្នកគួរតែសួរសំណួរអំពីវា និងស្វែងយល់អំពីវា ហើយបញ្ជាក់ពីសភាពពិតនៃរឿងរ៉ាវ ដោយការស្វែងរកសេចក្ដីពិត។ នេះមិនមែនជាការចង់ដឹងចង់ឃើញទេ វាគឺជាការស្វែងរកយ៉ាងម៉ឺងម៉ាត់។ ការស្វែងរកយ៉ាងម៉ឺងម៉ាត់ មិនមែនមានន័យថាធ្វើឱ្យតែរួចពីដៃ ឬធ្វើតាមគេតាមឯងនោះទេ វាគឺជាអាកប្បកិរិយានៃការទទួលខុសត្រូវ។ តាមរយៈការទទួលបានភាពច្បាស់លាស់អំពីបញ្ហា ហើយបន្ទាប់មកស្វែងរកសេចក្ដីពិតដើម្បីដោះស្រាយបញ្ហាទាំងនោះ មានតែពេលនោះទេ នៅពេលប្រឈមមុខនឹងស្ថានភាពស្រដៀងគ្នានៅពេលអនាគត ទើបអ្នកនឹងមានផ្លូវនៃការអនុវត្ត អាចអនុវត្តបានយ៉ាងត្រឹមត្រូវ និងមានអារម្មណ៍សុខសាន្ត និងស្ងប់ចិត្ត។ អ្នកកំពុងស្វែងរកយ៉ាងម៉ឺងម៉ាត់ដោយផ្អែកលើគោលការណ៍នៃការព្យាយាមយល់ពីសភាពពិតនៃអង្គហេតុ ហើយទទួលបានសេចក្ដីពិតពីអង្គហេតុទាំងនោះ ព្រមទាំងរៀនពីរបៀបមើលមនុស្ស និងរឿងរ៉ាវ ជាជាងការធ្វើតាមអ្នកដទៃ និងបណ្ដែតបណ្ដោយតាមគេតាមឯងក្នុងគ្រប់រឿងទាំងអស់។ មានតែការស្វែងរកយ៉ាងម៉ឺងម៉ាត់នៅក្នុងសកម្មភាពរបស់អ្នកទេ ទើបអ្នកអាចឈានទៅអនុវត្តសេចក្ដីពិត និងប្រព្រឹត្តដោយផ្អែកលើគោលការណ៍បាន។ អស់អ្នកដែលមិនស្វែងរកយ៉ាងម៉ឺងម៉ាត់ ងាយនឹងធ្វើតាមអ្នកដទៃ និងបណ្ដែតបណ្ដោយតាមគេតាមឯង ហើយតាមរបៀបនេះ ពួកគេងាយនឹងបំពានគោលការណ៍សេចក្ដីពិតណាស់» («របៀបដេញតាមសេចក្ដីពិត (២)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ ព្រះបន្ទូលរបស់ព្រះជាម្ចាស់បានចង្អុលបង្ហាញផ្លូវសម្រាប់ការដេញតាមសេចក្តីពិតដល់មនុស្ស គឺត្រូវរៀនមេរៀនពីមនុស្ស ព្រឹត្តិការណ៍ និងរបស់ផ្សេងៗ ដែលយើងជួបប្រទះប្រចាំថ្ងៃ។ ទោះជាអ្វីដែលយើងឃើញ ឮ ឬឆ្លងកាត់ផ្ទាល់ខ្លួនក៏ដោយ យើងគួរតែស្វែងរកសេចក្តីពិតនៅក្នុងនោះ។ ជាពិសេស ពេលយើងឃើញនរណាម្នាក់បង្អាក់ និងរំខានកិច្ចការរបស់ពួកជំនុំ យើងមិនអាចគ្រាន់តែស្តាប់ដោយចង់ដឹង ហើយទុកវានៅត្រឹមហ្នឹងបានទេ។ ផ្ទុយទៅវិញ យើងគួរតែស្វែងយល់យ៉ាងសកម្មពីឥរិយាបថជាក់លាក់របស់បុគ្គលនោះ ស្វែងរកសេចក្តីពិតដើម្បីមានការបែងចែក ហើយរៀនមេរៀនពីវា ដោយសញ្ជឹងគិតពីរបៀបដែលយើងអាចចៀសវាងកុំឲ្យធ្វើខុសដូចគ្នា ហើយកុំរំខាន និងបង្អាក់ការងាររបស់ពួកជំនុំ។ មានតែតាមរបៀបនេះទេ ទើបយើងអាចយល់សេចក្តីពិត និងរៀនមេរៀនបាន។ ខ្ញុំគិតអំពីការដែលព្រះជាម្ចាស់សម្ដែងសេចក្តីពិតជាច្រើន និងរៀបចំមនុស្ស ព្រឹត្តិការណ៍ របស់ និងបរិយាកាសផ្សេងៗ ដើម្បីហ្វឹកហាត់ក្នុងការចូលទៅក្នុងតថភាពនៃសេចក្ដីពិត។ ឧទាហរណ៍ ការលេចមកនៃមនុស្សអាក្រក់ អ្នកដឹកនាំក្លែងក្លាយ និងពួកទទឹងនឹងព្រះគ្រីស្ទនៅក្នុងពួកជំនុំ គឺដើម្បីបណ្ដុះបណ្ដាលយើងក្នុងការមើលមនុស្ស និងព្រឹត្តិការណ៍ស្របតាមព្រះបន្ទូលរបស់ព្រះជាម្ចាស់។ ប៉ុន្តែ ខ្ញុំមិនបានយកចិត្តទុកដាក់ឱ្យបានហ្មត់ចត់ចំពោះមនុស្ស ព្រឹត្តិការណ៍ និងរបស់ផ្សេងៗនៅជុំវិញខ្ញុំទេ។ អ្វីក៏ដោយដែលបានកើតឡើង ខ្ញុំគ្រាន់តែស្តាប់ ហើយបន្ទាប់មកឲ្យវាហូរកាត់ទៅ។ រាល់ថ្ងៃ ខ្ញុំតែងតែដោះស្រាយបញ្ហាផ្សេងៗតែសំបកក្រៅ ហើយជីវិតខ្ញុំមិនលូតលាស់ទេ។ ប្រសិនបើខ្ញុំបន្តបែបនេះ ជីវិតខ្ញុំនឹងរងការខាតបង់យ៉ាងធំ។ ពេលសញ្ជឹងគិតពីការនេះ ខ្ញុំមានអារម្មណ៍ថាចិត្តកាន់តែភ្លឺស្វាង ហើយខ្ញុំចង់ចាប់ផ្ដើមអនុវត្តសេចក្តីពិតតាមព្រះបន្ទូលរបស់ព្រះជាម្ចាស់ចាប់ពីពេលនោះមក។

នឹកស្មានមិនដល់ នៅថ្ងៃដដែលនោះ ខ្ញុំឃើញបងស្រី វីននី ចាកចេញពីក្រុមការងារទាំងអស់ភ្លាមៗ។ ខ្ញុំគិតក្នុងចិត្តថា តើគាត់ត្រូវបានដកហូតតំណែងមែនទេ? ដោយគិតអំពីអ្វីដែលព្រះជាម្ចាស់បានប្រកប ខ្ញុំដឹងថា ព្រះជាម្ចាស់ចង់ឲ្យយើងចង់ដឹងចង់ឃើញអំពីអ្វីដែលកើតឡើងជុំវិញខ្លួនក្នុងជីវិតប្រចាំថ្ងៃ ចូលរួម ស្វែងរកសេចក្តីពិត ហើយរៀនមេរៀនពីវា ជាជាងគ្រាន់តែជាអ្នកឈរមើល។ ដូច្នេះ ខ្ញុំសួរបងប្អូនប្រុសស្រីខ្លះអំពីមូលហេតុនៃការដកហូតតំណែងគាត់។ ខ្ញុំដឹងថា គាត់ក្រអឺតក្រទម ហើយចូលចិត្តស្តីបន្ទោសអ្នកដទៃ។ តាំងពីគាត់ទទួលតួនាទីជាអ្នកមើលការខុសត្រូវមក ពេលណាដែលគាត់ឃើញថា ប្រសិទ្ធភាពភារកិច្ចរបស់បងប្អូនប្រុសស្រីកំពុងធ្លាក់ចុះ គាត់នឹងស្តីបន្ទោសពួកគេដោយមិនបែងចែកខុសត្រូវ។ បងប្អូនប្រុសស្រីខ្លះខ្លាចរាល់ពេលគាត់ចង់តាមដានការងាររបស់គេ ហើយពួកគេរអ៊ូរទាំអំពីគាត់ច្រើនណាស់។ ពេលបងប្អូនប្រុសស្រីផ្ដល់យោបល់ គាត់មិនទទួលយកទេ ហើយបែរជាស្តីឱ្យពួកគេយ៉ាងខ្លាំងទៅវិញ។ គ្រប់គ្នាមានអារម្មណ៍ថាត្រូវបានគាត់រឹតត្បិត ហើយបានរាយការណ៍ពីឥរិយាបថរបស់គាត់ជាបន្តបន្ទាប់។ លើសពីនេះ ភារកិច្ចរបស់គាត់គ្មានផលផ្លែទេ ដូច្នេះ ពួកជំនុំបានដកហូតតំណែងគាត់ស្របតាមគោលការណ៍។ ខ្ញុំភ្ញាក់ផ្អើលពេលឮពីការប្រព្រឹត្តរបស់គាត់។ ខ្ញុំមិននឹកស្មានថា គាត់ក្រអឺតក្រទមដល់ថ្នាក់អាចស្តីបន្ទោសគេតាមអំពើចិត្ត រឹតត្បិតគេ ហើយប៉ះពាល់ដល់កិច្ចការផ្សាយដំណឹងល្អរបស់ពួកជំនុំដោយផ្ទាល់បែបនេះទេ។ ការដែលគាត់ត្រូវបានដកហូតតំណែង គឺជាសេចក្តីសុចរិតរបស់ព្រះជាម្ចាស់។ ម្យ៉ាងទៀត គឺដើម្បីការពារការងារពួកជំនុំ និងផលប្រយោជន៍របស់បងប្អូនប្រុសស្រី។ បន្ទាប់មក ខ្ញុំបានឆ្លុះបញ្ចាំងពីខ្លួនឯង។ តើខ្ញុំមានបញ្ហាដូចគ្នានឹង វីននី ក្នុងការស្តីប្រដៅគេឯងដែរឬទេ? ខ្ញុំនឹកឃើញបទពិសោធកាលពីពីរឆ្នាំមុន។ នៅពេលនោះ ខ្ញុំកំពុងហាត់ការបំពេញភារកិច្ចជាអ្នកដឹកនាំ។ ពេលបងប្អូនប្រុសស្រីមានការលំបាក ឬស្ថិតក្នុងសភាពមិនល្អ ពួកគេតែងមករកខ្ញុំដើម្បីប្រកបគ្នា ហើយខ្ញុំចែករំលែកបទពិសោធរបស់ខ្ញុំទៅតាមសភាពរបស់ពួកគេ។ នេះបានជួយបងប្អូនប្រុសស្រីបានមួយកម្រិត។ បងស្រី រីតា ដែលសហការជាមួយខ្ញុំ តែងតែសុំយោបល់ខ្ញុំ ពេលគាត់ជួបបញ្ហាដែលគាត់មិនយល់។ ខ្ញុំចាប់ផ្ដើមមានអារម្មណ៍ថា ខ្ញុំមានតថភាពនៃសេចក្តីពិតខ្លះៗ ហើយសមត្ថភាពមើលមនុស្ស និងរបស់ខ្ញុំគឺប្រសើរជាងអ្នកដទៃ។ មួយរយៈនោះ ស៊ូសាន និង ធីហ្វានី មិនបានសហការគ្នាដោយចុះសម្រុងទេ។ ស៊ូសានតែងតែរាយការណ៍បញ្ហារបស់ធីហ្វានី ហើយធីហ្វានីក៏តែងតែនិយាយមិនល្អពីស៊ូសានដែរ។ ខ្ញុំគិតថា ពួកគេទាំងពីរមានបញ្ហា ហើយមិនបានស្វែងរកសេចក្តីពិត ឬឆ្លុះបញ្ចាំងពីខ្លួនឯងទេ។ ម្ដងនោះ ស៊ូសានបានរាយការណ៍ម្ដងទៀតថា ធីហ្វានីមិនបានធ្វើតាមគោលការណ៍នៅក្នុងភារកិច្ចរបស់គាត់ឡើយ។ ដោយមិនបានស្វែងយល់ពីស្ថានភាពជាក់ស្តែង ខ្ញុំសន្មតថា ស៊ូសានគ្រាន់តែចង់ចាប់កំហុសម្ដងទៀតប៉ុណ្ណោះ ហើយខ្ញុំបានស្តីប្រដៅគាត់យ៉ាងខ្លាំងថា «ហេតុអ្វីអ្នកមិនឆ្លុះបញ្ចាំងពីខ្លួនឯង? អ្នកតែងតែសម្លឹងមើលអ្នកដទៃ ចាប់កំហុស គេ ហើយមិនព្រមលែងសោះ។ អ្នកទាំងពីរចេះតែបន្ទោសគ្នាទៅវិញទៅមក។ តើនោះមិនមែនគ្រាន់តែជាការឈ្លោះប្រកែកគ្នារឿងកំប៉ិកកំប៉ុកទេឬអី? នេះគឺកំពុងបង្អាក់ និងរំខានដល់ជីវិតពួកជំនុំហើយ!» ក្រោយមក ខ្ញុំបានដឹងថា ការរាយការណ៍របស់ស៊ូសានគឺត្រឹមត្រូវ ប៉ុន្តែ ក្រោយពី «ការលួសកាត់» របស់ខ្ញុំរួច គាត់ខ្លាចមិនហ៊ានរាយការណ៍ពីការបំពានគោលការណ៍របស់ធីហ្វានីឡើយ។ ចុងក្រោយ ធីហ្វានីបានធ្វើផ្ទុយពីគោលការណ៍ ហើយបណ្ដាលឲ្យមានការខាតបង់យ៉ាងធ្ងន់ធ្ងរដល់ការងាររបស់ពួកជំនុំ។ ដោយឃើញថា ការលួសកាត់ដែលគ្មានគោលការណ៍របស់ខ្ញុំ គ្រាន់តែនាំឲ្យប៉ះពាល់ដល់អ្នកដទៃ និងបង្កជាការរំខាន ខ្ញុំដឹងថា ការដែលវីននីត្រូវបានដកហូតតំណែង ក៏ជាការព្រមាន និងការរំលឹកដល់ខ្ញុំដែរ។ ខ្ញុំដឹងថា និស្ស័យពុករលួយរបស់ខ្ញុំនៅក្នុងផ្នែកនេះក៏ធ្ងន់ធ្ងរដែរ ដូច្នេះ ខ្ញុំបានអធិស្ឋានក្នុងចិត្ត ដោយសុំឲ្យព្រះជាម្ចាស់ណែនាំខ្ញុំឲ្យយល់សេចក្តីពិត និងស្គាល់ខ្លួនឯងកាន់តែច្បាស់ ដើម្បីកុំឲ្យខ្ញុំបង្កផលប៉ះពាល់ដល់បងប្អូនប្រុសស្រីតទៅទៀត។

ថ្ងៃមួយ ខ្ញុំកត់សម្គាល់ឃើញថា បងស្រី ឡូណា មិនបានធ្វើការរចនាច្រើនទេ ហើយខ្ញុំគិតក្នុងចិត្តថា ប្រសិទ្ធភាពក្នុងការរចនារបស់គាត់បានធ្លាក់ចុះមួយរយៈហើយ។ ខ្ញុំធ្លាប់បានផ្ដល់វិធីសាស្ត្រ និងរបៀបល្អៗដល់គាត់ពីមុនមក តែប្រសិទ្ធភាពរបស់គាត់នៅតែមិនប្រសើរឡើងច្រើនសោះ។ ខ្ញុំមានអារម្មណ៍ថា គាត់គ្រាន់តែបំពេញភារកិច្ចដោយគ្មានបន្ទុក មិនខិតខំកែលម្អ។ ពេលគិតដល់ចំណុចនេះ ខ្ញុំចាប់ផ្ដើមមានអារម្មណ៍ខឹង ហើយចង់ដោះស្រាយជាមួយគាត់អំពីបញ្ហានេះ។ ទោះយ៉ាងណា ពេលខ្ញុំហៀបនឹងស្តីបន្ទោសគាត់ ខ្ញុំនឹកឃើញថា វីននីចូលចិត្តស្តីបន្ទោសគេតាមអំពើចិត្ត ដែលធ្វើឲ្យគេមានអារម្មណ៍ថាត្រូវបាន រឹតត្បិត ពេលកំពុងបំពេញភារកិច្ច។ ខ្ញុំគិតក្នុងចិត្តថា «ចុះបើ ឡូណា មិនមែនធ្វេសប្រហែសក្នុងភារកិច្ច តែមានការលំបាកផ្សេងទៀតវិញ? តើគាត់នឹងមិនត្រូវបានរឹតត្បិតទេឬ បើខ្ញុំបន្ទោសគាត់ ដោយមិនយល់ពីអ្វីដែលកំពុងកើតឡើងនោះ? ខ្ញុំគួរតែសួរអំពីភារកិច្ចរបស់គាត់ជាមុនសិន»។ ពេលនោះទើបខ្ញុំដឹងថា ឡូណា ពិតជាចង់បំពេញភារកិច្ចឲ្យបានល្អ ប៉ុន្តែ ដោយសារគុណសម្បត្តិគាត់នៅមានកម្រិត ហើយមិនទាន់យល់ច្បាស់ពីគោលការណ៍ គាត់តែងតែជាប់គាំងលើចំណុចលម្អិតខ្លះៗ។ គាត់មិនទាន់អាចយកវិធីសាស្ត្រដែលខ្ញុំបានបង្រៀនទៅអនុវត្តដោយបត់បែនបានទេ ហើយវាបានធ្វើឲ្យប្រសិទ្ធភាពគាត់ទាប។ បន្ទាប់មក ខ្ញុំបានផ្តល់ការណែនាំជាក់ស្តែងខ្លះៗដល់គាត់ ផ្អែកលើការលំបាករបស់គាត់។ ក្រោយមក ប្រសិទ្ធភាពរបស់គាត់បានប្រសើរឡើងមួយកម្រិត។ បន្ទាប់មកទៀត ខ្ញុំគិតក្នុងចិត្តថា «សំណាងហើយ ដែលខ្ញុំមិនបានចាប់ផ្ដើមដោយការស្តីបន្ទោស ឡូណា ពុំនោះទេ ខ្ញុំច្បាស់ជាធ្វើឲ្យគាត់ឈឺចាប់មិនខាន»។ ដូច្នេះ ខ្ញុំបានស្វែងរកសេចក្តីពិត និងឆ្លុះបញ្ចាំងពីបញ្ហានៅក្នុងខ្លួនខ្ញុំ។

ក្នុងអំឡុងការចំណាយពេលខាងវិញ្ញាណរបស់ខ្ញុំ ខ្ញុំបានអានព្រះបន្ទូលរបស់ព្រះជាម្ចាស់៖ «តើអ្នកអាចជួយមនុស្សឱ្យយល់សេចក្ដីពិត និងចូលទៅក្នុងតថភាពបានដែរឬទេ ប្រសិនបើអ្នកគ្រាន់តែនិយាយពាក្យពេចន៍ និងគោលលទ្ធិ ដើម្បីស្ដីប្រដៅ និងលួសកាត់ពួកគេនោះ? ប្រសិនបើអ្វីដែលអ្នកប្រកបគ្នា គឺមិនជាក់ស្ដែង ហើយប្រសិនបើវាគ្មានអ្វីក្រៅពីពាក្យពេចន៍ និងគោលលទ្ធិទេ នោះមិនថាអ្នកលួសកាត់ និងស្ដីប្រដៅពួកគេខ្លាំងប៉ុនណាទេ ក៏វានឹងឥតប្រយោជន៍ដែរ។ តើអ្នកគិតថា ការដែលមនុស្សមានការខ្លាចរអាចំពោះអ្នក ធ្វើតាមអ្វីដែលអ្នកប្រាប់ពួកគេ និងមិនហ៊ានជំទាស់ គឺដូចគ្នាទៅនឹងការដែលពួកគេយល់ពីសេចក្ដីពិត និងចុះចូលដែរឬទេ? នេះគឺខុសស្រឡះហើយ។ ការចូលទៅក្នុងជីវិត មិនមែនងាយស្រួលបែបនេះទេ។ មនុស្សមួយចំនួនដែលមកធ្វើជាអ្នកដឹកនាំ គឺប្រៀបដូចជាអ្នកគ្រប់គ្រងថ្មីដែលព្យាយាមបង្ហាញអំណាចអ៊ីចឹង ពួកគេចាប់ផ្ដើមដោយការព្យាយាមដាក់អំណាចថ្មីថ្មោងរបស់ខ្លួនទៅលើរាស្រ្ដរើសតាំងរបស់ព្រះជាម្ចាស់ និងធ្វើឱ្យមនុស្សគ្រប់គ្នាស្ដាប់បង្គាប់ពួកគេ។ ពួកគេគិតថា បែបនេះនឹងធ្វើឱ្យការងាររបស់ពួកគេកាន់តែងាយស្រួល។ ប្រសិនបើអ្នកគ្មានតថភាពនៃសេចក្ដីពិត ហើយមិនអាចប្រកបគ្នាអំពីសេចក្ដីពិតដើម្បីដោះស្រាយបញ្ហាទេ នោះមិនយូរប៉ុន្មាន កម្ពស់ពិតប្រាកដរបស់អ្នកនឹងត្រូវបានបើកសម្ដែង មុខមាត់ពិតរបស់អ្នកនឹងត្រូវបានលាតត្រដាង ហើយអ្នកអាចនឹងត្រូវបានគេជម្រុះចោលជាមិនខាន។ នៅក្នុងកិច្ចការរដ្ឋបាលមួយចំនួន ការលួសកាត់ និងការប្រៀនប្រដៅមនុស្សបន្តិចបន្តួច គឺអាចទទួលយកបាន។ ប៉ុន្តែប្រសិនបើអ្នកគ្មានសមត្ថភាពក្នុងការប្រកបគ្នាអំពីសេចក្ដីពិតទេ នៅទីបញ្ចប់ អ្នកនឹងនៅតែមិនអាចដោះស្រាយបញ្ហាបានដដែល ហើយវានឹងប៉ះពាល់ដល់លទ្ធផលនៃកិច្ចការ។ មិនថាមានបញ្ហាអ្វីកើតឡើងនៅក្នុងពួកជំនុំទេ ប្រសិនបើអ្នកតែងតែស្ដីប្រដៅមនុស្ស និងទម្លាក់កំហុសឥតឈប់ឈរ ហើយប្រសិនបើអ្វីទាំងអស់ដែលអ្នកតែងតែធ្វើ គឺគ្រាន់តែបង្ហាញអាកប្បកិរិយាមិនល្អដាក់មនុស្ស នោះនេះគឺជានិស្ស័យពុករលួយរបស់អ្នកដែលកំពុងតែបញ្ចេញឱ្យឃើញពីវាខ្លួនឯង ហើយអ្នកបានបង្ហាញមុខមាត់ដ៏អាក្រក់នៃសេចក្ដីពុករលួយរបស់អ្នកហើយ។ ប្រសិនបើអ្នកតែងតែតាំងខ្លួនខ្ពស់ និងស្ដីប្រដៅមនុស្សបែបនេះ នោះយូរៗទៅ មនុស្សនឹងមិនអាចទទួលបានការផ្គត់ផ្គង់ជីវិតពីអ្នកទេ ពួកគេនឹងមិនទទួលបានអ្វីដែលជាក់ស្ដែងឡើយ ហើយផ្ទុយទៅវិញ ពួកគេនឹងស្អប់ខ្ពើមអ្នក និងខ្ពើមរអើមអ្នក។ បន្ថែមលើនេះ នឹងមានមនុស្សមួយចំនួន ដែលដោយសារតែរងឥទ្ធិពលពីអ្នក ព្រោះខ្វះការញែកដឹង ពួកគេនឹងរៀនស្ដីប្រដៅអ្នកដទៃ និងលួសកាត់អ្នកដទៃ ពួកគេក៏នឹងខឹងសម្បា និងបាត់បង់ការគ្រប់គ្រងអារម្មណ៍ផងដែរ។ អ្នកមិនត្រឹមតែមិនអាចដោះស្រាយបញ្ហារបស់មនុស្សបានប៉ុណ្ណោះទេ តែអ្នកថែមទាំងកំពុងបណ្ដុះនិស្ស័យពុករលួយរបស់ពួកគេទៀតផង។ ហើយតើនេះមិនមែនជាការដឹកនាំមនុស្សទៅកាន់ផ្លូវឆ្ពោះទៅរកសេចក្ដីអន្តរាយទេឬ? តើនេះមិនមែនជាទង្វើអាក្រក់ទេឬ? អ្នកដឹកនាំគួរតែដឹកនាំជាចម្បង តាមរយៈការប្រកបគ្នាអំពីសេចក្ដីពិត និងការផ្គត់ផ្គង់ជីវិត។ ប្រសិនបើអ្នកតែងតែតាំងខ្លួនខ្ពស់ និងស្ដីប្រដៅអ្នកដទៃ តើពួកគេនឹងអាចយល់សេចក្ដីពិតបានដែរឬទេ? ប្រសិនបើអ្នកធ្វើការតាមរបៀបនេះមួយរយៈ ហើយមនុស្សចាប់ផ្ដើមមើលឃើញយ៉ាងច្បាស់ពីអ្វីដែលជាធាតុពិតរបស់អ្នក នោះពួកគេនឹងបដិសេធអ្នក។ តើអ្នកអាចនាំមនុស្សមកចំពោះព្រះជាម្ចាស់ តាមរយៈការធ្វើការតាមរបៀបនេះបានដែរឬទេ? ដាច់ខាតគឺមិនបានទេ។ អ្នកគ្រាន់តែធ្វើឱ្យកិច្ចការរបស់ពួកជំនុំមានភាពវឹកវរ និងធ្វើឱ្យរាស្រ្ដរើសតាំងរបស់ព្រះជាម្ចាស់ស្អប់ខ្ពើម និងបដិសេធអ្នកប៉ុណ្ណោះ» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំយល់ថា ក្នុងការធ្វើការងារ យើងមិនអាចចេះតែលួសកាត់ និងស្តីប្រដៅគេដោយមិនរើសមុខបានទេ យើងត្រូវគិតពីប្រវត្តិជាក់ស្តែង និងស្ថានភាពពិតប្រាកដ។ បើបញ្ហានោះពាក់ព័ន្ធនឹងការបង្អាក់ និងរំខានដល់ការងាររបស់ពួកជំនុំ ឬការធ្វើឲ្យខូចខាតដល់ផលប្រយោជន៍នៃគេហដ្ឋានរបស់ព្រះជាម្ចាស់ នោះបុគ្គលនោះអាចត្រូវបានលួសកាត់ ឬដកហូតតំណែង និងផ្លាស់ប្ដូរភារកិច្ច។ ទោះយ៉ាងណា បើបងប្អូនប្រុសស្រីមិនយល់ពីគោលការណ៍នៃសេចក្តីពិត ដែលនាំឲ្យមានការវៀចវេរ និងបញ្ហាខ្លះក្នុងការបំពេញភារកិច្ចរបស់ពួកគេ ឬនិស្ស័យពុករលួយរបស់ពួកគេ នាំឲ្យលទ្ធផលនៃការបំពេញភារកិច្ចមិនល្អ នោះយើងត្រូវប្រកបសេចក្តីពិតបន្ថែមទៀត និងផ្តល់ការណែនាំ ព្រមទាំងជំនួយ ដើម្បីអនុញ្ញាតឲ្យពួកគេឃើញបញ្ហារបស់ខ្លួន និងមានផ្លូវនៃការអនុវត្ត។ បើយើងចេះតែខឹង និងស្តីប្រដៅគេ ដោយមិនខ្វល់ពីស្ថានភាព ឬប្រវត្តិ វាមិនត្រឹមតែមិនអាចដោះស្រាយបញ្ហា និងការលំបាកជាក់ស្តែងរបស់ពួកគេប៉ុណ្ណោះទេ តែវានឹងគាបសង្កត់ពួកគេ និងប៉ះពាល់មិនល្អដល់ការងារទៀតផង។ ឧទាហរណ៍ ពេលខ្ញុំឃើញថា ប្រសិទ្ធភាពក្នុងការបំពេញភារកិច្ចរបស់ ឡូណា មិនបានប្រសើរឡើង ហើយគាត់មិនសូវមានវឌ្ឍនភាពសោះមួយរយៈ ខ្ញុំសន្មតថា គាត់មិនបានយកចិត្តទុកដាក់ទេ ហើយខ្ញុំបានបញ្ចេញអារម្មណ៍ឆាប់ខឹងក្នុងចិត្ត និងចង់ប្រដៅគាត់មួយមេរៀន។ តែតាមពិត គាត់ក៏ចង់បំពេញភារកិច្ចឲ្យបានល្អដែរ គ្រាន់តែគាត់មានកម្រិតគុណសម្បត្តិទាប ហើយមិនយល់ច្បាស់ពីគោលការណ៍ ដែលធ្វើឲ្យការធ្វើភារកិច្ចរបស់គាត់មានប្រសិទ្ធភាពទាប។ អ្វីដែលគាត់ត្រូវការ គឺជំនួយបន្ថែមពីខ្ញុំ។ បើខ្ញុំលួសកាត់ និងស្តីប្រដៅគេ ដោយមិនគិតពីប្រវត្តិ ឬគុណសម្បត្តិ និងកម្ពស់របស់ម្នាក់ៗទេ មិនត្រឹមតែខ្ញុំនឹងបរាជ័យក្នុងការជួយពួកគេប៉ុណ្ណោះទេ តែខ្ញុំអាចនឹងគាបសង្កត់ពួកគេ ដែលធ្វើឲ្យពួកគេគិតអវិជ្ជមាន និងធ្លាក់ទឹកចិត្ត ហើយមិនអាចបំពេញភារកិច្ចបានត្រឹមត្រូវ។ តើនេះមិនមែនជាការបង្អាក់ទេឬ? យូរៗទៅ បងប្អូនប្រុសស្រីនឹងមើលធ្លុះពីធាតុពិតរបស់ខ្ញុំ ហើយបោះបង់ខ្ញុំចោលមិនខាន។ នេះធ្វើឲ្យខ្ញុំនឹកឃើញដល់ វីននី។ ពេលណាដែលគាត់ឃើញបងប្អូនប្រុសស្រីធ្វើអ្វីមួយមិនស្របតាមបំណងរបស់គាត់ ឬធ្វើខុសបន្តិចបន្តួចក្នុងកិច្ចការរបស់ពួកគេ គាត់នឹងអាងឋានៈខ្លួន ហើយស្តីប្រដៅពួកគេ ដែលធ្វើឲ្យពួកគេមានអារម្មណ៍ថាត្រូវបាន គាបសង្កត់ ដូច្នេះបងប្អូនប្រុសស្រីតែងតែខ្លាច រាល់ពេលឮថាគាត់នឹងមកពិនិត្យការងាររបស់ពួកគេ។ ដោយសារតែការលួសកាត់តាមអំពើចិត្តរបស់គាត់ គាត់បានបង្អាក់ និងរំខានកិច្ចការផ្សាយដំណឹងល្អយ៉ាងធ្ងន់ធ្ងរ ដែលនាំឲ្យមានការរអ៊ូរទាំជាច្រើន និងការរាយការណ៍ជាច្រើនប្រឆាំងនឹងគាត់។ ចុងក្រោយ គាត់ត្រូវបានពួកជំនុំដកហូតតំណែង ផ្អែកលើគោលការណ៍។ នេះបង្ហាញថា ការមិនអនុវត្តតាមសេចក្តីពិត និងការស្តីប្រដៅគេតាមចិត្តរបស់ខ្លួន អាចនាំឲ្យមានផលវិបាកធ្ងន់ធ្ងរណាស់។

ខ្ញុំសញ្ជឹងគិតម្ដងទៀតថា៖ ហេតុអ្វីបានជាខ្ញុំមានទំនោរចង់ស្តីប្រដៅអ្នកដទៃដោយមិនរើសមុខ? តើអ្វីជាមូលហេតុដើមនៅពីក្រោយរឿងនេះ? ដូច្នេះ ខ្ញុំបានស្វែងរកព្រះបន្ទូលរបស់ព្រះជាម្ចាស់ដែលពាក់ព័ន្ធ ហើយបានឃើញអត្ថបទមួយនេះ៖ «ភាពក្រអឺតក្រទម គឺជាឫសគល់នៃនិស្ស័យពុករលួយរបស់មនុស្ស។ មនុស្សកាន់តែក្រអឺតក្រទម ពួកគេកាន់តែគ្មានវិចារណញ្ញាណ ហើយពួកគេកាន់តែគ្មានវិចារណញ្ញាណ ពួកគេកាន់តែងាយនឹងទាស់ទទឹងនឹងព្រះជាម្ចាស់។ តើបញ្ហានេះធ្ងន់ធ្ងរកម្រិតណា? ដោយសារតែមនុស្សមាននិស្ស័យក្រអឺតក្រទម ពួកគេមិនត្រឹមតែចាត់ទុកអ្នកផ្សេងនៅក្រោមខ្លួនប៉ុណ្ណោះទេ ប៉ុន្តែអ្វីដែលអាក្រក់បំផុតនោះគឺ ពួកគេថែមទាំងមិនទុកព្រះជាម្ចាស់នៅក្នុងខ្សែភ្នែកឡើយ ហើយពួកគេគ្មានចិត្តកោតខ្លាចព្រះជាម្ចាស់ទាល់តែសោះ។ បើទោះបីជាមនុស្សជឿលើព្រះជាម្ចាស់ និងដើរតាមទ្រង់ក៏ដោយ ក៏ពួកគេមិនប្រព្រឹត្តចំពោះទ្រង់ជាព្រះជាម្ចាស់ទាល់តែសោះដែរ។ ពួកគេតែងតែមានអារម្មណ៍ថា ពួកគេមានសេចក្ដីពិត និងលើកតម្កើងខ្លួនឯងហួសហេតុ។ នេះគឺជាសារជាតិនិងឫសគល់នៃនិស្ស័យក្រអឺតក្រទម ហើយវាមកពីសាតាំង។ ហេតុនេះ បញ្ហានៃភាពក្រអឺតក្រទម ត្រូវតែដោះស្រាយចេញ។ ការចាត់ទុកអ្នកគ្រប់គ្នានៅក្រោមខ្លួន គឺជារឿងតូចតាចទេ។ បញ្ហាសំខាន់គឺថា និស្ស័យក្រអឺតក្រទមរារាំងមនុស្សមិនឱ្យចុះចូលនឹងព្រះជាម្ចាស់ អធិបតេយ្យភាពរបស់ទ្រង់ និងការរៀបចំរបស់ទ្រង់ ហើយវាក៏ធ្វើឱ្យមនុស្សព្យាយាមប្រកួតប្រជែងដណ្ដើមអំណាចជាមួយព្រះជាម្ចាស់ និងគ្រប់គ្រងអ្នកដទៃជានិច្ចផងដែរ។ មនុស្សបែបនេះគ្មានចិត្តកោតខ្លាចព្រះជាម្ចាស់សូម្បីតែបន្តិចឡើយ ដោយមិននិយាយដល់ការស្រឡាញ់ព្រះជាម្ចាស់ ឬការចុះចូលនឹងទ្រង់ទេ។ មនុស្សដែលក្រអឺតក្រទម និងអួតខ្លួនហួសហេតុ ជាពិសេសអស់អ្នកដែលក្រអឺតក្រទមខ្លាំងរហូតដល់ពួកគេបាត់បង់វិចារណញ្ញាណរបស់ខ្លួន មិនអាចចុះចូលនឹងព្រះជាម្ចាស់ក្នុងសេចក្ដីជំនឿរបស់ពួកគេចំពោះទ្រង់បានទេ ហើយថែមទាំងលើកតម្កើង និងធ្វើបន្ទាល់ឱ្យខ្លួនពួកគេទៀតផង។ មនុស្សបែបនេះ ទាស់ទទឹងនឹងព្រះជាម្ចាស់ខ្លាំងបំផុត ហើយគ្មានចិត្តកោតខ្លាចព្រះជាម្ចាស់សោះឡើយ។ ប្រសិនបើមនុស្សចង់ទៅដល់ចំណុចដែលពួកគេមានចិត្តកោតខ្លាចព្រះជាម្ចាស់ នោះពួកគេត្រូវតែដោះស្រាយនិស្ស័យក្រអឺតក្រទមរបស់ពួកគេជាមុនសិន។ ដើម្បីដោះស្រាយនិស្ស័យក្រអឺតក្រទម មនុស្សត្រូវតែឆ្លងកាត់ការជំនុំជម្រះ និងការវាយផ្ចាលរបស់ព្រះជាម្ចាស់។ នៅពេលដែលមនុស្សម្នាក់ដឹងថា និស្ស័យក្រអឺតក្រទម ជានិស្ស័យបែបសាតាំង ហើយថានិស្ស័យក្រអឺតក្រទម គឺជាមុខមាត់ដ៏ទុច្ចរិត និងអាក្រក់របស់សាតាំង នោះពួកគេនឹងមានដួងចិត្តដែលកោតខ្លាចព្រះជាម្ចាស់។ និស្ស័យក្រអឺតក្រទមរបស់មនុស្សម្នាក់ត្រូវបានដោះស្រាយកាន់តែហ្មត់ចត់ គេកាន់តែមានវិចារណញ្ញាណ ហើយគេកាន់តែអាចកោតខ្លាចដល់ព្រះជាម្ចាស់ ហើយគេចចេញពីសេចក្ដីអាក្រក់។ មានតែចិត្តកោតខ្លាចព្រះជាម្ចាស់ទេ ទើបមនុស្សអាចចុះចូលនឹងព្រះជាម្ចាស់ ទទួលបានសេចក្ដីពិត និងស្គាល់ទ្រង់បាន។ មានតែអស់អ្នកដែលទទួលបានសេចក្ដីពិតទេ ទើបជាមនុស្សពិតប្រាកដ» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពីអានព្រះបន្ទូលរបស់ព្រះជាម្ចាស់ ខ្ញុំដឹងថា ទំនោររបស់ខ្ញុំក្នុងការស្តីបន្ទោសគេដោយមិនរើសមុខ គឺមកពីនិស្ស័យក្រអឺតក្រទម និងអួតខ្លួនរបស់ខ្ញុំ។ ភាពក្រអឺតក្រទម និងអួតខ្លួននេះ មានន័យថា ខ្ញុំបរាជ័យក្នុងការវិភាគធម្មជាតិនៃស្ថានភាពដែលខ្ញុំបានជួបដោយសមហេតុផល មិនបានយល់ច្បាស់ពីប្រវត្តិនៃបញ្ហា ហើយមើលមនុស្ស និងព្រឹត្តិការណ៍ ដោយផ្អែកលើបទពិសោធ និងការស្រមើស្រមៃរបស់ខ្លួនឯង ដោយទុកចិត្តលើការវិនិច្ឆ័យរបស់ខ្លួនឯងពេក ហើយធ្វើការវិនិច្ឆ័យចំពោះគេ និងស្តីប្រដៅគេដោយមិនរើសមុខ។ ពេលឆ្លុះបញ្ចាំងពីពេលបំពេញភារកិច្ចជាអ្នកដឹកនាំ ខ្ញុំឃើញថា ដោយសារខ្ញុំអាចប្រកបសេចក្តីពិត និងដោះស្រាយបញ្ហាខ្លះៗ ហើយបងស្រីដែលខ្ញុំសហការជាមួយ តែងមករកខ្ញុំដើម្បីស្វែងរក និងពិភាក្សាបញ្ហាដែលពួកគេមើលមិនធ្លុះ ខ្ញុំចាប់ផ្ដើមមានអារម្មណ៍ថា សមត្ថភាពមើលមនុស្ស និងរបស់របស់ខ្ញុំគឺប្រសើរជាងអ្នកដទៃ។ ដូច្នេះ ខ្ញុំបានចាត់ទុកការនេះជាដើមទុន ហើយចាប់ផ្ដើមក្រអឺតក្រទម។ ឧទាហរណ៍ ពេល ស៊ូសាន បានរាយការណ៍ថា មានបញ្ហាជាមួយការបំពេញភារកិច្ចរបស់ ធីហ្វានី ក្នុងកាលៈទេសៈធម្មតា ខ្ញុំគួរតែស្វែងយល់ និងផ្ទៀងផ្ទាត់ស្ថានភាពជាមុនសិន ហើយបន្ទាប់មកប្រកបគ្នាដើម្បីដោះស្រាយវា ស្របតាមកាលៈទេសៈជាក់ស្តែង។ ទោះយ៉ាងណា ខ្ញុំបានវិនិច្ឆ័យស្ថានភាពតាមអត្តនោម័តិ។ ដោយឃើញថា អ្នកទាំងពីរជាធម្មតាមិនសហការគ្នាដោយចុះសម្រុង និងមិនចេះឆ្លុះបញ្ចាំងពីខ្លួនឯងពេលមានរឿងកើតឡើង ខ្ញុំបានសន្និដ្ឋានថា ការរាយការណ៍របស់ ស៊ូសាន អំពី ធីហ្វានី ប្រាកដជាបណ្ដាលមកពីអារម្មណ៍ឆាប់ខឹង ហើយថាគាត់គ្រាន់តែចាប់កំហុសប៉ុណ្ណោះ ហើយខ្ញុំបានស្តីបន្ទោស ស៊ូសាន ដោយមិនបានព្យាយាមស្វែងយល់ថានរណាខុស នរណាត្រូវសោះឡើយ។ ជាលទ្ធផល ស៊ូសាន ត្រូវបានគាបសង្កត់ ហើយនៅពេលក្រោយមកទៀត ពេលគាត់ឃើញថា ធីហ្វានី កំពុងបំពានគោលការណ៍ក្នុងការបំពេញភារកិច្ច គាត់មិនហ៊ានរាយការណ៍ឡើយ ដែលនាំឲ្យមានការខាតបង់ដល់ផលប្រយោជន៍របស់ពួកជំនុំ។ ដូចគ្នាដែរ ចំពោះបញ្ហារបស់ ឡូណា ខ្ញុំក៏បានវិភាគវាដោយផ្អែកលើបទពិសោធរបស់ខ្ញុំដែរ ដោយគិតថា ដោយសារខ្ញុំបានណែនាំគាត់រួចហើយ តែគាត់គ្មានវឌ្ឍនភាព វាប្រាកដជាមកពីគាត់មិនបានយកចិត្តទុកដាក់ក្នុងភារកិច្ចរបស់គាត់ហើយ។ និស្ស័យក្រអឺតក្រទមរបស់ខ្ញុំស្ទើរតែនាំឲ្យខ្ញុំស្តីបន្ទោសគាត់ទៅហើយ ដែលនឹងធ្វើឲ្យគាត់ត្រូវបានគាបសង្កត់ និងឈឺចាប់។ នេះធ្វើឲ្យខ្ញុំដឹងថា និស្ស័យក្រអឺតក្រទមរបស់ខ្ញុំធ្ងន់ធ្ងរពេកហើយ។ ខ្ញុំបានប្រព្រឹត្តចំពោះមនុស្សដោយផ្អែកលើការស្រមើស្រមៃរបស់ខ្លួនឯង ដោយយកស្ដង់ដារនៃការវាស់វែងរបស់ខ្លួនឯងធ្វើជាគោលការណ៍នៃសេចក្តីពិត ភាពក្រអឺតក្រទមរបស់ខ្ញុំពិតជាគ្មានហេតុផលសោះ! ពេលណាខ្ញុំជួបបញ្ហានៅពេលក្រោយទៀត ខ្ញុំត្រូវតែដោះស្រាយវាដោយចិត្តដែលកោតខ្លាចព្រះជាម្ចាស់ ដោយចូលមកចំពោះព្រះជាម្ចាស់ជាមុនសិន ដើម្បីស្វែងរកបន្ថែម និងស្វែងយល់ឲ្យបានច្បាស់ពីបញ្ហារបស់បងប្អូនប្រុសស្រី។ ខ្ញុំមិនអាចសន្និដ្ឋានទាំងងងឹតងងុល ឬស្តីបន្ទោសគេដោយមិនរើសមុខ ផ្អែកលើនិស្ស័យក្រអឺតក្រទមរបស់ខ្ញុំបានទេ ព្រោះវាមិនត្រឹមតែមានទំនោរធ្វើឲ្យប៉ះពាល់ ដល់បងប្អូនប្រុសស្រីប៉ុណ្ណោះទេ តែថែមទាំងបង្អាក់ និងរំខានដល់ការងាររបស់ពួកជំនុំ និងប្រមាថដល់និស្ស័យរបស់ព្រះជាម្ចាស់ទៀតផង។ បន្ទាប់ពីនោះមក ខ្ញុំក៏បានស្វែងរកសេចក្តីពិត ដើម្បីដោះស្រាយផ្នែកនៃនិស្ស័យពុករលួយរបស់ខ្ញុំនេះ។

ក្នុងការស្វែងរករបស់ខ្ញុំ ខ្ញុំបានអានព្រះបន្ទូលរបស់ព្រះជាម្ចាស់៖ «យ៉ាងហោចណាស់ រាស្ដ្ររើសតាំងរបស់ព្រះជាម្ចាស់គួរតែមានមនសិការ និងវិចារណញ្ញាណ ហើយទាក់ទង សេពគប់ និងធ្វើការជាមួយអ្នកដទៃ ស្របតាមគោលការណ៍ និងស្តង់ដារដែលព្រះជាម្ចាស់តម្រូវពីមនុស្ស។ នេះគឺជាមធ្យោបាយដ៏ល្អបំផុត។ ការនេះអាចធ្វើឱ្យព្រះជាម្ចាស់សព្វព្រះហឫទ័យ។ ដូច្នេះ តើគោលការណ៍សេចក្ដីពិតដែលព្រះជាម្ចាស់តម្រូវមានអ្វីខ្លះ? គឺថាមនុស្សចេះយោគយល់ដល់អ្នកដទៃ នៅពេលដែលពួកគេទន់ខ្សោយ និងអវិជ្ជមាន ដោយចេះគិតគូរដល់ការឈឺចាប់ និងការលំបាករបស់ពួកគេ ហើយបន្ទាប់មកសួរនាំអំពីរឿងទាំងនេះ ផ្ដល់ជំនួយ និងការគាំទ្រ ហើយអានព្រះបន្ទូលរបស់ព្រះជាម្ចាស់ឱ្យពួកគេស្ដាប់ ដើម្បីជួយពួកគេដោះស្រាយបញ្ហារបស់ខ្លួន ដោយធ្វើឱ្យពួកគេយល់ពីបំណងព្រះហឫទ័យរបស់ព្រះជាម្ចាស់ និងឈប់ទន់ខ្សោយ ហើយនាំពួកគេមកចំពោះព្រះជាម្ចាស់។ តើរបៀបនៃការអនុវត្តបែបនេះមិនស្របតាមគោលការណ៍ទេឬអី? ការអនុវត្តតាមរបៀបនេះ គឺស្របតាមគោលការណ៍សេចក្ដីពិត។ ជាការពិតណាស់ ទំនាក់ទំនងប្រភេទនេះរឹតតែស្របតាមគោលការណ៍សេចក្ដីពិតទៅទៀត។ នៅពេលដែលមនុស្សមានចេតនាបង្កការរំខាន និងការបង្អាក់ ឬមានចេតនាបំពេញភារកិច្ចរបស់ខ្លួនដោយការបង្គ្រប់កិច្ច ប្រសិនបើអ្នកឃើញបែបនេះ ហើយអាចចង្អុលបង្ហាញរឿងទាំងនេះប្រាប់ពួកគេ ស្ដីបន្ទោសពួកគេ និងជួយពួកគេស្របតាមគោលការណ៍ នោះការនេះគឺស្របតាមគោលការណ៍សេចក្ដីពិតហើយ។ ប្រសិនបើអ្នកធ្វើមិនដឹងមិនឮ ឬបណ្ដែតបណ្ដោយតាមអាកប្បកិរិយារបស់ពួកគេ ហើយបិទបាំងឱ្យពួកគេ ថែមទាំងហ៊ាននិយាយពាក្យល្អៗដើម្បីសរសើរ និងលើកសរសើរពួកគេទៀតនោះ របៀបនៃការទាក់ទងជាមួយមនុស្ស ការដោះស្រាយ និងការចាត់ចែងបញ្ហាទាំងនេះ ច្បាស់ជាផ្ទុយនឹងគោលការណ៍សេចក្ដីពិតហើយ និងគ្មានមូលដ្ឋាននៅក្នុងព្រះបន្ទូលរបស់ព្រះជាម្ចាស់ឡើយ។ ដូច្នេះ របៀបនៃការទាក់ទងជាមួយមនុស្ស និងការដោះស្រាយបញ្ហាទាំងនេះ ច្បាស់ជាមិនត្រឹមត្រូវទេ ហើយរឿងនេះពិតជាមិនងាយរកឃើញឡើយ ប្រសិនបើមិនវែកញែក និងញែកដឹងស្របតាមព្រះបន្ទូលរបស់ព្រះជាម្ចាស់នោះ» («ទំនួលខុសត្រូវរបស់អ្នកដឹកនាំ និងអ្នកធ្វើការ (១៤)» នៃសៀវភៅ «ព្រះបន្ទូល» ភាគ៥ ទំនួលខុសត្រូវរបស់អ្នកដឹកនាំ និងអ្នកធ្វើការ)។ «តើព្រះជាម្ចាស់ប្រព្រឹត្តចំពោះមនុស្សម្នាក់ៗយ៉ាងដូចម្ដេច? មនុស្សមួយចំនួនទើបតែជឿលើព្រះជាម្ចាស់បានរយៈពេលខ្លីប៉ុណ្ណោះ ហើយមានកម្ពស់មិនទាន់ចាស់ទុំ មនុស្សមួយចំនួននៅវ័យក្មេង និងមានបទពិសោធជីវិតតិចតួច មនុស្សមួយចំនួនមានគុណសម្បត្តិខ្សោយ និងល្ងង់ខ្លៅបន្តិច ប៉ុន្តែសារជាតិធម្មជាតិរបស់ពួកគេមិនអាក្រក់ទេ ហើយពួកគេមិនមែនជាមនុស្សអាក្រក់ឡើយ ហើយមនុស្សមួយចំនួនត្រូវបានរឹតត្បិតខ្លាំងពេកតាមវិធីផ្សេងៗ និងមិនអាចចូលរួមការជួបជុំ ឬបំពេញភារកិច្ចរបស់ពួកគេជាធម្មតាបានទេ មិនទាន់យល់សេចក្ដីពិតនៅឡើយ ហើយថែមទាំងមិនទាន់ក្ដាប់បាននូវមូលដ្ឋានគ្រឹះនៃការចូលទៅក្នុងជីវិតទៀតផង ដូច្នេះ វាជារឿងលំបាកសម្រាប់ពួកគេក្នុងការជៀសវាងការធ្វើរឿងល្ងង់ខ្លៅ ឬប្រព្រឹត្តដោយល្ងង់ខ្លៅ។ ប៉ុន្តែព្រះជាម្ចាស់មិនខ្វល់អំពីភាពល្ងង់ខ្លៅមួយឆាវរបស់មនុស្សឡើយ ទ្រង់ខ្វល់អំពីថាតើដួងចិត្តរបស់ពួកគេស្រឡាញ់សេចក្ដីពិតដែរឬទេ។ ប្រសិនបើពួកគេមានការតាំងចិត្តក្នុងការដេញតាមសេចក្ដីពិត ដែលជារឿងត្រឹមត្រូវ ហើយនេះគឺជាគោលដៅដែលពួកគេដេញតាម នោះព្រះជាម្ចាស់កំពុងទតអង្កេតពួកគេ រង់ចាំពួកគេ និងប្រទានពេលវេលា ព្រមទាំងឱកាសដែលអនុញ្ញាតឱ្យពួកគេចូលទៅក្នុង។ វាមិនមែនជារឿងដែលព្រះជាម្ចាស់នឹងបោះបង់ពួកគេចោល ដោយសារតែអំពើរំលងតែមួយដងនោះទេ។ គឺមានតែមនុស្សអាក្រក់ទេដែលធ្វើរឿងបែបនេះ ព្រះជាម្ចាស់មិនដែលប្រព្រឹត្តចំពោះមនុស្សបែបនោះឡើយ។ ប្រសិនបើព្រះជាម្ចាស់មិនប្រព្រឹត្តចំពោះមនុស្សតាមរបៀបនោះទេ ចុះហេតុអ្វីបានជាមនុស្សប្រព្រឹត្តចំពោះអ្នកដទៃតាមរបៀបនោះ? តើនេះមិនមែនជានិស្ស័យពុករលួយរបស់ពួកគេទេឬ? នេះពិតជានិស្ស័យពុករលួយរបស់ពួកគេមែន។ អ្នកត្រូវតែមើលពីរបៀបដែលព្រះជាម្ចាស់ប្រព្រឹត្តចំពោះមនុស្សអវិជ្ជា និងល្ងង់ខ្លៅ របៀបដែលទ្រង់ប្រព្រឹត្តចំពោះអស់អ្នកដែលមានកម្ពស់មិនទាន់ចាស់ទុំ របៀបដែលទ្រង់ប្រព្រឹត្តចំពោះអស់អ្នកដែលមានការបញ្ចេញឱ្យឃើញជាធម្មតានូវនិស្ស័យពុករលួយ និងរបៀបដែលទ្រង់ប្រព្រឹត្តចំពោះអស់អ្នកដែលព្យាបាទ។ ព្រះជាម្ចាស់ប្រព្រឹត្តចំពោះមនុស្សផ្សេងៗគ្នា តាមរបៀបខុសៗគ្នា ហើយទ្រង់ក៏មានវិធីផ្សេងៗក្នុងការចាត់ចែងសភាពផ្សេងៗរបស់មនុស្សផងដែរ។ អ្នកត្រូវតែយល់ពីសេចក្ដីពិត។ ពេលដែលអ្នកបានយល់ពីសេចក្តីពិតទាំងនេះហើយ នោះអ្នកនឹងដឹងអំពីរបៀបដកពិសោធន៍ក្នុងបញ្ហាផ្សេងៗ ហើយប្រព្រឹត្តដាក់មនុស្សស្របទៅតាមគោលការណ៍មិនខាន» («ដើម្បីទទួលបានសេចក្តីពិត គេត្រូវតែរៀនមេរៀនពីមនុស្ស ព្រឹត្តិការណ៍ និងរបស់ផ្សេងៗក្បែរខ្លួន» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពីអានព្រះបន្ទូលរបស់ព្រះជាម្ចាស់ ខ្ញុំចាប់ផ្ដើមដឹងថា គុណសម្បត្តិ និងកម្ពស់របស់មនុស្សម្នាក់ៗគឺខុសគ្នា ហើយប្រវត្តិ និងបរិយាកាសដែលពួកគេរស់នៅតាមពេលវេលាផ្សេងៗគ្នាក៏ខុសគ្នាដែរ។ សភាព និងការលំបាករបស់ពួកគេក៏ដូច្នោះដែរ។ ទោះបីជាពួកគេសុទ្ធតែមានបញ្ហា និងការវៀចវេរក្នុងការបំពេញភារកិច្ចក៏ដោយ ក៏ធម្មជាតិនៃបញ្ហាទាំងនេះគឺខុសគ្នាដែរ។ ចំពោះអ្នកខ្លះ ដែលទើបតែចាប់ផ្ដើមហាត់បំពេញភារកិច្ច ពួកគេអាចជួបការលំបាក ដោយសារមិនស៊ាំនឹងជំនាញវិជ្ជាជីវៈ ហើយក្នុងករណីបែបនេះ យើងគួរតែផ្តល់ជំនួយ និងប្រកបដោយក្តីស្រឡាញ់ ដោយណែនាំពួកគេឲ្យយល់ពីបំណងព្រះហឫទ័យរបស់ព្រះជាម្ចាស់ ដើម្បីឲ្យពួកគេអាចមានផ្លូវអនុវត្តក្នុងការបំពេញភារកិច្ចរបស់ខ្លួន។ ចំពោះអ្នកផ្សេងទៀត បើពួកគេយល់សេចក្តីពិត តែមិនព្រមយកទៅអនុវត្ត ដោយចេះតែធ្វើឲ្យតែរួចពីដៃជាប្រចាំ និងបង្អាក់ ព្រមទាំងរំខានដល់ការងាររបស់ពួកជំនុំ នោះពួកគេត្រូវការការលួសកាត់។ ប្រសិនបើធម្មជាតិធ្ងន់ធ្ងរ វាអាចចាំបាច់ត្រូវផ្លាស់ប្ដូរភារកិច្ច ឬដកហូតតំណែងស្របតាមគោលការណ៍។ នៅក្នុងដំណាក់ព្រះជាម្ចាស់ មានគោលការណ៍សម្រាប់ប្រព្រឹត្តចំពោះមនុស្ស វាអាស្រ័យលើប្រវត្តិរបស់ពួកគេ ហើយមិនអាចយកមកនិយាយជារួមបានទេ។ ទោះយ៉ាងណា ពេលខ្ញុំប្រព្រឹត្តចំពោះបងប្អូនប្រុសស្រី ខ្ញុំតែងតែខ្វះគោលការណ៍ ដោយធ្វើការវិនិច្ឆ័យចំពោះគេ និងស្តីបន្ទោសពួកគេតាមអំពើចិត្ត ចេញពីនិស្ស័យក្រអឺតក្រទម ដែលពិតជាគ្មានហេតុផលសោះ! ពេលឆ្លុះបញ្ចាំងពីបងស្រី ស៊ូសាន ទោះបីជាគាត់មានគំនិតលំអៀងលើ ធីហ្វានី ក៏ដោយ ខ្ញុំគួរតែផ្ទៀងផ្ទាត់ជាមុនសិនថា តើការរាយការណ៍របស់គាត់អំពីការបំពានគោលការណ៍របស់ ធីហ្វានី នៅក្នុងភារកិច្ច គឺជាការពិតឬអត់។ ប្រសិនបើខ្ញុំបានដោះស្រាយស្ថានភាពនោះ ដោយចាត់ទុកគ្រាន់តែជាការចាប់កំហុស ដោយមិនបានស្វែងយល់ពីវា វាមិនត្រឹមតែមិនអាចជួយ ស៊ូសាន ប៉ុណ្ណោះទេ តែវានឹងនាំមកនូវការប៉ះពាល់ និង ការគាបសង្កត់ដល់គាត់ទៀតផង។ ដូចគ្នាដែរ ទោះបីជាប្រសិទ្ធភាពក្នុងការបំពេញភារកិច្ចរបស់បងស្រី ឡូណា ទាបក៏ដោយ ខ្ញុំត្រូវស្វែងយល់ថាតើនេះមកពីគាត់ខ្វះគុណសម្បត្តិ ឬមកពីគាត់ធ្វើឲ្យតែរួចពីដៃ និងព្រងើយកន្តើយក្នុងការបំពេញភារកិច្ច។ ខ្ញុំត្រូវស្វែងយល់ឲ្យច្បាស់ជាមុនសិន ហើយបន្ទាប់មកដោះស្រាយវាស្របតាមគោលការណ៍។ ការគ្រាន់តែវិនិច្ឆ័យដោយផ្អែកលើរូបភាពខាងក្រៅ ហើយសន្និដ្ឋានទាំងប្រញាប់ប្រញាល់ មិនត្រឹមតែបរាជ័យក្នុងការជួយអ្នកដទៃប៉ុណ្ណោះទេ តែថែមទាំងអាចធ្វើឲ្យពួកគេកាន់តែអវិជ្ជមាន និងអសកម្មទៀតផង។ ឥឡូវនេះ ខ្ញុំយល់ពីគោលការណ៍ខ្លះៗសម្រាប់ប្រព្រឹត្តចំពោះមនុស្ស ខ្ញុំត្រូវអនុវត្តការប្រព្រឹត្តចំពោះបងប្អូនប្រុសស្រី ស្របតាមព្រះបន្ទូលរបស់ព្រះជាម្ចាស់នៅពេលអនាគត។

ថ្មីៗនេះ ទោះបីជាខ្ញុំមិនបានជួបការលួសកាត់ណាមួយក៏ដោយ ការឆ្លុះបញ្ចាំងពីបរាជ័យរបស់ វីននី បានធ្វើឲ្យខ្ញុំដឹងពីទំនោររបស់ខ្លួនឯងក្នុងការស្តីបន្ទោសអ្នកដទៃដោយមិនរើសមុខ។ ខ្ញុំដឹងថា នេះបណ្ដាលមកពីការត្រួតត្រាដោយនិស្ស័យក្រអឺតក្រទមរបស់ខ្ញុំ ហើយក៏បានរៀនពីគោលការណ៍សម្រាប់ប្រព្រឹត្តចំពោះបងប្អូនប្រុសស្រីផងដែរ ដោយទទួលបានផលខ្លះៗ។ ឥឡូវនេះ ខ្ញុំឃើញថា ការស្វែងរកសេចក្តីពិត និងការរៀនមេរៀនពីស្ថានភាពប្រចាំថ្ងៃពិតជាសំខាន់ខ្លាំងណាស់។ ខ្ញុំចាប់ផ្ដើមដឹងថា បើយើងចង់យល់សេចក្តីពិត និងលូតលាស់ក្នុងជីវិត យើងមិនចាំបាច់រង់ចាំទាល់តែមានការលួសកាត់ធំៗ ការល្បងល ឬការបន្សុទ្ធ ទើបទទួលបានអ្វីមួយនោះទេ។ គន្លឹះសំខាន់គឺត្រូវចាប់ផ្ដើមពីមនុស្ស ព្រឹត្តិការណ៍ និងរបស់ផ្សេងៗ ដែលនៅជុំវិញខ្លួនយើង។ ទោះជាអ្វីដែលយើងឃើញ ឮ ឬឆ្លងកាត់ផ្ទាល់ខ្លួនក៏ដោយ យើងគួរតែចូលរួមក្នុងរឿងទាំងនោះ ដោយចិត្តដែលស្វែងរកសេចក្តីពិត។ បន្ទាប់មក យើងគួរតែស្វែងរកព្រះបន្ទូលរបស់ព្រះជាម្ចាស់ដែលពាក់ព័ន្ធ ហើយរៀនមើលមនុស្ស និងរបស់ ប្រព្រឹត្តខ្លួន និងធ្វើសកម្មភាពស្របតាមសេចក្តីពិត។ តាមរបៀបនេះ ជីវិតរបស់យើងអាចបន្តលូតលាស់បាន។


១៣. ការជជែកដេញដោលរបស់ខ្ញុំ ជាមួយពួកគ្រូគង្វាល

ដោយ ជេម៉ុង មកពីប្រទេសឥណ្ឌា

នៅក្នុងខែមករា ឆ្នាំ ២០១៩ មិត្តភក្តិម្នាក់បានធ្វើបន្ទាល់ប្រាប់ខ្ញុំអំពីកិច្ចការនៅគ្រាចុងក្រោយរបស់ព្រះដ៏មានគ្រប់ព្រះចេស្ដា។ ពេលនោះ ខ្ញុំបានអានព្រះបន្ទូលរបស់ព្រះដ៏មានគ្រប់ព្រះចេស្ដា ហើយព្រះបន្ទូលទាំងនោះបានទាក់ទាញចិត្តខ្ញុំយ៉ាងខ្លាំង។ សម្រាប់ខ្ញុំ នេះគឺជាការមកដល់នៃសេចក្តីពិតថ្មីមួយ ហើយខ្ញុំពិតជាត្រេកអរជាពន់ពេក។ ព្រះដ៏មានគ្រប់ព្រះចេស្ដាបានបកស្រាយសេចក្ដីអាថ៌កំបាំងនៃព្រះគម្ពីរ សេចក្ដីអាថ៌កំបាំងនៃការយកកំណើតជាមនុស្ស ឫសគល់នៃសេចក្ដីពុករលួយរបស់មនុស្ស និងផ្លូវដើម្បីបោះបង់អំពើបាប ទទួលបានការបន្សុទ្ធ និងទទួលបានសេចក្ដីសង្គ្រោះ។ គ្មានមនុស្សណាម្នាក់អាចនិយាយពាក្យបែបនេះបានឡើយ។ ខ្ញុំមានអារម្មណ៍ថា នេះគឺជាព្រះសូរសៀងរបស់ព្រះជាម្ចាស់ ថាព្រះដ៏មានគ្រប់ព្រះចេស្ដា គឺជាព្រះអម្ចាស់យេស៊ូវដែលយាងត្រឡប់មកវិញ។ ដូច្នេះ ខ្ញុំក៏បានទទួលយកដោយក្ដីរំភើប ហើយបានចែករំលែកដំណឹងដ៏អស្ចារ្យនេះជាមួយគ្រួសាររបស់ខ្ញុំ។ ម្ដាយខ្ញុំ មីងរបស់ខ្ញុំ ព្រមទាំងបងប្អូនប្រុសស្រីមួយចំនួន បានទទួលយកព្រះដ៏មានគ្រប់ព្រះចេស្ដា។ ពួកយើងបានជួបជុំគ្នា និងអានព្រះបន្ទូលរបស់ព្រះជាម្ចាស់រាល់ថ្ងៃ ដោយត្រេកអរនឹងសេចក្តីពិតដែលសម្ដែងចេញដោយព្រះដ៏មានគ្រប់ព្រះចេស្ដា។ ពួកយើងមានអារម្មណ៍ថា ពួកយើងទទួលបានយ៉ាងច្រើន ច្រើនជាងអ្វីដែលពួកយើងទទួលបានជាច្រើនឆ្នាំនៅក្នុងសាសនាទៅទៀត។

មិនយូរប៉ុន្មាន គ្រូគង្វាល និងពួកគ្រូជំនួយនៅក្នុងភូមិរបស់យើង បានដឹងអំពីសេចក្ដីជំនឿរបស់ខ្ញុំ។ នៅល្ងាចមួយ គ្រូជំនួយម្នាក់បានមកដល់ផ្ទះខ្ញុំដោយមិនបានរំពឹងទុក ហើយបានសួរខ្ញុំថា៖ «ហេតុអ្វីបានជាអ្នក និងម្ដាយរបស់អ្នកមិនមកចូលរួមពិធីថ្វាយបង្គំ?» ខ្ញុំបានប្រាប់គាត់ថា៖ «ខ្ញុំមិនទៅពួកជំនុំទៀតទេ ពីព្រោះព្រះអម្ចាស់យេស៊ូវបានយាងត្រឡប់មកវិញហើយ ទ្រង់គឺជាព្រះដ៏មានគ្រប់ព្រះចេស្ដា។ ខ្ញុំបានអានព្រះបន្ទូលរបស់ព្រះដ៏មានគ្រប់ព្រះចេស្ដាជាច្រើន ហើយខ្ញុំភ្ញាក់ផ្អើលណាស់ ខ្ញុំមិនដែលអានអ្វីដែលថ្មីស្រឡាងបែបនេះទេ។ ព្រះដ៏មានគ្រប់ព្រះចេស្ដាបានបកស្រាយសេចក្ដីអាថ៌កំបាំងជាច្រើននៅក្នុងព្រះគម្ពីរ។ ខ្ញុំបានរកឃើញថា ព្រះបន្ទូលរបស់ព្រះដ៏មានគ្រប់ព្រះចេស្ដាគឺជាសេចក្តីពិត ហើយទ្រង់គឺជាព្រះអម្ចាស់យេស៊ូវដែលយាងត្រឡប់មកវិញ ដែលពួកយើងបាននិងកំពុងទន្ទឹងរង់ចាំ»។ គាត់បានស្ដាប់ខ្ញុំនិយាយ រួចក៏ឆ្លើយតបមកវិញទាំងមន្ទិលសង្ស័យថា៖ «ព្រះអម្ចាស់យេស៊ូវបានយាងត្រឡប់មកវិញ? ម្ដេចនឹងអាចទៅរួចទៅ?» ខ្ញុំបានប្រាប់គាត់ថា៖ «ព្រះដ៏មានគ្រប់ព្រះចេស្ដាបានចាប់ផ្ដើមយុគសម័យនៃនគរព្រះ ហើយទ្រង់កំពុងធ្វើកិច្ចការថ្មី។ យុគសម័យនៃព្រះគុណបានកន្លងផុតទៅហើយ ហើយព្រះវិញ្ញាណបរិសុទ្ធលែងធ្វើកិច្ចការនៅក្នុងពួកជំនុំសាសនានានាទៀតហើយ។ វាប្រៀបដូចជាពេលដែលព្រះអម្ចាស់យេស៊ូវបានយាងមកធ្វើកិច្ចការអ៊ីចឹងដែរ។ មនុស្សបានចាកចេញពីព្រះវិហារ ហើយដើរតាមទ្រង់។ ឥឡូវនេះ យើងត្រូវដើរឲ្យទាន់កិច្ចការថ្មីរបស់ព្រះជាម្ចាស់ ដើម្បីទទួលបានការសង្គ្រោះដោយព្រះជាម្ចាស់នៅគ្រាចុងក្រោយ»។ ដោយឃើញថាខ្ញុំប្ដេជ្ញាចិត្តជឿលើព្រះដ៏មានគ្រប់ព្រះចេស្ដា គាត់ក៏និយាយថាខ្ញុំនឹងត្រូវបានបណ្ដេញចេញ រួចគាត់ក៏ដើរចេញទៅ។ បន្ទាប់ពីនោះមក គ្រូគង្វាល និងពួកគ្រូជំនួយ បានទៅរំខានគ្រួសារមួយ ដែលទើបតែទទួលយកកិច្ចការនៅគ្រាចុងក្រោយរបស់ព្រះជាម្ចាស់។ គ្រូគង្វាលបាននិយាយទៅកាន់ពួកគេថា៖ «អ្នកបានចូលរួមជាមួយពួកជំនុំនៃព្រះដ៏មានគ្រប់ព្រះចេស្ដា ហើយមិនបានចូលរួមពិធីថ្វាយបង្គំរបស់យើងទេ។ អ្នកត្រូវបានគេបោកបញ្ឆោតហើយ ព្រះអម្ចាស់មិនទាន់យាងត្រឡប់មកវិញទេ។ ក្នុងនាមជាគ្រូគង្វាលម្នាក់ ខ្ញុំដឹងអ្វីៗទាំងអស់នៅក្នុងព្រះគម្ពីរ។ ប្រសិនបើព្រះដ៏មានគ្រប់ព្រះចេស្ដាពិតជាព្រះអម្ចាស់យេស៊ូវយាងត្រឡប់មកវិញមែននោះ ខ្ញុំច្បាស់ជាដឹងអំពីរឿងនេះមិនខាន»។ គាត់ក៏បាននិយាយទៀតថា៖ «ប្រសិនបើអ្នកទទូចចង់ចាកចេញពីពួកជំនុំនេះ អ្នកត្រូវតែនិយាយនៅចំពោះមុខមនុស្សគ្រប់គ្នាថា អ្នកបានបែរខ្នងដាក់ព្រះយេស៊ូវ។ លើសពីនេះទៅទៀត ពួកជំនុំនឹងមិនផ្ដល់ជំនួយអ្វីដល់អ្នកឡើយ។ នៅថ្ងៃអាទិត្យ អ្នកត្រូវតែមកពួកជំនុំ ដើម្បីលុបឈ្មោះរបស់អ្នកចេញ ហើយប្រកាសប្រាប់ដល់សមាជិកពួកជំនុំទាំងមូល។ បើមិនដូច្នោះទេ អ្នកនឹងត្រូវបានគេបណ្ដេញចេញពីភូមិ»។ ខ្ញុំខឹងយ៉ាងខ្លាំង។ មនុស្សគ្រប់រូបមានសិទ្ធិសេរីភាពខាងជំនឿ ប៉ុន្តែពួកគេបែរជាប្រើកលល្បិចដ៏ថោកទាបបែបនេះ ដើម្បីរារាំងមនុស្សមិនឲ្យស្វែងយល់ពីផ្លូវពិតទៅវិញ។ ប្រសិនបើពួកគេជាអ្នកបម្រើដ៏ល្អ ពួកគេគួរតែមានចិត្តស្វែងរក ស្វែងយល់ថាតើពួកជំនុំនៃព្រះដ៏មានគ្រប់ព្រះចេស្ដាជាអ្វី និងពិនិត្យមើលកិច្ចការរបស់ព្រះដ៏មានគ្រប់ព្រះចេស្ដា។ ប៉ុន្តែនៅចំពោះមុខការយាងត្រឡប់មកវិញរបស់ព្រះអម្ចាស់ ពួកគេបែរជាទាស់ទទឹង និងថ្កោលទោសទាំងងងឹតងងល់ទៅវិញ។ តើពួកគេម្ដេចនឹងជាអ្នកស្វែងរកសេចក្តីពិតទៅ? ថ្ងៃបន្ទាប់ ខ្ញុំបានទៅជួបគ្រួសារដែលទទួលរងការរំខានពីសំណាក់គ្រូគង្វាលរូបនោះ។ បងប្រុសនោះបាននិយាយថា ពួកគេជឿថាព្រះដ៏មានគ្រប់ព្រះចេស្ដាគឺជាព្រះដ៏ពិត ដូច្នេះ ទោះបីជាពួកគេត្រូវបណ្ដេញចេញពីភូមិក៏ដោយ ក៏ពួកគេនៅតែបន្តជឿលើទ្រង់ដែរ។ បន្ទាប់ពីនោះមក គ្រូគង្វាលបានផ្សព្វផ្សាយពាក្យចចាមអារ៉ាមគ្មានមូលដ្ឋាន និងសេចក្ដីខុសទំនងដើម្បីរារាំងមនុស្សមិនឲ្យស្វែងយល់ពីផ្លូវពិត។ នេះបានបង្ហាញខ្ញុំថា ការជឿលើព្រះជាម្ចាស់ និងការដើរតាមទ្រង់ មិនមែនជារឿងងាយស្រួលនោះទេ។ ព្រះអម្ចាស់យេស៊ូវត្រូវបានសាសនាយូដាគាបសង្កត់ នៅពេលទ្រង់បានយាងមកធ្វើកិច្ចការ។ ពេលនោះ មិនសូវមានមនុស្សដើរតាមទ្រង់ច្រើនប៉ុន្មានទេ។ ឥឡូវនេះ ព្រះដ៏មានគ្រប់ព្រះចេស្ដាបានយាងមកធ្វើកិច្ចការ ហើយទ្រង់ក៏ត្រូវបានពិភពសាសនាគាបសង្កត់់ផងដែរ។ មនុស្សភាគច្រើនជឿ និងស្ដាប់តាមពួកបព្វជិត ហើយមិនព្រមទទួលយកការយាងមករបស់ព្រះអម្ចាស់ឡើយ។ នោះក៏បានបញ្ជាក់យ៉ាងច្បាស់នូវការពិតមួយសម្រាប់ខ្ញុំផងដែរ៖ ផ្លូវពិតតែងតែរងការគាបសង្កត់តាំងពីសម័យបុរាណមកម្ល៉េះ។ មានមនុស្សតិចតួចណាស់ដែលទទួលយកផ្លូវពិត និងដើរតាមព្រះជាម្ចាស់ ខណៈដែលមនុស្សជាច្រើនថ្វាយបង្គំមនុស្ស និងដើរតាមពួកគ្រូគង្វាលនៅក្នុងសាសនា។ ទោះបីជាគ្រូគង្វាលបានរារាំង និងធ្វើទុក្ខបុកម្នេញពួកយើងក៏ដោយ ក៏ពួកយើងបានទទួលយកផ្លូវពិត និងបានរកឃើញផ្លូវនៃជីវិតអស់កល្បរួចទៅហើយ។ ពួកយើងមានពរមែន។ ការយល់ដឹងពីរឿងនេះ បានធ្វើឲ្យខ្ញុំកាន់តែមានសេចក្ដីជំនឿរឹងមាំក្នុងការដើរតាមព្រះដ៏មានគ្រប់ព្រះចេស្ដា។

ក្រោយមក គាត់បានរាយការណ៍អំពីសេចក្ដីជំនឿរបស់ខ្ញុំលើព្រះដ៏មានគ្រប់ព្រះចេស្ដា ទៅកាន់សមាគមពួកជំនុំ។ នៅល្ងាចមួយ គាត់បានមកផ្ទះរបស់ខ្ញុំ ដោយនាំមនុស្សមួយក្រុមមកជាមួយ។ គាត់ប្រាប់ឱ្យខ្ញុំទៅផ្ទះរបស់គ្រូជំនួយម្នាក់ និងពន្យល់ឱ្យបានច្បាស់អំពីសេចក្ដីជំនឿរបស់ខ្ញុំលើព្រះដ៏មានគ្រប់ព្រះចេស្ដា ដល់ពួកបព្វជិត និងអ្នករួមការងារទាំងអស់។ ពួកគេពិតជាអាក្រក់ណាស់ ដោយប្រឆាំង និងថ្កោលទោសកិច្ចការនៅគ្រាចុងក្រោយរបស់ព្រះជាម្ចាស់។ ខ្ញុំមិនមានភាពក្លាហានក្នុងការប្រឈមមុខជាមួយពួកគេទេ។ ប៉ុន្តែខ្ញុំដឹងថា ប្រសិនបើខ្ញុំមិនទៅជួបពួកគេទេ ពួកគេច្បាស់ជាប្រឌិតពាក្យចចាមអារ៉ាមគ្មានមូលដ្ឋានថែមទៀតមិនខាន។ ព្រះជាម្ចាស់បានប្រទានព្រះគុណដល់ខ្ញុំ ដោយអនុញ្ញាតឲ្យខ្ញុំបានឮព្រះសូរសៀងរបស់ទ្រង់ និងយល់ពីសេចក្តីពិតមួយចំនួន។ ឥឡូវនេះ ដោយសារទ្រង់ត្រូវការឲ្យខ្ញុំធ្វើបន្ទាល់អំពីកិច្ចការរបស់ទ្រង់ ខ្ញុំមិនអាចរត់គេចបានទេ។ ដូច្នេះ ខ្ញុំក៏បានអធិដ្ឋានថា៖ «ឱព្រះដ៏មានគ្រប់ព្រះចេស្ដា សូមទ្រង់ណែនាំទូលបង្គំ និងប្រទានព្រះបន្ទូលដែលទូលបង្គំត្រូវការ ដើម្បីឲ្យទូលបង្គំមានសេចក្ដីជំនឿក្នុងការធ្វើបន្ទាល់អំពីកិច្ចការរបស់ទ្រង់»។ ពេលខ្ញុំទៅដល់ផ្ទះរបស់គ្រូជំនួយនោះ ខ្ញុំបានអង្គុយលើកៅអីមួយ ហើយឃើញមនុស្សជាងដប់នាក់អង្គុយជុំវិញខ្ញុំ ក្នុងនោះរួមមានគ្រូគង្វាលប្រាំនាក់មកពីសមាគមពួកជំនុំ ព្រមទាំងពួកបព្វជិតប្រចាំភូមិ និងសមាជិកពួកជំនុំមួយចំនួនផងដែរ។ ការឃើញមនុស្សច្រើនបែបនេះ ធ្វើឲ្យខ្ញុំមានអារម្មណ៍ភ័យញញើតម្ដងទៀត ពីព្រោះខ្ញុំមិនដឹងថានឹងមានរឿងអ្វីកើតឡើងបន្ទាប់ទៀតនោះទេ។ ខ្ញុំបានអធិដ្ឋានទៅកាន់ព្រះជាម្ចាស់នៅក្នុងចិត្តឥតឈប់ឈរ ដើម្បីឲ្យទ្រង់ជួយឲ្យខ្ញុំស្ងប់ចិត្ត។ បន្តិចម្ដងៗ ខ្ញុំលែងសូវមានអារម្មណ៍ភ័យខ្លាចទៀតហើយ ពីព្រោះខ្ញុំដឹងថា ព្រះដ៏មានគ្រប់ព្រះចេស្ដាគង់នៅជាមួយខ្ញុំ។ គ្រូគង្វាលវ័យចំណាស់ម្នាក់របស់សមាគមពួកជំនុំ បានសួរខ្ញុំយ៉ាងម៉ឺងម៉ាត់ថា៖ «ហេតុអ្វីបានជាអ្នក ម្ដាយរបស់អ្នក និងយាយរបស់អ្នកមិនមកចូលរួមពិធីថ្វាយបង្គំ? តើអ្នកដឹងទេថាពួកជំនុំគឺជាអ្វី? តើអ្នកដឹងទេថា ការចាកចេញពីពួកជំនុំ គឺជាការក្បត់ព្រះអម្ចាស់យេស៊ូវ ហើយទ្រង់នឹងបោះបង់អ្នកចោល?» ខ្ញុំបានប្រាប់គាត់ថា៖ «ព្រះអម្ចាស់យេស៊ូវបានមានព្រះបន្ទូលប្រាប់យើងថា៖ 'ដ្បិតទីណាដែលមានមនុស្សពីរ ឬបីនាក់ជួបជុំគ្នានៅក្នុងព្រះនាមរបស់ខ្ញុំ នោះខ្ញុំគង់នៅក្នុងកណ្ដាលពួកគេ' (ម៉ាថាយ ១៨:២០)។ តើពួកជំនុំពិតគឺជាអ្វីទៅ? ដើម្បីចាត់ទុកថាជាពួកជំនុំមួយ វាមិនសំខាន់ទេថាតើមានសមាជិកប៉ុន្មាននាក់ ឬស្ថិតនៅទីណានោះ។ ទោះបីជាមានមនុស្សប៉ុន្មាននាក់ជួបជុំគ្នាក៏ដោយ ដរាបណាពួកជំនុំនោះមានកិច្ចការរបស់ព្រះវិញ្ញាណបរិសុទ្ធ មានវត្តមានរបស់ព្រះជាម្ចាស់ និងមានការផ្គត់ផ្គង់នៃសេចក្ដីពិត នោះទើបជាពួកជំនុំ។ ឥឡូវនេះ ប្រសិនបើយើងក្រឡេកមើលពួកជំនុំសព្វថ្ងៃ តើមានកិច្ចការរបស់ព្រះវិញ្ញាណបរិសុទ្ធដែរឬទេ? តើការអានព្រះបន្ទូលរបស់ព្រះជាម្ចាស់នាំមកនូវការបំភ្លឺដែរឬទេ? តើកម្មវិធីថ្វាយបង្គំគួរឲ្យត្រេកអរដែរឬទេ ហើយតើកម្មវិធីទាំងនោះផ្ដល់ការផ្គត់ផ្គង់ដែរឬទេ? ពួកគ្រូគង្វាលគ្រាន់តែផ្សាយអំពីរឿងដដែលៗ ហើយវាមិនបានជួយមនុស្សនៅក្នុងការដេញតាមរបស់ពួកគេ ដើម្បីស្គាល់ព្រះអម្ចាស់ទាល់តែសោះ។ អ្នកជឿមិនអាចទទួលបានការផ្គត់ផ្គង់ជីវិតណាមួយឡើយ។ ពួកគេទន់ខ្សោយ និងអវិជ្ជមាន ដេញតាមទ្រព្យសម្បត្តិ ហើយសោយសុខនឹងរឿងលោកីយ៍។ ពួកជំនុំសព្វថ្ងៃនេះគឺប្រៀបដូចជាព្រះវិហារនៅសម័យព្រះអម្ចាស់យេស៊ូវអ៊ីចឹងដែរ គឺបានបាត់បង់កិច្ចការរបស់ព្រះវិញ្ញាណបរិសុទ្ធ ហើយមិនអាចហៅថាជាពួកជំនុំពិតបានឡើយ។ តើហេតុអ្វីបានជាពួកយើងចង់ជឿលើព្រះដ៏មានគ្រប់ព្រះចេស្ដានៅពេលនេះ ហើយឈប់ចូលរួមពិធីថ្វាយបង្គំ? នោះក៏ព្រោះតែអ្វីៗគ្រប់យ៉ាងដែលព្រះដ៏មានគ្រប់ព្រះចេស្ដាបានសម្ដែងចេញ សុទ្ធតែជាសេចក្តីពិត។ ទ្រង់បានបើកសម្ដែងសេចក្ដីអាថ៌កំបាំងដែលលាក់កំបាំងជាច្រើននៃព្រះគម្ពីរ។ ការអានព្រះបន្ទូលរបស់ព្រះដ៏មានគ្រប់ព្រះចេស្ដាពិតជាបានធ្វើឱ្យខ្ញុំយល់ដឹងច្រើនមែន ធ្វើឲ្យចិត្តខ្ញុំភ្លឺស្វាង និងចិញ្ចឹមវិញ្ញាណរបស់ខ្ញុំ។ នេះហើយគឺជាលទ្ធផលនៃកិច្ចការរបស់ព្រះវិញ្ញាណបរិសុទ្ធ។ ព្រះដ៏មានគ្រប់ព្រះចេស្ដាគឺជាការលេចមកនៃព្រះដ៏ពិត ហើយពួកជំនុំនៃព្រះដ៏មានគ្រប់ព្រះចេស្ដាគឺជាពួកជំនុំពិត។ សព្វថ្ងៃនេះ អ្នកជឿពិតជាច្រើនមកពីសាសនា និងនិកាយផ្សេងៗ ដែលទន្ទឹងរង់ចាំការយាងមករបស់ព្រះអម្ចាស់ កំពុងអានព្រះបន្ទូលរបស់ព្រះដ៏មានគ្រប់ព្រះចេស្ដានៅលើអ៊ីនធឺណិត តាមរយៈមធ្យោបាយផ្សេងៗ។ ពួកគេមានភាពប្រាកដប្រជាថា នេះគឺជាព្រះសូរសៀងរបស់ព្រះជាម្ចាស់។ ហេតុអ្វីបានជាអ្នកមិនព្រមស្វែងរក និងពិនិត្យមើលរឿងនេះ? ពួកអ្នកគឺជាគ្រូគង្វាល ជាអ្នកអធិប្បាយនៅក្នុងពួកជំនុំ។ អ្នកគួរតែនាំមុខក្នុងការដឹកនាំអ្នកជឿ ឲ្យស្វាគមន៍ព្រះអម្ចាស់។ នោះទើបហៅថាការទទួលខុសត្រូវចំពោះជីវិតរបស់ពួកគេ!» ពេលខ្ញុំនិយាយចប់ ពួកគេទាំងអស់គ្នាក៏ស្ងាត់មាត់ឈឹង។

ក្រោយមក គ្រូគង្វាលនោះក៏បានសួរខ្ញុំថា៖ «អ្នកនិយាយថាព្រះអម្ចាស់យេស៊ូវបានយាងត្រឡប់មកវិញហើយ។ តើអ្នកដឹងដោយរបៀបណា?» បន្ទាប់មក គាត់បានបើកព្រះគម្ពីរ ហើយចង្អុលទៅខគម្ពីរមួយ រួចប្រាប់ខ្ញុំថា៖ «ព្រះគម្ពីរចែងថា៖ 'ប៉ុន្តែ ចំពោះថ្ងៃ និងពេលកំណត់នោះ គឺគ្មានមនុស្សណាម្នាក់ដឹងឡើយ សូម្បីតែពួកទេវតានៃស្ថានសួគ៌ និងព្រះរាជបុត្រាក៏មិនជ្រាបផង គឺមានតែព្រះវរបិតារបស់ខ្ញុំមួយប៉ុណ្ណោះដែលជ្រាប' (ម៉ាថាយ ២៤:៣៦)។ នេះមានន័យថា គ្មាននរណាម្នាក់នឹងដឹងទេ នៅពេលដែលព្រះអម្ចាស់យាងមក។ ដូច្នេះ តើអ្នកដឹងដោយរបៀបណា?» ខ្ញុំបានប្រាប់គាត់ថា៖ «ប្រសិនបើគ្មាននរណាម្នាក់ដឹងសោះថា ទ្រង់បានយាងមកហើយនោះ តើយើងនឹងទទួលស្វាគមន៍ទ្រង់ដោយរបៀបណាទៅ? ព្រះគម្ពីរដែលចែងថា 'ប៉ុន្តែ ចំពោះថ្ងៃ និងពេលកំណត់នោះ គឺគ្មានមនុស្សណាម្នាក់ដឹងឡើយ' គឺមានន័យថា គ្មាននរណាម្នាក់ដឹងពីពេលវេលានៃការយាងមករបស់ទ្រង់នោះទេ ប៉ុន្តែ ទ្រង់នឹងមានព្រះបន្ទូល បន្ទាប់ពីទ្រង់យាងមក។ ទ្រង់នឹងលេចមកដើម្បីបំពេញកិច្ចការរបស់ទ្រង់។ ពេលយើងឮព្រះសូរសៀងរបស់ព្រះអម្ចាស់ និងឃើញសេចក្តីពិតដែលទ្រង់បានសម្ដែងចេញ តើយើងមិនដឹងទេឬអីថា ទ្រង់បានយាងត្រឡប់មកវិញហើយនោះ? វាដូចទៅនឹងព្រះអម្ចាស់យេស៊ូវបានមានបន្ទូលថា៖ 'លុះកណ្ដាលអធ្រាត ក៏មានសម្រែកបន្លឺឡើងថា មើលណ៎ កូនកម្លោះមកដល់ហើយ ចូរអ្នករាល់គ្នា ចេញទៅទទួលលោកចុះ' (ម៉ាថាយ ២៥:៦)។ 'មើល ខ្ញុំឈរនៅមាត់ទ្វារទាំងគោះ ប្រសិនបើអ្នកណា ឮសំឡេងខ្ញុំ ហើយបើកទ្វារឲ្យខ្ញុំ នោះខ្ញុំនឹងចូលទៅឯអ្នកនោះ រួចបរិភោគជាមួយអ្នកនោះ ហើយអ្នកនោះ ក៏បរិភោគជាមួយនឹងខ្ញុំដែរ' (វិវរណៈ ៣:២០)។ ដូច្នេះ គន្លឹះដើម្បីស្វាគមន៍ព្រះអម្ចាស់ គឺត្រូវស្ដាប់ព្រះសូរសៀងរបស់ទ្រង់។ ប្រសិនបើយើងឮនរណាម្នាក់ស្រែកប្រាប់ថា កូនកំលោះបានមកដល់ហើយ ពោលគឺធ្វើបន្ទាល់ថា ព្រះអម្ចាស់បានយាងត្រឡប់មកវិញហើយនោះ យើងគួរតែចេញទៅទទួលទ្រង់ ហើយស្ដាប់ព្រះសូរសៀងរបស់ព្រះអម្ចាស់ដោយចិត្តរាបទាប។ មានតែមនុស្សបែបនេះទេ ទើបជាស្រីក្រមុំដែលមានប្រាជ្ញា ដែលអាចស្វាគមន៍ព្រះអម្ចាស់ និងចូលរួមពិធីជប់លៀងជាមួយទ្រង់បាន។ បើតាមការគិតរបស់អ្នក គ្មាននរណាម្នាក់នឹងដឹងឡើយ ទោះបីជាបន្ទាប់ពីព្រះអម្ចាស់បានយាងមកក៏ដោយ។ បើដូច្នេះមែន តើខគម្ពីរទាំងអស់នេះអាចបកស្រាយយ៉ាងដូចម្ដេច ហើយតើខគម្ពីរទាំងនេះនឹងត្រូវបានសម្រេចយ៉ាងដូចម្ដេចទៅ?» ខ្ញុំក៏បានលើកឧទាហរណ៍មួយប្រាប់ពួកគេផងដែរ។ ខ្ញុំបាននិយាយថា៖ «សូមគិតដល់ពេលដែលព្រះអម្ចាស់យេស៊ូវបានយាងមកធ្វើកិច្ចការចុះ។ ដំបូងឡើយ គ្មាននរណាម្នាក់ទទួលស្គាល់ទ្រង់ថាជាព្រះជាម្ចាស់ឡើយ។ នៅពេលទ្រង់ចាប់ផ្ដើមធ្វើកិច្ចការ និងមានព្រះបន្ទូល ព្រះវិញ្ញាណបរិសុទ្ធបានធ្វើបន្ទាល់ថា៖ 'នេះគឺជាបុត្រស្ងួនភ្ងារបស់ខ្ញុំ ខ្ញុំសព្វព្រះទ័យនឹងទ្រង់ណាស់' (ម៉ាថាយ ៣:១៧)។ បន្ទាប់ពីនោះមក ទ្រង់ក៏ចាប់ផ្ដើមបង្ហាញទីសម្គាល់ និងមហស្ចារ្យ ប្រោសអ្នកជំងឺឲ្យជាសះស្បើយ បណ្ដេញអារក្ស ផ្សាយពីផ្លូវនៃការប្រែចិត្ត និងអត់ទោសបាបឲ្យមនុស្ស។ ទ្រង់បានចាប់ផ្ដើមកិច្ចការនៃការប្រោសលោះនៅយុគសម័យនៃព្រះគុណ។ គឺទាល់តែពេលនោះហើយ ទើបមនុស្សទទួលស្គាល់ព្រះអម្ចាស់យេស៊ូវថាជាព្រះប្រោសលោះរបស់មនុស្សជាតិ ថាជាព្រះជាម្ចាស់ផ្ទាល់។ តើសេចក្ដីជំនឿរបស់យើងលើព្រះអម្ចាស់ មិនផ្អែកលើកិច្ចការ និងព្រះបន្ទូលរបស់ទ្រង់តែមួយមុខទេឬ? មហន្តរាយដ៏ធំសម្បើមបានចាប់ផ្ដើមហើយ ទំនាយទាំងអស់អំពីការយាងមករបស់ព្រះអម្ចាស់ត្រូវបានសម្រេចហើយ។ ទ្រង់បានយាងត្រឡប់មកវិញ ហើយកំពុងធ្វើកិច្ចការ។ ទ្រង់កំពុងសម្ដែងចេញនូវសេចក្តីពិតដែលចាំបាច់ ដើម្បីបន្សុទ្ធ និងសង្គ្រោះមនុស្សជាតិ ហើយទ្រង់កំពុងធ្វើកិច្ចការនៃការជំនុំជម្រះដោយចាប់ផ្ដើមពីដំណាក់របស់ព្រះជាម្ចាស់។ ទ្រង់បានប្រោសឲ្យមនុស្សមួយក្រុមក្លាយជាអ្នកឈ្នះ។ ទាំងនេះគឺជាការពិតដែលគ្មាននរណាម្នាក់អាចបដិសេធបានឡើយ។ យើងមិនអាចរង់ចាំសេចក្ដីវិនាសរបស់យើងយ៉ាងអកម្ម ដោយវាយតម្លៃកិច្ចការរបស់ព្រះជាម្ចាស់ ផ្អែកលើសញ្ញាណ និងការស្រមើស្រមៃរបស់យើងនោះទេ។ បើធ្វើបែបនេះ យើងនឹងខកខានឱកាសរបស់យើង ក្នុងការទទួលស្វាគមន៍ព្រះអម្ចាស់មិនខាន»។ បន្ទាប់ពីនោះមក គ្រូគង្វាលវ័យក្មេងម្នាក់មកពីសមាគមពួកជំនុំ បានខឹងយ៉ាងខ្លាំង ហើយសួរខ្ញុំថា៖ «ព្រះដ៏មានគ្រប់ព្រះចេស្ដានេះ តើទ្រង់នៅឯណា? តើអ្នកធ្លាប់ឃើញទ្រង់ដែរឬទេ? បើមិនធ្លាប់ទេ តើអ្នកអាចប្រាកដយ៉ាងដូចម្ដេចថា ទ្រង់គឺជាព្រះអម្ចាស់យេស៊ូវដែលយាងត្រឡប់មកវិញនោះ?» ជាការឆ្លើយតប ខ្ញុំបានសួរគាត់នូវសំណួរមួយថា៖ «អ្នកជឿលើព្រះអម្ចាស់យេស៊ូវ ចុះតើអ្នកធ្លាប់ឃើញទ្រង់ដែរឬទេ? ពួកយើងគ្មាននរណាម្នាក់ធ្លាប់ឃើញព្រះអម្ចាស់ទេ ចុះហេតុអ្វីបានជាពួកយើងជឿលើទ្រង់?» ពួកគេគ្មាននរណាម្នាក់ឆ្លើយតបឡើយ។ បន្ទាប់មក ខ្ញុំបាននិយាយថា៖ «កាលពីពេលដែលព្រះអម្ចាស់យេស៊ូវកំពុងធ្វើកិច្ចការក្នុងសាច់ឈាម តើមិនមានមនុស្សជាច្រើនបានឃើញទ្រង់ទេឬ? ពួកប្រធានបូជាចារ្យ ពួកអាចារ្យ និងពួកផារិស៊ី សុទ្ធតែធ្លាប់ឃើញព្រះភក្ត្ររបស់ព្រះអម្ចាស់ ប៉ុន្តែ តើពួកគេបានទទួលស្គាល់ទ្រង់ថាជាព្រះអម្ចាស់ដែរឬទេ? តើពួកគេបានដើរតាមទ្រង់ដែរឬទេ? ពួកគេមិនត្រឹមតែមិនបានដើរតាមទ្រង់ប៉ុណ្ណោះទេ ប៉ុន្តែពួកគេថែមទាំងបានថ្កោលទោស និងបដិសេធទ្រង់ ហើយចុងក្រោយ បានយកព្រះអម្ចាស់យេស៊ូវទៅឆ្កាងទៀតផង។ តើរឿងនេះប្រាប់យើងពីអ្វី? ទោះបីជាអ្នកឃើញព្រះភក្ត្ររបស់ព្រះអម្ចាស់ក៏ដោយ ប្រសិនបើអ្នកមិនស្គាល់ទ្រង់ និងមិនអាចចំណាំព្រះសូរសៀងរបស់ទ្រង់បានទេ អ្នកនៅតែប្រឆាំងនឹងទ្រង់ ហើយត្រូវបានទ្រង់ថ្កោលទោសដដែល។ ប្រសិនបើអ្នកបានកើតក្នុងយុគសម័យនោះ ហើយអ្នកបានឃើញព្រះអម្ចាស់យេស៊ូវ និងបានស្ដាប់សេចក្ដីអធិប្បាយរបស់ទ្រង់ តើអ្នកនឹងទទួលស្គាល់ទ្រង់ថាជាព្រះគ្រីស្ទដែរឬទេ? នេះជារឿងដែលពិបាកនឹងនិយាយណាស់»។ ពេលខ្ញុំនិយាយចប់ គ្រូគង្វាលនោះក៏បានតបតវិញថា៖ «អ្នកនិយាយថាព្រះដ៏មានគ្រប់ព្រះចេស្ដាគឺជាព្រះអម្ចាស់យេស៊ូវដែលយាងត្រឡប់មកវិញ។ តើផ្អែកលើមូលដ្ឋានអ្វីទៅ?» ខ្ញុំបានឆ្លើយតបថា៖ «ព្រះអម្ចាស់យេស៊ូវបានមានបន្ទូលថា៖ 'ចៀមខ្ញុំស្ដាប់សំឡេងខ្ញុំ ហើយខ្ញុំក៏ស្គាល់ពួកវាដែរ ហើយពួកវាក៏ដើរតាមខ្ញុំផង' (យ៉ូហាន ១០:២៧)។ ដើម្បីកំណត់ថាតើព្រះដ៏មានគ្រប់ព្រះចេស្ដាគឺជាការលេចមកនៃព្រះជាម្ចាស់ឬអត់នោះ គន្លឹះសំខាន់គឺត្រូវមើលថាតើព្រះបន្ទូលរបស់ទ្រង់ គឺជាសេចក្តីពិតដែរឬទេ។ ខ្ញុំនឹងអានព្រះបន្ទូលរបស់ព្រះដ៏មានគ្រប់ព្រះចេស្ដាឲ្យអ្នកស្ដាប់ ហើយអ្នកអាចពិចារណាមើលថា តើនេះគឺជាព្រះសូរសៀងរបស់ព្រះជាម្ចាស់ដែរឬទេ។ បន្ទាប់មក អ្នកនឹងដឹងថាតើព្រះដ៏មានគ្រប់ព្រះចេស្ដា គឺជាព្រះអម្ចាស់យេស៊ូវដែលយាងត្រឡប់មកវិញឬអត់ហើយ»។ បន្ទាប់មក ខ្ញុំក៏បានអានព្រះបន្ទូលរបស់ព្រះដ៏មានគ្រប់ព្រះចេស្ដាពីរបីវគ្គនៅក្នុងទូរសព្ទរបស់ខ្ញុំ ឲ្យពួកគេស្ដាប់។

ព្រះដ៏មានគ្រប់ព្រះចេស្ដាមានបន្ទូលថា៖ «នៅទូទាំងចក្រវាល ខ្ញុំកំពុងធ្វើកិច្ចការរបស់ខ្ញុំ ហើយនៅទិសខាងកើត សំឡេងផ្គរលាន់យ៉ាងកងរំពងបន្លឺឡើងឥតឈប់ឈរ ធ្វើឲ្យរញ្ជួយគ្រប់ជាតិសាសន៍ និងគ្រប់និកាយទាំងអស់។ គឺជាសូរសៀងរបស់ខ្ញុំ ដែលបាននាំមនុស្សទាំងអស់មកដល់សព្វថ្ងៃនេះ។ ខ្ញុំធ្វើឲ្យមនុស្សទាំងអស់ត្រូវបានយកឈ្នះដោយសារសូរសៀងរបស់ខ្ញុំ ឲ្យធ្លាក់ចូលទៅក្នុងអូរនេះ និងត្រឡប់មកចុះចូលនៅចំពោះមុខខ្ញុំ ពីព្រោះខ្ញុំបានដកយកសិរីរុងរឿងរបស់ខ្ញុំពីផែនដីទាំងមូលជាយូរមកហើយ ហើយបានបញ្ចេញវាម្តងទៀតនៅទិសខាងកើត។ តើអ្នកណាមិនប្រាថ្នាចង់ឃើញសិរីរុងរឿងរបស់ខ្ញុំ? តើអ្នកណាមិនទន្ទឹងរង់ចាំដោយអន្ទះសានូវការយាងត្រឡប់មកវិញរបស់ខ្ញុំ? តើអ្នកណាមិនស្រេកឃ្លានចង់ឲ្យខ្ញុំលេចមកម្តងទៀត? តើអ្នកណាមិននឹកនាភាពគួរឲ្យស្រឡាញ់របស់ខ្ញុំ? តើមានអ្នកណាដែលមិនមករកពន្លឺ? តើមានអ្នកណាដែលមិនគយគន់ភាពបរិបូរណ៍នៃស្រុកកាណាន? តើអ្នកណាមិនប្រាថ្នាចង់ឲ្យព្រះដ៏ប្រោសលោះយាងត្រឡប់មកវិញ? តើអ្នកណាមិនកោតស្ញប់ស្ញែងដល់ព្រះអង្គដែលមានព្រះចេស្ដាដ៏មហិមា? សូរសៀងរបស់ខ្ញុំនឹងត្រូវបានផ្សព្វផ្សាយនៅទូទាំងផែនដី។ ខ្ញុំនឹងបន្លឺសូរសៀង ហើយមានបន្ទូលកាន់តែច្រើនទៅកាន់រាស្ដ្ររើសតាំងរបស់ខ្ញុំ ប្រៀបដូចជាផ្គរលាន់ដ៏ខ្លាំងក្លាដែលធ្វើឲ្យរញ្ជួយភ្នំ និងទន្លេ។ ខ្ញុំមានបន្ទូលទៅកាន់ចក្រវាលទាំងមូល និងទៅកាន់មនុស្សជាតិ។ ហេតុនេះ ព្រះបន្ទូលចេញពីមាត់ខ្ញុំបានក្លាយជាកំណប់ទ្រព្យរបស់មនុស្ស ហើយមនុស្សទាំងអស់ស្រឡាញ់ព្រះបន្ទូលរបស់ខ្ញុំ។ ផ្លេកបន្ទោរបញ្ចេញពន្លឺចេញពីទិសខាងកើតរហូតដល់ទិសខាងលិច។ ព្រះបន្ទូលរបស់ខ្ញុំគឺបែបនេះ ដែលមនុស្សមិនចង់ឃ្លាតចេញពីព្រះបន្ទូលទាំងនោះឡើយ ហើយក៏ជាព្រះបន្ទូលដែលមនុស្សមិនអាចស្ទង់បានដែរ ហើយរឹតតែខ្លាំងជាងនេះទៅទៀត ព្រះបន្ទូលទាំងនោះនាំឲ្យមនុស្សមានសេចក្តីអំណរ។ ប្រៀបដូចជាទារកទើបនឹងកើត មនុស្សទាំងអស់មានអារម្មណ៍ត្រេកអរនិងរីករាយ ហើយអបអរសាទរការយាងមកដល់របស់ខ្ញុំ។ តាមរយៈសូរសៀងរបស់ខ្ញុំ ខ្ញុំនឹងនាំមនុស្សទាំងអស់មកនៅចំពោះមុខខ្ញុំ។ ចាប់ពីពេលនោះមក ខ្ញុំនឹងចូលទៅក្នុងចំណោមមនុស្សជាផ្លូវការ ដើម្បីឲ្យពួកគេមកថ្វាយបង្គំខ្ញុំ។ ដោយសារសិរីរុងរឿងដែលខ្ញុំបញ្ចេញ និងព្រះបន្ទូលចេញពីមាត់ខ្ញុំ ខ្ញុំនឹងធ្វើឲ្យមនុស្សទាំងអស់មកនៅចំពោះមុខខ្ញុំ ហើយឃើញថាផ្លេកបន្ទោរភ្លឺចេញពីទិសខាងកើត ថាខ្ញុំបានយាងចុះមកលើ 'ភ្នំដើមអូលីវ' នៅទិសខាងកើត ហើយបានមកដល់ផែនដីជាយូរមកហើយ និងថាខ្ញុំលែងជាបុត្ររបស់ជនជាតិយូដាទៀតហើយ តែជាផ្លេកបន្ទោរនៃទិសខាងកើតវិញ។ ពីព្រោះខ្ញុំបានរស់ពីសុគតឡើងវិញជាយូរមកហើយ ហើយបានចាកចេញពីកណ្តាលចំណោមមនុស្សជាតិ រួចបានលេចមកម្តងទៀតដោយសិរីរុងរឿងនៅក្នុងចំណោមមនុស្ស។ ខ្ញុំគឺជាព្រះអង្គដែលត្រូវបានគេថ្វាយបង្គំរាប់មិនអស់តាំងពីច្រើនយុគសម័យកន្លងមក ហើយខ្ញុំក៏ជាទារកដែលត្រូវបានបោះបង់ចោលដោយជនជាតិអ៊ីស្រាអែលរាប់មិនអស់តាំងពីច្រើនយុគសម័យកន្លងមកដែរ។ រឹតតែខ្លាំងជាងនេះទៅទៀត ខ្ញុំគឺជាព្រះដ៏មានគ្រប់ព្រះចេស្ដាដែលពេញដោយសិរីល្អនៃយុគសម័យបច្ចុប្បន្ននេះ! ចូរឲ្យមនុស្សទាំងអស់មកនៅចំពោះបល្ល័ង្ករបស់ខ្ញុំ ហើយឃើញព្រះភក្ត្រដ៏រុងរឿងរបស់ខ្ញុំ ឮព្រះសូរសៀងរបស់ខ្ញុំ និងឃើញពីកិច្ចការរបស់ខ្ញុំ។ នេះគឺជាបំណងព្រះហឫទ័យរបស់ខ្ញុំទាំងមូល ជាទីបញ្ចប់ និងជាចំណុចកំពូលនៃផែនការរបស់ខ្ញុំ ក៏ដូចជាគោលបំណងនៃការគ្រប់គ្រងរបស់ខ្ញុំដែរ ពោលគឺដើម្បីឲ្យជាតិសាសន៍ជាច្រើនថ្វាយបង្គំខ្ញុំ ឲ្យមាត់ជាច្រើនទទួលស្គាល់ខ្ញុំ ឲ្យមនុស្សជាច្រើនដាក់សេចក្តីជំនឿរបស់ខ្លួនមកលើខ្ញុំ និងឲ្យរាស្ដ្ររើសតាំងរបស់ខ្ញុំជាច្រើនចុះចូលនឹងខ្ញុំ!» («ស្នូរផ្គរលាន់ទាំងប្រាំពីរ៖ ថ្លែងទំនាយថា ដំណឹងល្អនៃនគរព្រះ នឹងផ្សាយទៅពាសពេញចក្រវាល» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «ព្រះគ្រីស្ទនៃគ្រាចុងក្រោយ នាំយកទាំងជីវិត ហើយនាំយកទាំងមាគ៌ានៃសេចក្ដីពិតដ៏ឋិតថេរ និងអស់កល្បជានិច្ចមកជាមួយ។ សេចក្ដីពិតនេះ ជាផ្លូវដែលមនុស្សទទួលបានជីវិត និងជាផ្លូវតែមួយគត់ ដែលឱ្យមនុស្សបានស្គាល់ព្រះជាម្ចាស់ ហើយត្រូវបានព្រះជាម្ចាស់សព្វព្រះទ័យ។ បើអ្នកមិនស្វែងរកមាគ៌ាជីវិតដែលត្រូវបានផ្គត់ផ្គង់ដោយព្រះគ្រីស្ទនៃគ្រាចុងក្រោយទេ នោះអ្នកនឹងមិនអាចទទួលបានការសព្វព្រះហឫទ័យពីព្រះយេស៊ូវជាដាច់ខាត ហើយនឹងមិនមានលក្ខណៈសម្បត្តិគ្រប់គ្រាន់ដើម្បីចូលទៅក្នុងខ្លោងទ្វារនៃនគរស្ថានសួគ៌បានឡើយ ពីព្រោះអ្នកគឺទាំងអាយ៉ង និងអ្នកទោសប្រវត្តិសាស្រ្ត។ អស់អ្នកដែលត្រូវបានគ្រប់គ្រងដោយបទប្បញ្ញត្តិ ដោយពាក្យពេចន៍ និងដោយចំណងនៃប្រវត្តិសាស្ត្រ នឹងមិនអាចទទួលបានជីវិត ហើយក៏មិនអាចទទួលបានមាគ៌ាជីវិតដ៏អស់កល្បជានិច្ចបានជាដាច់ខាត។ នេះគឺដោយសារតែអ្វីដែលពួកគេទទួលបាន គឺគ្រាន់តែជាទឹកល្អក់ដែលត្រូវបានប្រកាន់ខ្ជាប់អស់រយៈពេលរាប់ពាន់ឆ្នាំមកហើយ ជំនួសឲ្យទឹកនៃជីវិតដែលហូរចេញពីបល្ល័ង្ក។ អស់អ្នកដែលមិនត្រូវបានផ្គត់ផ្គង់ដោយទឹកនៃជីវិត នឹងនៅតែជាសាកសព ជាវត្ថុលេងរបស់សាតាំង និងជាកូនចៅនៃនរករហូតអស់កល្ប។ តើក្នុងសភាពបែបនោះ ពួកគេអាចមើលឃើញព្រះជាម្ចាស់ដោយរបៀបណា? អ្នកគ្រាន់តែស្វែងរកដើម្បីឱបក្រសោបអតីតកាល ដើម្បីឈរនៅស្ងៀម និងរក្សាអ្វីៗឱ្យនៅដដែល ហើយមិនស្វែងរកការផ្លាស់ប្ដូរស្ថានភាពបច្ចុប្បន្ន ព្រមទាំងបោះបង់អតីតកាលចោលទេ ដូច្នេះ តើអ្នកនឹងមិនប្រឆាំងនឹងព្រះជាម្ចាស់រហូតទេឬអី? ជំហានកិច្ចការរបស់ព្រះជាម្ចាស់ ទាំងខ្លាំងក្លា និងអស្ចារ្យ ប្រៀបបានទៅនឹងទឹករលកកំពុងខ្ជោលឡើង និងសំឡេងផ្គររន្ទះគ្រហឹម ប៉ុន្តែអ្នកបែរជាអង្គុយរង់ចាំសេចក្ដីវិនាសដោយអសកម្ម ទាំងតោងជាប់នឹងអ្វីដែលចាស់គំរឹល ហើយរង់ចាំសំណាងមកដល់ដោយមិនបាច់ខំ។ បើនៅតែបែបនេះ តើអ្នកអាចត្រូវបានគេចាត់ទុកថាជាអ្នកដើរតាមលំអានជើងនៃកូនចៀមយ៉ាងដូចម្ដេច?» («មានតែព្រះគ្រីស្ទនៃគ្រាចុងក្រោយទេ ទើបអាចប្រទានមាគ៌ាជីវិតអស់កល្បជានិច្ចដល់មនុស្សបាន» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។

ពួកគេទាំងអស់គ្នាក៏បានខ្សឹបខ្សៀវគ្នា ដោយទឹកមុខភ្ញាក់ផ្អើលយ៉ាងខ្លាំង។ មិនយូរប៉ុន្មាន គ្រូគង្វាលវ័យចំណាស់ម្នាក់នោះបានចង្អុលមកខ្ញុំ ហើយនិយាយថា៖ «ខ្ញុំជឿថា អ្វីដែលអ្នកទើបតែអានអម្បាញ់មិញនេះ មិនអាចជាព្រះបន្ទូលរបស់ព្រះជាម្ចាស់ឡើយ។ ព្រះបន្ទូលរបស់ព្រះជាម្ចាស់គឺពោរពេញដោយសេចក្ដីមេត្ដាករុណា ប៉ុន្តែសេចក្ដីនេះតឹងរ៉ឹងពេកហើយ។ ទាំងនេះមិនមែនជាព្រះបន្ទូលរបស់ព្រះជាម្ចាស់ទេ»។ ខ្ញុំបាននិយាយថា៖ «អ្នកគិតថា ព្រះជាម្ចាស់ពោរពេញដោយសេចក្ដីមេត្ដាករុណា ហើយទ្រង់មិនប្រើព្រះបន្ទូលតឹងរ៉ឹង ដើម្បីលាតត្រដាង និងដាក់បណ្ដាសាមនុស្សឡើយ។ តើអ្នកប្រាកដទេថា មតិនេះស្របនឹងការពិត? ព្រះអម្ចាស់យេស៊ូវបានមានព្រះបន្ទូលជាច្រើន ដែលស្ដីបន្ទោសដល់មនុស្ស។ តើអ្នកពិតជាភ្លេចហើយមែនទេ? ទ្រង់បានថ្កោលទោស និងស្ដីបន្ទោសពួកផារិស៊ី ដោយមានព្រះបន្ទូលថា៖ 'ពួកអាចារ្យ និងពួកផារិស៊ីដ៏មានពុតអើយ អ្នករាល់គ្នាត្រូវវេទនាហើយ! ព្រោះអ្នករាល់គ្នាបិទមិនឱ្យមនុស្សចូលទៅក្នុងនគរស្ថាន‌សួគ៌ឡើយ។ អ្នករាល់គ្នាមិនព្រមចូលខ្លួនឯងហើយ ថែមទាំងរាំងស្ទះអស់អ្នកដែលកំពុងចូលនោះ មិនឱ្យចូលទៀត' (ម៉ាថាយ ២៣:១៣)។ 'ពួកអាចារ្យ និងពួកផារិស៊ីដ៏មានពុតអើយ អ្នករាល់គ្នាត្រូវវេទនាហើយ! ព្រោះអ្នករាល់គ្នាខំធ្វើដំណើរតាមផ្លូវទឹក និងផ្លូវគោក ដើម្បីបានមនុស្សម្នាក់ចូលសាសនា តែកាលណាគេចូលសាសនាហើយ អ្នករាល់គ្នាបែរជាធ្វើឱ្យគេអាក្រក់សមនឹងធ្លាក់នរក ជាងអ្នករាល់គ្នាមួយទ្វេជាពីរ' (ម៉ាថាយ ២៣:១៥)។ នៅមានព្រះបន្ទូលបែបនេះជាច្រើនទៀត។ នេះបញ្ជាក់ថា និស្ស័យរបស់ព្រះជាម្ចាស់មិនត្រឹមតែមានសេចក្ដីមេត្ដាករុណា និងសេចក្ដីស្រឡាញ់ប៉ុណ្ណោះទេ ប៉ុន្តែក៏មានតេជានុភាព និងសេចក្ដីក្រោធផងដែរ។ យើងមិនអាចវាស់ស្ទង់កិច្ចការ និងព្រះបន្ទូលរបស់ព្រះជាម្ចាស់ ផ្អែកលើសញ្ញាណ និងការស្រមើស្រមៃផ្ទាល់ខ្លួនរបស់យើងបានឡើយ។ ធ្វើបែបនេះ គឺប្រព្រឹត្តកំហុសនៃការវិនិច្ឆ័យ និងដាក់កំហិតលើព្រះជាម្ចាស់ហើយ»។ ខ្ញុំបានបន្តទៀតថា៖ «ព្រះគម្ពីរក៏បានទាយអំពីកិច្ចការនៃការជំនុំជម្រះរបស់ព្រះជាម្ចាស់នៅគ្រាចុងក្រោយផងដែរ៖ 'ដ្បិតនឹងមានវេលាមកដល់ ជាគ្រាដែលការជំនុំជម្រះត្រូវចាប់ផ្ដើមនៅឯដំណាក់របស់ព្រះជាម្ចាស់' (១ ពេត្រុស ៤:១៧)។ ព្រះជាម្ចាស់សម្ដែងចេញនូវសេចក្តីពិត និងជំនុំជម្រះមនុស្សជាតិនៅគ្រាចុងក្រោយ ដោយបែងចែកមនុស្សទាំងអស់ទៅតាមប្រភេទរៀងៗខ្លួន ហើយញែកចៀមចេញពីពពែ ស្រូវសាលីចេញពីស្រងែ និងអ្នកបម្រើល្អចេញពីអ្នកបម្រើអាក្រក់យ៉ាងដាច់ស្រឡះ។ ប្រសិនបើព្រះជាម្ចាស់យាងមកធ្វើកិច្ចការនៅគ្រាចុងក្រោយ ហើយនៅតែពោរពេញដោយសេចក្ដីមេត្ដាករុណា និងសេចក្ដីស្រឡាញ់ ដោយគ្មានការជំនុំជម្រះដ៏សុចរិត និងបណ្ដាសាទេនោះ ដូច្នេះ តើពេលណាទើបយុគសម័យនេះអាចឈានដល់ទីបញ្ចប់ទៅ?» បន្ទាប់មក ខ្ញុំបានអានព្រះបន្ទូលរបស់ព្រះដ៏មានគ្រប់ព្រះចេស្ដាមួយវគ្គទៀតឲ្យពួកគេស្ដាប់។ ព្រះដ៏មានគ្រប់ព្រះចេស្ដាមានបន្ទូលថា៖ «ឧបមាថា អំឡុងគ្រាចុងក្រោយនៃការបើកសម្ដែងពីលទ្ធផលរបស់មនុស្ស ព្រះជាម្ចាស់នៅតែស្រឡាញ់មនុស្សដោយក្ដីមេត្តាករុណា និងសេចក្ដីស្រឡាញ់ឥតគណនា និងបន្តសេចក្ដីស្រឡាញ់ដល់ពួកគេ និងមិនឱ្យពួកគេស្ថិតក្រោមការជំនុំជម្រះដោយសុចរិត ប៉ុន្តែបែរជាបង្ហាញដល់ពួកគេនូវការអត់ឱន ការអត់ទ្រាំ និងការអត់ទោស និងការលើកលែងទោសដល់ពួកគេទៅវិញ មិនថាពួកគេមានបាបខ្លាំងយ៉ាងណានោះទេ គឺគ្មានការជំនុំជម្រះសុចរិតណាមួយឡើយ។ ដូច្នេះ តើពេលណាដែលការគ្រប់គ្រងទាំងអស់របស់ព្រះជាម្ចាស់ នឹងអាចចូលដល់ទីបញ្ចប់បានទៅ? តើនៅពេលណាដែលនិស្ស័យបែបនេះ នឹងអាចដឹកនាំមនុស្សទៅរកទិសដៅសមស្របរបស់មនុស្សជាតិបាន? ឧទាហរណ៍ ចៅក្រមម្នាក់ដែលមានសេចក្ដីស្រឡាញ់ចំពោះមនុស្ស ជាចៅក្រមដែលមានសេចក្ដីស្រឡាញ់ ទឹកមុខសប្បុរស និងមានសន្តានចិត្តល្អ។ គាត់ស្រឡាញ់មនុស្ស មិនខ្វល់ថាពួកគេបានប្រព្រឹត្តទោសកំហុសអ្វីឡើយ ហើយគាត់ស្រឡាញ់ និងអត់ឱនដល់មនុស្ស មិនថាពួកគេជានរណានោះទេ។ នៅក្នុងករណីនោះ តើពេលណាដែលគាត់អាចកាត់ក្ដីដោយយុត្តិធម៌បានទៅ? ក្នុងអំឡុងគ្រាចុងក្រោយ មានតែការជំនុំជម្រះដ៏សុចរិតប៉ុណ្ណោះ ទើបអាចតម្រៀបមនុស្សទៅតាមជំពូករបស់ពួកគេបាន និងនាំមនុស្សទៅកាន់ពិភពថ្មីមួយ។ តាមរបៀបនេះ យុគសម័យទាំងមូល ត្រូវបាននាំទៅរកទីបញ្ចប់តាមរយៈនិស្ស័យសុចរិតរបស់ព្រះជាម្ចាស់នៃការជំនុំជម្រះ និងការវាយផ្ចាល» («និមិត្តអំពីកិច្ចការរបស់ព្រះជាម្ចាស់ (៣)» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ក្រោយពីបានស្ដាប់រួច ពួកគេរកពាក្យតបតលែងរួច។ មួយសន្ទុះក្រោយមក គ្រូគង្វាលវ័យចំណាស់នោះបានចង្អុលមកខ្ញុំ ហើយនិយាយដោយសម្ដីគំហកថា៖ «តើអ្នកដឹងទេថា ពួកជំនុំនៃព្រះដ៏មានគ្រប់ព្រះចេស្ដាមកពីណា? គឺមកពីប្រទេសចិន ហើយត្រូវបានហាមឃាត់ដោយរដ្ឋាភិបាលចិន។ រដ្ឋាភិបាលនៃប្រទេសនោះមិនទទួលស្គាល់ថាវាជាផ្លូវពិតទេ ចុះហេតុអ្វីបានជាអ្នកជឿលើផ្លូវនេះ?» ខ្ញុំបានឆ្លើយតបដោយសួរថា៖ «តើរដ្ឋាភិបាលចិនជានរណាទៅ? តើពួកគេជាអ្នកដើរតាមព្រះជាម្ចាស់ ឬជារបបសាតាំងដែលមិនជឿថាមានព្រះ? ក្នុងនាមជាគ្រូគង្វាលម្នាក់ តើអ្នកអាចជឿពាក្យសម្ដីរបស់របបសាតាំងយ៉ាងដូចម្ដេចទៅ? នេះពិតជាល្ងង់ខ្លៅណាស់។ បើយោងតាមតក្កវិជ្ជារបស់អ្នក អ្វីក៏ដោយដែលរដ្ឋាភិបាលមិនទទួលស្គាល់ គឺមិនអាចជាផ្លូវពិតបានឡើយ។ តើនេះវាស្របនឹងការពិតដែរឬទេ? នៅពេលដែលព្រះអម្ចាស់យេស៊ូវយាងមក និងធ្វើកិច្ចការ តើទ្រង់មិនបានរងការថ្កោលទោស និងការធ្វើទុក្ខបុកម្នេញពីរដ្ឋាភិបាលទេឬ? តើទ្រង់ត្រូវបានគេឆ្កាងដោយរបៀបណា? តើមិនមែនមកពីពួកផារិស៊ីឃុបឃិតជាមួយរដ្ឋាភិបាលរ៉ូម ទើបធ្វើឲ្យព្រះអម្ចាស់យេស៊ូវត្រូវគេឆ្កាងទេឬ? បើយោងតាមតក្កវិជ្ជារបស់អ្នក អ្វីក៏ដោយដែលរដ្ឋាភិបាលធ្វើទុក្ខបុកម្នេញ និងហាមឃាត់ គឺមិនអាចជាផ្លូវពិតបានឡើយ។ បើដូច្នេះ តើអ្នកមិនគួរណាបដិសេធ និងថ្កោលទោសកិច្ចការរបស់ព្រះអម្ចាស់យេស៊ូវទេឬ? តើនេះមិនមែនជារឿងដែលគួរឲ្យអស់សំណើច និងមិនសមហេតុផលទេឬ? ព្រះគម្ពីរចែងថា៖ 'លោកីយ៍ទាំងមូលដេកនៅក្នុងសេចក្តីទុច្ចរិត' (១ យ៉ូហាន ៥:១៩)។ ពិភពលោកទាំងមូលស្ថិតនៅក្នុងកណ្ដាប់ដៃរបស់សាតាំង។ ពួកអាជ្ញាធរក៏ជាមនុស្សដែលពុករលួយដែរ តើពួកគេស្គាល់ព្រះជាម្ចាស់ដែរឬទេ? រហូតមកដល់សព្វថ្ងៃនេះ យើងមិនទាន់ឃើញមានថ្នាក់ដឹកនាំជាតិណាម្នាក់ ស្វែងយល់ពីកិច្ចការរបស់ព្រះដ៏មានគ្រប់ព្រះចេស្ដាយ៉ាងសកម្ម ឬដឹកនាំប្រជាជនឲ្យគោរពថ្វាយបង្គំទ្រង់ឡើយ។ តើរឿងនេះបង្ហាញយើងពីអ្វី? មិនថាជាប្រទេសសាសនា ឬប្រទេសដែលមិនជឿថាមានព្រះនោះទេ គ្មានអ្នកដឹកនាំណាម្នាក់ជាមនុស្សដែលស្គាល់ព្រះជាម្ចាស់ឡើយ។ តើពួកគេអាចបែងចែកផ្លូវពិតពីផ្លូវក្លែងក្លាយយ៉ាងដូចម្ដេចទៅ? ពួកគេមិនអាចធ្វើបានជាដាច់ខាត។ ការវាយតម្លៃរបស់ពួកគេលើរឿងរ៉ាវនានា គឺផ្អែកទាំងស្រុងលើតក្កវិជ្ជារបស់សាតាំង ហើយគ្មានសេចក្តីពិតសូម្បីតែបន្តិច»។ ពេលខ្ញុំនិយាយចប់ ពួកគេទាំងអស់គ្នាក៏រកពាក្យនិយាយលែងចេញ។

មួយសន្ទុះធំក្រោយមក គ្រូគង្វាលវ័យចំណាស់នោះបានចង្អុលមកខ្ញុំ ហើយនិយាយទាំងកំហឹងថា៖ «ប្រសិនបើអ្នកចាកចេញពីពួកជំនុំ ហើយមានរឿងអ្វីកើតឡើងចំពោះសមាជិកគ្រួសាររបស់អ្នក ពួកបព្វជិតនឹងមិនអធិដ្ឋានឲ្យពួកគេទេ។ ពួកគេនឹងមិនបានជាសះស្បើយឡើយ ហើយនៅពេលពួកគេស្លាប់ ព្រលឹងរបស់ពួកគេនឹងមិនបានឡើងទៅស្ថានសួគ៌ទេ។ ដល់ពេលនោះ តើអ្នកនឹងធ្វើដូចម្ដេចទៅ?» ខ្ញុំដឹងនៅក្នុងចិត្តថា គាត់កំពុងព្យាយាមប្រើប្រាស់ទំនៀមទម្លាប់ចាស់ៗក្នុងភូមិទាំងនោះ ដើម្បីគ្រប់គ្រងខ្ញុំ។ ពួកយើងធ្លាប់លើកតម្កើងពួកគ្រូគង្វាលយ៉ាងខ្លាំង ហើយពួកយើងពឹងផ្អែកលើពួកគេឲ្យអធិដ្ឋានសម្រាប់ពួកយើង។ ពួកគ្រូគង្វាលទាំងនោះត្រូវបានអ្នកជឿគោរពយ៉ាងខ្លាំង ហើយពួកយើងពឹងផ្អែកលើពួកគេចំពោះគ្រប់រឿងទាំងអស់។ ប៉ុន្តែតាំងពីបានជឿលើព្រះដ៏មានគ្រប់ព្រះចេស្ដាមក ខ្ញុំបានដឹងថា ពួកបព្វជិតមិនអាចតំណាងឲ្យព្រះជាម្ចាស់បានទេ ហើយពួកគេក៏មិនមែនជាអ្នកកំណត់ថា តើមនុស្សនឹងបានឡើងទៅកាន់ស្ថានសួគ៌ ឬយ៉ាងណាបន្ទាប់ពីស្លាប់នោះដែរ។ ដូច្នេះ ខ្ញុំបានប្រាប់ពួកគេថា៖ «ពេលមានរឿងអ្វីកើតឡើងក្នុងគ្រួសារខ្ញុំទៅថ្ងៃមុខ ពួកយើងមិនត្រូវការការអធិដ្ឋានរបស់អ្នកទេ»។ គ្រូគង្វាលវ័យក្មេងនោះបាននិយាយថា៖ «តើអ្នកនឹងធ្វើដូចម្ដេច ប្រសិនបើគ្មាននរណាម្នាក់ជួយរៀបចំបុណ្យសពឲ្យអ្នកនោះ?» ខ្ញុំបានឆ្លើយតបយ៉ាងដាច់អហង្ការថា៖ «ប្រសិនបើមាននរណាម្នាក់នៅក្នុងគ្រួសារខ្ញុំស្លាប់ យើងនឹងបញ្ចុះសពរបស់ពួកគេ។ មិនចាំបាច់រៀបចំពិធីបុណ្យសពអ្វីនោះទេ។ ព្រះគម្ពីរចែងថា៖ 'ហើយសិស្សម្នាក់ទៀតរបស់ទ្រង់បានសួរទ្រង់ថា ព្រះអម្ចាស់ សូមឲ្យទូលបង្គំទៅបញ្ចុះសពឪពុកទូលបង្គំជាមុនសិន។ តែព្រះយេស៊ូវបានមានបន្ទូលតបទៅគាត់វិញថា ចូរដើរតាមខ្ញុំ ហើយទុកឲ្យអ្នកស្លាប់បញ្ចុះសពអ្នកស្លាប់គ្នាគេចុះ' (ម៉ាថាយ ៨:២១-២២)។ រវាងសេចក្ដីស្លាប់របស់សមាជិកគ្រួសារ និងសេចក្ដីបង្គាប់របស់ព្រះអម្ចាស់ តើមួយណាសំខាន់ជាង? ព្រះអម្ចាស់បានណែនាំយើងយ៉ាងច្បាស់ ឲ្យដើរតាមទ្រង់ និងលើកតម្កើងទ្រង់ជាធំ។ នោះទើបជារឿងសំខាន់បំផុត។ ហេតុអ្វីបានជាអ្នកនៅតែជាប់ជំពាក់នឹងពិធីសាសនាដែលគ្មានន័យ ជាជាងស្វែងរកសេចក្តីពិត និងទទួលស្វាគមន៍ការយាងត្រឡប់មកវិញរបស់ព្រះអម្ចាស់? លទ្ធផល និងគោលដៅរបស់មនុស្សគឺស្ថិតនៅក្នុងព្រះហស្តរបស់ព្រះជាម្ចាស់។ គ្មានមនុស្សណាម្នាក់អាចសម្រេចរឿងទាំងនេះបានឡើយ។ ហើយមនុស្សមិនអាចឡើងទៅស្ថានសួគ៌ ត្រឹមតែតាមរយៈការអធិដ្ឋានរបស់គ្រូគង្វាលនោះទេ នេះជារឿងគួរឲ្យអស់សំណើចណាស់»។ ខ្ញុំបានបន្តទៀតថា៖ «ឥឡូវនេះ ព្រះអម្ចាស់បានយាងត្រឡប់មកវិញ ហើយបានសម្ដែងចេញនូវសេចក្តីពិតជាច្រើន។ ទ្រង់បានបង្ហាញយើងពីផ្លូវ ដើម្បីបោះបង់អំពើបាប ដើម្បីឲ្យយើងអាចត្រូវបានបន្សុទ្ធ និងសង្គ្រោះ។ ប្រសិនបើយើងមិនដើរតាមព្រះដ៏មានគ្រប់ព្រះចេស្ដា ឬមិនទទួលយកការជំនុំជម្រះ និងការបន្សុទ្ធពីព្រះបន្ទូលរបស់ទ្រង់ ប៉ុន្តែបែរជារស់នៅក្នុងពិធីសាសនាដែលគ្មានន័យទៅវិញ តើធ្វើបែបនោះពិតជាគ្រប់គ្រាន់ ដើម្បីត្រូវបានបន្សុទ្ធមែនទេ?» ពេលខ្ញុំនិយាយបែបនេះចប់ ពួកគេរកពាក្យតបតលែងរួច។ បន្ទាប់មក គ្រូគង្វាលម្នាក់ទៀតបានញញឹម ហើយនិយាយមកកាន់ខ្ញុំថា៖ «ជេម៉ុង អ្នកគឺជាមនុស្សដែលមានគុណសម្បត្តិ និងជាមនុស្សដែលចេះគិត។ ពួកជំនុំឲ្យតម្លៃអ្នកណាស់។ ប្រសិនបើអ្នកបន្តធ្វើការនៅក្នុងពួកជំនុំ ហើយនាំមនុស្សឲ្យចូលរួមបានកាន់តែច្រើន នោះពួកជំនុំនឹងកាន់តែរឹងមាំមិនខាន។ យើងអាចធ្វើកិច្ចការរបស់ព្រះជាម្ចាស់ជាមួយគ្នា នោះពិតជាអស្ចារ្យណាស់!» ខ្ញុំអាចមើលដឹងថា ពួកគេពិតជាមានពុតត្បុតខ្លាំងណាស់។ អ្វីដែលពួកគេឲ្យតម្លៃ គឺការគ្រប់គ្រងលើមនុស្សឲ្យបានកាន់តែច្រើន ពីព្រោះធ្វើបែបនោះ ពួកគេនឹងទទួលបានតង្វាយកាន់តែច្រើន។ ពួកគេមិនបានទន្ទឹងរង់ចាំការលេចមករបស់ព្រះជាម្ចាស់ឡើយ។ ខ្ញុំបានប្រាប់ពួកគេថា៖ «ការទទួលស្វាគមន៍ព្រះអម្ចាស់ គឺសំខាន់ជាងអ្វីៗទាំងអស់។ ទោះបីជាអ្នកនិយាយយ៉ាងណាក៏ដោយ ក៏ខ្ញុំមិនឈប់ដើរតាមព្រះដ៏មានគ្រប់ព្រះចេស្ដាជាដាច់ខាត! ពួកអ្នកគឺជាគ្រូគង្វាលពួកជំនុំ។ ហេតុអ្វីបានជាអ្នកមិនដឹកនាំអ្នកជឿឲ្យស្វាគមន៍ការយាងមករបស់ព្រះអម្ចាស់ តែបែរជាទាស់ទទឹង និងថ្កោលទោសទៅវិញ? តើអ្នកមិនខ្លាចការប្រឆាំងនឹងព្រះជាម្ចាស់ ហើយត្រូវទ្រង់ដាក់ទោសទេឬ?» ពេលនោះ គ្រូគង្វាលវ័យក្មេងក៏បានកាត់សម្ដីខ្ញុំទាំងខឹងសម្បារ ហើយនិយាយថា៖ «រាល់អ្វីដែលពួកយើងកំពុងធ្វើ គឺដើម្បីការពារហ្វូងចៀមរបស់យើង។ ដោយសារតែអ្នកប្ដេជ្ញាចិត្តជឿលើព្រះដ៏មានគ្រប់ព្រះចេស្ដា ពួកជំនុំនឹងបណ្ដេញអ្នកចេញ ហើយអ្នកមិនត្រូវបានអនុញ្ញាតឲ្យមកលួចចៀមរបស់យើងឡើយ!» ពេលឮគាត់និយាយបែបនេះ ខ្ញុំកាន់តែខឹង។ ព្រះអម្ចាស់បានយាងត្រឡប់មកវិញហើយ ហើយទ្រង់ចង់ស្វែងរកចៀមរបស់ទ្រង់។ ពួកអ្នកដឹកនាំពួកជំនុំទាំងនេះ គួរតែនាំមុខក្នុងការដឹកនាំអ្នកជឿឲ្យស្វែងយល់ពីផ្លូវពិត ដោយនាំយកចៀមរបស់ព្រះជាម្ចាស់មកចំពោះទ្រង់។ នេះទើបជាអ្វីដែលអ្នកបម្រើដ៏ស្មោះត្រង់គួរធ្វើ។ ប៉ុន្តែ ពួកគេមិនបានធ្វើបែបនេះទេ។ ដើម្បីការពារឋានៈ និងជីវភាពរបស់ពួកគេ ពួកគេបំភាន់ និងបោកបញ្ឆោតអ្នកជឿ ក្រោមលេសថាការពារហ្វូងចៀម ដោយអូសទាញមនុស្សឲ្យធ្វើតាមពួកគេ ព្រមទាំងប្រឆាំង និងថ្កោលទោសកិច្ចការរបស់ព្រះជាម្ចាស់។ ពួកគេពិតជាមានពុតត្បុតខ្លាំងណាស់ គឺជាអ្នកបម្រើដ៏អាក្រក់សុទ្ធសាធតែម្ដង! រឿងនេះរំឭកខ្ញុំពីព្រះបន្ទូលមួយវគ្គរបស់ព្រះដ៏មានគ្រប់ព្រះចេស្ដា៖ «សព្វថ្ងៃនេះ មនុស្សជាច្រើនបានប្រព្រឹត្តកំហុសស្រដៀងគ្នានេះដែរ។ ពួកគេប្រកាសប្រាប់ពីការលេចមករបស់ព្រះជាម្ចាស់ដែលនឹងជិតមកដល់ អស់ពីកម្លាំងរបស់ពួកគេ តែក្នុងពេលដំណាលគ្នានោះ គេបែរជាថ្កោលទោសចំពោះការលេចមករបស់ទ្រង់ទៅវិញ។ គំនិត 'មិនអាចទៅរួច' របស់ពួកគេ ដាក់កំហិតម្ដងទៀតលើការលេចមករបស់ព្រះជាម្ចាស់នៅក្នុងព្រំដែននៃការស្រមើស្រមៃរបស់ពួកគេ។ ហេតុនេះ ខ្ញុំបានឃើញមនុស្សជាច្រើនផ្ទុះសំណើចក្អាកក្អាយ និងកងរំពង ក្រោយជួបព្រះបន្ទូលរបស់ព្រះជាម្ចាស់ដោយចៃដន្យ។ ប៉ុន្តែតើសំណើចនេះខុសគ្នាពីការថ្កោលទោស និងការប្រមាថរបស់សាសន៍យូដាដែរទេ? អ្នករាល់គ្នាពុំមានការគោរពចំពោះវត្តមាននៃសេចក្តីពិតទេ ហើយអ្នកក៏មិនមានអាកប្បកិរិយាស្រេកឃ្លានសេចក្ដីពិតដែរ។ អ្វីទាំងអស់ដែលអ្នកធ្វើ គឺសិក្សាស្វែងយល់ដោយមិនរើសមុខ និងរង់ចាំដោយត្រេកអរ គ្មានការខ្វល់ខ្វាយសោះឡើយ។ តើអ្នកអាចទទួលបានអ្វីខ្លះ ពីការសិក្សាស្វែងយល់ និងការរង់ចាំបែបនេះ? តើអ្នកគិតថា អ្នកនឹងទទួលបានការដឹកនាំពីព្រះជាម្ចាស់ដោយផ្ទាល់ដែរឬទេ? ប្រសិនបើអ្នកមិនអាចយល់ពីសូរសៀងរបស់ព្រះជាម្ចាស់ តើអ្នកមានលក្ខណសម្បត្តិបែបណា ដើម្បីអាចធ្វើបន្ទាល់អំពីការលេចមករបស់ព្រះជាម្ចាស់បាន?» («ឧបសម្ព័ន្ធ ១៖ ការលេចមករបស់ព្រះជាម្ចាស់ បាននាំមកនូវយុគសម័យថ្មី» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ អ្វីដែលព្រះបន្ទូលរបស់ព្រះដ៏មានគ្រប់ព្រះចេស្ដាបានលាតត្រដាង គឺពិតជាច្បាស់លាស់ណាស់។ ពួកគ្រូគង្វាលទាំងនេះ មិនបានប្រព្រឹត្តចំពោះសេចក្តីពិត ឬកិច្ចការរបស់ព្រះជាម្ចាស់ ដោយក្ដីគោរពកោតខ្លាចសូម្បីតែបន្តិចសោះឡើយ។ ពួកគេគឺជាពួកទទឹងនឹងព្រះគ្រីស្ទ ជាអ្នកបម្រើដ៏អាក្រក់ ដែលត្រូវបានព្រះជាម្ចាស់បើកសម្ដែងនៅគ្រាចុងក្រោយ។ ពួកគេគ្មានសិទ្ធិឃើញការលេចមករបស់ព្រះជាម្ចាស់ឡើយ។ ទីបំផុត ពេលពួកគេឃើញថា ជំនឿរបស់ខ្ញុំលើព្រះដ៏មានគ្រប់ព្រះចេស្ដារឹងមាំមិនអាចរង្គោះរង្គើបាន ពួកគេក៏គ្មានជម្រើសអ្វី ក្រៅតែពីបណ្ដោយឲ្យខ្ញុំចាកចេញឡើយ។

ពួកគេបានផ្សាយសញ្ញាណ និងសេចក្ដីខុសទំនងទៅកាន់អ្នកជឿ។ ពួកគេមិនអនុញ្ញាតឲ្យអ្នកជឿទាក់ទងជាមួយអ្នកជឿនៃពួកជំនុំរបស់ព្រះដ៏មានគ្រប់ព្រះចេស្ដាទេ ហើយបានបំភាន់ពួកគេឲ្យប្រឆាំងនឹងទ្រង់។ ពួកគេបានព្រមានមនុស្សគ្រប់ៗគ្នាថា ពួកគេនឹងត្រូវបណ្ដេញចេញពីពួកជំនុំ ប្រសិនបើពួកគេដើរតាមព្រះដ៏មានគ្រប់ព្រះចេស្ដា។ មនុស្សជាច្រើនមិនហ៊ានស្វែងយល់ពីកិច្ចការនៅគ្រាចុងក្រោយរបស់ព្រះដ៏មានគ្រប់ព្រះចេស្ដាទេ ដោយសារតែការបំភាន់ និងការរារាំងរបស់ពួកគេ។ ពេលឃើញពួកបព្វជិតមានចេតនាប្រឆាំងនឹងកិច្ចការរបស់ព្រះជាម្ចាស់យ៉ាងដូច្នេះ ខ្ញុំខឹងយ៉ាងខ្លាំង ហើយខ្ញុំចង់ទៅនិយាយរកហេតុផលជាមួយពួកគេ។ ប៉ុន្តែខ្ញុំដឹងថា ការខិតខំរបស់ខ្ញុំនឹងត្រូវអសារបង់។ ខ្ញុំបានអធិដ្ឋានទៅព្រះជាម្ចាស់ ដោយទូលសូមឲ្យទ្រង់បំភ្លឺខ្ញុំ ដើម្បីឲ្យខ្ញុំដឹងថាត្រូវធ្វើអ្វីបន្តទៀត។ ក្រោយមក មានបងស្រីម្នាក់បានប្រកបគ្នាជាមួយខ្ញុំថា៖ «កាលនោះ ពួកផារិស៊ី បានទទូចឲ្យព្រះអម្ចាស់យេស៊ូវចុះពីលើឈើឆ្កាង ដើម្បីបញ្ជាក់ថាទ្រង់គឺជាព្រះមេស្ស៊ី ប៉ុន្តែ ទ្រង់មិនបានធ្វើបែបនោះទេ។ ទោះបីជាទ្រង់មិនបានបញ្ជាក់ឲ្យពួកគេឃើញក៏ដោយ តើដំណឹងល្អរបស់ទ្រង់មិនបានរីកសាយភាយពេញពិភពលោកទេឬ? អ្វីៗគ្រប់យ៉ាងត្រូវបានគ្រប់គ្រង និងចាត់ចែងដោយព្រះជាម្ចាស់។ ទ្រង់ប្រើប្រាស់ទង្វើរបស់ពួកទទឹងនឹងព្រះគ្រីស្ទទាំងនេះ ដើម្បីឲ្យយើងអាចបែងចែកល្អ និងអាក្រក់បាន។ តាមរយៈពួកគេ យើងឃើញពីរបៀបដែលសាតាំងបំភាន់មនុស្ស និងទាស់ទទឹងនឹងព្រះជាម្ចាស់។ យើងអាចមើលឃើញពីភាពអាក្រក់ និងភាពឥតអៀនខ្មាសរបស់សាតាំង ហើយស្អប់ខ្ពើមវា ព្រមទាំងបដិសេធពួកបព្វជិតសាសនាទាំងនោះ។ នោះហើយជាព្រះប្រាជ្ញាញាណរបស់ព្រះជាម្ចាស់»។ ពេលបានឮការប្រកបរបស់គាត់ ចិត្តខ្ញុំក៏ភ្លឺស្វាង ហើយខ្ញុំលែងត្រូវពួកបព្វជិតរឹតត្បិតទៀតហើយ។ ដោយសារតែពួកគ្រូគង្វាលបានហាមឃាត់ពួកជំនុំរបស់ពួកគេយ៉ាងតឹងរ៉ឹង ដូច្នេះ ពួកយើងក៏ទៅផ្សាយដំណឹងល្អនៅកន្លែងផ្សេងសិន។ មិនយូរប៉ុន្មាន មានមនុស្សជាច្រើនបានស្វែងយល់ និងទទួលយកកិច្ចការនៅគ្រាចុងក្រោយរបស់ព្រះដ៏មានគ្រប់ព្រះចេស្ដា។

បន្ទាប់ពីនោះមក ខ្ញុំបានអានព្រះបន្ទូលរបស់ព្រះដ៏មានគ្រប់ព្រះចេស្ដាពីរឬបីវគ្គទៀត។ តាមរយៈព្រះបន្ទូលទាំងនោះ ខ្ញុំបានយល់កាន់តែច្បាស់អំពីសារជាតិនៃការទាស់ទទឹងនឹងព្រះជាម្ចាស់របស់ពួកគ្រូគង្វាល។ ព្រះដ៏មានគ្រប់ព្រះចេស្ដាមានបន្ទូលថា៖ «តើអ្នករាល់គ្នាចង់ដឹងអំពីឫសគល់នៃមូលហេតុ ដែលពួកផារិស៊ីប្រឆាំងទាស់នឹងព្រះយេស៊ូវដែរឬទេ? តើអ្នករាល់គ្នាចង់ដឹងពីសារជាតិរបស់ពួកផារិស៊ីទេ? ពួកគេពោរពេញដោយការស្រមើស្រមៃអំពីព្រះមែស្ស៊ី។ ជាងនេះទៅទៀត ពួកគេបានជឿត្រឹមថា ព្រះមែស្ស៊ីនឹងយាងមក ប៉ុន្តែពួកគេមិនបានដេញតាមសេចក្ដីពិតនៃជីវិតឡើយ។ ហេតុនេះ សូម្បីសព្វថ្ងៃនេះ ក៏ពួកគេនៅតែទន្ទឹងរង់ចាំព្រះមែស្ស៊ីដែរ ដ្បិតពួកគេមិនស្គាល់ផ្លូវនៃជីវិត ហើយក៏មិនដឹងថា ផ្លូវនៃសេចក្ដីពិតនោះជាអ្វីដែរ។ អ្នករាល់គ្នានិយាយទៅមើល៍ តើមនុស្សល្ងីល្ងើ ចចេសរឹងរូស និងល្ងង់ខ្លៅបែបនេះ អាចទទួលបានព្រះពរពីព្រះជាម្ចាស់បានដោយវិធីណា? តើពួកគេអាចមើលឃើញព្រះមែស្ស៊ីដែរឬទេ? ពួកគេប្រឆាំងទាស់នឹងព្រះយេស៊ូវ ព្រោះពួកគេមិនស្គាល់ទិសដៅនៃកិច្ចការរបស់ព្រះវិញ្ញាណបរិសុទ្ធ ព្រោះពួកគេមិនស្គាល់ផ្លូវនៃសេចក្ដីពិតដែលព្រះយេស៊ូវមានព្រះបន្ទូលប្រាប់ ហើយលើសពីនេះទៅទៀត គឺមកពីពួកគេមិនយល់អំពីព្រះមែស្ស៊ី។ ហើយដោយសារតែពួកគេមិនធ្លាប់បានឃើញព្រះមែស្ស៊ី និងមិនដែលធ្លាប់បានរាប់អានជាមួយនឹងព្រះមែស្ស៊ី ទើបពួកគេបានប្រព្រឹត្តកំហុស ដោយតោងជាប់តែព្រះនាមរបស់ព្រះមែស្ស៊ី ខណៈដែលប្រឆាំងទាស់នឹងសារជាតិរបស់ព្រះមែស្ស៊ីតាមគ្រប់មធ្យោបាយដែលអាចធ្វើបាន។ សារជាតិនៃពួកផារិស៊ីនេះ គឺចចេសរឹងរូស ក្រអឺតក្រទម ហើយមិនស្ដាប់បង្គាប់សេចក្ដីពិតឡើយ។ គោលការណ៍នៃសេចក្តីជំនឿរបស់ពួកគេចំពោះព្រះជាម្ចាស់គឺ៖ ទោះបីសេចក្ដីបង្រៀនរបស់អ្នកជ្រៅជ្រះយ៉ាងណា ទោះបីជាសិទ្ធិអំណាចរបស់អ្នកខ្ពង់ខ្ពស់យ៉ាងណា ក៏អ្នកមិនមែនជាព្រះគ្រីស្ទដែរ លុះត្រាតែគេហៅអ្នកថា ព្រះមែស្ស៊ី។ តើជំនឿនេះមិនខុសទំនង និងមិនសមហេតុផលទាល់តែសោះទេឬអី?» («ទម្រាំដល់ពេលដែលអ្នកឃើញព្រះកាយខាងវិញ្ញាណរបស់ព្រះយេស៊ូវ នោះព្រះជាម្ចាស់បានបង្កើតផ្ទៃមេឃ និងផែនដីថ្មីរួចស្រេចបាត់ទៅហើយ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «មានអស់អ្នកដែលអានព្រះគម្ពីរនៅក្នុងវិហារធំៗ ហើយសូត្រអត្ថបទព្រះគម្ពីរពេញមួយថ្ងៃ ប៉ុន្តែគ្មាននរណាម្នាក់ក្នុងចំណោមពួកគេយល់ពីគោលបំណងនៃកិច្ចការរបស់ព្រះជាម្ចាស់ឡើយ ក៏គ្មាននរណាម្នាក់ក្នុងចំណោមពួកគេដែលអាចស្គាល់ព្រះជាម្ចាស់បានដែរ កុំថាឡើយមានអ្នកដែលអាចស្របតាមបំណងព្រះហឫទ័យរបស់ព្រះជាម្ចាស់បាននោះ។ ពួកគេសុទ្ធតែជាមនុស្សឥតបានការ មនុស្សថោកទាប ដែលឈរនៅទីខ្ពស់ដើម្បីប្រដៅ 'ព្រះជាម្ចាស់'។ ពួកគេគឺជាមនុស្សដែលធ្វើសកម្មភាពក្រោមស្លាកនៃព្រះជាម្ចាស់ ប៉ុន្តែមានចេតនាទាស់ទទឹងនឹងព្រះជាម្ចាស់ ជាអ្នកដែលមានឈ្មោះថាជឿលើព្រះជាម្ចាស់ ខណៈដែលពួកគេស៊ីសាច់ និងផឹកឈាមមនុស្ស។ មនុស្សបែបនេះទាំងអស់ គឺជាពួកអារក្សកំណាចដែលត្របាក់លេបព្រលឹងមនុស្ស ជាពួកមេអារក្សដែលមានចេតនារំខានមនុស្សមិនឱ្យឈានជើងចូលផ្លូវត្រូវ និងជាឧបសគ្គដែលរារាំងមនុស្សមិនឱ្យស្វែងរកព្រះជាម្ចាស់។ ពួកគេអាចនឹងមើលទៅហាក់ដូចជា 'មាំមួនខាងរូបកាយ' ប៉ុន្តែ តើអ្នកដើរតាមពួកគេម្តេចនឹងដឹងថា ពួកគេគឺជាពួកទទឹងនឹងព្រះគ្រីស្ទ ដែលដឹកនាំមនុស្សឱ្យទាស់ទទឹងនឹងព្រះជាម្ចាស់ទៅ? តើអ្នកដើរតាមពួកគេម្តេចនឹងដឹងថា ពួកគេគឺជាពួកអារក្សរស់ ដែលមានគោលបំណងតែមួយគត់គឺត្របាក់លេបព្រលឹងមនុស្សទៅ?» («អស់អ្នកដែលមិនស្គាល់ព្រះជាម្ចាស់ គឺជាអ្នកដែលទាស់ទទឹងនឹងព្រះជាម្ចាស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ខ្ញុំធ្លាប់តែគោរពពួកគ្រូគង្វាលទាំងនោះយ៉ាងខ្លាំង។ ពួកគេបានបម្រើព្រះអម្ចាស់អស់ជាច្រើនឆ្នាំ ហើយស្គាល់ព្រះគម្ពីរយ៉ាងច្បាស់។ សម្បកក្រៅ ពួកគេមើលទៅពិតជាមានសេចក្ដីស្រឡាញ់ចំពោះអ្នកដទៃណាស់។ នៅក្នុងសេចក្ដីអធិប្បាយរបស់ពួកគេ ពួកគេបានប្រាប់អ្នកជឿឲ្យប្រុងស្មារតី និងរង់ចាំការយាងមករបស់ព្រះអម្ចាស់ដោយអត់ធ្មត់ ដូច្នេះ ខ្ញុំក៏គិតថាពួកគេគឺជាអ្នកជឿពិតប្រាកដ ដែលទន្ទឹងរង់ចាំការយាងមករបស់ព្រះអម្ចាស់។ ប៉ុន្តែ ការលាតត្រដាងនៃព្រះបន្ទូលរបស់ព្រះដ៏មានគ្រប់ព្រះចេស្ដា និងអ្វីដែលការពិតបានបង្ហាញ បានលុបបំបាត់ការគិតរបស់ខ្ញុំនោះចោលទាំងស្រុង។ ពួកគេមើលទៅហាក់ដូចជាមានសេចក្ដីគោរពប្រតិបត្តិ ប៉ុន្តែនៅពេលដែលពួកគេឮថាមាននរណាម្នាក់កំពុងផ្សាយដំណឹងនៃការយាងមករបស់ព្រះអម្ចាស់ ធម្មជាតិពិតរបស់ពួកគេដែលទាស់ទទឹង និងស្អប់ព្រះជាម្ចាស់ ក៏លេចចេញមកយ៉ាងច្បាស់។ នៅពេលដែលខ្ញុំបានធ្វើបន្ទាល់ប្រាប់ពួកគេអំពីកិច្ចការនៅគ្រាចុងក្រោយរបស់ព្រះដ៏មានគ្រប់ព្រះចេស្ដា ពួកគេមានភាពក្រអឺតក្រទមយ៉ាងខ្លាំង ហើយប្រកាន់ខ្ជាប់យ៉ាងចចេសទៅនឹងអក្សរនៃព្រះគម្ពីរ។ ទោះបីជាព្រះបន្ទូលរបស់ព្រះដ៏មានគ្រប់ព្រះចេស្ដាមានសិទ្ធិអំណាច និងមានព្រះចេស្ដាប៉ុនណាក៏ដោយ ក៏ពួកគេមិនព្រមទទួលយកដែរ តែបែរជានៅតែបន្តទាស់ទទឹង និងថ្កោលទោសទៅវិញ។ ពួកគេថែមទាំងប្រើការគំរាមកំហែង និងការបំភិតបំភ័យ ដើម្បីរារាំងអ្នកជឿមិនឲ្យស្វែងយល់ពីកិច្ចការរបស់ព្រះដ៏មានគ្រប់ព្រះចេស្ដាទៀតផង។ ពួកគេមានចេតនាប្រើល្បិច ដើម្បីបញ្ឈប់មនុស្សមិនឲ្យស្វែងយល់ពីផ្លូវពិត ដើម្បីតែឋានៈ និងជីវភាពផ្ទាល់ខ្លួនរបស់ពួកគេប៉ុណ្ណោះ។ ពួកគេខ្លាចថា ប្រសិនបើមនុស្សគ្រប់គ្នាជឿលើព្រះដ៏មានគ្រប់ព្រះចេស្ដា នោះនឹងគ្មាននរណាម្នាក់ថ្វាយតង្វាយដល់ពួកគេឡើយ ហើយពួកគេនឹងបាត់បង់តំណែងរបស់ពួកគេមិនខាន។ រាល់អ្វីដែលពួកគេបានធ្វើ គឺដូចគ្នាទៅនឹងអ្វីដែលពួកផារិស៊ីបានធ្វើ ដើម្បីប្រឆាំងនឹងព្រះអម្ចាស់យេស៊ូវកាលពី ២០០០ ឆ្នាំមុនអ៊ីចឹងដែរ ដែលត្រូវបានព្រះជាម្ចាស់ថ្កោលទោស និងដាក់បណ្ដាសា។ ដូចដែលព្រះអម្ចាស់យេស៊ូវបានថ្កោលទោសពួកផារិស៊ី ដោយមានព្រះបន្ទូលថា៖ «ពួកអាចារ្យ និងពួកផារិស៊ីដ៏មានពុតអើយ អ្នករាល់គ្នាត្រូវវេទនាហើយ! ព្រោះអ្នករាល់គ្នាបិទមិនឱ្យមនុស្សចូលទៅក្នុងនគរស្ថាន‌សួគ៌ឡើយ។ អ្នករាល់គ្នាមិនព្រមចូលខ្លួនឯងហើយ ថែមទាំងរាំងស្ទះអស់អ្នកដែលកំពុងចូលនោះ មិនឱ្យចូលទៀត» (ម៉ាថាយ ២៣:១៣)។ «ពួកអាចារ្យ និងពួកផារិស៊ីដ៏មានពុតអើយ អ្នករាល់គ្នាត្រូវវេទនាហើយ! ព្រោះអ្នករាល់គ្នាខំធ្វើដំណើរតាមផ្លូវទឹក និងផ្លូវគោក ដើម្បីបានមនុស្សម្នាក់ចូលសាសនា តែកាលណាគេចូលសាសនាហើយ អ្នករាល់គ្នាបែរជាធ្វើឱ្យគេអាក្រក់សមនឹងធ្លាក់នរក ជាងអ្នករាល់គ្នាមួយទ្វេជាពីរ» (ម៉ាថាយ ២៣:១៥)។

នៅក្នុងការជជែកដេញដោលទល់មុខគ្នាជាមួយពួកគេ គឺព្រះដ៏មានគ្រប់ព្រះចេស្ដាទាំងស្រុង ដែលប្រទានកម្លាំងដល់ខ្ញុំ ហើយលទ្ធផលទាំងនេះ គឺដោយសារតែសេចក្តីពិតបន្តិចបន្តួច ដែលខ្ញុំបានរៀនពីការអានព្រះបន្ទូលរបស់ព្រះដ៏មានគ្រប់ព្រះចេស្ដា។ នេះគឺជាបទពិសោធន៍ដ៏ពិសេសមួយនៅក្នុងជីវិតរបស់ខ្ញុំ។ ប្រសិនបើខ្ញុំមិនជឿលើព្រះដ៏មានគ្រប់ព្រះចេស្ដា និងមិនបានអានព្រះបន្ទូលរបស់ទ្រង់ទេនោះ ខ្ញុំច្បាស់ជាដូចអ្នកជឿដទៃទៀត ដែលជឿលើព្រះជាម្ចាស់ ប៉ុន្តែបែរជាគោរពបូជា និងដើរតាមមនុស្សទៅវិញ។ ខ្ញុំច្បាស់ជាគ្មានការវែកញែកចំពោះពួកផារិស៊ីដែលមានពុតត្បុត និងពួកទទឹងនឹងព្រះគ្រីស្ទទាំងនោះឡើយ។ ខ្ញុំច្បាស់ជាដើរតាមផ្លូវខុស ដោយសារតែការគោរពបូជាពួកបព្វជិត ហើយច្បាស់ជាត្រូវបានព្រះជាម្ចាស់បោះបង់ចោល និងជម្រុះចោលមិនខាន។ សូមអរព្រះគុណព្រះដ៏មានគ្រប់ព្រះចេស្ដា!


៣៩. ការដោះស្រាយភាពក្រអឺតក្រទមមិនងាយស្រួលទេ

ដោយ លូកាស មកពីកូរ៉េខាងត្បូង

នៅឆ្នាំ ២០២០ ការងារផ្សាយដំណឹងល្អរបស់ពួកជំនុំយើងមិនទទួលបានលទ្ធផលល្អទេ ដូច្នេះ គ្រូជំនួយផ្នែកផ្សាយដំណឹងល្អត្រូវបាន ដកហូតតំណែង ហើយខ្ញុំត្រូវបានរើសតាំងឲ្យធ្វើជាគ្រូជំនួយផ្នែកផ្សាយដំណឹងល្អថ្មី។ ពេលឮដំណឹងនេះ ខ្ញុំមានអារម្មណ៍ទាំងបារម្ភ ទាំងសប្បាយចិត្ត ដោយគិតក្នុងចិត្តថា «ដោយសារតែបងប្អូនប្រុសស្រីបានជ្រើសរើសខ្ញុំ ការនេះមានន័យថា ខ្ញុំមានសក្ដានុពលហើយ។ ខ្ញុំបានផ្សាយដំណឹងល្អបីបួនឆ្នាំមកហើយ ប៉ុន្តែខ្ញុំមិនដែលធ្វើជាគ្រូជំនួយផ្នែកផ្សាយដំណឹងល្អពីមុនមកទេ។ ឥឡូវនេះ ទីបំផុត ខ្ញុំមានឱកាសហើយ ខ្ញុំត្រូវតែខិតខំធ្វើការ និងបង្ហាញគ្រប់គ្នាពីសមត្ថភាពរបស់ខ្ញុំ»។ នៅថ្ងៃបន្ទាប់ ខ្ញុំបានធ្វើការជាមួយបងប្អូនប្រុសស្រីក្នុងការផ្សាយដំណឹងល្អ ដោយសង្ខេប និងកែតម្រូវសេចក្ដីវៀចវេរពីការងារមុនៗជានិច្ច ហើយខ្ញុំតែងតែស្វែងរកអ្នកដទៃដើម្បី ប្រកបគ្នា អំពីបញ្ហាដែលខ្ញុំមិនយល់។ ក្រោយមកមួយរយៈ ការងារផ្សាយដំណឹងល្អមានភាពប្រសើរឡើងគួរឱ្យកត់សម្គាល់។ អ្នកដឹកនាំបានលើកទឹកចិត្តពួកយើងឲ្យបន្តធ្វើការងារឲ្យបានល្អ ហើយបងប្អូនប្រុសស្រីបានសរសើរខ្ញុំថា ជាមនុស្សប្រសប់លៃលក និងមានគុណសម្បត្តិល្អ។ ចិត្តស្រឡាញ់មុខមាត់របស់ខ្ញុំ ត្រូវបានបំពេញយ៉ាងខ្លាំង។ ខ្ញុំគិតក្នុងចិត្តថា «ដោយសារតែខ្ញុំជាអ្នកធ្វើឲ្យការងារផ្សាយដំណឹងល្អប្រែជាល្អឡើងវិញ ហាក់ដូចជាគុណសម្បត្តិរបស់ខ្ញុំពិតជាប្រសើរជាងគ្រូជំនួយផ្នែកផ្សាយដំណឹងល្អមុនឆ្ងាយណាស់»។ ខ្ញុំមានអារម្មណ៍ពេញចិត្តនឹងខ្លួនឯងខ្លាំងណាស់ ហាក់ដូចជាខ្ញុំបានក្លាយជាឆ្អឹងខ្នងនៃការងារផ្សាយដំណឹងល្អរបស់ពួកជំនុំ ហើយថា ខ្ញុំគឺជាមនុស្សដែលខ្វះមិនបាន។ បន្តិចម្ដងៗ ខ្ញុំកាន់តែមានភាពក្រអឺតក្រទមឡើងៗ ដោយមិនខ្វល់ពីយោបល់ របស់បងប្អូនប្រុសស្រី ហើយធ្វើការសម្រេចចិត្តគ្រប់យ៉ាងដោយខ្លួនឯង។ ពេលពិភាក្សាការងារ ការសម្រេចចិត្តជាញឹកញាប់ត្រូវបានយល់ព្រមដោយអ្នករាល់គ្នា ប៉ុន្តែបែរជាជាប់គាំងនៅត្រឹមខ្ញុំទៅវិញ។ ខ្ញុំតែងតែគិតថា គំនិតរបស់ខ្ញុំត្រឹមត្រូវ ហើយទទូចបដិសេធទស្សនៈរបស់ពួកគេ ហើយយកតាមគំនិតរបស់ខ្ញុំ។ ម្ដងនោះ យើងកំពុងផ្សាយដំណឹងល្អដល់គ្រូគង្វាលមកពីនិកាយសាសនាមួយ ហើយពេលគ្រូជំនួយផ្នែកផ្សាយដំណឹងល្អមុនបានដឹងរឿងនេះ គាត់បានព្រមានខ្ញុំ ថាបុគ្គលនេះមាននិស្ស័យក្រអឺតក្រទម និងមានការយល់ដឹងដែលវៀចវេរ ដែលធ្វើឲ្យគាត់ពិបាកទទួលយកផ្លូវពិត ដូច្នេះហើយ គាត់បានណែនាំឲ្យខ្ញុំផ្សាយដំណឹងល្អដល់អ្នកផ្សេងសិន។ ប៉ុន្តែខ្ញុំមិនព្រមស្តាប់ទេ ដោយគិតថា «គ្រូគង្វាលម្នាក់នេះបានជឿលើព្រះអម្ចាស់ច្រើនឆ្នាំមកហើយ ហើយមានសញ្ញាណសាសនាជាច្រើន ដូច្នេះ ជារឿងធម្មតាទេ បើគាត់មិនអាចទទួលយកសេចក្ដីពិតភ្លាមៗនោះ។ ម្យ៉ាងទៀត អ្នកត្រូវបានដកហូតតំណែង ដែលបញ្ជាក់ថា អ្នកមានសមត្ថភាពតិចជាងខ្ញុំនៅក្នុងភារកិច្ចនេះ។ ឥឡូវនេះ ខ្ញុំគឺជាគ្រូជំនួយផ្នែកផ្សាយដំណឹងល្អ ហើយខ្ញុំមានបទពិសោធផ្សាយដំណឹងល្អច្រើនគួរសម ខ្ញុំជឿថា លើកនេះខ្ញុំនឹងជោគជ័យ!» នឹកស្មានមិនដល់សោះ ក្រោយពីប្រកបគ្នាបានពីរបីថ្ងៃ គ្រូគង្វាលនៅតែមានសញ្ញាណជាច្រើនដដែល។ នៅពេលនេះ អ្នកដឹកនាំ និងបងប្អូនប្រុសស្រីដែលសហការគ្នាបានណែនាំថា «ជាការប្រសើរជាង បើយើងឈប់សិន ហើយស្វែងរកបន្ថែមទៀត រួចទៅផ្សាយដំណឹងល្អដល់អ្នកផ្សេងទៀតដែលអាចទទួលដំណឹងល្អជាមុនសិន»។ ខ្ញុំមិនពេញចិត្តទេ ពេលឮបែបនេះ ដោយគិតថា «តើនេះមិនមែនជាការសង្ស័យលើសមត្ថភាពការងាររបស់ខ្ញុំទេឬ? តើវាមិនធ្វើឲ្យខ្ញុំមើលទៅដូចជាអសមត្ថភាពទេឬ បើខ្ញុំទៅផ្សាយដំណឹងល្អដល់អ្នកផ្សេងនៅពេលនេះ?» ខ្ញុំក៏មិនខ្វល់ពីដំបូន្មានរបស់អ្នកដឹកនាំដែរ ដោយគិតថា «ទោះបីអ្នកជាអ្នកដឹកនាំ និងបានបំពេញភារកិច្ចយូរជាងខ្ញុំក៏ដោយ បើនិយាយពី ជំនាញ និងបទពិសោធជាក់ស្ដែង ខ្ញុំនៅតែពូកែជាង។ យោបល់ របស់អ្នកប្រហែលជាមិនសមរម្យដែរ»។ ដូច្នេះ ខ្ញុំបានបន្តប្រកបជាមួយគ្រូគង្វាលនោះទៀត។ ចុងក្រោយ គ្រូគង្វាលនោះមិនត្រឹមតែបដិសេធដំណឹងល្អប៉ុណ្ណោះទេ ថែមទាំងបានបិទពួកជំនុំរបស់គាត់ ហើយរារាំងអ្នកជឿមិនឲ្យស្វែងរកផ្លូវពិតទៀតផង។ ខ្ញុំស្រឡាំងកាំង។ ខ្ញុំមិនហ៊ានតវ៉ាទេ ពេលខ្ញុំត្រូវបានអ្នកដឹកនាំលាតត្រដាង និងលួសកាត់ ហើយអាចត្រឹមតែទទួលស្គាល់ដោយការចុះចូលថា ខ្ញុំក្រអឺតក្រទមពេក ហើយថា ខ្ញុំបានបង្អាក់ និងរំខានដល់ការងារផ្សាយដំណឹងល្អ។ ទោះជាយ៉ាងណាក៏ដោយ ការបរាជ័យនេះមិនបានធ្វើឲ្យខ្ញុំភ្ញាក់ខ្លួនឡើយ ហើយខ្ញុំមានអារម្មណ៍ក្នុងជម្រៅចិត្តថា នេះគ្រាន់តែជាការបរាជ័យតូចតាចប៉ុណ្ណោះ ហើយមិនបានឆ្លុះបញ្ចាំងពីសមត្ថភាពការងាររបស់ខ្ញុំទេ ដូច្នេះ ខ្ញុំគ្រាន់តែធ្វើខ្លួនត្រឹមត្រូវបានពីរបីថ្ងៃប៉ុណ្ណោះ ហើយបន្ទាប់ពីនោះមក ខ្ញុំក៏ត្រឡប់ទៅរកផ្លូវចាស់វិញ ដោយមិនសហការជាមួយអ្នកដទៃនៅក្នុងភារកិច្ចរបស់ខ្ញុំ។ ពេលអ្នកដទៃមិនធ្វើតាមយោបល់របស់ខ្ញុំក្នុងការពិភាក្សាការងារ ខ្ញុំមានអារម្មណ៍មិនសប្បាយចិត្ត ហើយ ជាញឹកញាប់ បានបញ្ចេញអាកប្បកិរិយាមិនល្អ។ យូរៗទៅ មនុស្សគ្រប់គ្នាបានរងផលប៉ះពាល់ដោយសារខ្ញុំ ហើយរស់នៅក្នុងអារម្មណ៍ដែលត្រូវបានគាបសង្កត់។ លទ្ធផលនៃភារកិច្ចរបស់ពួកយើងក៏បន្តធ្លាក់ចុះដែរ។ អ្នកដឹកនាំបានលួសកាត់ខ្ញុំជាច្រើនលើកចំពោះនិស្ស័យក្រអឺតក្រទមរបស់ខ្ញុំ ហើយបានវែកញែក និងលាតត្រដាងខ្ញុំយ៉ាងធ្ងន់ៗ ប៉ុន្តែក្រោយពេលខ្ញុំត្រូវបានលួសកាត់ម្ដងៗ ខ្ញុំអាចទប់ចិត្តបានតែមួយរយៈប៉ុណ្ណោះ ហើយយូរៗទៅ ទម្លាប់ចាស់របស់ខ្ញុំ ក៏ត្រឡប់មកវិញ។ ក្រោយមក អ្នកដឹកនាំបានឃើញថា និស្ស័យរបស់ខ្ញុំក្រអឺតក្រទមពេក ថាខ្ញុំធ្វើតាមតែចិត្តឯងនៅក្នុងភារកិច្ចរបស់ខ្ញុំ មិនទទួលយកការលួសកាត់ ហើយថាខ្ញុំកំពុងបង្កការរាំងស្ទះដល់ការងាររបស់ពួកជំនុំ ដូច្នេះ ពួកគេក៏បានដកហូតខ្ញុំពីតំណែង។

ខ្ញុំដឹងយ៉ាងច្បាស់ថា ការត្រូវបានគេដកហូតតំណែង គឺជាការដែលនិស្ស័យសុចរិតរបស់ព្រះជាម្ចាស់មកលើខ្ញុំ ហើយថាខ្ញុំគួរតែទទួលយក និងចុះចូល ប៉ុន្តែខ្ញុំមានអារម្មណ៍អស់សង្ឃឹមបន្តិចដែរ។ ពេលខ្ញុំគិតអំពីរបៀបដែលខ្ញុំបានប្រឈមមុខនឹងការលួសកាត់ជាច្រើនក្នុងរយៈពេលប្រាំមួយខែកន្លងមកនេះ តែនិស្ស័យពុករលួយរបស់ខ្ញុំមិនបានផ្លាស់ប្ដូរច្រើនសោះ ខ្ញុំបានសន្និដ្ឋានថា ខ្ញុំមិនមែនជាមនុស្សដែល ដេញតាម សេចក្ដីពិតទេ ហើយថា និស្ស័យពុករលួយរបស់ខ្ញុំប្រហែលជាមិនអាចផ្លាស់ប្ដូរបានឡើយ។ ថ្ងៃមួយ ពេលកំពុងញ៉ាំអាហារ ខ្ញុំបានជួបបងប្អូនប្រុសពីរនាក់។ ពួកគេបានដឹងថា ខ្ញុំត្រូវបានគេដកហូតតំណែង ដូច្នេះពួកគេបានចែករំលែកបទពិសោធផ្ទាល់ខ្លួនរបស់ពួកគេ ដើម្បីគាំទ្រ និងជួយខ្ញុំ។ ពួកគេនិយាយថា ពីមុនមក ពួកគេក៏ធ្លាប់មានភាពក្រអឺតក្រទម រាប់ខ្លួនឯងជាសុចរិត និងធ្វើតាមតែចិត្តឯងនៅក្នុងភារកិច្ចដែរ ហើយថា ទាល់តែក្រោយពេលត្រូវបានគេដកហូតតំណែង ទើបពួកគេមកចំពោះព្រះ ដើម្បីឆ្លុះបញ្ចាំងពីខ្លួនឯង និងទទួលបានការយល់ដឹងខ្លះៗអំពី ការពិតនៃសេចក្ដីពុករលួយរបស់ពួកគេ។ ពួកគេបានប្រែចិត្ត និងស្អប់ខ្ពើមខ្លួនឯងយ៉ាងខ្លាំង ហើយពួកគេមិនចង់រស់នៅតាមនិស្ស័យសាតាំងរបស់ពួកគេទៀតទេ។ ក្រោយពីបទពិសោធរបស់ពួកគេ ពួកគេបានដឹងថា បើគ្មានការជំនុំជម្រះ ការវាយផ្ចាល និងសេចក្ដីប្រៀនប្រដៅរបស់ព្រះជាម្ចាស់ទេ ពួកគេនឹងមិនបានស្គាល់ខ្លួនឯង ឬប្រែចិត្តចំពោះព្រះឡើយ។ ការប្រកបគ្នាដោយស្មោះត្រង់របស់បងប្អូនប្រុសទាំងនោះ បានប៉ះពាល់ចិត្តខ្ញុំយ៉ាងខ្លាំង ហើយខ្ញុំដឹងថា នេះគឺជាការដែលព្រះជាម្ចាស់លើកទឹកចិត្ត និងជួយខ្ញុំតាមរយៈបងប្អូនប្រុសទាំងនោះ។ ខ្ញុំមិនគួរមានភាពអវិជ្ជមានទៀតទេ។ ខ្ញុំត្រូវតែឆ្លុះបញ្ចាំងពីខ្លួនឯង និង ដេញតាម ការផ្លាស់ប្ដូរនិស្ស័យ។

ចាប់ពីពេលនោះមក ខ្ញុំបានអានព្រះបន្ទូលរបស់ព្រះជាម្ចាស់កាន់តែច្រើនដោយដឹងខ្លួន ហើយឆ្លុះបញ្ចាំងពីទង្វើ និងការប្រព្រឹត្តរបស់ខ្ញុំ។ ខ្ញុំបានអានអត្ថបទចំនួនពីរនៃព្រះបន្ទូលរបស់ព្រះជាម្ចាស់៖ «មនុស្សខ្លះមិនដែលស្វែងរកសេចក្ដីពិតនៅក្នុងភារកិច្ចរបស់ពួកគេឡើយ។ ពួកគេគ្រាន់តែប្រព្រឹត្តស្របទៅតាមគំនិត និងការគិតស្មានផ្ទាល់ខ្លួនរបស់ពួកគេប៉ុណ្ណោះ ហើយពួកគេតែងតែតាមតែទំនើងចិត្ត និងឥតគិត។ ពួកគេមិនដើរតាមផ្លូវនៃការអនុវត្តសេចក្ដីពិតទាល់តែសោះ។ តើ 'តាមតែទំនើងចិត្ត និងឥតគិត' មានន័យដូចម្តេច? វាមានន័យថា ប្រព្រឹត្តបែបណាក៏ដោយឱ្យតែអ្នកយល់ឃើញថាសមរម្យ នៅពេលដែលអ្នកជួបប្រទះនឹងបញ្ហា ដោយគ្មានដំណើរការនៃការគិត ឬការស្វែងរកឡើយ។ គ្មានអ្វីដែលអ្នកដទៃនិយាយអាចធ្វើឱ្យអ្នករំជួលចិត្ត ឬកែប្រែចិត្តរបស់អ្នកបានឡើយ។ អ្នកថែមទាំងបដិសេធមិនទទួលយកទៀតផង នៅពេលដែលសេចក្ដីពិតត្រូវបានប្រកបទៅកាន់អ្នក។ អ្នកគ្រាន់តែប្រកាន់ខ្ជាប់នូវគំនិតផ្ទាល់ខ្លួនរបស់អ្នក ដោយបដិសេធមិនព្រមស្ដាប់ ទោះបីជាអ្វីដែលអ្នកដទៃនិយាយគឺត្រឹមត្រូវក៏ដោយ ដោយជឿថាខ្លួនឯងត្រូវ និងតោងជាប់នូវគំនិតផ្ទាល់ខ្លួនរបស់អ្នក។ ទោះបីជាគំនិតរបស់អ្នកត្រឹមត្រូវក៏ដោយ ក៏អ្នកគួរតែពិចារណាលើមតិយោបល់របស់អ្នកដទៃផងដែរ។ តើការមិនពិចារណាលើមតិយោបល់ទាំងនេះទាល់តែសោះមិនមែនជាការរាប់ខ្លួនឯងជាសុចរិតខ្លាំងពេកទេឬអី? វាមិនងាយស្រួលទេសម្រាប់មនុស្សដែលរាប់ខ្លួនឯងជាសុចរិត និងប្រព្រឹត្តតាមចិត្តខ្លួនឯងខ្លាំងពេកក្នុងការទទួលយកសេចក្ដីពិត។ ឧបមាថា អ្នកធ្វើអ្វីមួយខុស ហើយអ្នកដទៃរិះគន់អ្នក ដោយនិយាយថា៖ 'អ្នកមិនកំពុងប្រព្រឹត្តស្របទៅតាមសេចក្ដីពិតទេ!' ហើយអ្នកតបវិញថា៖ 'ទោះបីជាខ្ញុំមិនប្រព្រឹត្តស្របទៅតាមក៏ដោយ ក៏ខ្ញុំនៅតែនឹងធ្វើតាមរបៀបនេះដដែល' ហើយបន្ទាប់មក អ្នកទៅរកហេតុផលខ្លះ ដើម្បីធ្វើឱ្យពួកគេគិតថា អ្វីដែលអ្នកកំពុងធ្វើគឺសមរម្យ។ ពួកគេស្ដីបន្ទោសអ្នក ដោយនិយាយថា៖ 'ទង្វើរបស់អ្នកកំពុងបង្អាក់ ហើយនឹងធ្វើឱ្យខូចដល់កិច្ចការរបស់ពួកជំនុំ' ហើយមិនត្រឹមតែអ្នកមិនស្ដាប់ប៉ុណ្ណោះទេ ប៉ុន្តែអ្នកនៅតែបន្តប្រកែកថា៖ 'ខ្ញុំគិតថា នេះគឺជាផ្លូវដ៏ត្រឹមត្រូវ ដូច្នេះ ខ្ញុំនឹងធ្វើតាមរបៀបនេះឯង'។ តើនេះជានិស្ស័យអ្វី? (ភាពក្រអឺតក្រទម។) វាគឺជាភាពក្រអឺតក្រទម។ ធម្មជាតិក្រអឺតក្រទមធ្វើឱ្យអ្នកប្រព្រឹត្តតាមចិត្តខ្លួនឯង។ អ្នកមានធម្មជាតិក្រអឺតក្រទម ដូច្នេះ អ្នកប្រព្រឹត្តតាមតែទំនើងចិត្ត និងដោយឥតគិត ដោយមិនយកចិត្តទុកដាក់នឹងអ្វីដែលនរណាម្នាក់និយាយឡើយ» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ «ខ្ញុំឃើញមនុស្សជាច្រើនដែលឡើងចាង នៅពេលដែលពួកគេបង្ហាញទេពកោសល្យខ្លះៗនៅក្នុងភារកិច្ចរបស់ពួកគេ។ នៅពេលដែលពួកគេបង្ហាញសមត្ថភាពខ្លះៗ ពួកគេគិតថាពួកគេអស្ចារ្យណាស់ ហើយបន្ទាប់មក ពួកគេរស់នៅពឹងលើសមត្ថភាពទាំងនេះ ហើយមិនខិតខំអភិវឌ្ឍខ្លួនបន្ថែមទៀតឡើយ។ ពួកគេមិនស្តាប់អ្នកដទៃឡើយ មិនថាគេនិយាយអ្វីក៏ដោយ ដោយគិតថាអ្វីៗដ៏តិចតួចដែលពួកគេមានទាំងនេះ គឺជាសេចក្ដីពិត ហើយថាអ្វីៗដ៏តិចតួចទាំងនេះខ្ពង់ខ្ពស់បំផុត។ តើនេះជានិស្ស័យអ្វី? នេះគឺជានិស្ស័យក្រអឺតក្រទមមួយ។ ពួកគេខ្វះវិចារណញ្ញាណខ្លាំងពេកហើយ។ តើមនុស្សម្នាក់អាចបំពេញភារកិច្ចរបស់ខ្លួនបានល្អដែរឬទេ នៅពេលដែលពួកគេមាននិស្ស័យក្រអឺតក្រទម? តើពួកគេអាចចុះចូលនឹងព្រះជាម្ចាស់ និងដើរតាមព្រះជាម្ចាស់រហូតដល់ទីបញ្ចប់បានដែរឬទេ? នេះគឺកាន់តែពិបាកទៅទៀត។ ... មនុស្សខ្លះតែងតែសម្ញែង។ នៅពេលដែលអ្នកដទៃយល់ថាគួរឱ្យស្អប់ ពួកគេរិះគន់អ្នកទាំងនោះថាជាមនុស្សក្រអឺតក្រទម។ ប៉ុន្តែពួកគេមិនទទួលយកឡើយ ពួកគេនៅតែគិតថា ពួកគេមានទេពកោសល្យ និងជំនាញ។ តើនេះជានិស្ស័យអ្វី? ពួកគេក្រអឺតក្រទម និងរាប់ខ្លួនឯងជាសុចរិតខ្លាំងពេកហើយ។ តើមនុស្សដែលក្រអឺតក្រទម និងរាប់ខ្លួនឯងជាសុចរិតបែបនេះ អាចស្រេកឃ្លានសេចក្ដីពិតដែរឬទេ? តើពួកគេអាចដេញតាមសេចក្ដីពិតបានដែរឬទេ? ប្រសិនបើពួកគេមិនអាចស្គាល់ខ្លួនឯងសោះ ហើយមិនបោះបង់ចោលនិស្ស័យពុករលួយរបស់ពួកគេទេនោះ តើពួកគេអាចបំពេញភារកិច្ចរបស់ខ្លួនបានល្អដែរឬទេ? ប្រាកដជាមិនអាចទេ» («ការស្គាល់ពីនិស្ស័យរបស់ខ្លួន គឺជាមូលដ្ឋានគ្រឹះនៃការផ្លាស់ប្តូរនិស្ស័យ» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពីអានព្រះបន្ទូលរបស់ព្រះជាម្ចាស់ហើយ ខ្ញុំមានអារម្មណ៍ប្រៀបដូចជាបេះដូងរបស់ខ្ញុំត្រូវបានចាក់ដោតអ៊ីចឹង។ ព្រះបន្ទូលរបស់ព្រះជាម្ចាស់បានបើកសម្ដែងពីសភាពពិតរបស់ខ្ញុំ។ ខ្ញុំមានភាពក្រអឺតក្រទម និងធ្វើតាមតែចិត្តឯងយ៉ាងខ្លាំង ដោយបំពេញភារកិច្ចដោយមិនស្វែងរកសេចក្ដីពិត ហើយធ្វើកិច្ចការដោយផ្អែកលើការស្រមើស្រមៃ និងចំណង់ចំណូលចិត្តរបស់ខ្លួន ដោយធ្វើអ្វីៗតាមតែចិត្តចង់។ ដោយសារតែខ្ញុំមានបទពិសោធខ្លះពីការផ្សាយដំណឹងល្អអស់រយៈពេលជាយូរ និងទទួលបានលទ្ធផលខ្លះ ខ្ញុំបានក្លាយជាពេញចិត្តនឹងខ្លួនឯង ហើយចាត់ទុកវាជាដើមទុនផ្ទាល់ខ្លួន ដោយគិតថា ខ្ញុំមានគុណសម្បត្តិល្អបំផុតនៅក្នុងក្រុម ហើយថាការវិនិច្ឆ័យរបស់ខ្ញុំត្រឹមត្រូវជាងអ្នកដទៃ ដូច្នេះ ខ្ញុំបានធ្វើតាមតែអំពើចិត្ត ស្របតាមឆន្ទៈរបស់ខ្ញុំ ហើយមិនថាអ្នកដទៃនិយាយអ្វីទេ ខ្ញុំតែងតែមានទ្រឹស្ដីជាមូលដ្ឋានផ្ទាល់ខ្លួន ដើម្បីជំទាស់នឹងពួកគេ ហាក់ដូចជាមានតែខ្ញុំម្នាក់ទេដែលមានគំនិត ខណៈដែលអ្នកដទៃគ្រាន់តែជាមនុស្សសាមញ្ញដែលល្ងង់ និងគ្មានគំនិត។ តើហេតុផលរបស់ខ្ញុំ ក្នុងនាមជាមនុស្សធម្មតានៅឯណា? គិតត្រឡប់ទៅពេលដែលខ្ញុំកំពុងផ្សាយដំណឹងល្អដល់គ្រូគង្វាលសាសនាម្នាក់នោះ អ្នកដឹកនាំ និងបងប្អូនប្រុសស្រីដែលសហការគ្នា បានផ្ដល់ យោបល់ ដល់ខ្ញុំ ដោយនិយាយថា បុគ្គលនេះមានភាពក្រអឺតក្រទម និងមានការយល់ដឹងដែលវៀចវេរ ដែលធ្វើឲ្យគាត់ពិបាកទទួលយកសេចក្ដីពិត ហើយពួកគេបានណែនាំថា ខ្ញុំគួរតែផ្សាយដំណឹងល្អដល់អ្នកដទៃមុនសិន។ ប៉ុន្តែខ្ញុំមានអារម្មណ៍ថា ខ្ញុំមានបទពិសោធ និងអាចវិនិច្ឆ័យមនុស្សបានត្រឹមត្រូវ ដូច្នេះ ខ្ញុំគ្រាន់តែធ្វើតាមតែចិត្តឯងប៉ុណ្ណោះ។ ចុងក្រោយ ការពិតបានបញ្ជាក់ថា ខ្ញុំខ្វះសមត្ថភាពវិនិច្ឆ័យអំពីមនុស្ស និងមិនបានធ្វើតាមគោលការណ៍ក្នុងការផ្សាយដំណឹងល្អទេ ដែលបានប៉ះពាល់យ៉ាងធ្ងន់ធ្ងរដល់ការងារផ្សាយដំណឹងល្អ។ ប៉ុន្តែ សូម្បីតែប្រឈមមុខនឹងការបរាជ័យយ៉ាងច្បាស់ក្រឡែតបែបនេះក៏ដោយ ក៏ខ្ញុំនៅតែមិនបានឆ្លុះបញ្ចាំងពីខ្លួនឯងឲ្យបានត្រឹមត្រូវដែរ ហើយខ្ញុំគ្រាន់តែចាត់ទុកវាជាកំហុសមួយពេលប៉ុណ្ណោះ។ ខ្ញុំបានក្លាយជាស្ពឹកស្រពន់ខ្លាំងណាស់! ឥឡូវនេះ ដោយការអានព្រះបន្ទូលរបស់ព្រះជាម្ចាស់ ខ្ញុំចាប់ផ្ដើមមើលឃើញបញ្ហារបស់ខ្ញុំកាន់តែច្បាស់។ ការបរាជ័យរបស់ខ្ញុំស្ថិតនៅលើការមានភាពក្រអឺតក្រទម និងរាប់ខ្លួនឯងជាសុចរិតខ្លាំងពេក ហើយនិងការវាយតម្លៃខ្លួនឯងខ្ពស់ពេក។ ប្រសិនបើខ្ញុំមាន ហេតុផល និងការស្គាល់ខ្លួនឯងខ្លះ ហើយប្រសិនបើខ្ញុំស្វែងរកសេចក្ដីពិត ស្ដាប់យោបល់ របស់បងប្អូនប្រុសស្រី និងសហការជាមួយមនុស្សគ្រប់គ្នា ម្ល៉េះខ្ញុំនឹងមិនសាងកំហុសទាំងនេះ ដែលបង្អាក់ និងរំខានដល់ការងារផ្សាយដំណឹងល្អឡើយ។ ខ្ញុំកាន់តែគិតអំពីវា ខ្ញុំកាន់តែស្អប់ខ្លួនឯង។ តើខ្ញុំមានទំនុកចិត្តលើខ្លួនឯងខ្លាំងបែបនេះបានដោយរបៀបណា? ខ្ញុំបានអានព្រះបន្ទូលរបស់ព្រះជាម្ចាស់ដែលមានសេចក្ដីថា៖ «តើមនុស្សដែលក្រអឺតក្រទម និងរាប់ខ្លួនឯងជាសុចរិតបែបនេះ អាចស្រេកឃ្លានសេចក្ដីពិតដែរឬទេ? តើពួកគេអាចដេញតាមសេចក្ដីពិតបានដែរឬទេ? ប្រសិនបើពួកគេមិនអាចស្គាល់ខ្លួនឯងសោះ ហើយមិនបោះបង់ចោលនិស្ស័យពុករលួយរបស់ពួកគេទេនោះ តើពួកគេអាចបំពេញភារកិច្ចរបស់ខ្លួនបានល្អដែរឬទេ? ប្រាកដជាមិនអាចទេ»។ ខ្ញុំចាប់ផ្ដើមយល់ថា មនុស្សក្រអឺតក្រទមពិតជាមិនអាចបំពេញភារកិច្ចរបស់ពួកគេបានល្អទេ។ ដោយសារតែខ្ញុំមិនបានស្រេកឃ្លានចំពោះសេចក្ដីពិតនៅក្នុងចិត្ត ពេលជួបរឿងរ៉ាវ វាមិនអាចទៅរួចទេសម្រាប់ខ្ញុំក្នុងការស្វែងរកសេចក្ដីពិតយ៉ាងសកម្ម។ ទោះបីជាខ្ញុំអាចធ្វើការងារបានមួយរយៈក៏ដោយ បើមិនផ្លាស់ប្ដូរនិស្ស័យសាតាំងរបស់ខ្ញុំទេ ខ្ញុំអាចមានតែបះបោរប្រឆាំងនឹងព្រះជាម្ចាស់ និងទាស់ទទឹងនឹងព្រះជាម្ចាស់ដោយមិនអាចឃាត់ខ្លួនឯងបានប៉ុណ្ណោះ។ ទោះបីជាការយល់ដឹងអំពីខ្លួនឯងរបស់ខ្ញុំនៅរាក់កំផែលក៏ដោយ ក៏ខ្ញុំនៅតែដឹងគុណខ្លាំងណាស់។ នេះគឺជាអ្វីដែលខ្ញុំមិនបានដឹង មុនពេលត្រូវបានគេដកហូតតំណែង ហើយខ្ញុំបានអរព្រះគុណព្រះជាម្ចាស់យ៉ាងស្មោះអស់ពីចិត្ត ចំពោះការបំភ្លឺ ការណែនាំ ការវាយផ្ចាល និងសេចក្ដីប្រៀនប្រដៅរបស់ទ្រង់។

នៅថ្ងៃបន្ទាប់មកទៀត ខ្ញុំចាប់ផ្ដើមផ្ដោតលើការសហការជាមួយបងប្អូនប្រុសស្រីនៅក្នុងភារកិច្ចរបស់ខ្ញុំ និងលើការចូលទៅក្នុងគោលការណ៍ឲ្យបានកាន់តែច្រើន។ ប៉ុន្តែ នឹកស្មានមិនដល់សោះ យូរៗទៅ ខ្ញុំចាប់ផ្ដើមធ្លាក់ចូលទៅក្នុងបញ្ហាចាស់របស់ខ្ញុំវិញ។ ជាពិសេស ពេលខ្ញុំច្បាស់ថាខ្ញុំត្រូវ ហើយពេលបងប្អូនប្រុសស្រីមិនទទួលយកយោបល់ របស់ខ្ញុំ ខ្ញុំនឹងផ្ទុះសេចក្ដីឆាប់ខឹងឡើង ហើយមិនអាចទប់ចិត្តមិនឲ្យជជែកតវ៉ាជាមួយពួកគេបានទេ។ ខ្ញុំតែងតែចង់បញ្ចុះបញ្ចូលគ្រប់គ្នាឲ្យធ្វើតាមរបៀបរបស់ខ្ញុំ ហើយបើខ្ញុំបរាជ័យ ខ្ញុំនឹងខឹងអន់ចិត្ត។ ក្រោយមក ខ្ញុំបានឃើញថា ទស្សនៈផ្សេងទៀតមានគុណសម្បត្តិល្អ ហើយខ្ញុំនឹងមានវិប្បដិសារី។ ការរស់នៅម្ដងហើយម្ដងទៀតនៅ ក្រោមចំណង នៃនិស្ស័យពុករលួយ ធ្វើឲ្យខ្ញុំពិបាកចិត្តយ៉ាងខ្លាំង។ ខ្ញុំបានអធិស្ឋានដល់ព្រះជាម្ចាស់អំពីរឿងនេះ ដោយសុំឲ្យទ្រង់បំភ្លឺ និងដឹកនាំខ្ញុំ។ បន្ទាប់មក ខ្ញុំបាន ស្វែងរក ព្រះបន្ទូលរបស់ព្រះជាម្ចាស់ដែលលាតត្រដាងអំពីធម្មជាតិនៃភាពក្រអឺតក្រទមរបស់មនុស្ស មកហូប និងផឹក។ ព្រះបន្ទូលរបស់ព្រះជាម្ចាស់ថ្លែងថា៖ «ភាពក្រអឺតក្រទម និងការរាប់ខ្លួនឯងជាសុចរិត គឺជានិស្ស័យបែបសាតាំងដ៏ច្បាស់បំផុតរបស់មនុស្ស ហើយប្រសិនបើមនុស្សមិនទទួលយកសេចក្ដីពិតទេ ពួកគេនឹងគ្មានផ្លូវដើម្បីបន្សុទ្ធវាឡើយ។ មនុស្សគ្រប់រូបសុទ្ធតែមាននិស្ស័យក្រអឺតក្រទម និងរាប់ខ្លួនឯងជាសុចរិត ហើយពួកគេតែងតែអួតខ្លួនហួសហេតុ។ មិនថាពួកគេគិតអ្វី ឬនិយាយអ្វី ឬមើលឃើញរឿងរ៉ាវបែបណានោះទេ ពួកគេតែងតែគិតថា ទស្សនៈផ្ទាល់ខ្លួន និងឥរិយាបថផ្ទាល់ខ្លួនរបស់ពួកគេគឺត្រឹមត្រូវ ហើយថាអ្វីដែលអ្នកដទៃនិយាយ មិនល្អ ឬមិនត្រឹមត្រូវដូចអ្វីដែលពួកគេនិយាយឡើយ។ ពួកគេតែងតែតោងជាប់នូវគំនិតផ្ទាល់ខ្លួនរបស់ពួកគេ ហើយមិនថានរណានិយាយនោះទេ ពួកគេនឹងមិនស្ដាប់ឡើយ។ ទោះបីជាអ្វីដែលអ្នកដទៃនិយាយគឺត្រឹមត្រូវ និងស្របទៅតាមសេចក្ដីពិតក៏ដោយ ក៏ពួកគេនឹងមិនទទួលយកដែរ ពួកគេនឹងគ្រាន់តែធ្វើដូចជាស្ដាប់ប៉ុណ្ណោះ ប៉ុន្តែពួកគេនឹងមិនទទួលយកគំនិតនោះពិតប្រាកដឡើយ ហើយនៅពេលដល់ពេលត្រូវធ្វើសកម្មភាព ពួកគេនឹងនៅតែធ្វើតាមរបៀបផ្ទាល់ខ្លួនរបស់ពួកគេដដែល ដោយតែងតែគិតថា អ្វីដែលពួកគេនិយាយគឺត្រឹមត្រូវ និងសមហេតុផល។ វាអាចថា អ្វីដែលអ្នកនិយាយគឺពិតជាត្រឹមត្រូវ និងសមហេតុផលមែន ឬថាអ្វីដែលអ្នកបានធ្វើគឺត្រឹមត្រូវ និងគ្មានកំហុសមែន ប៉ុន្តែតើអ្នកបានបញ្ចេញឱ្យឃើញនិស្ស័យប្រភេទណា? តើវាមិនមែនជានិស្ស័យនៃភាពក្រអឺតក្រទម និងការរាប់ខ្លួនឯងជាសុចរិតទេឬអី? ប្រសិនបើអ្នកមិនបោះបង់ចោលនិស្ស័យក្រអឺតក្រទម និងរាប់ខ្លួនឯងជាសុចរិតនេះទេ តើវានឹងមិនប៉ះពាល់ដល់ការបំពេញភារកិច្ចរបស់អ្នកទេឬអី? តើវានឹងមិនប៉ះពាល់ដល់ការអនុវត្តសេចក្ដីពិតរបស់អ្នកទេឬអី? ប្រសិនបើអ្នកមិនដោះស្រាយនិស្ស័យក្រអឺតក្រទម និងរាប់ខ្លួនឯងជាសុចរិតរបស់អ្នកទេ តើវានឹងមិនបណ្ដាលឱ្យអ្នកនូវបរាជ័យធ្ងន់ធ្ងរនៅពេលអនាគតទេឬអី? អ្នកនឹងជួបបរាជ័យជាក់ជាមិនខាន នេះជារឿងចៀសមិនរួចឡើយ។ ប្រាប់ខ្ញុំមក តើព្រះជាម្ចាស់អាចទតឃើញអាកប្បកិរិយារបស់មនុស្សបែបនេះដែរឬទេ? ព្រះជាម្ចាស់អាចទតឃើញទាំងស្រុង! ព្រះជាម្ចាស់មិនត្រឹមតែពិនិត្យពិច័យជម្រៅចិត្តរបស់មនុស្សប៉ុណ្ណោះទេ ទ្រង់ថែមទាំងសង្កេតមើលរាល់ពាក្យសម្ដី និងទង្វើរបស់ពួកគេគ្រប់ពេលវេលា និងគ្រប់ទីកន្លែងទៀតផង។ តើព្រះជាម្ចាស់នឹងមានព្រះបន្ទូលដូចម្តេច នៅពេលដែលទ្រង់ទតឃើញអាកប្បកិរិយារបស់អ្នកបែបនេះ? ព្រះជាម្ចាស់នឹងមានព្រះបន្ទូលថា៖ 'អ្នករឹងទទឹង! ជារឿងដែលអាចយល់បានថា អ្នកអាចនឹងតោងជាប់នូវគំនិតផ្ទាល់ខ្លួនរបស់អ្នក នៅពេលដែលអ្នកមិនដឹងថាខ្លួនឯងខុស ប៉ុន្តែនៅពេលដែលអ្នកដឹងច្បាស់ថាខ្លួនឯងខុស ហើយអ្នកនៅតែតោងជាប់នូវគំនិតរបស់អ្នក ហើយសុខចិត្តស្លាប់ជាជាងប្រែចិត្តនោះ អ្នកគ្រាន់តែជាមនុស្សរឹងរូសប៉ុណ្ណោះ ហើយអ្នកស្ថិតក្នុងបញ្ហាហើយ។ ប្រសិនបើមិនថានរណាជាអ្នកផ្ដល់យោបល់នោះទេ អ្នកតែងតែប្រកាន់យកឥរិយាបថដែលអវិជ្ជមាន និងដែលទាស់ទទឹងចំពោះយោបល់នោះ ហើយមិនទទួលយកសេចក្ដីពិតសូម្បីបន្តិច ហើយប្រសិនបើចិត្តរបស់អ្នកមានលក្ខណៈទាស់ទទឹង បិទជិត និងបដិសេធទាំងស្រុងនោះ អ្នកគឺគ្មានហេតុផល អ្នកគឺជាមនុស្សដែលខុសឆ្គងទាំងស្រុង! អ្នកពិបាកនឹងដោះស្រាយជាមួយណាស់!' តើអ្នកពិបាកនឹងដោះស្រាយជាមួយត្រង់ណា? អ្នកពិបាកនឹងដោះស្រាយជាមួយ ដោយសារតែអ្វីដែលអ្នកកំពុងបង្ហាញ មិនមែនជាវិធីសាស្ត្រខុសឆ្គង ឬអាកប្បកិរិយាខុសឆ្គងឡើយ ប៉ុន្តែជាការបញ្ចេញឱ្យឃើញនិស្ស័យរបស់អ្នក។ ជាការបញ្ចេញឱ្យឃើញនិស្ស័យអ្វី? ជានិស្ស័យមួយដែលអ្នកមានចិត្តរអើមសេចក្ដីពិត ហើយស្អប់សេចក្ដីពិត។ នៅពេលដែលអ្នកត្រូវបានកំណត់លក្ខណៈថាជាមនុស្សដែលស្អប់សេចក្ដីពិតហើយនោះ នៅក្នុងព្រះនេត្ររបស់ព្រះជាម្ចាស់ អ្នកស្ថិតក្នុងបញ្ហាហើយ ហើយទ្រង់នឹងស្អប់ខ្ពើមនិងបដិសេធអ្នក ព្រមទាំងមិនអើពើនឹងអ្នកឡើយ» («មានតែតាមរយៈការរស់នៅចំពោះព្រះជាម្ចាស់ឱ្យបានញឹកញាប់ប៉ុណ្ណោះ ទើបមនុស្សអាចមានទំនាក់ទំនងធម្មតាជាមួយទ្រង់» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពីអានព្រះបន្ទូលរបស់ព្រះជាម្ចាស់ហើយ ខ្ញុំមានអារម្មណ៍ប្រៀបដូចជាបេះដូងរបស់ខ្ញុំត្រូវបានចាក់ដោតអ៊ីចឹង។ ខ្ញុំបានឃើញថា ខ្ញុំពិតជាប្រភេទមនុស្សដែលរឹងរូស រឹងទទឹង និងក្រអឺតក្រទម ដូចដែលព្រះជាម្ចាស់បានមានបន្ទូលមែន។ មនុស្សដែលមាន ហេតុផលធម្មតា នឹងចេះទប់ចិត្តខ្លះ ក្រោយពីជួបការបរាជ័យ និងការលាតត្រដាងពីរបីដង ហើយពេលជួបបញ្ហា ពួកគេនឹងគិតឲ្យបានច្រើន និងស្វែងរកឲ្យបានច្រើន ហើយមិនហ៊ានប្រកាន់ខ្ជាប់គំនិតខ្លួនឯងពេកឡើយ។ ប៉ុន្តែមនុស្សដែលក្រអឺតក្រទម រាប់ខ្លួនឯងជាសុចរិត និងគ្មានហេតុផល ទោះជាពួកគេប្រឈមមុខនឹងការបរាជ័យប៉ុន្មានដងក៏ដោយ ក៏រឿងទាំងនេះមិនចូលទៅក្នុងចិត្តរបស់ពួកគេដែរ ហើយក្នុងជម្រៅចិត្ត ពួកគេនៅតែមានអារម្មណ៍ថាខ្លួនឯងត្រូវដដែល។ ពួកគេមិនអាចដាក់ខ្លួនចុះ ដើម្បីស្ដាប់យោបល់របស់អ្នកដទៃបានទេ ហើយទោះបីជាពួកគេដឹងថាអ្នកដទៃត្រឹមត្រូវក៏ដោយ ក៏ពួកគេនៅតែប្រកាន់ខ្ជាប់ទស្សនៈផ្ទាល់ខ្លួនដោយរឹងទទឹងដែរ។ ខ្ញុំគឺពិតជាមនុស្សប្រភេទនេះឯង។ គិតត្រឡប់ទៅកាលដែលខ្ញុំធ្វើជាគ្រូជំនួយផ្នែកផ្សាយដំណឹងល្អ ប្រសិនបើខ្ញុំច្បាស់អំពីរឿងអ្វីមួយហើយ គ្មាននរណាម្នាក់អាចធ្វើឲ្យទស្សនៈរបស់ខ្ញុំរង្គោះរង្គើបានឡើយ ហើយទោះបីជាខ្ញុំទទួលស្គាល់ថាអ្នកដទៃត្រឹមត្រូវក៏ដោយ ក៏ពិបាកនឹងឲ្យខ្ញុំចុះចូលភ្លាមៗណាស់។ ខ្ញុំតែងតែគិតថា «អ្នកឯងត្រូវ ប៉ុន្តែខ្ញុំត្រូវជាង។ ហេតុផលរបស់ខ្ញុំរឹងមាំជាងរបស់អ្នក ហើយទស្សនៈរបស់ខ្ញុំត្រឹមត្រូវ និងស៊ីជម្រៅជាង។ ហេតុអ្វីខ្ញុំត្រូវស្ដាប់ អ្នកឯង?» ដូច្នេះ ខ្ញុំតែងតែប្រកែកដោយរឹងទទឹងជាមួយមនុស្សគ្រប់គ្នា ដោយមិនខ្វល់ថាអ្នកដទៃខុស ឬត្រូវឡើយ ឲ្យតែវាមិនស្របតាមបំណងចិត្តរបស់ខ្ញុំ ខ្ញុំមិនអាចទទួលយកបានទេ។ តើនេះមិនមែនខ្ញុំកំពុងចាត់ទុកខ្លួនឯងជាចំណុចកណ្ដាលទេឬ? ខ្ញុំតែងតែចង់ឲ្យគេចុះចូលនឹងខ្ញុំ ហើយស្ដាប់ខ្ញុំ ហើយខ្ញុំមើលឃើញខ្លួនឯងថាខ្ពស់ និងអស្ចារ្យ។ តើនេះមិនមែនខ្ញុំកំពុងចាត់ទុកគំនិតផ្ទាល់ខ្លួនរបស់ខ្ញុំជាសេចក្ដីពិតទេឬ? ពីមុន ខ្ញុំទទួលស្គាល់ត្រឹមតែថា ខ្ញុំមិនស្រឡាញ់ ឬដេញតាមសេចក្ដីពិតប៉ុណ្ណោះ ប៉ុន្តែឥឡូវនេះ ក្រោយពីអានអ្វីដែលព្រះជាម្ចាស់មានបន្ទូល អំពីរបៀបដែលមនុស្សតែងតែរឹងរូស រឹងទទឹង និងក្រអឺតក្រទម ដោយមិនទទួលយកពាក្យសម្ដីរបស់អ្នកដទៃសោះ ខ្ញុំបានដឹងខ្លួនថា មនុស្សបែបនេះមិនពេញចិត្តនឹង សេចក្ដីពិតណាស់។ នៅពេលនោះ ខ្ញុំបានដឹងថា បញ្ហារបស់ខ្ញុំពិតជាធ្ងន់ធ្ងរខ្លាំងណាស់។ យោបល់ ដែលបងប្អូនប្រុសស្រីផ្ដល់ឲ្យខ្ញុំ គឺធ្វើឡើងដោយស្មារតីទទួលខុសត្រូវចំពោះការងារនៃដំណាក់របស់ព្រះជាម្ចាស់ ហើយប្រសិនបើខ្ញុំគ្រាន់តែអាចទទួលយក និងស្វែងរកសេចក្ដីពិតរួមគ្នាជាមួយអ្នករាល់គ្នាប៉ុណ្ណោះ វានឹងផ្ដល់ផលប្រយោជន៍ ទាំងចំពោះខ្លួនខ្ញុំ និងការងារពួកជំនុំ។ ប៉ុន្តែខ្ញុំមិនដឹងខុសត្រូវឡើយ ដូច្នេះ ខ្ញុំមិនត្រឹមតែមិនទទួលយករឿងទាំងនេះទេ ប៉ុន្តែខ្ញុំថែមទាំងបានប្រកាន់ខ្ជាប់ពីភាពត្រឹមត្រូវរបស់ខ្លួនឯង ហើយឲ្យគ្រប់គ្នាស្ដាប់ខ្ញុំទៀតផង ហាក់ដូចជាការទទួលយក យោបល់របស់អ្នកដទៃ នឹងធ្វើឲ្យខ្ញុំមើលទៅដូចជាអសមត្ថភាព ល្ងង់ និងបាត់បង់តម្លៃ។ ខ្ញុំបានដឹងថា ខ្ញុំមិនស្រឡាញ់រឿងវិជ្ជមាន ឬទទួលយកសេចក្ដីពិតសោះឡើយ។ ដោយការប្រកាន់ខ្ជាប់ខ្លួនឯងយ៉ាងរឹងទទឹងបែបនេះ ខ្ញុំមិនអាចសហការជាមួយនរណាម្នាក់បានទេ។ តើចុងក្រោយ ខ្ញុំនឹងមិនត្រូវបានព្រះជាម្ចាស់ជម្រុះចោល និងត្រូវមនុស្សគ្រប់គ្នាបដិសេធទេឬ?

បន្ទាប់មក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «វាអាចថា អ្នកគឺជាអ្នកដែលមានចំណេះដឹងបំផុតអំពីវិជ្ជាជីវៈរបស់អ្នក ហើយនាំមុខគេផ្នែកជំនាញ ប៉ុន្តែនេះគឺជាអំណោយទានដែលព្រះជាម្ចាស់បានប្រទានដល់អ្នក ហើយអ្នកគួរតែប្រើវាដើម្បីបំពេញភារកិច្ចរបស់អ្នក និងប្រើប្រាស់ចំណុចខ្លាំងរបស់អ្នក។ មិនថាអ្នកមានជំនាញ ឬមានទេពកោសល្យប៉ុនណានោះទេ អ្នកមិនអាចរ៉ាប់រងកិច្ចការតែម្នាក់ឯងបានឡើយ ភារកិច្ចមួយត្រូវបានបំពេញកាន់តែមានប្រសិទ្ធភាព ប្រសិនបើមនុស្សគ្រប់គ្នាអាចក្តាប់បានជំនាញ និងចំណេះដឹងនៃវិជ្ជាជីវៈនោះ។ ដូចពាក្យពោលថា មនុស្សពូកែម្នាក់ត្រូវការការគាំទ្រពីមនុស្សបីនាក់ផ្សេងទៀត។ មិនថាបុគ្គលម្នាក់មានសមត្ថភាពប៉ុនណានោះទេ បើគ្មានជំនួយពីអ្នកដទៃទេ វាមិនគ្រប់គ្រាន់ឡើយ។ ហេតុដូច្នេះហើយ មិនគួរមាននរណាម្នាក់ក្រអឺតក្រទមឡើយ ហើយមិនគួរមាននរណាម្នាក់ចង់ប្រព្រឹត្តតាមទំនើងចិត្ត ឬតាមតែការសម្រេចចិត្តរបស់ខ្លួនតែឯងឡើយ។ មនុស្សគួរតែបះបោរប្រឆាំងនឹងសាច់ឈាម ទុកគំនិត និងយោបល់ផ្ទាល់ខ្លួនមួយឡែក ហើយសហការគ្នាយ៉ាងចុះសម្រុងជាមួយអ្នកដទៃ» («ការបំពេញភារកិច្ចឱ្យបានត្រឹមត្រូវតម្រូវឱ្យមានការសហការចុះសម្រុងគ្នា» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានដឹងថា បទពិសោធ ការយល់ដឹង និងការយល់ឃើញផ្ទាល់ខ្លួនរបស់យើងម្នាក់ៗមានកម្រិតណាស់។ ព្រះជាម្ចាស់ចង់ឲ្យយើងបញ្ចេញនូវចំណែកនៃខ្លួនយើងដែលយើងមាន មិនមែនឲ្យយើង ដេញតាម ធ្វើជាមនុស្សខ្ពង់ខ្ពស់ ឬល្អឥតខ្ចោះដែលរ៉ាប់រងការងារទាំងអស់តែម្នាក់ឯងនោះទេ។ មិនថាមនុស្សម្នាក់ពូកែប៉ុណ្ណាទេ សមត្ថភាពរបស់ពួកគេនៅតែមានកម្រិត ហើយជួនកាល ពួកគេអាចងាយនឹង ដើរតាមផ្លូវផ្ទាល់ខ្លួន និងបង្អាក់ដល់ការងាររបស់ពួកជំនុំ។ ទាល់តែបងប្អូនប្រុសស្រីធ្វើការជាមួយគ្នាដោយចិត្តគំនិតតែមួយ សហការគ្នាដោយចុះសម្រុង ដោយពឹងអាងលើព្រះជាម្ចាស់ជាមួយគ្នា ដើម្បីស្វែងរកសេចក្ដីពិត និងទទួលបានការបំភ្លឺ និងការណែនាំពីព្រះវិញ្ញាណបរិសុទ្ធ ដោយម្នាក់ៗបញ្ចេញនូវចំណុចខ្លាំងរៀងៗខ្លួន ទើបភារកិច្ចអាចទទួលបានលទ្ធផលល្អប្រសើរ។ ក្រោយពីដឹងរឿងទាំងនេះហើយ ខ្ញុំចាប់ផ្ដើមផ្ដោតកាន់តែខ្លាំងលើការស្ដាប់យោបល់របស់អ្នកដទៃ និងរៀនពីចំណុចខ្លាំងរបស់ពួកគេ។ ពេលខ្ញុំផ្លាស់ប្ដូរផ្នត់គំនិត ខ្ញុំបានឃើញថា បងប្អូនប្រុសស្រីនៅជុំវិញខ្ញុំ ម្នាក់ៗសុទ្ធតែមានចំណុចខ្លាំងរៀងខ្លួនដែលខ្ញុំមិនមាន។ បងប្អូនប្រុសស្រីខ្លះផ្ដោតលើការយល់ពីបំណងព្រះហឫទ័យរបស់ព្រះជាម្ចាស់ និងស្វែងរកសេចក្ដីពិតពេលជួបបញ្ហា ដោយរៀនមេរៀនពីស្ថានភាពទាំងល្អ និងអាក្រក់ អ្នកខ្លះមានការយកចិត្តទុកដាក់ និងទទួលខុសត្រូវក្នុងភារកិច្ចរបស់ខ្លួន ហើយផ្ដោតលើការខិតខំប្រឹងប្រែងលើគោលការណ៍ អ្នកខ្លះអាចមានគុណសម្បត្តិមធ្យម ប៉ុន្តែពួកគេបន្ទាបខ្លួន និងមានឆន្ទៈរៀនសូត្រពីអ្នកដទៃ ហើយអាចទទួលយកការណែនាំ និងការជួយពីអ្នកដទៃ ដូច្នេះហើយ ពួកគេអាចរីកចម្រើនទៅតាមពេលវេលា។ ផ្ទុយទៅវិញ ទោះបីជាខ្ញុំមានអំណោយទាន និងគុណសម្បត្តិ ខ្លះក៏ដោយ ខ្ញុំមិនបានផ្ដោតលើការអធិស្ឋានដល់ព្រះជាម្ចាស់ ឬស្វែងរកគោលការណ៍សេចក្ដីពិតពេលជួបបញ្ហាទេ ហើយខ្ញុំផ្ដោតតែលើការខិតខំធ្វើការងាររបស់ខ្ញុំប៉ុណ្ណោះ។ ខ្ញុំពឹងអាងលើបញ្ញា និងចំណេះដឹងផ្ទាល់ខ្លួន ដើម្បីវិភាគខុស និងត្រូវ ដោយធ្វើការផ្អែកលើ អំណោយទាន និង គុណសម្បត្តិ ដូច្នេះ ខ្ញុំកម្រនឹងអាចមើលឃើញការណែនាំរបស់ព្រះជាម្ចាស់ណាស់។ ដោយពឹងអាងលើអំណោយទានរបស់ខ្ញុំ ខ្ញុំទទួលបានមនុស្សខ្លះពេលផ្សាយដំណឹងល្អ ប៉ុន្តែខ្ញុំមិនបានថ្វាយសិរីល្អដល់ព្រះជាម្ចាស់ទេ។ ផ្ទុយទៅវិញ ខ្ញុំបំពាក់មកុដឲ្យខ្លួនឯង ដោយគិតថា ការនេះសុទ្ធតែដោយសារសមត្ថភាព និងគុណសម្បត្តិរបស់ខ្ញុំផ្ទាល់។ ជាលទ្ធផល និស្ស័យរបស់ខ្ញុំកាន់តែក្រអឺតក្រទមឡើង ហើយខ្ញុំមិនឲ្យតម្លៃអ្នកដទៃ និងគ្មានកន្លែងសម្រាប់ព្រះជាម្ចាស់នៅក្នុងចិត្តឡើយ។ រាល់ថ្ងៃ ខ្ញុំមើលទៅដូចជារវល់ ប៉ុន្តែខ្ញុំមិនយល់ពីនិស្ស័យពុករលួយរបស់ខ្លួនឯង ហើយខ្ញុំគ្មានការរីកចម្រើនក្នុងការចូលទៅក្នុងជីវិតទេ ហើយដូច្នេះ ចុងក្រោយ ខ្ញុំបានបាត់បង់ព្រះពរ និងការណែនាំរបស់ព្រះជាម្ចាស់នៅក្នុងភារកិច្ច។ ខ្ញុំបានឃើញថា ការមិនចុះចូលនឹងសេចក្ដីពិត ហើយតែងតែក្រអឺតក្រទម និងរឹងរូស គឺជាការខាតបង់ដ៏ធំធេងណាស់!

ពីរបីថ្ងៃក្រោយមក ខ្ញុំបានឃើញការប្រកបរបស់ព្រះជាម្ចាស់មួយ ហើយវាបានធ្វើឲ្យរឿងរ៉ាវកាន់តែច្បាស់នៅក្នុងចិត្តរបស់ខ្ញុំ។ ព្រះជាម្ចាស់មានបន្ទូលថា៖ «ដើម្បីឱ្យមនុស្សសម្រេចបាននូវការរីកចម្រើនក្នុងជីវិតជាបន្តបន្ទាប់ និងទទួលបានការផ្លាស់ប្ដូរនិស្ស័យជីវិតរបស់ពួកគេ ពួកគេត្រូវតែឆ្លងកាត់ការជំនុំជម្រះ ការវាយផ្ចាល និងការលួសកាត់ ក្នុងពេលបំពេញភារកិច្ចរបស់ពួកគេ នៅពេលដែលពួកគេឈានដល់ចំណុចនៃការស្គាល់ខ្លួនឯងយ៉ាងពិតប្រាកដ ពួកគេចាប់ផ្ដើមផ្លាស់ប្ដូរហើយ។ តើបទពិសោធនេះកើតឡើងជាក់លាក់ដោយរបៀបណា? ជាដំបូង គឺដោយការមានចិត្តគំនិតនៃការចុះចូលនៅក្នុងគ្រប់យ៉ាងដែលកើតឡើងចំពោះអ្នក។ ការមានចិត្តគំនិតនៃការចុះចូល គឺជាឧបសគ្គដំបូងដែលត្រូវឆ្លងកាត់ និងជាលក្ខខណ្ឌដំបូងដែលមនុស្សគួរតែបំពេញ។ នេះសំខាន់ណាស់។ ... ទោះបីជាមនុស្សជឿលើព្រះជាម្ចាស់ក៏ដោយ ក៏ការយល់ដឹងរបស់ពួកគេអំពីសេចក្ដីពិតគឺរាក់កំផែលពេក ហើយពួកគេនៅតែមិនដឹងថា នៅពេលដែលពួកគេមកចំពោះព្រះជាម្ចាស់ ពួកគេត្រូវតែស្គាល់កន្លែងរបស់ខ្លួន។ តើការស្គាល់កន្លែងរបស់ខ្លួនរួមមានអ្វីខ្លះ? មិនថាអ្នកជាមនុស្សសំខាន់ប៉ុនណា មានឋានៈខ្ពស់ប៉ុនណា ឬមានសមត្ថភាពអស្ចារ្យប៉ុនណានោះទេ ឱ្យតែអ្នកជាភាវៈដែលព្រះបានបង្កើត នោះខប្រតិបត្តិដំបូងនៅពេលមកចំពោះព្រះជាម្ចាស់គឺត្រូវចុះចូលនឹងព្រះជាម្ចាស់ ចុះចូលនឹងព្រះអាទិករ។ មនុស្សខ្លះនិយាយថា៖ 'ពីមុន ខ្ញុំធ្លាប់សម្រេចបាននូវគុណបំណាច់ដ៏អស្ចារ្យ'។ អីចឹង តើអ្នកគួរចុះចូលនឹងព្រះជាម្ចាស់ដែរឬទេ? ទោះបីជាអ្នកធ្លាប់សម្រេចបាននូវគុណបំណាច់ដ៏អស្ចារ្យក៏ដោយ ក៏អ្នកនៅតែជាភាវៈដែលព្រះបានបង្កើតដដែល។ ព្រះជាម្ចាស់គឺជាព្រះអាទិករ។ ការទទួលខុសត្រូវចម្បងរបស់អ្នក គឺត្រូវចុះចូលនឹងព្រះជាម្ចាស់។ មិនថាព្រះជាម្ចាស់មានព្រះបន្ទូលអ្វីក៏ដោយ អ្នកត្រូវតែចុះចូលជាដាច់ខាត អ្នកមិនគួរមានជម្រើសផ្ទាល់ខ្លួនឡើយ។ តើនេះជាសេចក្ដីពិតដ៏ខ្ពស់បំផុតឬទេ? នេះគឺជាសេចក្ដីពិតដ៏ខ្ពស់បំផុត ហើយក៏ជាសេចក្ដីពិតដែលជាមូលដ្ឋានគ្រឹះបំផុតដែរ។ ទោះជាយ៉ាងណាក៏ដោយ មនុស្សភាគច្រើន ទោះបីជាបានជឿលើព្រះជាម្ចាស់អស់រយៈពេលដប់ ឬម្ភៃឆ្នាំហើយក៏ដោយ ក៏នៅតែមិនយល់ពីសេចក្ដីពិតដ៏មូលដ្ឋានគ្រឹះនៃការចុះចូលនឹងព្រះជាម្ចាស់នេះដែរ។ តើបញ្ហានៅត្រង់ណា? ប្រសិនបើមនុស្សមិនទាំងយល់ថា សេចក្ដីពិតដ៏សំខាន់បំផុតក្នុងការជឿលើព្រះជាម្ចាស់ គឺការចុះចូលនឹងព្រះជាម្ចាស់ផងនោះ តើពួកគេអាចយល់សេចក្ដីពិតអ្វីខ្លះទៅ? អ្នកដឹងថា ព្រះអាទិករជានរណា ហើយអ្នកសុខចិត្តមកចំពោះទ្រង់ ប៉ុន្តែអ្នកមិនដឹងថា ការចុះចូលនឹងព្រះជាម្ចាស់ គឺជាការទទួលខុសត្រូវរបស់អ្នក ជាកាតព្វកិច្ចរបស់អ្នក និងជាភារកិច្ចរបស់អ្នកឡើយ ថាវាគឺជាវិចារណញាណ និងសភាវគតិដែលអ្នកគួរមានក្នុងនាមជាមនុស្ស។ ប្រសិនបើអ្នកមិនយល់សូម្បីតែសេចក្ដីពិតដែលជាមូលដ្ឋានគ្រឹះបំផុតនៃការជឿលើព្រះជាម្ចាស់ផងនោះ អីចឹង តើវាមិនមែនជាពាក្យទទេទេឬអី ដែលអ្នកនិយាយថា អ្នកយល់សេចក្ដីពិតនោះ? អ្វីដែលអ្នកយល់ គឺសុទ្ធតែជាគោលលទ្ធិទទេ នោះហើយជាមូលហេតុដែលអ្នកអាចពិនិត្យពិច័យព្រះជាម្ចាស់ មានសញ្ញាណ និងការយល់ខុសចំពោះព្រះជាម្ចាស់ មានចិត្តសង្ស័យ វិនិច្ឆ័យ ជជែកតវ៉ា និងប្រឆាំងនឹងព្រះជាម្ចាស់ ការបញ្ចេញឱ្យឃើញសេចក្ដីពុករលួយ និងទង្វើនៃការទាស់ទទឹងនឹងព្រះជាម្ចាស់ទាំងអស់នេះលេចឡើងមក។ ប្រសិនបើមនុស្សមិនយល់ពីសេចក្ដីពិតនៃការចុះចូលនឹងព្រះជាម្ចាស់ទេ នោះនិស្ស័យពុករលួយផ្សេងៗដែលពួកគេបញ្ចេញឱ្យឃើញ មិនអាចត្រូវបានដោះស្រាយឡើយ» (ការប្រកបរបស់ព្រះជាម្ចាស់)។ ពេលសញ្ជឹងគិតអំពីព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ប៉ះពាល់ចិត្ត យ៉ាងខ្លាំង។ តាមពិត តើមនុស្ស ព្រឹត្តិការណ៍ និងរបស់ផ្សេងៗដែលមិនស្របតាមបំណងចិត្តរបស់យើងរាល់ថ្ងៃ រួមទាំងគំនិត និងយោបល់ខុសៗគ្នាពីបងប្អូនប្រុសស្រី ការត្រូវបានលួសកាត់ ការរិះគន់ និងការស្តីបន្ទោស ព្រមទាំងការលំបាក ឧបសគ្គ និងការបរាជ័យនៅក្នុងភារកិច្ចរបស់យើង មិនសុទ្ធតែស្ថិតក្រោមអធិបតេយ្យភាព និងការចាត់ចែងរបស់ព្រះជាម្ចាស់ទេឬ? ក្នុងនាមជាអ្នកជឿ ពេលជួបបញ្ហា រឿងដំបូងដែលខ្ញុំគួរធ្វើគឺចុះចូល និងស្វែងរកសេចក្ដីពិត ដើម្បីរៀនមេរៀនពីរឿងទាំងនេះ។ ទោះជាយ៉ាងណាក៏ដោយ ខ្ញុំបានមើលឃើញរឿងដែលមិនស្របតាមបំណងចិត្តរបស់ខ្ញុំថាជាបញ្ហា និងឧបសគ្គ ហើយអារម្មណ៍ដំបូងរបស់ខ្ញុំគឺការទាស់ទទឹង មិនអត់ធ្មត់ និងមិនមានឆន្ទៈទទួលយក ហើយខ្ញុំមិនបានគិតថាហេតុអ្វីអ្នកដទៃមិនគាំទ្រទស្សនៈរបស់ខ្ញុំ ឬថាតើទស្សនៈរបស់ខ្ញុំស្របតាមសេចក្ដីពិតដែរឬទេ។ ទោះបីជាពេលខ្លះខ្ញុំទទួលយកយោបល់ អ្នកដទៃទាំងទើសទាល់ក៏ដោយ ខ្ញុំនៅតែមានអារម្មណ៍ប្រៀបដូចជាខ្ញុំកំពុងតែប្រឹងទប់ចិត្ត និងគ្មានជម្រើសផ្សេង ដោយខ្វះសូម្បីតែអាកប្បកិរិយាចុះចូលជាមូលដ្ឋានបំផុត។ នៅក្នុងភារកិច្ចរបស់ខ្ញុំ ខ្ញុំតែងតែប្រព្រឹត្តតាមនិស្ស័យក្រអឺតក្រទមរបស់ខ្ញុំ ដោយធ្វើតាមតែអំពើចិត្ត និងសម្រេចចិត្តដោយខ្លួនឯង ដោយគ្មានកន្លែងសម្រាប់ព្រះជាម្ចាស់នៅក្នុងចិត្ត និងគ្មានការចុះចូលនឹងទ្រង់សោះឡើយ។ តើខ្ញុំមានអ្វីខុសពីអ្នកមិនជឿទៅ? ខ្ញុំត្រូវការរៀនចុះចូលនឹងព្រះជាម្ចាស់ និងសេចក្ដីពិតក្នុងគ្រប់រឿង ហើយដាក់បំណងចិត្តខ្លួនឯងចុះ ក្នុងដំណើរការនៃការចុះចូល ដើម្បីឲ្យនិស្ស័យក្រអឺតក្រទមរបស់ខ្ញុំអាចផ្លាស់ប្ដូរបាន។

ក្រោយមក ពេលធ្វើការជាមួយបងប្អូនប្រុសស្រី ខ្ញុំបានផ្ដោតអារម្មណ៍ដែលមានស្មារតីលើការចូលទៅក្នុងសេចក្ដីពិតនៃការចុះចូលនឹងព្រះជាម្ចាស់ និងការសហការគ្នាដោយចុះសម្រុងជាមួយអ្នកដទៃ ហើយពេលជួបបញ្ហា មិនថាវាស្របតាមបំណងចិត្តខ្ញុំឬអត់ទេ ខ្ញុំអនុវត្តការទទួលយកបញ្ហាទាំងនោះពីព្រះជាម្ចាស់ជាមុនសិន និងរក្សាអាកប្បកិរិយាចុះចូល។ ខ្ញុំឈប់ប្រញាប់ប្រញាល់ធ្វើការវិនិច្ឆ័យលើយោបល់របស់បងប្អូនប្រុសស្រី ហើយពិភាក្សា និងស្វែងរកជាមួយគ្នា។ ពេលពិភាក្សាការងារ បើខ្ញុំឃើញថា យោបល់ របស់បងប្អូនប្រុសស្រីមិនស្របនឹងទស្សនៈរបស់ខ្ញុំ ទោះបីជាខ្ញុំមានអារម្មណ៍ពិបាកចិត្ត ដោយអធិស្ឋានទៅព្រះជាម្ចាស់ ហើយសុំឲ្យទ្រង់រក្សាខ្ញុំក្នុងសភាពចុះចូលជាមុនសិន ខ្ញុំនឹងឃើញចំណុចល្អក្នុងយោបល់ របស់ពួកគេ។ ទោះបីជា យោបល់ នោះមិនទាន់ល្អឥតខ្ចោះ ឬជាក់លាក់ យើងបន្តពិភាក្សា និងប្រកបគ្នាលើប្រធានបទនេះ ហើយពេលម្នាក់ៗផ្លាស់វេនគ្នាប្រកប ចិត្តរបស់ខ្ញុំកាន់តែច្បាស់ទៅៗ។ ខ្ញុំបានទទួលបទពិសោធឃើញថា ការចុះចូលនឹងសេចក្ដីពិត និងការធ្វើសកម្មភាពស្របតាមព្រះបន្ទូលនៅគ្រប់ការទាំងអស់ ពិតជាអនុញ្ញាតឲ្យមនុស្សឃើញការណែនាំ និងទង្វើរបស់ព្រះជាម្ចាស់មែន ហើយការអនុវត្តនេះនាំមកនូវភាពភ្លឺស្វាង និងភាពរីករាយក្នុងចិត្ត ព្រមទាំងជួយក្នុងការរៀនសូត្រពីចំណុចខ្លាំងរបស់អ្នកដទៃទៀតផង។ ការនេះពិតជាខុសគ្នាណាស់ពីភាពរឹងរូស និងការរាប់ខ្លួនឯងជាសុចរិតពីមុនរបស់ខ្ញុំ។ ការផ្លាស់ប្ដូរដ៏តូចនេះបានផ្ដល់ជំនឿដល់ខ្ញុំ ហើយខ្ញុំលែងធ្វើការវិនិច្ឆ័យចំពោះខ្លួនឯងទៀតហើយ។ ខ្ញុំជឿថា ឲ្យតែខ្ញុំព្រមបង់ថ្លៃ និងខិតខំដើម្បីសេចក្ដីពិត និស្ស័យពុករលួយរបស់ខ្ញុំប្រាកដជាផ្លាស់ប្ដូរ។ អរព្រះគុណព្រះជាម្ចាស់ចំពោះសេចក្ដីសង្គ្រោះរបស់ទ្រង់!


៤៤. ការរៀនសូត្របានពីការសហការ

ដោយ លូ ឈីមិង ប្រទេសចិន

ខ្ញុំបំពេញភារកិច្ចថតចម្រៀងទំនុកតម្កើងនៅពួកជំនុំ ហើយគុណភាពនៃបទចម្រៀងទំនុកតម្កើងដែលបានថតគឺល្អគ្រាន់បើ។ ជាទូទៅ បងប្អូនប្រុសស្រីបានសរសើរការងាររបស់ខ្ញុំ។ ជាងដប់ឆ្នាំបានកន្លងផុតទៅយ៉ាងឆាប់រហ័ស ខ្ញុំបានកត់សម្គាល់ឃើញថា បទចម្រៀងទំនុកតម្កើងជាច្រើនដែលពួកគេបានស្ដាប់គឺខ្ញុំជាអ្នកថត ដែលធ្វើឱ្យខ្ញុំមានមោទនភាពចំពោះខ្លួនឯង។ ក្រោយមក ពួកជំនុំបានរៀបចំឱ្យបងប្រុស លី មិង ធ្វើការជាមួយខ្ញុំ។ គាត់ចាប់អារម្មណ៍យ៉ាងខ្លាំងក្នុងការថតបទចម្រៀងទំនុកតម្កើង ហើយក៏ចេះជំនាញខ្លះៗដែរ។ ពេលចាប់ផ្ដើមដំបូង ខ្ញុំមានចិត្តក្លៀវក្លាក្នុងការធ្វើការជាមួយ លី មិង ហើយពួកយើងចុះសម្រុងនឹងគ្នាបានល្អណាស់។ ខ្ញុំបានព្យាយាមបង្រៀនគាត់នូវបច្ចេកទេសថតដែលខ្ញុំចេះ។ បន្ទាប់ពី លី មិង បានរៀនបច្ចេកទេសថតថ្មីៗមួយចំនួនរួចមក គាត់បានផ្ដល់យោបល់ថា ការប្រើប្រាស់វិធីសាស្ត្រថ្មីៗទាំងនេះនឹងផ្តល់លទ្ធផលល្អប្រសើរជាង ហើយអ្នកដឹកនាំពួកជំនុំក៏បានយល់ព្រមឱ្យគាត់សាកល្បងដែរ។ ខ្ញុំបានគិតថា៖ «ខ្ញុំបានបំពេញភារកិច្ចថតចម្រៀងនេះអស់រយៈពេលជាច្រើនឆ្នាំមកហើយ ហើយខ្ញុំក៏យល់ដឹងខ្លះៗដែរអំពីបច្ចេកទេសដែលអ្នកកំពុងនិយាយនេះ។ សូម្បីតែខ្ញុំក៏យល់ថា បច្ចេកទេសថ្មីៗនេះមានបញ្ហាប្រឈមខ្លាំងដែរ អ្នកទើបតែមកទីនេះបានប៉ុន្មានថ្ងៃសោះ ហើយចង់ប្រើបច្ចេកទេសថ្មីដើម្បីថតឬ? តើអ្នកមិនក្រអឺតក្រទមពេកទេឬ? ម្យ៉ាងទៀត បច្ចេកទេសថ្មីៗទាំងនេះវាស្មុគស្មាញ ហើយមិនមែនជាអ្វីដែលអាចចេះស្ទាត់បានក្នុងពេលឆាប់ៗនោះទេ។ ខ្ញុំគិតថា អ្នកកំពុងតែខាតពេលឥតប្រយោជន៍ហើយ»។ ខ្ញុំមិនបានយកចិត្តទុកដាក់នឹងរឿងនេះខ្លាំងនោះទេ។ បន្ទាប់ពី លី មិង បានខំប្រឹងរាវរកវិធីសាស្ត្រថ្មីៗអស់រយៈពេលជាច្រើនថ្ងៃ លទ្ធផលថតដំបូងៗមិនសូវល្អនោះទេ ហើយបងប្អូនប្រុសស្រីក៏មានអារម្មណ៍ថា លទ្ធផលមិនបានល្អដែរ។ ពេលនោះ ខ្ញុំក៏គិតថា បច្ចេកទេសថ្មីៗទាំងនេះមិនមានប្រសិទ្ធភាពទេ ហើយខ្ញុំក៏បន្តប្រើប្រាស់វិធីសាស្ត្រចាស់ៗដើម្បីថតដដែល។

បន្ទាប់ពីមួយរយៈពេលមក អ្វីដែលធ្វើឱ្យខ្ញុំភ្ញាក់ផ្អើលនោះគឺ ចម្រៀងទំនុកតម្កើងដែល លី មិង បានថតដោយប្រើបច្ចេកទេសថ្មីៗបានល្អប្រសើរឡើងច្រើន។ ការនេះបានធ្វើឱ្យខ្ញុំមានអារម្មណ៍ថា កំពុងជួបនឹងស្ថានការណ៍ធ្ងន់ធ្ងរ ហើយខ្ញុំបានគិតក្នុងចិត្តថា៖ «វិធីសាស្រ្តថតរបស់ លី មិង ពិតជាមានគុណសម្បត្តិរបស់វាមែន។ ទោះបីជាពេលដំបូងវាមានការពិបាកខ្លះក៏ដោយ ក៏វាផ្ដល់លទ្ធផលល្អប្រសើរជាងក្នុងការថតចម្រៀងទំនុកតម្កើង ហើយបងប្អូនប្រុសស្រីភាគច្រើនក៏ពេញចិត្តដែរ។ លើសពីនេះទៅទៀត ជំនាញរបស់ លី មិង ក្នុងផ្នែកនេះ កំពុងរីកចម្រើនយ៉ាងឆាប់រហ័ស។ ប្រសិនបើគាត់ហ្វឹកហាត់មួយរយៈ ហើយចេះស្ទាត់នូវបច្ចេកទេសទាំងនេះ តើមនុស្សគ្រប់គ្នានឹងមិនចាប់ផ្ដើមកោតសរសើរ ហើយចាប់អារម្មណ៍តែលើគាត់ទេឬ? ពេលនោះ ខ្ញុំនឹងលែងមានឋានៈនៅក្នុងចិត្តរបស់មនុស្សទៀតហើយ ហើយខ្ញុំក៏នឹងមិនអាចធ្វើឱ្យគេចាប់អារម្មណ៍នឹងខ្ញុំទៀតដែរ! ក្រៅពីនេះ តើបងប្អូនប្រុសស្រីនឹងមិននិយាយថា ខ្ញុំបានថតចម្រៀងទំនុកតម្កើងតាមរបៀបដដែលៗអស់រយៈពេលជាច្រើនឆ្នាំមកហើយ ដោយគ្មានការរីកចម្រើនអ្វីសោះ ខណៈដែល លី មិង នៅទីនេះមិនដល់ពីរខែផង ក៏បានច្នៃប្រឌិតថ្មី ផ្ដល់លទ្ធផលល្អជាងខ្ញុំទៅទៀត? ពួកគេនឹងគិតថា លី មិង មានសមត្ថភាពជាង! ហើយពួកគេប្រាកដជានឹងមើលងាយខ្ញុំ? តើកេរ្តិ៍ឈ្មោះរបស់ខ្ញុំនឹងទៅជាយ៉ាងណាទៅ? ខ្ញុំបានបំពេញភារកិច្ចថតចម្រៀងទំនុកតម្កើងនេះអស់រយៈពេលជាច្រើនឆ្នាំហើយ ខ្ញុំមិនអាចឱ្យ លី មិង ល្អលើសខ្ញុំលឿនខ្លាំងបែបនេះបានទេ។ ខ្ញុំមិនអាចទទួលយកការនេះបានទេ។ ទោះមានរឿងអ្វីកើតឡើងក៏ដោយ ក៏ខ្ញុំមិនអាចឱ្យគាត់លេចធ្លោជាងខ្ញុំបានឡើយ»។ ដើម្បីចៀសវាងការចាញ់ លី មិង ខ្ញុំក៏ចាប់ផ្ដើមក្រោកពីព្រលឹម ហើយនៅដល់យប់ជ្រៅ ដើម្បីសិក្សាបច្ចេកទេសពីមុនៗ។ នៅពេលដែលការថតមានភាពប្រសើរឡើង ហើយទទួលបានការពេញចិត្តពីបងប្អូនប្រុសស្រីភាគច្រើន ខ្ញុំមានអារម្មណ៍ធូរស្រាលក្នុងចិត្ត ដោយគិតថា៖ «លើកនេះ ខ្ញុំបានបង្ហាញឱ្យបងប្អូនប្រុសស្រីឃើញថា ខ្ញុំនៅតែពូកែជាងអ្នក អ្នកមិនទាន់ពូកែគ្រប់គ្រាន់ទេ ដូច្នេះចុះចាញ់ទៅ»។ ប៉ុន្តែក្រោយមក ខ្ញុំបានឃើញថា លី មិង នៅតែបន្តសិក្សាស្រាវជ្រាវបច្ចេកទេសថ្មីៗ ដែលធ្វើឱ្យខ្ញុំកាន់តែបារម្ភខ្លាំង។ ខ្ញុំក៏គិតខ្វល់ថា ប្រសិនបើគាត់ជោគជ័យ គាត់នឹងជំនួសខ្ញុំ ដូច្នេះ ខ្ញុំបានគិតថា៖ «ខ្ញុំសង្ឃឹមថាអ្នកមិនរីកចម្រើនទេ ហើយបើការស្រាវជ្រាវរបស់អ្នកបរាជ័យ នោះកាន់តែប្រសើរទៅទៀត! បែបនេះ ខ្ញុំអាចរក្សាជំហររបស់ខ្ញុំបាន ហើយនឹងមិនត្រូវបានគេមើលងាយទៀតទេ»។ ខ្ញុំតែងតែបារម្ភជានិច្ចអំពីការដែល លី មិងនឹងត្រូវជំនួសខ្ញុំ ដូច្នេះ ក្នុងចិត្តខ្ញុំ ខ្ញុំចាប់ផ្ដើមឃ្លាតឆ្ងាយពីគាត់ ហើយមានអគតិចំពោះគាត់ ដោយកាន់តែមិនពេញចិត្តនឹងគាត់ឡើងៗ។ ហើយអាកប្បកិរិយារបស់ខ្ញុំចំពោះគាត់ក៏កាន់តែព្រងើយកន្តើយ។ ពេលខ្លះ ពេលឃើញ លី មិង និយាយយ៉ាងក្លៀវក្លា និងរីករាយអំពីបច្ចេកទេសថ្មីៗរបស់គាត់ វានឹងធ្វើឱ្យ ខ្ញុំគិតទាំងខឹងថា៖ «ឥឡូវ អ្នកកំពុងតែលេចធ្លោទៀតហើយ!» ក្រោយមក ពេលខ្ញុំឃើញថា លី មិង ត្រូវការជំនួយក្នុងការស្រាវជ្រាវបច្ចេកទេសថ្មីៗរបស់គាត់ ខ្ញុំមិនចង់ពាក់ព័ន្ធឡើយ ដោយសង្ឃឹមយ៉ាងខ្លាំងថាគាត់នឹងបរាជ័យ។ ពេលខ្លះ ខ្ញុំមានអារម្មណ៍ស្ដីបន្ទោសខ្លួនឯងបន្តិចដែរ ដោយគិតថា៖ «ខ្ញុំមិនបានសហការជាមួយគាត់ទាល់តែសោះ តើនេះមិនមែនជាការឈរមើលគាត់ប្រឹងប្រែងតែម្នាក់ឯងទេឬ?» ប៉ុន្តែសតិសម្បជញ្ញៈបន្តិចបន្តួចនេះ ត្រូវបាននិស្ស័យពុករលួយរបស់ខ្ញុំគាបសង្កត់ភ្លាមៗ។ នៅទីបំផុត ដើម្បីឱ្យ លី មិង បោះបង់ការស្រាវជ្រាវបច្ចេកទេសថ្មីៗរបស់គាត់ ខ្ញុំបានចាប់ផ្ដើមរកលេស ដោយនិយាយដោយចេតនាថា៖ «ការងារថតចម្រៀងទំនុកតម្កើងឥឡូវនេះកាន់តែបន្ទាន់ហើយ ហើយការស្រាវជ្រាវបច្ចេកទេសថ្មីៗរបស់អ្នកកំពុងប្រើពេលយូរពេកហើយ។ ប្រហែលជាអ្នកគួរតែឈប់សិនទៅ»។ ទោះជាយ៉ាងណា គាត់មិនបានរងឥទ្ធិពលពីសម្ដីខ្ញុំទេ ហើយបានបន្តការស្រាវជ្រាវយ៉ាងយកចិត្តទុកដាក់របស់គាត់ដដែល។

ថ្ងៃមួយ លី មិង បានបញ្ចេញនិស្ស័យក្រអឺតក្រទម ហើយទទូចចង់ធ្វើតាមតែគំនិតខ្លួនឯង រហូតដល់ត្រូវបានលួសកាត់។ ខ្ញុំលួចត្រេកអរក្នុងចិត្ត ដោយគិតថា៖ «ឃើញទេ នេះហើយជាលទ្ធផលនៃការសម្ញែងខ្លួន! អ្នកទើបតែនៅទីនេះបានប៉ុន្មានថ្ងៃសោះ ហើយគ្រាន់តែចេះបន្តិចបន្តួច អ្នកគិតថាអ្នកអាចមកទីនេះដើម្បីបង្ហាញមុខបង្ហាញមាត់ បង្ហាញថាអ្នកពូកែអស្ចារ្យណាស់អ៊ីចឹង។ ឥឡូវ ពេលដែលអ្នកត្រូវបានលួសកាត់ អ្នកប្រាកដជានឹងរាងចាលហើយ!» ក្នុងអំឡុងពេលនោះ ខ្ញុំកាន់តែមិនពេញចិត្តនឹង លី មិង ឡើងៗ។ ពេលពួកយើងធ្វើការជាមួយគ្នាក្នុងភារកិច្ច ពួកយើងស្ទើរតែមិននិយាយរកគ្នាទេ ហើយបើនិយាយ ក៏និយាយតែពេលចាំបាច់ប៉ុណ្ណោះ។ មានគម្លាតផ្លូវចិត្តដ៏ធំមួយរវាងពួកយើង។ ខ្ញុំដឹងថា ខ្ញុំកំពុងតែជាប់ជំពាក់ក្នុងការស្វែងរកកិត្តិនាម និងឋានៈ ប៉ុន្តែខ្ញុំមិនអាចបោះបង់វាចោលបានទេ។ ភាពច្របូកច្របល់ក្នុងអារម្មណ៍ដែលខ្ញុំបានជួបប្រទះនៅពេលនោះ គឺពិបាកនឹងពណ៌នាណាស់ រាល់ថ្ងៃ ខ្ញុំមានអារម្មណ៍អស់កម្លាំង វិញ្ញាណខ្ញុំមិនសុខ ហើយខ្ញុំនឿយហត់ខ្លាំង។ ដោយសារតែពួកយើងខ្វះការសហការចុះសម្រុងគ្នា លទ្ធផលនៃចម្រៀងទំនុកតម្កើងដែលពួកយើងបានថតគឺមិនបានល្អទេ ដែលវាបានប៉ះពាល់ដល់ការរីកចម្រើននៃការងាររបស់ពួកយើងផងដែរ។ ការប្រឈមមុខនឹងលទ្ធផលទាំងនេះ បានធ្វើឱ្យខ្ញុំមានអារម្មណ៍ឈឺចាប់ជាខ្លាំង ប៉ុន្តែ ខ្ញុំមានអារម្មណ៍ថាទាល់ច្រក ហើយមិនដឹងថាត្រូវប្ដូរស្ថានភាពនេះយ៉ាងណាទេ។ ក្នុងអំឡុងពេលនោះ មានព្រះបន្ទូលរបស់ព្រះជាម្ចាស់មួយវគ្គដែលចិត្តខ្ញុំតែងតែនឹកឃើញ៖ «ប្រសិននៅក្នុងជីវិត អ្នកមិនទទួលរងនូវទុក្ខលំបាកដើម្បីសេចក្តីពិត ឬស្វែងរក និងទទួលបានសេចក្តីពិតនេះ តើអ្នកអាចថាមកពីអ្នកចង់មានវិប្បដិសារី ពេលដែលអ្នកជិតស្លាប់មែនទេ? ប្រសិនបើដូច្នេះមែន ហេតុអ្វីត្រូវជឿព្រះជាម្ចាស់? ... តើអ្នកអាចទទួលបានផលអ្វីខ្លះ តាមរយៈការរស់នៅដើម្បីប្រយោជន៍សាច់ឈាម និងការខំប្រឹងលំបាក ដើម្បីរិះរកឱ្យបានចំណេញ និងកិត្តិនាមនោះ?» (ដកស្រង់ពី «អ្នកត្រូវរស់នៅសម្រាប់សេចក្តីពិត ដ្បិតអ្នកជឿដល់ព្រះជាម្ចាស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ខ្ញុំបានរំពឹងគិតលើព្រះបន្ទូលរបស់ព្រះជាម្ចាស់ម្តងហើយម្តងទៀត ហើយបានគិតថា៖ «ពិតមែនហើយ ហេតុអ្វីបានជាខ្ញុំជឿលើព្រះជាម្ចាស់អស់រយៈពេលជាច្រើនឆ្នាំមកនេះ? តើគ្រាន់តែដើម្បីប្រកួតប្រជែងដណ្តើមយកកិត្តិនាម និងផលប្រយោជន៍ជាមួយបងប្រុសរបស់ខ្ញុំទេឬ? តើទីបំផុតខ្ញុំអាចទទួលបានអ្វីខ្លះពីការជឿលើព្រះជាម្ចាស់តាមរបៀបនេះ? ក្នុងអំឡុងពេលនេះ ខ្ញុំបានប្រកួតប្រជែងដណ្តើមយកកិត្តិនាម និងផលប្រយោជន៍ជាមួយបងប្រុសរបស់ខ្ញុំ រហូតធ្លាក់ទៅក្នុងសេចក្តីងងឹត និងបាត់បង់កិច្ចការរបស់ព្រះវិញ្ញាណបរិសុទ្ធ ដែលជាលទ្ធផលនាំឱ្យមានការឈឺចាប់ និងទារុណកម្ម។ នេះគឺជាការស្អប់ខ្ពើម និងការស្អប់របស់ព្រះជាម្ចាស់ចំពោះខ្ញុំ។ តើការបំពេញភារកិច្ចរបស់ខ្ញុំតាមរបៀបនេះមានន័យដូចម្តេចទៅ?» ខ្ញុំបានអធិស្ឋានដល់ព្រះជាម្ចាស់ថា៖ «ឱព្រះជាម្ចាស់អើយ ទូលបង្គំបានរស់នៅក្នុងការស្វែងរកកិត្តិនាម និងផលប្រយោជន៍ ហើយវាពិតជាឈឺចាប់ខ្លាំងណាស់។ សូមទ្រង់ដឹកនាំទូលបង្គំឱ្យចេញផុតពីសភាពនេះផង ដើម្បីឱ្យទូលបង្គំអាចធ្វើការចុះសម្រុងជាមួយបងប្រុសរបស់ទូលបង្គំ ដោយមានចិត្តគំនិតតែមួយ ដើម្បីបំពេញភារកិច្ចរបស់ពួកយើងឱ្យបានល្អ»។

ក្រោយមក ខ្ញុំបានប្រទះឃើញព្រះបន្ទូលរបស់ព្រះជាម្ចាស់មួយវគ្គ៖ «មនុស្សគ្រប់គ្នាក្នុងចំណោមអ្នករាល់គ្នា បានត្រដែតឡើងទៅដល់កំពូលនៃហ្វូងមនុស្ស។ អ្នកបានឡើងទៅជាបុព្វបុរសនៃពួកមហាជន។ អ្នករាល់គ្នាពិតជាធ្វើតាមតែអំពើចិត្តខ្លាំងណាស់ ហើយអ្នកជ្រួលច្របល់ក្នុងចំណោមពពួកសត្វដង្កូវទាំងអស់នោះដោយស្វែងរកកន្លែងសុខស្រួល និងព្យាយាមលេបត្របាក់ពពួកដង្កូវដែលតូចជាងខ្លួនអ្នក។ នៅក្នុងដួងចិត្តរបស់អ្នករាល់គ្នា គឺពោរពេញដោយចិត្តព្យាបាទ និងទុច្ចរិត ដែលលើសជាងខ្មោចដែលបានលិចនៅបាតសមុទ្រទៅទៀត។ អ្នករស់នៅក្រោមបាតគំនរលាមក ដោយរុកគួនពួកដង្កូវតាំងពីកំពូលទៅបាតក្រោម រហូតដល់ពួកវាគ្មានសេចក្ដីស្ងប់សុខ ដោយតយុទ្ធនឹងគ្នាទៅវិញទៅមកអស់មួយរយៈ រួចក៏ស្ងប់ទៅវិញ។ អ្នកមិនស្គាល់កន្លែងរបស់អ្នកឡើយ ប៉ុន្តែអ្នកនៅតែច្បាំងជាមួយគ្នាទៅវិញទៅមក នៅក្នុងគំនរលាមកនោះដដែល។ តើអ្នកអាចទទួលបានអ្វីខ្លះពីការខំពុះពារនេះ? ប្រសិនបើអ្នករាល់គ្នាមានចិត្តដែលកោតខ្លាចដ៏ពិតប្រាកដចំពោះខ្ញុំមែន តើអ្នកអាចច្បាំងជាមួយគ្នាទៅវិញទៅមកនៅពីក្រោយខ្នងរបស់ខ្ញុំបានដោយរបៀបណា? មិនថាអ្នកមានឋានៈខ្ពស់យ៉ាងណានោះទេ តើអ្នកមិនមែននៅតែជាកូនដង្កូវស្អុយគគ្រក់នៅក្នុងគំនរលាមកទេឬអី? តើអ្នកនឹងអាចដុះស្លាប និងក្លាយជាសត្វព្រាបនៅលើមេឃបានដែរឬទេ?» (ដកស្រង់ពី «នៅពេលស្លឹកឈើជ្រុះធ្លាក់ទៅគល់វិញ នោះអ្នកនឹងសោកស្ដាយនូវរាល់អំពើអាក្រក់ទាំងអស់ដែលអ្នកបានធ្វើ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ បន្ទាប់ពីបានអានព្រះបន្ទូលរបស់ព្រះជាម្ចាស់ហើយ ខ្ញុំក៏បានយល់ដឹងខ្លះៗអំពីខ្លួនឯង។ កាលពីមុន ខ្ញុំជឿថា ខ្ញុំបានបំពេញភារកិច្ចថតចម្រៀងទំនុកតម្កើងអស់រយៈពេលជាច្រើនឆ្នាំមកហើយ ដែលធ្វើឱ្យខ្ញុំមានសមត្ថភាពពិសេស និងមានលក្ខណៈប្លែកពីគេ។ ខ្ញុំបានគិតខ្ពស់ពីខ្លួនឯង ដោយជឿថា ជំនាញ និងសមត្ថភាពដ៏តិចតួចរបស់ខ្ញុំ ស័ក្តិសមនឹងឱ្យអ្នកដទៃកោតសរសើរ ហើយខ្ញុំតែងតែពេញចិត្តនឹងខ្លួនឯង និងឱ្យតម្លៃខ្លួនឯងខ្ពស់ជានិច្ច។ នៅពេលដែល លី មិង បានចាប់ផ្តើមធ្វើការជាមួយខ្ញុំ ដំបូងឡើយ ខ្ញុំមិនបានឱ្យតម្លៃគាត់ខ្ពស់នោះទេ។ ប៉ុន្តែនៅពេលដែលគាត់មានការរីកចម្រើនខ្លះជាមួយនឹងបច្ចេកទេសថ្មីៗ ហើយបងប្អូនប្រុសស្រីក៏ពេញចិត្ត ខ្ញុំក៏ចាប់ផ្តើមបារម្ភថា គាត់អាចនឹងល្អលើសខ្ញុំនាពេលអនាគត។ ដើម្បីរក្សាឋានៈរបស់ខ្ញុំនៅក្នុងចិត្តរបស់បងប្អូនប្រុសស្រី ខ្ញុំក៏ចាប់ផ្តើមចាត់ទុក លី មិង ជាគូប្រជែង ហើយលួចប្រកួតប្រជែងជាមួយគាត់។ ទោះបីជាដឹងថា បច្ចេកទេសថតចាស់ៗដែលខ្ញុំកំពុងប្រើ មានសក្តានុពលមានកម្រិតសម្រាប់ការកែលម្អក៏ដោយ ខ្ញុំនៅតែមិនព្រមដាក់ខ្លួនចុះ ហើយរៀនសូត្របច្ចេកទេសថ្មីៗនោះទេ។ ក្រោយមក នៅពេលដែលខ្ញុំបានឃើញថា លី មិង កាន់តែមានភាពស្ទាត់ជំនាញជាមួយនឹងបច្ចេកទេសថ្មីៗ ហើយបងប្អូនប្រុសស្រីមួយចំនួនក៏ពេញចិត្តនឹងការប្រើប្រាស់បច្ចេកទេសទាំងនោះដែរ ខ្ញុំក៏មានអារម្មណ៍ថាត្រូវបានគំរាមកំហែងថា ខ្ញុំអាចនឹងត្រូវបានគេជំនួស ហើយក៏ចាប់ផ្តើមមើលគាត់ក្នុងផ្លូវមិនល្អគ្រប់បែបយ៉ាង ដោយសង្ឃឹមយ៉ាងខ្លាំងថា គាត់នឹងបរាជ័យក្នុងការស្រាវជ្រាវរបស់គាត់។ នៅពេលដែលគាត់ត្រូវបានលួសកាត់ ខ្ញុំក៏លួចត្រេកអរនឹងសំណាងអាក្រក់របស់គាត់។ ម្យ៉ាងទៀត នៅពេលណាដែលគាត់ជួបការលំបាក ខ្ញុំមិនបានស្ម័គ្រចិត្តជួយគាត់ទេ ហើយថែមទាំងបានព្យាយាមទប់ស្កាត់ភាពវិជ្ជមានរបស់គាត់ចំពោះការស្រាវជ្រាវរបស់គាត់ ដោយនិយាយពាក្យផ្លែផ្កាទៀតផង ដោយសង្ឃឹមថា គាត់នឹងបោះបង់ចោល ដែលការណ៍នេះនឹងធានាបាននូវមុខតំណែងរបស់ខ្ញុំ។ ខ្ញុំបានផ្តោតតែលើការប្រកួតប្រជែងដណ្តើមយកកិត្តិនាម និងផលប្រយោជន៍ ដោយបារម្ភតែពីការរក្សាឋានៈរបស់ខ្ញុំ និងមិនចង់ឱ្យគេមកជំនួស។ តាមពិតទៅ ទោះបីជាមនុស្សម្នាក់មានទេពកោសល្យពិសេសប៉ុណ្ណា ឬសមត្ថភាពរបស់ពួកគេអស្ចារ្យប៉ុណ្ណាក៏ដោយ នៅក្នុងព្រះនេត្ររបស់ព្រះជាម្ចាស់ ពួកគេគ្រាន់តែជាភាវៈដែលព្រះបានបង្កើតដ៏តូចមួយប៉ុណ្ណោះ ដែលគ្មានអ្វីត្រូវអួតអាង ឬក្រអឺតក្រទមនោះទេ។ ទោះបីជាមានតែជំនាញតិចតួចប៉ុណ្ណឹង ខ្ញុំក៏នៅតែមានអំណួត ដោយគិតថាខ្លួនខុសប្លែកពីអ្នកដទៃ ហើយតែងតែស្វែងរកតំណែងនៅក្នុងចិត្តរបស់មនុស្ស ដើម្បីរីករាយនឹងការកោតសរសើររបស់ពួកគេ។ ខ្ញុំពិតជាក្រអឺតក្រទម និងគ្មានហេតុផលដល់កម្រិតណាទៅ!

ក្រោយមក ខ្ញុំបានអានព្រះបន្ទូលរបស់ព្រះជាម្ចាសមួយវគ្គទៀត៖ «មនុស្សដ៏សាហាវឃោរឃៅអើយ! ល្បិចកលទុច្ចរិត និងការរៀបចំគ្រោងការណ៍អាក្រក់ ការឆក់យក និងការរឹបអូសពីអ្នកដទៃ ការដណ្ដើមកិត្តិយស និងលាភសក្ការៈ ការកាប់សម្លាប់គ្នាទៅវិញទៅមក តើដល់ពេលណាទើបអាចនឹងបញ្ចប់បាន? មិនថាព្រះជាម្ចាស់មានបន្ទូលច្រើនរាប់សិបពាន់ម៉ាត់ក៏ដោយ ក៏គ្មាននរណាម្នាក់ភ្ញាក់ស្មារតីវិញឡើយ។ មនុស្សធ្វើការដើម្បីជាប្រយោជន៍ដល់ក្រុមគ្រួសារ និងកូនប្រុសស្រីរបស់ពួកគេ ជាប្រយោជន៍ដល់មុខរបរ ភាពជោគជ័យទៅថ្ងៃអនាគត តួនាទី អំនួតផ្ទាល់ខ្លួន និងប្រាក់កាសរបស់ពួកគេ ជាប្រយោជន៍ខាងចំណីអាហារ សម្លៀកបំពាក់ និងខាងសាច់ឈាម។ ប៉ុន្តែ តើមាននរណាម្នាក់ដែលបានធ្វើកិច្ចការដើម្បីជាប្រយោជន៍ដល់ព្រះជាម្ចាស់ពិតប្រាកដ? ទោះបីជាក្នុងចំណោមអស់អ្នកដែលធ្វើកិច្ចការដើម្បីជាប្រយោជន៍ដល់ព្រះជាម្ចាស់ក៏ដោយ ក៏មានមនុស្សតិចតួចណាស់ដែលបានស្គាល់ព្រះជាម្ចាស់។ តើមានមនុស្សប៉ុន្មាននាក់ដែលមិនធ្វើការដើម្បីប្រយោជន៍ផ្ទាល់ខ្លួនរបស់ពួកគេនោះ? តើមានមនុស្សប៉ុន្មាននាក់ដែលមិនជិះជាន់ ឬបណ្តេញអ្នកដទៃចេញដើម្បីការពារតំណែងរបស់ពួកគេ?» (ដកស្រង់ពី «មនុស្សអាក្រក់នឹងត្រូវទទួលទោសជាមិនខាន» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ព្រះបន្ទូលរបស់ព្រះជាម្ចាស់បានចាក់ទម្លុះចិត្តខ្ញុំដូចជាដាវដ៏មុត។ នៅក្នុងព្រះបន្ទូលនៃការជំនុំជម្រះ និងការវាយផ្ចាលរបស់ទ្រង់ ខ្ញុំបានឃើញថា ដើម្បីការពារឋានៈរបស់ខ្ញុំ ខ្ញុំបានព្រងើយកន្តើយនឹងផលប្រយោជន៍របស់ពួកជំនុំ បានគាបសង្កត់ និងផាត់ លី មិង ចេញ ហើយបានប្រើឧបាយកល និងការប្រកួតប្រជែងដើម្បីកិត្តិនាម និងផលប្រយោជន៍ ដោយគ្មានកន្លែងសម្រាប់ព្រះជាម្ចាស់នៅក្នុងចិត្តខ្ញុំទាល់តែសោះ។ ពេលរំឭកដល់ពេលដែល លី មិង ទើបតែមកដល់ ខ្ញុំនៅតែអាចជួយគាត់ដោយក្តីស្រឡាញ់ និងចុះសម្រុងជាមួយគាត់បាន។ ប៉ុន្តែក្រោយមក ដោយបានឃើញគាត់ធ្វើការលើបច្ចេកទេសថ្មីៗ ខ្ញុំក៏ខ្លាចថាគាត់នឹងល្អលើសខ្ញុំ ហើយថាខ្ញុំនឹងបាត់បង់ឋានៈដែលខ្ញុំទទួលបាននៅក្នុងចិត្តរបស់បងប្អូនប្រុសស្រីអស់ជាច្រើនឆ្នាំមកនេះ។ ការនេះបានធ្វើឱ្យខ្ញុំអាក់អន់ចិត្ត និងផាត់គាត់ចេញ ដោយសង្ឃឹមយ៉ាងខ្លាំងថាគាត់នឹងបរាជ័យក្នុងការស្រាវជ្រាវរបស់គាត់។ ខ្ញុំក៏បានចៀសវាងមិននិយាយជាមួយគាត់ដែរ ថែមទាំងព្យាយាមគ្រប់មធ្យោបាយដើម្បីដាក់ឧបសគ្គដល់គាត់ និងបង្ក្រាបក្តីក្លៀវក្លាររបស់គាត់។ ធម្មជាតិរបស់ខ្ញុំពិតជាព្យាបាទខ្លាំង! ការថតចម្រៀងទំនុកតម្កើងជួយលើកស្ទួយជីវិតរបស់បងប្អូនប្រុសស្រីយ៉ាងខ្លាំង ហើយវាមានសារៈសំខាន់សម្រាប់ការផ្សាយដំណឹងល្អ និងការធ្វើបន្ទាល់អំពីព្រះជាម្ចាស់។ បច្ចេកទេសថតចាស់ៗដែលខ្ញុំបានប្រើប្រាស់គឺហួសសម័យទៅហើយ ហើយការប្រើប្រាស់បច្ចេកទេសថ្មីៗអាចផ្តល់លទ្ធផលល្អប្រសើរជាងក្នុងការថតចម្រៀងទំនុកតម្កើង ដែលនឹងជាប្រយោជន៍ដល់ការងារផ្សាយដំណឹងល្អ។ ដោយសារខ្ញុំមិនបានរកឃើញដំណោះស្រាយល្អប្រសើរជាងនេះ ខ្ញុំគួរតែបានសហការចុះសម្រុងជាមួយ លី មិង ក្នុងការស្រាវជ្រាវបច្ចេកទេសថ្មីៗជាមួយគ្នាដោយចិត្តគំនិតតែមួយ។ ទោះជាយ៉ាងណា ខ្ញុំមិនបានគិតគូរពីផលប្រយោជន៍នៃដំណាក់របស់ព្រះជាម្ចាស់ទេ ហើយថែមទាំងបានបំផ្លាញការងារដ៏សំខាន់បែបនេះទៀតផង ដើម្បីការពារកេរ្តិ៍ឈ្មោះ និងឋានៈរបស់ខ្ញុំ។ ការនេះបង្ហាញថា ខ្ញុំគ្មានភាពជាមនុស្សសូម្បីតែបន្តិច និងគ្មានសតិសម្បជញ្ញៈ ឬវិចារណញាណសូម្បីតែបន្តិចឡើយ ខ្ញុំពិតជាអាត្មានិយមណាស់! ដោយសារតែការប្រកួតប្រជែង និងការប្រើល្បិចកលប្រឆាំងនឹង លី មិង ឥតឈប់ឈរ ខ្ញុំបានរំខានដល់ការងារថតចម្រៀងទំនុកតម្កើង ដោយភាពងងឹតងងល់នៃការដេញតាមកិត្តិនាម ផលប្រយោជន៍ និងឋានៈ ហើយបានធ្វើរឿងរ៉ាវដែលប្រឆាំងនឹងព្រះជាម្ចាស់។ ខ្ញុំបានប្រែក្លាយកន្លែងដែលខ្ញុំបំពេញភារកិច្ចទៅជាសមរភូមិ ហើយភារកិច្ចរបស់ខ្ញុំទៅជាឧបករណ៍ដើម្បីធានាបាននូវឋានៈ និងការចិញ្ចឹមជីវិតរបស់ខ្ញុំ។ ការនេះពិតជាគួរឱ្យព្រះជាម្ចាស់ស្អប់ខ្ពើមខ្លាំងណាស់! ខ្ញុំបានគិតដល់ប៉ុល ដែលបានប្រកួតប្រជែងដើម្បីកិត្តិនាម និងផលប្រយោជន៍ផងដែរ។ នៅពេលដែលព្រះជាម្ចាស់បានប្រគល់ឱ្យពេត្រុសទទួលខុសត្រូវក្នុងការឃ្វាលពួកជំនុំ ហើយបងប្អូនប្រុសស្រីពិតជាគោរព និងគាំទ្រពេត្រុស ប៉ុលក៏មានចិត្តច្រណែន ដោយចេតនាបង្អាប់ពេត្រុស និងធ្វើបន្ទាល់អំពីខ្លួនឯង។ ប៉ុលទទួលបានការថ្វាយបង្គំ និងការកោតសរសើរពីមនុស្ស បំពេញបំណងប្រាថ្នារបស់គាត់ដើម្បីកិត្តិនាម និងឋានៈ ប៉ុន្តែគាត់ស្ថិតនៅលើផ្លូវខុស ហើយនាំមនុស្សឱ្យតាមគាត់ទៅវិញ ហើយនៅទីបំផុតត្រូវបានជម្រុះចោល និងដាក់ទោសដោយព្រះជាម្ចាស់។ ទស្សនៈរបស់ខ្ញុំលើការដេញតាម និងផ្លូវដែលខ្ញុំកំពុងដើរ គឺដូចគ្នានឹងប៉ុលដែរ ហើយប្រសិនបើខ្ញុំបន្តបែបនេះដោយមិនប្រែចិត្ត ខ្ញុំក៏នឹងប្រឈមមុខនឹងការដាក់ទោសដូចគ្នាដែរ! ប្រសិនបើខ្ញុំនៅតែប្រកាន់ខ្ជាប់នឹងកេរ្តិ៍ឈ្មោះ និងឋានៈយ៉ាងតឹងរ៉ឹង នោះពិតជាល្ងង់ខ្លៅ និងគួរឱ្យអាណិតណាស់!

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «តាំងពីដើមដំបូងដែលកិច្ចការរបស់ព្រះជាម្ចាស់បានចាប់ផ្ដើមនៅទូទាំងសាកលលោកមក ព្រះអង្គបានតម្រូវទុកមនុស្សជាច្រើនជាមុនរួចស្រេចដើម្បីបម្រើទ្រង់ ដោយរាប់ទាំងមនុស្សមកពីគ្រប់ដំណើរជីវិតផង។ គោលបំណងរបស់ទ្រង់ គឺដើម្បីបំពេញតាមបំណងព្រះហឫទ័យរបស់ទ្រង់ និងដើម្បីធ្វើឱ្យកិច្ចការរបស់ទ្រង់នៅលើផែនដី បានសម្រេចទៅយ៉ាងរលូន។ នេះគឺជាគោលបំណងរបស់ព្រះជាម្ចាស់ក្នុងការរើសតាំងមនុស្សឱ្យបម្រើទ្រង់។ មនុស្សគ្រប់រូបដែលបម្រើព្រះជាម្ចាស់ ត្រូវតែយល់ពីបំណងព្រះហឫទ័យរបស់ទ្រង់។ គឺកិច្ចការរបស់ទ្រង់នេះហើយ ដែលធ្វើឱ្យមនុស្សមើលឃើញពីព្រះប្រាជ្ញាញាណ និងសព្វានុភាពរបស់ព្រះជាម្ចាស់ ព្រមទាំងគោលការណ៍នៃកិច្ចការរបស់ទ្រង់នៅលើផែនដីបានកាន់តែច្បាស់» (ដកស្រង់ពី «ការបម្រើសាសនា ត្រូវតែផាត់ចោលជាដាច់ខាត» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ពីព្រះបន្ទូលរបស់ព្រះជាម្ចាស់ ខ្ញុំបានយល់ថា ព្រះជាម្ចាស់ជ្រើសរើសមនុស្សមកពីគ្រប់ស្រទាប់វណ្ណៈដើម្បីផ្សព្វផ្សាយកិច្ចការដំណឹងល្អរបស់ទ្រង់ ហើយអំណោយទាន និងទេពកោសល្យរបស់មនុស្សគឺមកពីព្រះជាម្ចាស់។ ព្រះជាម្ចាស់តែងតាំងមនុស្សឱ្យបំពេញភារកិច្ចជាក់លាក់ ហើយផ្តល់ទេពកោសល្យដែលត្រូវគ្នាដល់ពួកគេ ដើម្បីឱ្យពួកគេអាចប្រើជំនាញឯកទេសរបស់ខ្លួនប្រកបដោយប្រសិទ្ធភាពក្នុងការបំពេញភារកិច្ចរបស់ពួកគេ ដែលជាប្រយោជន៍ដល់ការងារនៃដំណាក់របស់ព្រះជាម្ចាស់។ លី មិង មានទេពកោសល្យក្នុងការស្រាវជ្រាវបច្ចេកទេសថ្មីៗ ខណៈដែលខ្ញុំមានបទពិសោធន៍ផ្នែកបច្ចេកទេសខ្លះ។ វាគឺជាអធិបតេយ្យភាព និងការរៀបចំរបស់ព្រះជាម្ចាស់ដែលយើងអាចបំពេញភារកិច្ចជាមួយគ្នាបាន ហើយទ្រង់ចង់ឱ្យពួកយើងបំពេញបន្ថែមចំណុចខ្លាំង និងចំណុចខ្សោយរបស់គ្នាទៅវិញទៅមក និងសហការចុះសម្រុងគ្នាដើម្បីបំពេញភារកិច្ចរបស់យើងឱ្យបានល្អ។ នេះគឺជាបំណងព្រះហឫទ័យរបស់ព្រះជាម្ចាស់។ ដោយទទួលស្គាល់ការនេះ ខ្ញុំលែងចង់រស់នៅក្នុងនិស្ស័យពុករលួយរបស់ខ្ញុំទៀតហើយ។ នៅពេលដែលជំនាញរបស់ លី មិង បានកែលម្អ ខ្ញុំបានសង្កេតឃើញថា លទ្ធផលនៃការប្រើបច្ចេកទេសថ្មីៗក្នុងការថតគឺកាន់តែប្រសើរឡើងៗ ហើយខ្ញុំបានទទួលស្គាល់ថា ការប្រើវិធីសាស្រ្តថ្មីៗទាំងនេះគឺមានប្រយោជន៍ប្រសើរជាង សម្រាប់កិច្ចការនៃដំណាក់របស់ព្រះជាម្ចាស់ ខ្ញុំសុខចិត្តដាក់ភាពឆ្មើងឆ្មៃរបស់ខ្ញុំចុះ ហើយរៀនសូត្រពី លី មិង។ ទោះជាយ៉ាងណា ខ្ញុំក៏បានគិតដែរថា៖ «ខ្ញុំបានបំពេញភារកិច្ចនេះអស់ជាច្រើនឆ្នាំមកហើយ ហើយបងប្អូនប្រុសស្រីក៏ឱ្យតម្លៃខ្ញុំខ្ពស់ដែរ។ ប៉ុន្តែ លី មិង ដែលទើបតែមកដល់ មានការរីកចម្រើនយ៉ាងខ្លាំងផ្នែកបច្ចេកទេស។ ប្រសិនបើឥឡូវនេះ ខ្ញុំបន្ទាបខ្លួនរៀនសូត្រពីគាត់ តើបងប្អូនប្រុសស្រីនឹងគិតពីខ្ញុំយ៉ាងដូចម្ដេចទៅ? វាពិតជាគួរឱ្យខ្មាសអៀនណាស់!» គំនិតនេះធ្វើឱ្យខ្ញុំមានអារម្មណ៍ឆ្គាំឆ្គងយ៉ាងខ្លាំង ហើយខ្ញុំយល់ថាវាពិបាកក្នុងការបោះបង់ចោលអំនួតរបស់ខ្ញុំ ដោយដឹងថា ខ្ញុំជាប់ជំពាក់នឹងឋានៈរបស់ខ្ញុំខ្លាំងពេក។ ពេលរំពឹងគិតពីរបៀបដែលព្រះគ្រីស្ទបានយាងមកផែនដីដោយបន្ទាបខ្លួន និងលាក់កំបាំង ហើយមិនដែលលើកតម្កើងព្រះអង្គទ្រង់ដោយសារឋានៈរបស់ទ្រង់ ឬសម្ញែងព្រះអង្គទ្រង់ឡើយ។ ខ្ញុំដឹងថា ជំនាញ និងសមិទ្ធផលដ៏តូចតាចរបស់ខ្ញុំបានធ្វើឱ្យខ្ញុំមានមោទនភាពខ្លាំងពេក ដោយស្វែងរកការកោតសរសើរពីអ្នកដទៃ។ ខ្ញុំគ្មានការស្គាល់ខ្លួនឯង ហើយក្រអឺតក្រទមខ្លាំងពេក។ ជំនាញ និងទេពកោសល្យដែលខ្ញុំមាន គឺព្រះជាម្ចាស់បានប្រទានឱ្យ ហើយគ្មានអ្វីដែលខ្ញុំត្រូវអួតអាងនោះទេ។ ប្រសិនបើខ្ញុំមិនព្រមដាក់ខ្លួនចុះ ហើយរៀនសូត្រពីបងប្រុសទេ ខ្ញុំក៏នឹងមិនមានការរីកចម្រើនផ្នែកបច្ចេកទេសដែរ។ ដូច្នេះ ខ្ញុំបានអធិស្ឋានដល់ព្រះជាម្ចាស់ថា៖ «ឱព្រះជាម្ចាស់អើយ ទូលបង្គំសុខចិត្តដាក់មោទនភាព និងឋានៈរបស់ទូលបង្គំចុះ ដើម្បីរៀនសូត្រពី លី មិង។ សូមប្រទានកម្លាំងដល់ទូលបង្គំ ដើម្បីឱ្យទូលបង្គំអាចបើកចិត្ត និងសហការចុះសម្រុងជាមួយបងប្រុស»។

ថ្ងៃមួយ មានតែខ្ញុំ និង លី មិង នៅក្នុងបន្ទប់ថតសំឡេង ហើយខ្ញុំបានចាប់ផ្ដើមចែករំលែកពីស្ថានភាពរបស់ខ្ញុំជាមួយគាត់ដោយបើកចំហ។ ខ្ញុំបាននិយាយអំពីរបៀបដែលខ្ញុំបានប្រកួតប្រជែងជាមួយគាត់ដើម្បីកិត្តិនាម និងផលប្រយោជន៍។ លី មិង ក៏បានចែករំលែកពីស្ថានភាពរបស់គាត់ជាមួយខ្ញុំដែរ។ បន្ទាប់ពីពួកយើងបាននិយាយគ្នា រនាំងនៅក្នុងចិត្តរបស់ខ្ញុំក៏រលាយបាត់ទៅ ហើយខ្ញុំមានអារម្មណ៍ធូរស្បើយច្រើន ហាក់ដូចជាជញ្ជាំងដែលនៅចន្លោះពួកយើងបានរលំរលាយទៅហើយ។ ខ្ញុំក៏បានអានព្រះបន្ទូលរបស់ព្រះជាម្ចាស់ពីរវគ្គដែរ ដែលបានផ្ដល់ការណែនាំជាក់ស្តែងខ្លះដល់ខ្ញុំអំពីរបៀបសហការចុះសម្រុងគ្នាក្នុងការបំពេញភារកិច្ចរបស់ពួកយើងនាពេលអនាគត។ ព្រះដ៏មានគ្រប់ព្រះចេស្ដាមានបន្ទូលថា៖ «មិនថាអ្នកជាប្អូនប្រុសឬបងប្រុស ជាប្អូនស្រីឬបងស្រី នោះទេ អ្នកដឹងពីមុខងារដែលអ្នកគួរតែបំពេញហើយ។ អស់អ្នកដែលនៅក្នុងភាពជាយុវវ័យ មិនក្រអឺតក្រទមឡើយ។ អ្នកដែលមានវ័យចំណាស់ជាង មិនមានភាពអវិជ្ជមាន ហើយក៏មិនដកថយដែរ។ លើសពីនេះទៅទៀត ពួកគេអាចប្រើប្រាស់ចំណុចខ្លាំងរបស់គ្នាទៅវិញទៅមក ដើម្បីប៉ះប៉ូវចំណុចខ្សោយរបស់ពួកគេ ហើយពួកគេអាចបម្រើគ្នាទៅវិញទៅមកដោយគ្មានការរើសអើង។ ស្ពាននៃមិត្តភាពត្រូវបានកសាងឡើងរវាងបងប្អូនប្រុសស្រីទាំងចាស់ ទាំងក្មេង ហើយដោយសារតែសេចក្តីស្រឡាញ់របស់ព្រះជាម្ចាស់ អ្នករាល់គ្នាអាចស្វែងយល់ពីគ្នាទៅវិញទៅមកបានគាប់ប្រសើរជាងមុន។ ប្អូនប្រុសនិងប្អូនស្រីមិនមើលងាយបងប្រុសនិងបងស្រី ហើយបងប្រុសនិងបងស្រីក៏មិនតាំងខ្លួនថាប្រសើរជាងគេដែរ៖ តើនេះមិនមែនភាពជាការសហការដ៏សុខដុមរមនាទេឬ? ប្រសិនបើអ្នករាល់គ្នាមានការប្តេជ្ញាចិត្តបែបនេះ នោះបំណងព្រះហឫទ័យរបស់ព្រះជាម្ចាស់ប្រាកដជាបានសម្រេច នៅក្នុងជំនាន់របស់អ្នករាល់គ្នាមិនខាន» (ដកស្រង់ពី «អំពីមនុស្សរាល់គ្នាដែលបំពេញមុខងាររបស់ពួកគេ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «អ្នករាល់គ្នាត្រូវតែសម្រេចឱ្យបាននូវការសហការគ្នាដោយចុះសម្រុងគ្នាសម្រាប់គោលបំណងនៃកិច្ចការរបស់ព្រះជាម្ចាស់ សម្រាប់ជាប្រយោជន៍ដល់ក្រុមជំនុំ និងដើម្បីលើកទឹកចិត្តដល់បងប្អូនប្រុសស្រីអ្នកបន្តទៀត។ អ្នកគប្បីសហការគ្នាទៅវិញទៅមក ម្នាក់ៗត្រូវជួយកែតម្រូវគ្នា និងត្រូវសម្រេចឱ្យបាននូវលទ្ធផលការងារដែលល្អប្រសើរ ដើម្បីបង្ហាញនូវការគិតគូរដល់ព្រះហឫទ័យរបស់ព្រះជាម្ចាស់។ នេះគឺជាអត្ថន័យនៃការសហការដ៏ពិតប្រាកដ ហើយមានតែអ្នកដែលចូលរួមក្នុងការសហការនេះប៉ុណ្ណោះដែលនឹងទទួលបានការចូលទៅក្នុងដ៏ពិតប្រាកដ» (ដកស្រង់ពី «ចូរបម្រើឱ្យដូចជាពួកសាសន៍អ៊ីស្រាអែលបានបម្រើ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ បំណងព្រះហឫទ័យរបស់ព្រះជាម្ចាស់គឺចង់ឱ្យអ្នកដែលមានវ័យចាស់មិនរាប់ខ្លួនឯងជាសុចរិត ឬប្រកាន់ខ្ជាប់នឹងរបស់ដែលហួសសម័យ ហើយចង់ឱ្យអ្នកមានវ័យក្មេងមិនក្រអឺតក្រទម។ ពួកគេគួរតែធ្វើការជាមួយគ្នាដោយចុះសម្រុង ដើម្បីបំពេញភារកិច្ចរបស់ពួកគេឱ្យបានល្អ។ ទោះបីជាខ្ញុំបានបំពេញភារកិច្ចនេះអស់រយៈពេលយូរមកហើយក៏ដោយ ខ្ញុំមិនបានរីកចម្រើនច្រើនទេក្នុងបច្ចេកវិទ្យាថតសំឡេង។ លី មិង មានចំណាប់អារម្មណ៍ក្នុងការស្រាវជ្រាវបច្ចេកវិទ្យាថ្មីៗ ហើយក៏សម្រេចបានសមិទ្ធផលខ្លះៗហើយដែរ។ គាត់មានជំនាញដែលខ្ញុំខ្វះខាត ដូច្នេះ ការសហការជាមួយគាត់អាចបំពេញបន្ថែមនូវចំណុចខ្វះខាតរបស់ខ្ញុំ និងជាប្រយោជន៍ដល់ភារកិច្ចរបស់ពួកយើង។ ខ្ញុំត្រូវតែដាក់ខ្លួនចុះ ហើយរៀនសូត្របច្ចេកទេសថ្មីៗពីគាត់ ដោយធ្វើការរួមគ្នាដើម្បីបំពេញភារកិច្ចរបស់ពួកយើងឱ្យបានល្អ។ បន្ទាប់ពីនោះមក ខ្ញុំបានរៀនសូត្រ និងស្រាវជ្រាវបច្ចេកវិទ្យាថ្មីៗជាមួយ លី មិង។ ជាមួយនឹងការដឹកនាំរបស់ព្រះជាម្ចាស់ ការគិតរបស់ពួកយើងកាន់តែច្បាស់លាស់នៅពេលដែលពួកយើងសិក្សាពីជំនាញផ្សេងៗ ហើយបញ្ហាខ្លះដែលពីមុនពិបាកដោះស្រាយ ក៏ត្រូវបានដោះស្រាយយ៉ាងឆាប់រហ័ស។

តាមរយៈបទពិសោធន៍ក្នុងអំឡុងពេលនេះ ខ្ញុំមានអារម្មណ៍យ៉ាងជ្រាលជ្រៅថា ការរស់នៅដើម្បីកិត្តិនាម និងឋានៈគឺពិតជាឈឺចាប់ខ្លាំងណាស់ ដែលនាំឱ្យមានសេចក្តីងងឹតនៅក្នុងចិត្តខ្ញុំ និងការរងទុក្ខដែលមិនអាចពិពណ៌នាបាន ដោយគ្មានផ្លូវចេញ។ ខ្ញុំបានឃើញថា ខ្ញុំត្រូវបានសាតាំងធ្វើឱ្យពុករលួយយ៉ាងជ្រៅប៉ុណ្ណា ខ្ញុំបានឃើញថាខ្ញុំមានបំណងប្រាថ្នាយ៉ាងខ្លាំងចំពោះឋានៈ ហើយខ្ញុំក៏បានដឹងដែរថាខ្ញុំក្រអឺតក្រទមខ្លាំងពេក។ ក្នុងពេលជាមួយគ្នានេះ ខ្ញុំក៏បានឆ្លងកាត់បទពិសោធន៍ថា និស្ស័យរបស់ព្រះជាម្ចាស់គឺសុចរិត និងបរិសុទ្ធ ហើយមិនអាចប្រមាថបានឡើយ ដូចដែលព្រះជាម្ចាស់បានមានបន្ទូលថា៖ «ខ្ញុំលេចមកក្នុងនគរដ៏បរិសុទ្ធ ហើយលាក់បំពួនអង្គខ្ញុំពីទឹកដីដ៏ស្មោកគ្រោក» (ដកស្រង់ពី «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល» ជំពូកទី ២៩ នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ នៅពេលដែលខ្ញុំរស់នៅក្នុងនិស្ស័យពុករលួយនៃការតស៊ូដើម្បីកិត្តិនាម និងផលប្រយោជន៍ ព្រះជាម្ចាស់បានស្អប់ខ្ពើមខ្ញុំ ហើយលាក់ព្រះអង្គទ្រង់ពីខ្ញុំ ហើយខ្ញុំបានរស់នៅក្នុងសេចក្តីងងឹត ដោយរងទុក្ខយ៉ាងខ្លាំងនៅក្នុងព្រលឹងរបស់ខ្ញុំ។ ទោះជាយ៉ាងណា នៅពេលដែលខ្ញុំទទួលយកការជំនុំជម្រះ និងការវាយផ្ចាលនៃព្រះបន្ទូលរបស់ព្រះជាម្ចាស់ ហើយសុខចិត្តដាក់មោទនភាព និងឋានៈរបស់ខ្ញុំចុះ ដើម្បីសហការជាមួយ លី មិង ខ្ញុំបានឃើញកិច្ចការ និងការដឹកនាំរបស់ព្រះវិញ្ញាណបរិសុទ្ធ។ ព្រះបន្ទូលរបស់ព្រះជាម្ចាស់បាននាំឱ្យខ្ញុំមានការរំដោះ និងសេរីភាព។ ហើយខ្ញុំមានអារម្មណ៍ចេញពីដួងចិត្តថា ការអនុវត្តសេចក្តីពិត និងការរស់នៅតាមព្រះបន្ទូលរបស់ព្រះជាម្ចាស់ពិតជាអស្ចារ្យណាស់!


៥១. ពាក់ព័ន្ធនឹងការយាងត្រឡប់មកវិញរបស់ព្រះអម្ចាស់ តើគួរស្ដាប់តាមនរណា?

តើអ្វីទៅជាគន្លឹះក្នុងការការទទួលការយាងមករបស់ព្រះអម្ចាស់? ព្រះអម្ចាស់យេស៊ូវបានមានបន្ទូលថា៖ «ចៀមខ្ញុំស្គាល់សំឡេងខ្ញុំ» (យ៉ូហាន ១០:២៧)។ «លុះកណ្ដាលអធ្រាត ក៏មានសម្រែកបន្លឺឡើងថា មើលណ៎ កូនកម្លោះមកដល់ហើយ ចូរអ្នករាល់គ្នា ចេញទៅទទួលលោកចុះ» (ម៉ាថាយ ២៥:៦)។ គម្ពរវិវរណៈបានទាយទុកថា៖ «មើលខ្ញុំឈរនៅមាត់ទ្វារទាំងគោះ ប្រសិនបើអ្នកណា ឮសំឡេងខ្ញុំ ហើយបើកទ្វារឲ្យខ្ញុំ នោះខ្ញុំនឹងចូលទៅឯអ្នកនោះ រួចបរិភោគជាមួយអ្នកនោះ ហើយអ្នកនោះ ក៏បរិភោគជាមួយនឹងខ្ញុំដែរ» (វិវរណៈ ៣:២០)។ «អ្នកណាដែលមានត្រចៀក ចូរស្ដាប់ព្រះបន្ទូលដែលព្រះវិញ្ញាណថ្លែងទៅកាន់ក្រុមជំនុំទាំងអម្បាលម៉ានចុះ» (វិវរណៈ ២:៧)។ សេចក្ដីទំនាយនេះបង្ហាញ ថា ការស្ដាប់ព្រះសូរសៀងរបស់ព្រះជាម្ចាស់គឺជាគន្លឹះក្នុងការទទួលព្រះអម្ចាស់។ ការស្ដាប់ព្រះសូរសៀងរបស់ព្រះជាម្ចាស់គឺជាផ្លូវតែមួយគត់។ ប៉ុន្តែមានអ្នកជឿជាច្រើន គិតថា ដោយសារពួកបព្វជិតចេះដឹងព្រះគម្ពីរ និងអធិប្បាយព្រះគម្ពីររាល់ដង ពួកគេគួរធ្វើជាពួកឆ្មាំទ្វារសម្រាប់កិច្ចការដែលសំខាន់បែបនេះ។ ដូច្នេះ នៅពេលដែលពួកគេឮទីបន្ទាល់ដែលថាព្រះអម្ចាស់បានយាងត្រឡប់មកវិញហើយ ពួកគេពុំបានពិនិត្យសួរឱ្យដឹងពីសេចក្ដីនេះទេ ហើយនៅពេលពួកគេឃើញព្រះបន្ទូលរបស់ព្រះដ៏មានគ្រប់ព្រះ‌ចេស្តាថាជាសេចក្ដីពិត ពួកគេនៅតែមិនយកចិត្តទុកដាក់ទៀត។ តើមនុស្សបែបនេះជឿលើព្រះជាម្ចាស់ ឬជឿលើពួកបព្វជិត? តើយើងគួរស្ដាប់នរណាពាក់ព័ន្ធនឹងការយាងត្រឡប់មកវិញរបស់ព្រះអម្ចាស់នេះ? តើយើងគួរស្ដាប់ព្រះសូរសៀងរបស់ព្រះជាម្ចាស់ ឬស្ដាប់គ្រូគង្វាលរបស់យើង? ខ្ញុំពុំដែលបានយល់ពីចំណុចនេះទេនៅក្នុងសេចក្ដីជំនឿរបស់ខ្ញុំពីមុន ប៉ុន្តែខ្ញុំស្ដាប់គ្រូគង្វាលរបស់ខ្ញុំទាំងងងឹតងងុល ហើយស្ទើរតែបាត់បង់ឱកាសក្នុងការទទួលការយាងត្រឡប់មកវិញរបស់ព្រះអម្ចាស់ទៅហើយ។

ក្នងឆ្នាំ២០១៧ ខ្ញុំបានជួបបងស្រី លូ និងបងប្រុស ធ្វាន់ មកពីប្រទសអាល្លឺម៉ង់តាម Facebook។ តាមរយៈការប្រាស្រ័យទាក់ទងគ្នារបស់យើង ខ្ញុំបានឃើញថា ពួកគាត់ជាមនុស្សដាក់ខ្លួន និងអាចពឹងពាក់បាន ដោយមានការយល់ដឹងពិតពីព្រះគម្ពីរ និងមានការប្រកបគ្នាដោយការបំភ្លឺ។ ខ្ញុំបានរៀនសូត្រចេះដឹងជាច្រើន។ យើងធ្លាប់បានជួបគ្នាពីរបីដងដែរ ហើយខ្ញុំបានរៀនសូត្រជាច្រើនអំពីសេចក្ដីពិតដែលខ្ញុំពុំធ្លាប់បានយល់ពីមុនមកសោះ ដូចជា អ្វីទៅជាសេចក្ដីជំនឿពិតប្រាកដ និងអ្វីទៅជាការប្រែចិត្តពិតប្រាកដ អ្វីទៅជាការដើរតាមនិងការចុះចូលនឹងព្រះជាម្ចាស់ អ្វីទៅជាការដើរតាមនិងការចុះចូលនឹងមនុស្ស សារជាតិនិងឫសគល់នៃពួកផារិស៊ីដែលទាស់ទទឹងនឹង ព្រះអម្ចាស់យេស៊ូវ របៀបស្ដាប់ព្រះសូរសៀងរបស់ព្រះជាម្ចាស់ និងការទទួលព្រះអម្ចាស់ និងច្រើនទៀត។ ខ្ញុំមានអារម្មណ៍ថា ខ្ញុំបានរៀនសូត្រនូវចំណុចសំខាន់ៗជាច្រើននៃមេរៀនទាំងនេះ ហើយវាបានធ្វើឱ្យដួងចិត្តរបស់ខ្ញុំបានភ្លឺច្បាស់។ ខ្ញុំពិតជាពេញចិត្តនឹងការជួបប្រកបគ្នានេះណាស់។ បងប្រុស ធ្វាន់ បានអានខព្រះគម្ពីរមួយចំនួនឱ្យខ្ញុំស្ដាប់៖ «ដ្បិតផ្លេកបន្ទោរ ដែលភ្លឺពីផ្នែកម្ខាងនៅក្រោមមេឃ ចាំងជះទៅកាន់ផ្នែកម្ខាងទៀតនៅក្រោមមេឃ នោះបុត្រមនុស្ស នៅថ្ងៃដែលទ្រង់យាងមក ក៏ដូច្នេះដែរ។ ប៉ុន្តែ ជាដំបូងទ្រង់ត្រូវរងទុក្ខលំបាកជាច្រើន ហើយត្រូវមនុស្សជំនាន់នេះបដិសេធផង» (លូកា ១៧:២៤-២៥)។ គាត់បាននិយាយថា នៅគ្រាចុងក្រោយ ព្រះអម្ចាស់យោនយកកំណើតជាមនុស្សម្ដងទៀតជាកូនមនុស្ស ដើម្បីយាងមកនិងបំពេញកិច្ចការ ហើយថាសេចក្ដីទំនាយនេះបានកើតឡើងរួចមកហើយ។ គាត់បាននិយាយថា «ព្រះអម្ចាស់បានយាងត្រឡប់មកវិញជាព្រះដ៏មានគ្រប់ព្រះ‌ចេស្តាដែលយោនយកកំណើតជាមនុស្ស ហើយទ្រង់កំពុងសម្ដែងចេញនូវសេចក្ដីពិត និងកំពុងបំពេញកិច្ចការនៃការជំនុំជម្រះដោយចាប់ផ្ដើមពីដំណាក់របស់ព្រះជាម្ចាស់ទៅ។ ព្រះដ៏មានគ្រប់ព្រះ‌ចេស្តាបានសម្ដែងចេញនូវរាល់សេចក្ដីពិតទាំងអស់ដើម្បីបន្សុទ្ធ និងសង្គ្រោះមនុស្សជាតិ ហើយវាដូចជាពន្លឺដ៏អស្ចារ្យដែលចាំងចែងពីទិសខាងកើតមក ហើយនេះគឺជា 'ផ្លេកបន្ទោរ' ពីទិសខាងកើតដែរ។» ខ្ញុំពិតជាមានការភ្ញាក់ផ្អើលណាស់ដោយបានឮបែបនេះ។ ខ្ញុំគិតថា «តើព្រះអម្ចាស់យេស៊ូវបានយាងត្រឡប់មកវិញហើយ?» បន្ទាប់មកខ្ញុំបានចាំសម្ដីរបស់ពួកបព្វជិត ថា មានតែពួកពន្លឺខាងកើតទេដែលធ្វើបន្ទាល់ថា ព្រះជាម្ចាស់បានយាងត្រឡប់មកជាសាច់ឈាម ហេតុដូច្នេះហើយ យើងមិនគួរជឿលើវាទេ ពីព្រោះមានតែព្រះអម្ចាស់យេស៊ូវប៉ុណ្ណោះដែលជាព្រះគ្រីស្ទ។ ខ្ញុំពិតជាមិនដាច់ស្រេចសោះបន្ទាប់ពីនោះមក និងមិនអាចផ្ចង់អារម្មណ៍លើការប្រកបគ្នារបស់បងប្រុស ធ្វាន់។ ខ្ញុំគិតថា «គ្រូគង្វាលនិងពួកចាស់ទុំបានបម្រើព្រះអម្ចាស់ និងចេះដឹងព្រះគម្ពីរយ៉ាងល្អ។ ពួកគេគួរដឹងសព្វសេចក្ដីអំពីចំណុចសំខាន់នេះ ដូច្នេះ ខ្ញុំនឹងទៅសួរពួកគាត់ជាមុនសិន»។

ខ្ញុំបានទៅព្រះវិហារ និងសួរគ្រូគង្វាលនៅថ្ងៃអាទិត្យនោះ ហើយគាត់បាននិយាយថា៖ «នៅក្នុងការបង្រៀនរបស់អ្នកជឿលើព្រះដ៏មានគ្រប់ព្រះ‌ចេស្តាមានតម្លៃនៅក្នុងនោះ ប៉ុន្តែពួកគេបានធ្វើបន្ទាល់ថា ព្រះអម្ចាស់បានយាងត្រឡប់មកវិញជាព្រះដ៏មានគ្រប់ព្រះ‌ចេស្តានៅខាងសាច់ឈាម។ នោះគឺមិនអាចទៅរួចទេ។ មានតែព្រះអម្ចាស់យេស៊ូវប៉ុណ្ណោះដែលជាព្រះជាម្ចាស់យោនយកកំណើតជាមនុស្ស ដូច្នេះ ពួកគេជឿលើមនុស្សធម្មតា។ ពួកជំនុំរបស់ពួកគេត្រូវបានរដ្ឋាភិបាលកុំមុយនីសចិនគាបសង្កត់ ហើយការជឿលើពួកពន្លឺខាងកើតនឹងក្លាយជាសេចក្ដីកំផិតចំពោះព្រះអម្ចាស់យេស៊ូវ»។ ការស្ដាប់ឮបែបនេះ បានធ្វើឱ្យខ្ញុំមានការភ័យខ្លាចណាស់។ ខ្ញុំគិតថា ប្រសិនបើដូចអ្វីដែលគាត់និយាយមែន នោះបងស្រី លូ និងបងប្រុស ធ្វាន់ ច្បាស់ជាបានវង្វេងចេញពីព្រះអម្ចាស់ហើយ។ ខ្ញុំចាប់ផ្ដើមមានការងឿងឆ្ងល់អំពីពួកគាត់ និងចាប់ផ្ដើមមានការប្រុងប្រយ័ត្ន ហើយក៏លែងចង់ជួបពួកគាត់ទៀតដែរ។ ប៉ុន្តែខ្ញុំមានការស្ទាក់ស្ទើរនៅពេលខ្ញុំគិតអំពីទីបន្ទាល់របស់ពួកគាត់ថា ព្រះអម្ចាស់យេស៊ូវបានយាងត្រឡប់មកវិញហើយ។ ប្រសិនបើនោះគឺជាការពិតមែន ហើយខ្ញុំមិនបានពិនិត្យសួរឱ្យដឹងអំពីសេចក្ដីនេះ តើព្រះអម្ចាស់នឹងបណ្ដេញខ្ញុំចេញដែរទេ? ប៉ុន្តែចុះបើព្រះដ៏មានគ្រប់ព្រះ‌ចេស្តាគឺជាព្រះជាម្ចាស់ដែលយោនយកកំណើតជាមនុស្សមែន ចុះហេតុអ្វីបានជាគ្រូគង្វាលមិនទទួលស្គាល់បែបនោះ តែនិយាយថាពួកគេជឿលើមនុស្សធម្មតាទៅវិញ? ខ្ញុំបានគិតថាគ្រូគង្វាលបានចេះដឹងព្រះគម្ពីរនិងយល់ដឹងច្រើនជាងខ្ញុំ ដូច្នេះ ខ្ញុំគួរតែនៅឱ្យឆ្ងាយពីពួកគេដើម្បីជៀសវាងការវង្វេង។ ប៉ុន្តែពេលខ្ញុំមកដល់ផ្ទះ ខ្ញុំមានអារម្មណ៍មិនសុខមិនសាប់សោះ។ ខ្ញុំពិតជាវេទនានិងពិបាកចិត្តណាស់។ ខ្ញុំបានពោលពាក្យអធិស្ឋានទៅព្រះអម្ចាស់ថា៖ «ឱព្រះអម្ចាស់អើយ ទូលបង្គំបានស្ដាប់គ្រូគង្វាលនៅថ្ងៃនេះ ហើយពេលនេះ ទូលបង្គំចាប់ផ្ដើមងឿងឆ្ងល់អំពីបងស្រី លូ និងបងប្រុស ធ្វាន់។ ទូលបង្គំមានការភ័យខ្លាចមិនហ៊ានពិនិត្យសួរឱ្យដឹងពីពួកពន្លឺខាងកើតបន្ថែមទៀតទេ។ ព្រះអម្ចាស់ ទូលបង្គំទន្ទឹងរង់ចាំការយាងត្រឡប់មកវិញរបស់ទ្រង់ជាយូរមកហើយ ប៉ុន្តែទូលបង្គំខ្លាចដើរផ្លូវខុស និងផិតក្បត់ចំពោះទ្រង់។ ទូលបង្គំមិនដឹងថាគួរត្រូវធ្វើបែបណានោះទេ។ សូមជួយបំភ្លឺនិងណែនាំទូលបង្គំដើម្បីឱ្យទូលបង្គំបានដឹងអ្វីខុសអ្វីត្រូវផង»។

បន្តិចម្ដងៗ ខ្ញុំទទួលអារម្មណ៍ស្ងប់ក្នុងចិត្ត បន្ទាប់ពីបានអធិស្ឋានរួច ហើយបន្ទាប់មក អ្វីដែលបងស្រី លូ ធ្លាប់បានប្រកបគ្នា ក៏ផុសឡើងនៅក្នុងចិត្ត៖ ព្រះជាម្ចាស់គឺធំមហិមានៅក្នុងសេចក្ដីជំនឿរបស់យើង ហើយគ្រប់សព្វសារពើទាំងអស់ ត្រូវអាស្រ័យតាមព្រះបន្ទូលរបស់ព្រះជាម្ចាស់ ជាពិសេសអ្វីដែលសំខាន់ដូចជាការពិនិត្យសួរអំពីផ្លូវពិតជាដើម។ ប្រសិនបើយើងគ្រាន់តែស្ដាប់តាមមនុស្សដទៃនៅគ្រប់រឿងទាំងអស់ នោះយើងនឹងជឿនិងធ្វើតាមមនុស្សធម្មតា ហើយបន្ទាប់មក យើងនឹងឃ្លាតចេញឆ្ងាយពីផ្លូវរបស់ព្រះអម្ចាស់។ ខ្ញុំចាប់ផ្ដើមឆ្លុះបញ្ចាំងពីខ្លួនឯង។ នៅពេលខ្ញុំបានឮថាព្រះអម្ចាស់បានយាងត្រឡប់មកវិញ ខ្ញុំមិនបានស្វះស្វែងរកបំណងព្រះហឫទ័យរបស់ព្រះជាម្ចាស់ជាមុនទេ ឬមើលថាតើព្រះអម្ចាស់មានបន្ទូលថាម៉េចអំពីសេចក្ដីនេះទេ ឬថាតើនេះជាបន្ទូលមកអំពីព្រះជាម្ចាស់ឬអត់នោះទេ។ ផ្ទុយទៅវិញ ខ្ញុំបែរជាថ្វាយបង្គំគ្រូគង្វាលនិងស្ដាប់ពួកគាត់។ នោះមិនមែនជាបំណងព្រះហឫទ័យរបស់ព្រះជាម្ចាស់ទេ។ នៅរាល់ការជួបប្រជុំគ្នាដែលខ្ញុំតែងបានចូលរួមជាមួយពួកជំនុំនៃព្រះដ៏មានគ្រប់ព្រះ‌ចេស្តា ការប្រកបគ្នារបស់ពួកគេ គឺមានការបំភ្លឺ និងស្របទៅតាមព្រះគម្ពីរ ហើយការពន្យល់របស់ពួកគេអំពីបំណងព្រះហឫទ័យរបស់ព្រះជាម្ចាស់ គឺច្បាស់លាស់ណាស់។ ខ្ញុំបានយល់ពីសេចក្ដីពិតជាច្រើន ដែលខ្ញុំមិនធ្លាប់បានយល់ពីមុនដោយគ្រាន់តែបានប្រកបគ្នាពីរបីដងសោះ ហើយខ្ញុំមានអារម្មណ៍ថា ខ្ញុំបានខិតជិតទៅរកព្រះជាម្ចាស់ ហើយសេចក្ដីជំនឿរបស់ខ្ញុំបានធំធាត់ឡើង។ នេះគឺជាច្បាស់ជាកិច្ចការមកអំពីព្រះវិញ្ញាណបរិសុទ្ធមិនខាន។ ប៉ុន្តែខ្ញុំមិនបានពិនិត្យមើលថាតើពួកជំនុំមានកិច្ចការរបស់ព្រះវិញ្ញាណបរិសុទ្ធ ឬការគាំទ្រដល់សេចក្ដីពិតឬអត់នោះទេ។ ខ្ញុំគ្រាន់តែគិតថាគ្រូគង្វាលចេះដឹងព្រះគម្ពីរបានល្អប៉ុណ្ណោះ ដូច្នេះ ខ្ញុំក៏ជឿលើគាត់ ថាព្រះអម្ចាស់មិនទាន់បានយាងត្រឡប់មកវិញទេ។ ខ្ញុំច្បាស់ថាពួកជំនុំនៃព្រះដ៏មានគ្រប់ព្រះ‌ចេស្តាមានសេចក្ដីពិត និងកិច្ចការរបស់ព្រះវិញ្ញាណបរិសុទ្ធ ប៉ុន្តែខ្ញុំនៅតែមិនពិនិត្យពីសេចក្ដីនេះដដែល។ តើនោះមិនមែនជាការមានសេចក្ដីជំនឿលើគ្រូគង្វាលទេឬ? តើការជឿ ឬការដើរតាមព្រះជាម្ចាស់យ៉ាងម៉េចវិញ? ខ្ញុំបានគិតពីពេលដែលព្រះអម្ចាស់យេស៊ូវបានលេចមក និងបំពេញកិច្ចការ។ ពួកសង្រ្គាជ ពួកអាចារ្យ និងពួកផារិស៊ីដែលបានបម្រើព្រះជាម្ចាស់នៅក្នុងព្រះវិហារ សុទ្ធតែចេះដឹងបទគម្ពីរ និងក្រឹត្យវិន័យទាំងក្នុងនិងក្រៅ ប៉ុន្តែពួកគេពុំស្គាល់ថាព្រះអម្ចាស់យេស៊ូវគឺជាព្រះមេស្ស៊ីទេ។ ផ្ទុយទៅវិញ ពួកគេទាស់ទទឹងនិងថ្កោលទោសទ្រង់ទាំងឆ្កួតលីលា និងបានទាំងឆ្កាងទ្រង់ផង។ ខ្ញុំបានដឹងថា ការដែលចេះដឹងខគម្ពីរបានល្អ គឺមិនដូចជាការស្គាល់ព្រះជាម្ចាស់ទេ ហើយប្រសិនបើខ្ញុំជឿទាំងងងឹតងងុលលើគ្រូគង្វាល នោះប្រាកដជាទាស់នឹងបំណងព្រះហឫទ័យរបស់ព្រះជាម្ចាស់ ហើយខ្ញុំអាចទាស់ទទឹងនឹងទ្រង់ផង! ខ្ញុំបានសម្រេចចិត្តចូលរួមការប្រជុំគ្នាជាមួយបងស្រី លូ និងបងប្រុស ធ្វាន់ ហើយប្រសិនបើខ្ញុំប្រាកដថាព្រះដ៏មានគ្រប់ព្រះ‌ចេស្តា គឺជាព្រះអម្ចាស់ដែលបានយាងត្រឡប់មកវិញ នោះខ្ញុំនឹងទទួលយក និងដើរតាមទ្រង់មិនខាន។

នៅក្នុងការប្រជុំគ្នាបន្ទាប់ ខ្ញុំបានចែករំលែកការវង្វេងរបស់ខ្ញុំជាមួយពួកគាត់។ បងប្រុស ធ្វាន់ បាននិយាយថា៖ «តើអ្វីដែលគ្រូគង្វាលបាននិយាយមានមូលដ្ឋានដែរទេ ថាពួកជំនុំនៃព្រះដ៏មានគ្រប់ព្រះ‌ចេស្តាជឿលើមនុស្សធម្មតានោះ? តើគាត់បានអានព្រះបន្ទូលរបស់ព្រះដ៏មានគ្រប់ព្រះ‌ចេស្តា ឬបានស្វែងយល់អំពីកិច្ចការរបស់ទ្រង់ហើយឬនៅ? តើគាត់មិនខ្លាចទាស់ទទឹងនឹងព្រះជាម្ចាស់ដោយថ្កោលទោសពួកជំនុំបែបនេះទេឬ? ពួកផារិស៊ីបានវិនិច្ឆ័យថាព្រះអម្ចាស់យេស៊ូវ គឺគ្រាន់តែជាមនុស្សធម្មតាម្នាក់ប៉ុណ្ណោះ។ ពួកគេពុំបានស្ដាប់សេចក្ដីពិតដែលទ្រង់បើកសម្ដែងទេ ប៉ុន្តែទាស់ទទឹងនិងថ្កោលទោសទ្រង់យ៉ាងខ្លាំង ហើយចុងបញ្ចប់ក៏ឃុបឃិតគ្នាក្នុងការឆ្កាងទ្រង់ ដោយទទួលនូវការដាក់ទោសរបស់ព្រះជាម្ចាស់។ សមាជិកពួកបព្វជិតក្នុងពេលសព្វថ្ងៃនេះ ពុំបានមើលថាតើព្រះបន្ទូលរបស់ព្រះដ៏មានគ្រប់ព្រះ‌ចេស្តាគឺជាសេចក្ដីពិតឬអត់នោះទេ ថាតើព្រះបន្ទូលនោះគឺជាព្រះសូរសៀងរបស់ព្រះជាម្ចាស់ឬអត់ទេ ប៉ុន្តែបែរជាបដិសេធនិងថ្កោលទោសទ្រង់។ តើនោះមិនមែនជាកំហុសដូចគ្នាដែលពួកផារិស៊ីបានប្រព្រឹត្តទេឬ? ថាតើព្រះដ៏មានគ្រប់ព្រះ‌ចេស្តាគឺជាព្រះជាម្ចាស់ដែលយោនយកកំណើតជាមនុស្សឬអត់នោះ ថាតើទ្រង់គឺជាព្រះអម្ចាស់យេស៊ូវដែលបានយាងត្រឡប់មកវិញឬអត់នោះ គឺមិនកំណត់ដោយការយល់ព្រមពីខាងពិភពសាសនា ឬរដ្ឋាភិបាលឡើយ។ យើងត្រូវមើលថាតើព្រះបន្ទូលរបស់ព្រះដ៏មានគ្រប់ព្រះ‌ចេស្តា គឺជាសេចក្ដីពិតឬអត់ ហើយថាតើទ្រង់បំពេញកិច្ចការរបស់ព្រះជាម្ចាស់ឬអត់។ នេះគឺជាគន្លឹះសំខាន់។» ដើម្បីពន្យល់ឱ្យបានច្បាស់ពីការយោនយកកំណើតជាមនុស្ស បងប្រុស ធ្វាន់ អានអត្ថបទព្រះបន្ទូលរបស់ព្រះដ៏មានគ្រប់ព្រះ‌ចេស្តាមួយចំនួន។ «'ការយកកំណើតជាមនុស្ស' គឺជាការលេចមករបស់ព្រះជាម្ចាស់នៅក្នុងសាច់ឈាម ហើយព្រះជាម្ចាស់ធ្វើការនៅក្នុងចំណោមមនុស្សជាតិ នៅក្នុងរូបអង្គជាសាច់ឈាម។ ដូច្នេះ ដើម្បីឲ្យព្រះជាម្ចាស់យកកំណើតជាមនុស្សបាន ជាដំបូង ទ្រង់ត្រូវតែក្លាយជាសាច់ឈាម ជាសាច់ឈាមដែលមានភាពជាមនុស្សសាមញ្ញ ដ្បិតនេះគឺជាលក្ខខណ្ឌតម្រូវទុកជាមុនដ៏ចាំបាច់បំផុត។ តាមពិតទៅ ការយកកំណើតជាមនុស្សរបស់ព្រះជាម្ចាស់ចង់មានន័យថា ព្រះជាម្ចាស់មានព្រះជន្មគង់នៅ និងធ្វើការនៅក្នុងសាច់ឈាម ហើយមានន័យថា ព្រះជាម្ចាស់ត្រលប់ជាសាច់ឈាម គឺត្រលប់ជាមនុស្សនៅក្នុងសារជាតិដើមរបស់ទ្រង់» («សារជាតិនៃសាច់ឈាមដែលព្រះជាម្ចាស់គង់សណ្ឋិត» នៅក្នុងសៀវភៅ ព្រះបន្ទូលលេចមកជាសាច់ឈាម)។ «ព្រះជាម្ចាស់ដែលបានប្រសូតជាសាច់ឈាម មានព្រះនាមថាព្រះគ្រីស្ទ ហើយព្រះគ្រីស្ទដែលអាចប្រទានឲ្យមនុស្សមានសេចក្ដីពិតនេះ ហៅថាព្រះជាម្ចាស់។ គ្មានអ្វីលើសពីនេះទេ ដ្បិតព្រះគ្រីស្ទមានលក្ខណៈរបស់ព្រះជាម្ចាស់ មានទាំងនិស្ស័យរបស់ព្រះជាម្ចាស់ ហើយព្រះប្រាជ្ញាញាណដែលទ្រង់មានក្នុងការអនុវត្ត កិច្ចការរបស់ទ្រង់ ជាប្រាជ្ញាញាណដែលមនុស្សរកយល់មិនដល់ឡើយ។ អស់អ្នកដែលហៅខ្លួនឯងថាព្រះគ្រីស្ទ ប៉ុន្តែមិនអាចធ្វើកិច្ចការរបស់ព្រះជាម្ចាស់បាន គឺជាមនុស្សបោកប្រាស់ហើយ។ ព្រះគ្រីស្ទមិនមែនត្រឹមតែជាការបង្ហាញព្រះកាយរបស់ព្រះជាម្ចាស់នៅលើផែនដីនេះទេ តែជារូបកាយសាច់ឈាមដ៏វិសេសវិសាល ដែលព្រះជាម្ចាស់សណ្ឋិតពេលទ្រង់អនុវត្ត និងសម្រេចកិច្ចការរបស់ទ្រង់នៅកណ្ដាលចំណោមមនុស្ស។ សាច់ឈាមនេះមិនមែនមនុស្សណាក៏សុទ្ធតែអាចជំនួសបាននោះទេ ប៉ុន្តែជារូបកាយសាច់ឈាមមួយ ដែលអាចទ្រាំទ្រកិច្ចការរបស់ព្រះជាម្ចាស់នៅលើផែនដីនេះបានយ៉ាងមានប្រសិទ្ធភាព ក៏ស្ដែងនូវនិស្ស័យរបស់ព្រះជាម្ចាស់ ទាំងតំណាងឲ្យព្រះជាម្ចាស់បានយ៉ាងល្អ ហើយប្រទានឲ្យមនុស្សមានជីវិតផង» («មានតែព្រះគ្រីស្ទនៃគ្រាចុងក្រោយទេ ទើបអាចប្រទានមាគ៌ាជីវិតអស់កល្បជានិច្ចដល់មនុស្សបាន» នៅក្នុងសៀវភៅ ព្រះបន្ទូលលេចមកជាសាច់ឈាម)។ «ព្រះដែលយកកំណើតជាមនុស្ស នឹងមានសារជាតិរបស់ព្រះជាម្ចាស់ ហើយព្រះដែលយកកំណើតជាមនុស្ស នឹងមានការសម្ដែងរបស់ព្រះជាម្ចាស់។ ដោយសារតែព្រះជាម្ចាស់បានត្រលប់ជាសាច់ឈាម ដូច្នេះ ទ្រង់នឹងសម្រេចកិច្ចការដែលទ្រង់ចង់ធ្វើ ហើយដោយសារតែព្រះជាម្ចាស់ បានត្រលប់ជាសាច់ឈាម ដូច្នេះទ្រង់នឹងសម្ដែងអំពីលក្ខណៈរបស់ទ្រង់ ហើយទ្រង់នឹងអាចនាំសេចក្តីពិតទៅកាន់មនុស្ស ប្រទានជីវិតដល់គេ និងដឹកនាំផ្លូវគេ។ សាច់ឈាមដែលគ្មានសារជាតិរបស់ព្រះជាម្ចាស់ ច្បាស់ណាស់ថាមិនមែនជាព្រះដែលយកកំណើតជាមនុស្ស។ ដូច្នេះ វាគ្មានអ្វីដែលត្រូវសង្ស័យឡើយ។ ប្រសិនបើមនុស្សមានបំណងចង់សួរនាំថា តើវាជាសាច់ឈាមដែលយកកំណើតជាមនុស្សរបស់ព្រះជាម្ចាស់ ឬយ៉ាងណា នោះគេត្រូវតែបញ្ជាក់អះអាងការនេះ ដោយចេញពីនិស្ស័យដែលទ្រង់បង្ហាញចេញ និងព្រះបន្ទូលដែលទ្រង់មានបន្ទូល។ អាចនិយាយបានថា ដើម្បីបញ្ជាក់អះអាងថា តើវាជាសាច់ឈាមដែលយកកំណើតជាមនុស្សរបស់ព្រះជាម្ចាស់ និងថាតើវាជាផ្លូវដ៏ពិតឬអត់ នោះគេត្រូវតែធ្វើការវែកញែកវា ដោយឈរលើមូលដ្ឋាននៃសារជាតិរបស់ទ្រង់។ ហើយដើម្បីកំណត់ថា តើវាជាសាច់ឈាមរបស់ព្រះជាម្ចាស់ដែលយកកំណើតជាមនុស្សឬយ៉ាងណា ចំណុចគន្លឹះស្ថិតនៅលើសារជាតិរបស់ទ្រង់ (កិច្ចការរបស់ទ្រង់ ព្រះបន្ទូលរបស់ទ្រង់ និស្ស័យរបស់ទ្រង់ និងទិដ្ឋភាពជាច្រើនផ្សេងទៀត) ជាជាងផ្អែកលើរូបរាងពីខាងក្រៅ។ បើមនុស្សពិនិត្យពិច័យទៅលើតែរូបរាងខាងក្រៅរបស់ទ្រង់ ហើយបែរជាមើលរំលងសារជាតិរបស់ទ្រង់ នោះវាបង្ហាញថា មនុស្សពិតជាងងឹតងងល់ និងល្ងង់ខ្លៅហើយ» (អារម្ភកថា ក្នុងសៀវភៅ ព្រះបន្ទូលលេចមកជាសាច់ឈាម)។

បន្ទាប់មក បងប្រុស ធ្វាន់ បានចែករំលែកការប្រកបគ្នាដូច្នេះថា៖ «ព្រះជាម្ចាស់ដែលយោនយកកំណើតជាមនុស្ស គឺជាព្រះវិញ្ញាណរបស់ព្រះជាម្ចាស់ដែលទ្រង់គ្រងព្រះពស្រ្តនៅខាងសាច់ឈាម។ ទ្រង់បានក្លាយជាមនុស្សធម្មតា ដោយថ្លែងព្រះបន្ទូលនិងបំពេញកិច្ចការនៅលើផែនដីដើម្បីសង្គ្រោះមនុស្សជាតិ។ ព្រះជាម្ចាស់ដែលយោនយកកំណើតជាមនុស្សលេចមកយ៉ាងធម្មតាបំផុត និងសាមញ្ញបំផុត។ ទ្រង់មានភាពជាមនុស្សធម្មតា និងសោយនិងទ្រង់ព្រះពស្រ្តដូចជាមនុស្សផ្សេងទៀតដែរ ហើយទ្រង់មានអារម្មណ៍ដូចជាមនុស្សធម្មតា។ ក៏ប៉ុន្តែ សារជាតិរបស់ទ្រង់គឺជាព្រះ។ ទ្រង់អាចសម្ដែងចេញនូវសេចក្ដីពិតដើម្បីទំនុកបម្រុងមនុស្សបានគ្រប់ពេលវេលានិងគ្រប់ទីកន្លែង។ ទ្រង់បំពេញកិច្ចការរបស់ព្រះជាម្ចាស់ដោយផ្ទាល់ព្រះអង្គឯង ហើយទ្រង់សម្ដែងចេញនូវនិស្ស័យរបស់ព្រះជាម្ចាស់ និងកម្មសិទ្ធិនិងលក្ខណៈរបស់ព្រះជាម្ចាស់។ មានចំណុចខ្លះដែលសត្តនិករដែលបានបង្កើតមកនេះ ពុំអាចធ្វើបានទេ។ នោះគឺដូចជាព្រះអម្ចាស់យេស៊ូវ ដែលមើលទៅដូចជាមនុស្សធម្មតា ប៉ុន្តែសម្ដែងចេញនូវសេចក្ដីពិត និងបាននាំមកនូវផ្លូវប្រែចិត្ត។ ទ្រង់បានអត់ទោសបាបដល់មនុស្ស និងបានសម្ដែងចេញនូវនិស្ស័យមេត្តាករុណានិងសេចក្ដីស្រឡាញ់របស់ព្រះជាម្ចាស់។ ទ្រង់បានប្រោសអ្នកឈឺឲ្យបានជា បណ្ដេញអារក្ស និងធ្វើទីសម្គាល់និងការអស្ចារ្យជាច្រើន ដូចជាការប្រទានអាហារដល់មនុស្ស ៥០០០ នាក់ដោយនំបុ័ង ៥ ដុំ និងត្រី ២ ក្បាល ធ្វើខ្យល់រលកសមុទ្របានស្ងប់ដោយព្រះបន្ទូលតែមួយម៉ាត់ ប្រោសមនុស្សឱ្យងើបពីស្លាប់ និងធ្វើការអស្ចារ្យជាច្រើនទៀត។ ទ្រង់បានបង្ហាញពីព្រះចេស្ដា និងសិទ្ធិអំណាចរបស់ព្រះជាម្ចាស់។ ហើយចុងក្រោយ ទ្រង់ត្រូវគេឆ្កាងទៅនឹងឈើឆ្កាង ដោយបានបញ្ចប់កិច្ចការនៃការប្រោសលោះមនុស្សពីអំពើបាបរបស់ទ្រង់។ យើងអាចមើលឃើញពីកិច្ចការនិងព្រះបន្ទូលរបស់ព្រះជាម្ចាស់ និងនិស្ស័យដែលទ្រង់បានសម្ដែងចេញ ថាទ្រង់គឺជាព្រះជាម្ចាស់ដែលយោនយកកំណើតជាមនុស្ស ថាទ្រង់គឺជាព្រះគ្រីស្ទ។ ជាថ្មីម្ដងទៀត ព្រះជាម្ចាស់បានយោនយកកំណើតជាមនុស្សនៅគ្រាចុងក្រោយជាព្រះដ៏មានគ្រប់ព្រះ‌ចេស្តា។ ដូចជាព្រះអម្ចាស់យេស៊ូវដែរ ទ្រង់មើលទៅដូចជាមនុស្សធម្មតាពីសំបកក្រៅ។ ទ្រង់ពិតជារស់នៅក្នុងចំណោមមនុស្សជាតិ និងមិនមានអភិធម្មជាតិអ្វីឡើយ ប៉ុន្តែ ព្រះដ៏មានគ្រប់ព្រះ‌ចេស្តាបើកសម្ដែងពីសេចក្ដីពិតទាំងអស់ដើម្បីបន្សុទ្ធនិងសង្គ្រោះមនុស្សជាតិ។ ទ្រង់បំពេញកិច្ចការនៃការជំនុំជម្រះនៅគ្រាចុងក្រោយ ដើម្បីបន្សុទ្ធនិងសង្គ្រោះមនុស្សពីអំពើបាបទាំងស្រុង និងនាំពួកគេទៅក្នុងនគររបស់ព្រះជាម្ចាស់។ ព្រះបន្ទូលរបស់ព្រះដ៏មានគ្រប់ព្រះ‌ចេស្តា បានទម្លាញរាល់សេចក្ដីអាថ៌កំបាំងទាំងអម្បាលម៉ាននៃផែនការគ្រប់គ្រងរបស់ព្រះជាម្ចាស់ដើម្បីសង្គ្រោះមនុស្សជាតិ។ ចំណុចនេះរួមបញ្ចូលនូវ សេចក្ដីពិតនៃដំណាក់កាលនៃកិច្ចការទាំងបីរបស់ព្រះជាម្ចាស់នៅក្នុងយុគសម័យនៃក្រឹត្យវិន័យ ព្រះគុណ និងនគរព្រះ ហើយអ្វីដែលពួកគេសម្រេចបាន នូវសេចក្ដីអាថ៌កំបាំងនៃព្រះនាមរបស់ព្រះជាម្ចាស់ និងការយោនយកកំណើតជាមនុស្សរបស់ទ្រង់ សារៈសំខាន់នៃការជំនុំជម្រះរបស់ព្រះជាម្ចាស់នៅគ្រាចុងក្រោយ ថាតើព្រះជាម្ចាស់បញ្ចប់យុគសម័យមួយ និងរៀបចំមនុស្សទៅតាមប្រភេទរបស់ពួកគេដោយរបៀបណា លទ្ធផលផ្សេងៗគ្នារបស់មនុស្ស ថាតើនគររបស់ព្រះគ្រីស្ទនឹងត្រូវគេទទួលស្គាល់នៅលើផែនដីនេះដោយរបៀបណា និងផ្សេងៗទៀត។ ព្រះដ៏មានគ្រប់ព្រះ‌ចេស្តាក៏បានបើកសម្ដែងពីសេចក្ដីពុករលួយរបស់យើងបង្កឡើងដោយសាតាំង និងធម្មជាតិជាសាតាំងរបស់យើងដែលទាស់ទទឹងនឹងព្រះជាម្ចាស់ ដូច្នេះ យើងអាចឃើញពីនិស្ស័យជាសាតាំងរបស់យើងដូចជាភាពល្ងង់ខ្លៅ និងសេចក្ដីបោកបញ្ឆោត និងការស្អប់ខ្ពើមសេចក្តីពិតជាដើម។ ទ្រង់ក៏បានបើកសម្ដែងផងដែរពីនិស្ស័យសុចរិត មិនអាចប្រមាថបានរបស់ព្រះជាម្ចាស់ដល់ពួកយើង និងបានបង្ហាញយើងអំពីផ្លូវដើម្បីបំផ្លាស់បំប្រែនិស្ស័យរបស់យើង និងអ្វីៗជាច្រើនទៀត។ តើនរណាក្រៅពីព្រះជាម្ចាស់ដែលអាចសម្ដែងចេញនូវសេចក្ដីពិតនិងបើកសម្ដែងពីសេចក្ដីអាថ៌កំបាំងនៃផែនការគ្រប់គ្រងរបស់ព្រះជាម្ចាស់បាន? តើនរណាផ្សេងទៀតដែលអាចបំពេញកិច្ចការនៃជំនុំជម្រះដើម្បីបន្សុទ្ធនិងសង្គ្រោះមនុស្សជាតិ? តើនរណាផ្សេងទៀតដែលអាចបើកសម្ដែងពីនិស្ស័យសុចរិតដែលមិនអាចប្រមាថបានរបស់ព្រះជាម្ចាស់? ហើយតើនរណាផ្សេងទៀតដែលអាចកំណត់ពីលទ្ធផលរបស់មនុស្សបាន? មានតែព្រះជាម្ចាស់នៅខាងសាច់ឈាមប៉ុណ្ណោះដែលអាចបំពេញកិច្ចការជាក់ស្ដែងនេះបានសម្រាប់សេចក្ដីសង្រ្គោះរបស់មនុស្សជាតិ។ កិច្ចការនិងព្រះបន្ទូលរបស់ព្រះដ៏មានគ្រប់ព្រះ‌ចេស្តា សុទ្ធតែត្រូវធ្វើឡើងផ្អែកលើមូលដ្ឋានគ្រឹះនៃកិច្ចការនៃការប្រោសលោះរបស់ព្រះអម្ចាស់ទាំងអស់។ នេះគឺជាដំណាក់កាលនៃកិច្ចការដែលថ្មី និងខ្ពស់ជាងមុន។ សេចក្ដីនេះពិតជាបានសម្រេចសេចក្ដីទំនាយរបស់ព្រះអម្ចាស់មែន៖ 'ខ្ញុំនៅមានសេចក្ដីជាច្រើនចង់ប្រាប់ដល់អ្នក ប៉ុន្តែពេលនេះអ្នកមិនអាចទទួលសេចក្ដីទាំងនេះបានទេ។ យ៉ាងណាមិញ កាលណាព្រះវិញ្ញាណនៃសេចក្ដីពិត ទ្រង់យាងមកដល់ នោះទ្រង់នឹងនាំអ្នកចូលទៅក្នុងសេចក្ដីពិតគ្រប់យ៉ាង' (យ៉ូហាន ១៦:១២-១៣)។ 'ខ្ញុំបានមក មិនមែនដើម្បីជំនុំជម្រះពិភពលោកឡើយ ប៉ុន្តែដើម្បីសង្រ្គោះពិភពលោកវិញ។ អ្នកណាដែលបដិសេធខ្ញុំ ហើយមិនទទួលយកពាក្យខ្ញុំ អ្នកនោះមានម្នាក់ដែលជំនុំជម្រះគេរួចហើយ ពាក្យដែលខ្ញុំបាននិយាយ គឺជាពាក្យដូចគ្នាដែលនឹងជំនុំជម្រះគេនៅគ្រាចុងក្រោយ' (យ៉ូហាន ១២:៤៧-៤៨)។ សេចក្ដីពិតដែលបានសម្ដែងចេញដោយព្រះដ៏មានគ្រប់ព្រះ‌ចេស្តា កិច្ចការនៃការជំនុំជម្រះរបស់ទ្រង់ និងនិស្ស័យដែលទ្រង់បង្ហាញ សុទ្ធតែបញ្ជាក់ ថា ព្រះដ៏មានគ្រប់ព្រះ‌ចេស្តាគឺជាព្រះជាម្ចាស់ខាងសាច់ឈាម ទ្រង់គឺជាព្រះអម្ចាស់យេស៊ូវដែលបានយាងត្រឡប់មកវិញ។ ទ្រង់គឺជាព្រះគ្រីស្ទនៅគ្រាចុងក្រោយ។ យើងមិនអាចមើលតែសំបកក្រៅបានទេនៅពេលយើងកំណត់ថាតើទ្រង់គឺជាព្រះគ្រីស្ទឬអត់នោះ។ អ្វីដែលជាគន្លឹះសំខាន់គឺថាតើទ្រង់សម្ដែងចេញនូវសេចក្ដីពិតឬអត់ ថាតើទ្រង់អាចប្រោសលោះ និងសង្គ្រោះមនុស្សជាតិឬអត់»។

ការប្រកបគ្នារបស់បងប្រុស ធ្វាន់ គឺពិតជាធ្វើឱ្យខ្ញុំបានឆេះឆួលមែន។ ការយោនយកកំណើតជាមនុស្សគឺជាព្រះជាម្ចាស់នៅស្ថានសួគ៌ ទ្រង់ព្រះពស្រ្តខាងសាច់ឈាមជាមនុស្សធម្មតា។ ទ្រង់មើលទៅដូចជាមនុស្សគ្រប់គ្នាដែរ ប៉ុន្តែ ទ្រង់មានសារជាតិជាព្រះជាម្ចាស់។ ទ្រង់អាចសម្ដែងចេញពីសេចក្ដីពិត និងបំពេញកិច្ចការរបស់ព្រះជាម្ចាស់ដោយផ្ទាល់។ នេះគឺជាចំណុចដែលមនុស្ស ពុំអាចធ្វើបានទេ។ វាបានធ្វើឱ្យខ្ញុំគិតដល់ខគម្ពីរនេះថា៖ «គ្មានអ្នកណាស្គាល់អ្វីៗនៃព្រះជាម្ចាស់បាន ក្រៅពីព្រះ‌វិញ្ញាណរបស់ព្រះជាម្ចាស់នោះឡើយ» (១ កូរិនថូស ២:១១)។ តើនរណាផ្សេងក្រៅពីព្រះជាម្ចាស់ដែលយោនយកកំណើតជាមនុស្ស ដែលអាចពន្យល់ពីសេចក្ដីអាចកំបាំងនៃការយោនយកកំណើតជាមនុស្សបានច្បាស់បែបនេះ? បើពុំបានអានសេចក្ដីពិតរបស់ព្រះដ៏មានគ្រប់ព្រះ‌ចេស្តា ពីខាងក្រៅ យើងអាចច្រលំថាព្រះគ្រីស្ទជាមនុស្សធម្មតា បន្ទាប់មក យើងអាចបដិសេធនិងទាស់ទទឹងនឹងព្រះជាម្ចាស់!

បន្ទាប់មក បងស្រី លូ បានចែករំលែកការប្រកបគ្នាខ្លះៗរបស់គាត់។ គាត់បាននិយាយថា៖ «កិច្ចការនិងការលេចមករបស់ព្រះដ៏មានគ្រប់ព្រះ‌ចេស្តា បានសម្រេចសេចក្ដីទំនាយក្នុងព្រះគម្ពីរទាំងស្រុង។ ទ្រង់គឺជាព្រះអម្ចាស់យេស៊ូវដែលបានយាងត្រឡប់មកវិញ។ អ្នកជឿពិតប្រាកដជាច្រើនពីនិកាយនានាបានអានព្រះបន្ទូលរបស់ព្រះដ៏មានគ្រប់ព្រះ‌ចេស្តា និងបានឃើញថា ព្រះបន្ទូលនោះជាសេចក្ដីពិត និងជាព្រះសូរសៀងរបស់ព្រះជាម្ចាស់ ហើយពួកគេក៏បានងាកទៅរកព្រះដ៏មានគ្រប់ព្រះ‌ចេស្តា។ កិច្ចការនិងព្រះបន្ទូលរបស់ទ្រង់បានធ្វើឱ្យរញ្ជួយដល់ពិភពសាសនាទាំងមូល។ សមាជិកពួកបព្វជិតពិតជាបានស្ដាប់ឮពីសេចក្ដីនេះ ដូច្នេះ តើហេតុអ្វីបានជាពួកគេមិនបានពិនិត្យពីសេចក្ដីនេះ និងអានព្រះបន្ទូលរបស់ព្រះដ៏មានគ្រប់ព្រះ‌ចេស្តា? តើហេតុអ្វីបានជាពួកគេនៅរឹងត្អឹងទាស់ទទឹងនឹងវាទៀត? ពួកផារិស៊ីបានដឹងថា ព្រះអម្ចាស់យេស៊ូវបានប្រោសអ្នកឈឺឱ្យបានជា បណ្ដេញអារក្ស និងបង្រៀនពីផ្លូវប្រែចិត្ត ហើយសេចក្ដីនោះមកអំពីព្រះជាម្ចាស់ ប៉ុន្តែពួកគេបដិសេធទ្រង់ដោយចេតនា ដោយនិយាយថា ទ្រង់គឺជាអ្នកភូមិណាសារ៉ែត ជាកូនរបស់ជាងឈើ។ ពួកគេទាស់ទទឹងនិងថ្កោលទោសទ្រង់ទាំងឆ្កួតលីលា ហើយបានឃុបឃិតជាមួយអាជ្ញាធររ៉ូមដើម្បីឆ្កាងទ្រង់។ ពួកគេបានបដិសេធនិងថ្កោលទោសព្រះគ្រីស្ទ។ ពួកគេគឺជាសត្រូវរបស់ទ្រង់។ ពួកគេគេជាពួកទទឹងនឹងព្រះគ្រីស្ទដែលបានសម្ដែងឱ្យយល់តាមកិច្ចការរបស់ព្រះជាម្ចាស់។ ព្រះដ៏មានគ្រប់ព្រះ‌ចេស្តាបានលេចមកនៅគ្រាចុងក្រោយ ហើយពេលនេះគ្រូគង្វាលនិងពួកចាស់ទុំដឹងថា ទ្រង់សម្ដែងចេញនូវសេចក្ដីពិតនៃកិច្ចការនៃការជំនុំជម្រះ។ មិនត្រឹមតែពួកគេបដិសេធមិនព្រមពិនិត្យសួរឱ្យដឹងទេ ប៉ុន្តែពួកគេថែមទាំងបានផ្សាយពាក្យចចាមអារាមដើម្បីបដិសេធនិងថ្កោលទោសព្រះដ៏មានគ្រប់ព្រះ‌ចេស្តាថែមទៀត។ នៅក្នុងក្រុមជំនុំរបស់ពួកគេ ពួកគេបានផ្សាយពាក្យចចាមអារាមនិងការកុហករបស់ពួក CCP ដើម្បីបង្កាច់បង្ខូចពួកជំនុំនៃព្រះដ៏មានគ្រប់ព្រះ‌ចេស្តា ហើយពួកគេបានចូលរួមកម្លាំងដើម្បីទាស់ទទឹងនឹងទ្រង់។ តើពួកគេខុសគ្នាពីពួកផារិស៊ីដែលប្រឆាំងទាស់នឹងព្រះអម្ចាស់យេស៊ូវដូចម្ដេចទៅ? ព្រះគម្ពីរសរសេរថា៖ 'ដ្បិតមានមនុស្សបោកប្រាស់ជាច្រើន បានចូលមកក្នុងពិភពលោកនេះ ជាមនុស្សដែលមិនសារភាពថា ព្រះយេស៊ូវគ្រីស្ទ បានត្រឡប់ជាសាច់ឈាម អ្នកនេះជាមនុស្សបោកប្រាស់ ហើយជាអ្នកទទឹងនឹងព្រះគ្រីស្ទ' (២ យ៉ូហាន ១:៧)។ 'គ្រប់វិញ្ញាណដែលមិនសារភាពថា ព្រះយេស៊ូវគ្រីស្ទ ដែលត្រឡប់ជាសាច់ឈាម មិនមែនជាព្រះជាម្ចាស់ នោះហើយគឺជាវិញ្ញាណនៃពួកទទឹងនឹងព្រះគ្រីស្ទ ឯងបានឮពីអ្វីដែលនឹងត្រូវមកដល់ហើយ ហើយពេលនេះ វាក៏នៅក្នុងពិភពលោកនេះ ស្រេចហើយដែរ' (១ យ៉ូហាន ៤:៣)។ ពួកបព្វជិតបដិសេធព្រះគ្រីស្ទ ដោយថ្កោលទោសព្រះគ្រីស្ទនៅគ្រាចុងក្រោយនិងទាស់ទទឹងនឹងព្រះជាម្ចាស់ទាំងចចេសរឹងរូស។ តើពួកគេមិនមែនជាពួកទទឹងនឹងព្រះគ្រីស្ទដែលត្រូវសម្ដែងឱ្យយល់តាមកិច្ចការរបស់ព្រះជាម្ចាស់នៅនៅគ្រាចុងក្រោយទេឬ?»

អារម្មណ៍បន្ទិលសង្ស័យរបស់ខ្ញុំក៏បានបាត់ទៅវិញទាំងស្រុងដោយការប្រកបគ្នារបស់បងស្រី លូ។ ខ្ញុំបានដឹងថា សមាជិកពួកបព្វជិតគ្មានដឹងអ្វីទាំងអស់អំពីព្រះគ្រីស្ទ ឬការយោនយកកំណើតជាមនុស្ស។ ពួកគេជឿលើព្រះអម្ចាស់យេស៊ូវ ប៉ុន្តែពួកគេពុំស្គាល់ពីសារជាតិរបស់ទ្រង់ទាល់តែសោះ។ ព្រះអម្ចាស់យេស៊ូវបានយាងត្រឡប់មកវិញដើម្បីបំពេញកិច្ចការនៅខាងសាច់ឈាម ដោយសម្ដែងចេញនូវសេចក្ដីពិតជាច្រើន ប៉ុន្តែពួកគេមិនព្រមពិនិត្យមើលឬទទួលស្គាល់ទ្រង់នោះទេ។ ពួកគេបានត្រឹមថ្កោលទោសនិងទាស់ទទឹងនឹងទ្រង់ដោយការធ្វេសប្រហែស។ ពួកគេគឺជាសត្រូវរបស់ព្រះជាម្ចាស់! ខ្ញុំបានដឹងថា ខ្ញុំមិនអាចដើរតាមពួកគេទៀតឡើយ ប៉ុន្តែត្រូវទទួលយកកិច្ចការរបស់ព្រះដ៏មានគ្រប់ព្រះ‌ចេស្តា និងត្រូវតាមឱ្យទាន់ព្រះបាទរបស់ព្រះជាម្ចាស់។ ខ្ញុំបានតាំងចិត្តដើម្បីដើរតាមព្រះដ៏មានគ្រប់ព្រះ‌ចេស្តា មិនថាគ្រូគង្វាលអាចធ្វើអ្វីដាក់ខ្ញុំនោះទេ។

គ្រូគង្វាលរបស់ខ្ញុំបានដឹងអំពីសេចក្ដីជំនឿរបស់ខ្ញុំចំពោះព្រះដ៏មានគ្រប់ព្រះ‌ចេស្តាជាយូរណាស់មកហើយ។ គាត់បានផ្ទុះកំហឹងជាខ្លាំង ដោយរិះគន់ចំពោះការជឿលើព្រះដ៏មានគ្រប់ព្រះ‌ចេស្តា។ គាត់បាននិយាយថា ខ្ញុំកំពុងជឿលើមនុស្ស ដែលនេះគឺកំហុស ហើយបានឱ្យស្វាមីរបស់ខ្ញុំព្យាយាមផ្លាស់ប្ដូរចិត្តរបស់ខ្ញុំ។ ប្ដីរបស់ខ្ញុំដែលគ្មានការយល់ពីការកុហករបស់គ្រូគង្វាល ក៏គាត់បានចាប់ផ្ដើមឈរពាំងផ្លូវសេចក្ដីជំនឿរបស់ខ្ញុំ។ ហាក់ដូចជាគាត់ជាមនុស្សមួយផ្សេងទៀតអ៊ីចឹង។ នៅពេលគាត់ដឹងថាខ្ញុំបានជួបប្រជុំគ្នា គាត់ក៏ចាប់ផ្ដើមផ្ទុះកំហឹង និងគប់របស់របរចោល ហើយថែមទាំងលែងខ្វាយខ្វល់ពីមុខរបររបស់គ្រួសារយើង ដោយព្យាយាមបង្ខំខ្ញុំឱ្យលះបង់សេចក្ដីជំនឿរបស់ខ្ញុំ។ នោះគឺជារឿងឈឺចាប់ណាស់សម្រាប់ខ្ញុំ។ ប្រពន្ធរបស់គ្រូគង្វាល ក៏ព្យាយាមរារាំងខ្ញុំដែរ។ គាត់នឹងមកនៅផ្ទះរបស់ខ្ញុំជាច្រើនម៉ោង ម្ដងៗ ហើយខ្ញុំមិនអាចបន្តអានព្រះបន្ទូលរបស់ព្រះជាម្ចាស់បានទេ ដោយសារខ្ញុំត្រូវនៅអង្គុយលេងជាមួយគាត់។ ហើយខ្ញុំមិនអាចទាំងធ្វើការផ្ទះបានទៀតផង។ រឿងមិនដាច់ស្រេចសោះសម្រាប់ខ្ញុំ។

ទង្វើរបស់គ្រូគង្វាលពិតជាធ្វើឱ្យខ្ញុំខឹងមែនទែន។ គាត់មិនព្រមពិនិត្យមើលឱ្យដឹងពីការយាងត្រឡប់មកវិញរបស់ព្រះអម្ចាស់យេស៊ូវទេ ហើយគាត់បានព្យាយាមបោកបញ្ឆោតខ្ញុំដោយការនិយាយកុហក និងរារាំងខ្ញុំមិនឱ្យទទួលយកផ្លូវពិត។ គាត់ថែមទាំងប្រើប្ដីរបស់ខ្ញុំដើម្បីមករាំងផ្លូវខ្ញុំថែមទៀត ដើម្បីឱ្យខ្ញុំបាត់បង់សេចក្ដីសង្គ្រោះរបស់ព្រះជាម្ចាស់។ ពិតជាគួរឱ្យស្អប់មែន! ខ្ញុំបានគិតដល់ព្រះអម្ចាស់យេស៊ូវដែលសម្ដែងឱ្យយល់និងថ្កោលទោសពួកផារិស៊ី៖ «ពួកអាចារ្យ និងពួកផារិស៊ីដ៏មានពុតអើយ អ្នករាល់គ្នាត្រូវវេទនាហើយ! ព្រោះអ្នករាល់គ្នាបិទមិនឲ្យមនុស្សចូលទៅក្នុងនគរស្ថាន‌សួគ៌ឡើយ។ អ្នករាល់គ្នាមិនព្រមចូលខ្លួនឯងហើយ ថែមទាំងរាំងស្ទះអស់អ្នកដែលកំពុងចូលនោះ មិនឲ្យចូលទៀត» (ម៉ាថាយ ២៣:១៣)។ ខ្ញុំមានអារម្មណ៍ថា គ្រូគង្វាលនិងពួកចាស់ទុំក្នុងសម័យថ្មី គឺដូចជាពួកគេនោះដែរ។ ពួកគេនឹងមិនស្ដាប់ព្រះសូរសៀងរបស់ព្រះជាម្ចាស់ និងទទួលព្រះអម្ចាស់ឡើយ ហើយពួកគេបានផ្សាយការកុហក ដើម្បីបង្កាច់បង្ខូចយើងរាល់គ្នាដែលចង់ទទួលព្រះអម្ចាស់ និងចូលទៅក្នុងនគរព្រះជាម្ចាស់។ ពួកគេចង់ឱ្យយើងទៅស្ថាននរក និងត្រូវដាក់ទោសជាមួយពួកគេ ដើម្បីដុតកម្ទេចជាមួយពួកគេដែរ។ ពួកគេគឺជាថ្មជំពប់ជើងនៅលើផ្លូវទៅកាន់នគរព្រះ។ ពួកគេគឺជាពួកទទឹងនឹងព្រះគ្រីស្ទនិងជាអារក្សលេបត្របាក់ព្រលឹង! ដូចដែលព្រះដ៏មានគ្រប់ព្រះ‌ចេស្តាមានព្រះបន្ទូលថា៖ «មានអ្នកដែលអានព្រះគម្ពីរនៅក្នុងព្រះវិហារធំៗ ហើយសូត្រព្រះគម្ពីរពេញមួយថ្ងៃ ប៉ុន្តែ គ្មាននរណាម្នាក់ក្នុងចំណោមពួកគេ យល់ពីគោលបំណងនៃ កិច្ចការរបស់ព្រះជាម្ចាស់ឡើយ។ ក្នុងចំណោមពួកគេ គ្មាននរណាម្នាក់អាចស្គាល់ព្រះជាម្ចាស់ឡើយ ក្នុងចំណោមពួកគេ ក៏រឹតតែគ្មាននរណាម្នាក់ អាចធ្វើតាមព្រះហឫទ័យរបស់ព្រះបានឡើយ។ ពួកគេទាំងអស់សុទ្ធតែជាមនុស្សអប្រិយ គ្មានតម្លៃ ហើយម្នាក់ៗឈរនៅទីដ៏ខ្ពស់ដើម្បីបង្រៀនព្រះជាម្ចាស់។ ពួកគេប្រឆាំងទាស់នឹងព្រះជាម្ចាស់ដោយចេតនា ទាំងដែលពួកគេកំពុងកាន់ទង់របស់ព្រះជាម្ចាស់ ពួកគេនៅតែស៊ីសាច់ និងហុតឈាមមនុស្ស ខណៈដែលគេកំពុងប្រកាសអំពីជំនឿរបស់ខ្លួនចំពោះព្រះជាម្ចាស់។ មនុស្សទាំងអស់នេះសុទ្ធតែជាបិសាចដែលលេបត្របាក់ព្រលឹងមនុស្ស ជាវិញ្ញាណអាក្រក់ដែលមានចេតនា ដើរចូលក្នុងផ្លូវរបស់ អស់អ្នកណាដែលព្យាយាមដើរលើផ្លូវត្រូវ ហើយជាថ្មជំពប់ ដែលបង្អាក់ដល់អ្នកដែលស្វែងរកព្រះជាម្ចាស់ផង។ ពួកគេអាចមាននូវ 'អត្តភាពត្រឹមត្រូវ' ប៉ុន្តែ ធ្វើដូចម្ដេចឲ្យអ្នកដែលដើរតាមពួកគេដឹងថា ពួកគេគ្រាន់តែជាពួកទទឹងនឹងព្រះគ្រីស្ទ ដែលដឹកនាំមនុស្ស ឲ្យទាស់ទទឹងនឹងព្រះជាម្ចាស់? តើធ្វើម្ដេចឲ្យអ្នកដែលដើរតាមពួកគេដឹងថា ពួកគេជាវិញ្ញាណអាក្រក់ដ៏មានជីវិត ដែលតាំងចិត្តលេបត្របាក់ព្រលឹងមនុស្ស?» («មនុស្សគ្រប់គ្នាដែលមិនស្គាល់ព្រះជាម្ចាស់ គឺជាមនុស្សដែលប្រឆាំងទាស់នឹងព្រះជាម្ចាស់» នៅក្នុងសៀវភៅ ព្រះបន្ទូលលេចមកជាសាច់ឈាម)។ ខ្ញុំបានមើលឃើញតាមរយៈសារជាតិស្អប់សេចក្ដីពិត និងលាក់ពុតរបស់គ្រូគង្វាលនោះ ហើយខ្ញុំកាន់តែមានការជំរុញចិត្តខ្លាំងឡើងដើម្បីដើរតាមព្រះដ៏មានគ្រប់ព្រះ‌ចេស្តា។ ខ្ញុំធ្លាប់ថ្វាយបង្គំគ្រូគង្វាលជានិច្ច ហើយខ្ញុំមិនដែលស្រមៃ ថា មនុស្សទាំងអស់ដែលចេះដឹងព្រះគម្ពីរនិងបម្រើព្រះជាម្ចាស់ តាមពិតទៅជាពួកទទឹងនឹងព្រះគ្រីស្ទដែលស្អប់សេចក្ដីពិតសោះ ជាអ្នកដែលរាំងអ្នកជឿមិនឱ្យចូលទៅក្នុងនគររបស់ព្រះជាម្ចាស់។ ប្រសិនបើដើម្បីតែកិច្ចការនិងការលេចមករបស់ព្រះដ៏មានគ្រប់ព្រះ‌ចេស្តានៅខាងសាច់ឈាម ដោយសម្ដែងឱ្យយល់ពីបាវបម្រើអាក្រក់និងពួកទទឹងនឹងព្រះគ្រីស្ទដែលពួននៅក្នុងពួកជំនុំ នោះគ្រូគង្វាលនឹងមិនបំផ្លាញខ្ញុំដោយមិនទាំងដឹងអំពីក្រុមជំនុំនោះទេ។ វាគឺជាសេចក្ដីមេត្តាករុណានិងសេចក្ដីសង្គ្រោះដែលខ្ញុំបានទទួលយកកិច្ចការរបស់ព្រះដ៏មានគ្រប់ព្រះ‌ចេស្តានៅគ្រាចុងក្រោយ!

បន្ទាប់ពីនោះមក ខ្ញុំបានស្វែងយល់ពីព្រះជាម្ចាស់និងប្រកាន់ខ្ជាប់នូវទីបន្ទាល់របស់ខ្លួន ហើយប្ដីរបស់ខ្ញុំក៏បានឈប់ឈររាំងផ្លូវខ្ញុំដែរ។ ពេលនេះ ខ្ញុំបានចូលរួមប្រជុំគ្នាជាមួយបងប្អូនប្រុសស្រីទាំងអស់គ្នា និងបំពេញភារកិច្ចរបស់ខ្ញុំនៅក្នុងក្រុមជំនុំ។ ខ្ញុំពោរពេញដោយសេចក្ដីស្ងប់សុខនិងសេចក្ដីអរសប្បាយ។ សូមអរព្រះគុណដល់ព្រះដ៏មានគ្រប់ព្រះ‌ចេស្តា!


៥៤. តើលុយពិតជានាំមកនូវសុភមង្គលមែនទេ?

ដោយ ម៉ៃឃើល នូវែលសេឡង់

នៅពេលខ្ញុំមានអាយុ 8 ឆ្នាំ គ្រួសាររបស់ខ្ញុំបានជួបប្រទះនូវហេតុការណ៍ដែលនឹកស្មានមិនដល់មួយ។ ចាប់តាំងពីពេលនោះមក ម្ដាយរបស់ខ្ញុំ និងខ្ញុំបានរស់នៅអាស្រ័យគ្នាទៅវិញទៅមកដើម្បីទ្រទ្រង់ជីវិត ហើយគាត់បាននាំខ្ញុំត្រឡប់ទៅផ្ទះរបស់យើងនៅឯជនបទវិញ។ នៅពេលនោះ ពួកយើងមានជីវភាពក្រីក្រតោកយ៉ាកខ្លាំងណាស់។ អ្នកដទៃរស់នៅក្នុងផ្ទះថ្មខ្ពស់ៗ ឯពួកយើងគ្រាន់តែរស់នៅក្នុងខ្ទមប្រក់ក្បឿងប៉ុណ្ណោះ ពួកយើងខ្វះខាតខ្លាំងណាស់។ ខ្ញុំច្រណែននឹងអ្នកដទៃ ហើយសង្ឃឹមថា ខ្ញុំអាចរកលុយបានច្រើននៅពេលខ្ញុំធំឡើង ដើម្បីឱ្យជីវភាពរបស់ម្ដាយខ្ញុំ និងខ្ញុំបានធូរធារ។ ដើម្បីរកលុយ ខ្ញុំមិនបានបន្តការសិក្សាទេ បន្ទាប់ពីបញ្ចប់ការសិក្សានៅវិទ្យាល័យ។ កាលនោះ បងប្អូនប្រុសស្រីចង់ឱ្យខ្ញុំចូលរួមជាមួយពួកជំនុំ និងរស់នៅជីវិតជាពួកជំនុំ។ ប៉ុន្តែ ខ្ញុំព្រួយបារម្ភថា ការជួបជុំនឹងរារាំងដល់ការរកលុយរបស់ខ្ញុំ។ ខ្ញុំនៅក្មេងនៅឡើយ ហើយខ្ញុំត្រូវរៀបការ និងប្រកបរបរចិញ្ចឹមជីវិតនៅថ្ងៃអនាគត។ ខ្ញុំត្រូវការលុយសម្រាប់អ្វីៗគ្រប់យ៉ាងដែលខ្ញុំធ្វើ។ ដូច្នេះ ខ្ញុំបានបដិសេធពាក្យពេចន៍ និងដំបូន្មានដ៏ល្អរបស់បងប្អូនប្រុសស្រី ហើយបានបោះជំហានយ៉ាងពេញទំហឹងទៅលើផ្លូវនៃការដេញតាមលុយកាក់ កេរ្តិ៍ឈ្មោះ និងលាភសក្ការៈ។

ខ្ញុំបានធ្វើការសំណង់ ហើយក៏បានធ្វើការជាកម្មករលីសែងផងដែរ។ ក្រោយមក ខ្ញុំបានសិក្សាផ្នែកទីផ្សារ និងធ្វើជំនួញជាមួយសាច់ញាតិមួយចំនួន។ នៅទីបំផុត មុខជំនួញចេះតែកាក់កបឡើងៗ ហើយហាងតូចដែលយើងបានចាប់ផ្តើមជាមួយនោះ បានពង្រីកក្លាយជាក្រុមហ៊ុនតូចមួយដែលមានបុគ្គលិកជាងដប់នាក់ ក្នុងរយៈពេលត្រឹមតែប៉ុន្មានឆ្នាំប៉ុណ្ណោះ។ នៅក្នុងវ័យក្មេងនោះ ខ្ញុំបានក្លាយជាថៅកែ និងរកលុយបានមួយចំនួន។ ស្ថានភាពហិរញ្ញវត្ថុគ្រួសាររបស់ខ្ញុំបានប្រសើរឡើង ខ្ញុំបានទិញផ្ទះមួយ ហើយខ្ញុំអាចផ្គត់ផ្គង់រាល់ការចំណាយក្នុងជីវភាពរស់នៅជាមូលដ្ឋានបាន។ ទោះបីជាខ្ញុំរកលុយបានកាន់តែច្រើនឡើង ហើយតម្រូវការសាច់ឈាមរបស់ខ្ញុំត្រូវបានបំពេញក្តី ខ្ញុំកាន់តែគ្មានសេចក្ដីសុខ។ ដើម្បីតែរកលុយ ខ្ញុំត្រូវតែធ្វើមុខរីករាយដាក់អតិថិជន ដោយបញ្ជោរ និងផ្គាប់ចិត្តពួកគេ ហើយការកុហក និងការបោកប្រាស់មនុស្សបានក្លាយជាទម្លាប់ប្រចាំថ្ងៃរបស់ខ្ញុំ។ ខ្ញុំហ៊ានធ្វើអ្វីៗគ្រប់បែបយ៉ាងដោយមិនរើសមុខ ដើម្បីបម្រើផលប្រយោជន៍ផ្ទាល់ខ្លួន ហើយមិនបានរស់នៅដូចជាមនុស្សទាល់តែសោះ។ កាលពីមុន ខ្ញុំធ្លាប់បានឃើញថា ព្រះបន្ទូលរបស់ព្រះជាម្ចាស់ប្រាប់ឱ្យយើងធ្វើជាមនុស្សស្មោះត្រង់។ រាល់ពេលដែលខ្ញុំគិតដល់រឿងនេះ ខ្ញុំមានវិប្បដិសារីយ៉ាងខ្លាំង។ លើសពីនេះទៅទៀត រាល់ថ្ងៃ ខ្ញុំបានផ្ដោតពេលវេលា និងកម្លាំងទាំងអស់ទៅលើមុខជំនួញ ដោយរក្សាចរិត និងអាកប្បកិរិយាល្អជានិច្ចជាមួយអតិថិជន។ នៅពេលដែលពួកគេហៅខ្ញុំឱ្យរៀបចំអ្វីមួយ ខ្ញុំនឹងដោះស្រាយវាភ្លាមៗ ដូចជាតាមព្រះរាជបញ្ជាអញ្ចឹង។ ប៉ុន្តែ នៅពេលដែលម្ដាយរបស់ខ្ញុំចង់ឱ្យខ្ញុំជួយធ្វើការងារផ្ទះ ឬជជែកជាមួយគាត់ ខ្ញុំតែងតែប្រាប់គាត់ថាខ្ញុំរវល់ ហើយសុំកុំឱ្យគាត់រំខានខ្ញុំ។ ខ្ញុំមិនបានចូលរួមការជួបជុំទេ ហើយខ្ញុំសឹងតែមិនដែលបានអធិដ្ឋានទាល់តែសោះ។ សភាពរបស់ខ្ញុំគឺដូចជាអ្នកមិនជឿដែលគ្មានជំនឿ។ ខ្ញុំបានក្លាយជាមនុស្សថោកទាបបន្តិចម្ដងៗដោយមិនដឹងខ្លួន។ ដោយសារតែទំនាក់ទំនងគឺមានសារៈសំខាន់ខ្លាំងណាស់នៅក្នុងមុខជំនួញ រាល់ថ្ងៃ ខ្ញុំតែងគិតអំពីរបៀបរក្សាទំនាក់ទំនងជាមួយអតិថិជន។ មិនថាខ្ញុំទាក់ទងជាមួយនរណាក៏ដោយ ឲ្យតែពួកគេអាចនាំមកនូវផលប្រយោជន៍ដល់ខ្ញុំ ខ្ញុំនឹងសរសើរពួកគេ ហើយនិយាយពាក្យមិនស្មោះត្រង់ដើម្បីផ្គាប់ចិត្តពួកគេ។ ខ្ញុំកាន់តែមានពុតត្បុត និងបោកបញ្ឆោតខ្លាំងឡើងៗ ហើយវាពិតជាបានឈានដល់ចំណុចដែលខ្ញុំប្រព្រឹត្តខ្លួនជាមនុស្សមុខពីរ។ ខ្ញុំខ្ពើមរអើមនឹងអាកប្បកិរិយារបស់ខ្ញុំបែបនេះណាស់។ ខ្ញុំស្អប់ខ្លួនឯងកាន់តែខ្លាំងឡើងៗ ហើយក៏ស្អប់របៀបរស់នៅបែបនេះដែរ។

ប៉ុន្មានឆ្នាំក្រោយមក នៅពេលដែលជំងឺកូវីដបានឆ្លងរាលដាលទូទាំងប្រទេស ខ្ញុំបានឆ្លងជំងឺនេះ ហើយរាងកាយទាំងមូលរបស់ខ្ញុំមានការឈឺចាប់យ៉ាងខ្លាំង។ ពីរបីម៉ោងមុនពេលរោគសញ្ញារបស់ខ្ញុំចាប់ផ្តើម ខ្ញុំពោរពេញដោយកម្លាំង ដោយរវល់នឹងកិច្ចការជំនួញផ្សេងៗ ស្រាប់តែភ្លាមនោះ ខ្ញុំគ្មានកម្លាំងសូម្បីតែក្រោកឈរ។ ខ្ញុំដេកនៅលើគ្រែ សាច់ដុំរបស់ខ្ញុំទាំងអស់ឈឺចាប់យ៉ាងខ្លាំង ហើយក្បាលរបស់ខ្ញុំមានអារម្មណ៍ដូចជាចង់ផ្ទុះ។ ដោយសារតែខ្ញុំក្តៅខ្លួនខ្លាំងមិនព្រមថយចុះ បបូរមាត់របស់ខ្ញុំប្រេះអស់។ ខ្ញុំក្អួត និងរាករូស ខ្ញុំមានអារម្មណ៍ពិបាកក្នុងខ្លួនខ្លាំងណាស់ ហាក់ដូចជាសេចក្ដីស្លាប់នៅមិនឆ្ងាយប៉ុន្មានឡើយ។ នោះហើយជាពេលដែលខ្ញុំមានអារម្មណ៍ថា មនុស្សមានភាពផុយស្រួយ និងតូចល្អិតកម្រិតណា។ នៅពេលនោះ ខ្ញុំចាប់ផ្តើមឆ្លុះបញ្ចាំង ដោយគិតថា «តើខ្ញុំរស់នៅបែបនេះដើម្បីអ្វីទៅ?» ព្រឹត្តិការណ៍កន្លងមកបានលេចឡើងម្ដងមួយឆាកៗនៅក្នុងចិត្តរបស់ខ្ញុំ ដូចជាឈុតឆាកក្នុងភាពយន្ត ហើយខ្ញុំបានគិតថា «រាល់ថ្ងៃ ខ្ញុំបានខំគិតសឹងតែផ្ទុះក្បាលរកវិធីដើម្បីរកលុយឱ្យបានកាន់តែច្រើន។ តើខ្ញុំពិតជារស់នៅគ្រាន់តែដើម្បីប្រឹងរកលុយស្ទើរស្លាប់ស្ទើររស់ និងធ្វើការបែបនេះឬ? តើវាគ្រាន់តែដើម្បីបំពេញអំនួត និងមុខមាត់របស់ខ្ញុំ ដើម្បីឱ្យគេសរសើរខ្ញុំឬ? គ្រាន់តែដើម្បីលង់នឹងការស៊ីផឹក និងការសប្បាយផ្សេងៗឬ? តើនេះជាគោលបំណងក្នុងជីវិតរបស់ខ្ញុំឬ? តើជីវិតរបស់ខ្ញុំមានតែប៉ុណ្ណឹងឬ? តើខ្ញុំពិតជានឹងស្លាប់បែបនេះឬ?» ពេលគិតដល់ចំណុចនេះ ខ្ញុំមានវិប្បដិសារីយ៉ាងខ្លាំង។ ខ្ញុំស្ដាយក្រោយដែលខ្ញុំមិនបានជឿលើព្រះជាម្ចាស់ឱ្យបានត្រឹមត្រូវ និងមិនបានរស់នៅជាជីវិតពួកជំនុំតាំងពីដំបូង។ ខ្ញុំពិតជាស្ដាយក្រោយខ្លាំងណាស់ ហើយខ្ញុំមិនចង់ស្លាប់បែបនេះទេ។ ខ្ញុំបានគិតដល់ព្រះបន្ទូលរបស់ព្រះជាម្ចាស់ដែលខ្ញុំធ្លាប់បានអានកាលពីអតីតកាល៖ «គ្រោះមហន្តរាយគ្រប់បែបយ៉ាង នឹងកើតឡើងជាបន្តបន្ទាប់។ គ្រប់ប្រទេស និងគ្រប់ទីកន្លែងទាំងអស់ នឹងជួបគ្រោះមហន្តរាយ៖ គ្រោះកាច គ្រោះទុរ្ភិក្ស គ្រោះទឹកជំនន់ គ្រោះរាំងស្ងួត និងគ្រោះរញ្ជួយដី កើតឡើងនៅគ្រប់ទីកន្លែង។ គ្រោះមហន្តរាយទាំងនេះមិនត្រឹមតែកើតឡើងតែមួយ ឬពីរកន្លែងប៉ុណ្ណោះទេ ហើយក៏នឹងមិនបញ្ចប់ទៅវិញត្រឹមមួយថ្ងៃ ឬពីរថ្ងៃនោះដែរ។ ផ្ទុយទៅវិញ គ្រោះមហន្តរាយទាំងនោះនឹងរាលដាលកាន់តែធំឡើងៗក្នុងតំបន់ ហើយកាន់តែធ្ងន់ធ្ងរទៅៗ។ អំឡុងពេលនេះ គ្រោះសត្វល្អិតចង្រៃគ្រប់ប្រភេទ នឹងកើតមានឡើងជាបន្តបន្ទាប់ ហើយបាតុភូតមនុស្សស៊ីសាច់មនុស្ស នឹងកើតមានឡើងគ្រប់ទីកន្លែង។ នេះគឺជាការជំនុំជម្រះរបស់ខ្ញុំលើបណ្ដាប្រទេសនិងប្រជាជាតិដ៏ច្រើនអនេក» («ព្រះសូរសៀងរបស់ព្រះគ្រីស្ទ កាលពីដើមដំបូង» ជំពូកទី ៦៥ នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «មនុស្សចំណាយពេលពេញមួយជីវិតរបស់ពួកគេដេញតាមលុយកាក់ ហើយកេរ្តិ៍ឈ្មោះ និងលាភសក្ការៈ ពួកគេចាត់ទុករឿងទាំងនេះជាខ្សែជីវិត ជាមធ្យោបាយទ្រទ្រង់តែមួយគត់សម្រាប់ពួកគេ ហាក់ដូចជាការមានរបស់ទាំងនេះ មានន័យថាពួកគេអាចរស់នៅបន្ត និងគេចផុតពីសេចក្ដីស្លាប់អ៊ីចឹង។ ប៉ុន្តែ មានតែពេលដែលពួកគេជិតស្លាប់ប៉ុណ្ណោះ ទើបពួកគេដឹងថា លុយកាក់ កេរ្តិ៍ឈ្មោះ និងលាភសក្ការៈ នៅឆ្ងាយពីពួកគេប៉ុនណា ហើយនៅចំពោះមុខសេចក្ដីស្លាប់ តើពួកគេទន់ខ្សោយ និងគ្មានអំណាចប៉ុនណា តើពួកគេងាយរងគ្រោះប៉ុនណា ហើយតើពួកគេឯកោ និងគ្មានទីពឹងប៉ុនណា ដោយគ្មានកន្លែងពឹងពាក់ឡើយ។ ពួកគេទទួលស្គាល់ថា លុយកាក់ ឬកេរ្តិ៍ឈ្មោះ និងលាភសក្ការៈមិនអាចដោះដូរនឹងជីវិតបានឡើយ មិនថាគេជាមនុស្សមានទ្រព្យសម្បត្តិច្រើនប៉ុនណា មិនថាឋានៈរបស់ពួកគេខ្ពង់ខ្ពស់យ៉ាងណា ទាំងអស់គ្នាគឺក្រីក្រ និងតូចទាបយ៉ាងស្មើៗគ្នានៅចំពោះសេចក្តីស្លាប់។ ពួកគេទទួលស្គាល់ថា ទឹកប្រាក់មិនអាចទិញជីវិតបាន កេរ្តិ៍ឈ្មោះ និងលាភសក្ការៈមិនអាចឱ្យមនុស្សម្នាក់គេចពីសេចក្តីស្លាប់បានទេ ហើយទឹកប្រាក់ និងកេរ្តិ៍ឈ្មោះ និងលាភសក្ការៈមិនអាចពន្យារជីវិតរបស់គេបានឡើយ សូម្បីតែមួយនាទី ឬមួយវិនាទីក៏មិនបានផង។ បើមនុស្សមានអារម្មណ៍បែបនេះកាន់តែច្រើន នោះពួកគេនឹងស្រេកឃ្លានចង់បន្តរស់នៅកាន់តែខ្លាំង។ បើមនុស្សមានអារម្មណ៍បែបនេះកាន់តែច្រើន នោះពួកគេនឹងខ្លាចការមកដល់នៃសេចក្តីស្លាប់កាន់តែខ្លាំង។ មានតែមកដល់ចំណុចនេះទេ ទើបពួកគេដឹងខ្លួនដោយពិតប្រាកដថា ជីវិតរបស់គេមិនមែនជាកម្មសិទ្ធិរបស់គេ និងមិនមែនសម្រាប់ឱ្យពួកគេត្រួតត្រា ហើយទទួលស្គាល់ថា គេគ្មានអំណាចអ្វីនឹងសម្រេចថាតើគេត្រូវមានជីវិតរស់នៅ ឬស្លាប់នោះឡើយ វាគឺហួសពីដែនត្រួតត្រារបស់នរណាម្នាក់ហើយ» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ III» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ តាមពិតទៅ ខ្ញុំធ្លាប់បានអានព្រះបន្ទូលទាំងនេះជាច្រើនដងរួចមកហើយ។ ទោះបីជាខ្ញុំខ្លាចគ្រោះមហន្តរាយក៏ដោយ ឲ្យតែវាមិនកើតឡើងចំពោះខ្ញុំ ខ្ញុំតែងតែមានអារម្មណ៍ថា វាស្ថិតនៅឆ្ងាយណាស់ ហើយបន្តដេញតាមទ្រព្យសម្បត្តិ និងដេញតាមជីវិតដែលខ្ញុំចង់បាន ដូចដែលខ្ញុំធ្លាប់ធ្វើពីមុនដដែល។ ឥឡូវនេះ ខ្ញុំកំពុងដេកនៅលើគ្រែ ដោយឈឺចាប់ពេញរាងកាយ និងទាល់តម្រិះ ហើយទើបខ្ញុំយល់ថា ទោះបីជាទ្រព្យសម្បត្តិអាចនាំមកនូវភាពសប្បាយខាងសម្ភារៈខ្លះដល់មនុស្សក៏ដោយ វាពិតជាគ្មានប្រយោជន៍សោះឡើយ នៅពេលប្រឈមមុខនឹងជំងឺកូវីដ។ ទីបំផុត ខ្ញុំបានដឹងយ៉ាងច្បាស់ថា ខ្ញុំពិតជាល្ងង់ខ្លៅ និងងងឹតងងល់មែន។ ខ្ញុំពិតជារឹងទទឹងណាស់! ពេលពិនិត្យមើលឱ្យដិតដល់ទៅ ទោះបីជាខ្ញុំជឿលើព្រះជាម្ចាស់ក៏ដោយ ក៏ខ្ញុំបានព្រងើយកន្តើយនឹងព្រះបន្ទូលរបស់ព្រះអង្គទាំងស្រុង ហើយមិនដែលបញ្ឈប់ការដេញតាមទ្រព្យសម្បត្តិ កេរ្តិ៍ឈ្មោះ និងលាភសក្ការៈឡើយ នេះគឺជាអាកប្បកិរិយាពិតរបស់ខ្ញុំចំពោះព្រះជាម្ចាស់ និងព្រះបន្ទូលរបស់ព្រះអង្គ។ ទាល់តែពេលខ្ញុំឆ្លងជំងឺកូវីដ ទើបខ្ញុំចាប់ផ្តើមឆ្លុះបញ្ចាំងពីខ្លួនឯង។ ខ្ញុំនឹកឃើញដល់អ្វីដែលព្រះអម្ចាស់យេស៊ូវបានមានបន្ទូលថា៖ «តើគាត់នឹងបានផលចំណេញអ្វី ប្រសិនបើមនុស្សម្នាក់ទទួលបានពិភពលោកទាំងមូល ហើយបាត់បង់ព្រលឹងរបស់ខ្លួននោះ? ឬថាតើមនុស្សត្រូវផ្ដល់អ្វីដើម្បីដោះដូរព្រលឹងវិញ្ញាណរបស់ខ្លួន?» (ម៉ាថាយ ១៦:២៦)។ ទីបំផុត ខ្ញុំមានការយល់ដឹងផ្ទាល់ខ្លួនបន្តិចបន្តួចអំពីអត្ថន័យនៃព្រះបន្ទូលទាំងនេះ។ មនុស្សពិតជាមិនអាចប្រើលុយដើម្បីទិញជីវិតបានឡើយ! ខ្ញុំបានប្រឹងប្រែខ្លួននៅលើគ្រែ ហើយលុតជង្គង់ចុះដើម្បីអធិដ្ឋាន «ឱ ព្រះដ៏មានគ្រប់ព្រះចេស្ដាអើយ ទូលបង្គំពិតជាល្ងង់ខ្លៅ និងងងឹតងងល់ណាស់។ ទូលបង្គំអាចបន្ទោសតែខ្លួនឯងប៉ុណ្ណោះ ដែលធ្វើឱ្យជីវិតធ្លាក់មកដល់ចំណុចនេះ។ ព្រះអង្គបានសង្រ្គោះទូលបង្គំរហូតមក ដោយប្រើបងប្អូនប្រុសស្រីឱ្យមកបបួលទូលបង្គំម្ដងហើយម្ដងទៀត ដើម្បីចូលរួមក្នុងជីវិតពួកជំនុំ ប៉ុន្តែទូលបង្គំមិនដែលចង់ទទួលយកឡើយ ហើយបានបដិសេធសេចក្ដីសង្រ្គោះរបស់ព្រះអង្គ។ ឱ ព្រះជាម្ចាស់អើយ ទូលបង្គំមានវិប្បដិសារីខ្លាំងណាស់។ ឥឡូវនេះ ទូលបង្គំយល់ហើយថា លុយមិនអាចទិញសុខភាព ឬទិញជីវិតបានទេ។ ទូលបង្គំតែងតែដេញតាមលុយកាក់ ដោយចង់ប្រើវាដើម្បីកែលម្អជីវិតរបស់ទូលបង្គំ ប៉ុន្តែដើម្បីរកលុយ ទូលបង្គំរស់នៅក្នុងភាពនឿយហត់ទាំងផ្លូវកាយ និងផ្លូវចិត្ត ហើយវាស្ទើរតែធ្វើឱ្យទូលបង្គំអស់ជីវិតទៅហើយ។ ទូលបង្គំមិនចង់បន្តរស់នៅក្នុងភាពឈឺចាប់បែបនេះទៀតទេ។ ទូលបង្គំមិនចង់បន្តរស់នៅដូចជាមនុស្សមានពុត នៅក្នុងមជ្ឈដ្ឋាននៃការបោកប្រាស់គ្នាទៅវិញទៅមក ដែលពោរពេញទៅដោយការបោកប្រាស់ និងការកុហកនេះឡើយ។ ឱ ព្រះជាម្ចាស់អើយ សូមអត់ទោសឱ្យទូលបង្គំផង ហើយផ្តល់ឱកាសឱ្យទូលបង្គំម្ដងទៀត។ សូមសង្រ្គោះទូលបង្គំផង!» នោះហើយជារបៀបដែលខ្ញុំអធិដ្ឋាន និងសារភាពបាប។ ទោះបីជាការឈឺចាប់ខាងផ្លូវកាយរបស់ខ្ញុំមិនបានធូរស្រាលសូម្បីបន្តិចក៏ដោយ នៅពេលនោះ ចិត្តរបស់ខ្ញុំមានអារម្មណ៍កក់ក្ដៅ ដូចជាកូនក្មេងនៅក្នុងរង្វង់ដៃឪពុកម្ដាយ។

ថ្ងៃបន្ទាប់ ម្ដាយរបស់ខ្ញុំបានឮថាខ្ញុំឆ្លងជំងឺ ហើយបានមកមើលថែខ្ញុំ។ គាត់បានអានព្រះបន្ទូលរបស់ព្រះដ៏មានគ្រប់ព្រះចេស្ដាជាច្រើនឱ្យខ្ញុំស្ដាប់ ហើយព្រះបន្ទូលខ្លះបានបន្សល់ទុកនូវចំណាប់អារម្មណ៍យ៉ាងជ្រាលជ្រៅចំពោះខ្ញុំ។ ព្រះដ៏មានគ្រប់ព្រះចេស្ដាមានបន្ទូលថា៖ «សាតាំងប្រើកេរ្តិ៍ឈ្មោះ និងលាភសក្ការៈ ដើម្បីគ្រប់គ្រងគំនិតរបស់មនុស្ស ធ្វើឱ្យពួកគេមិនគិតពីអ្វីក្រៅពីរឿងទាំងពីរនេះ ហើយធ្វើឱ្យពួកគេតស៊ូដើម្បីកេរ្តិ៍ឈ្មោះ និងលាភសក្ការៈ រងទុក្ខលំបាកដើម្បីកេរ្តិ៍ឈ្មោះ និងលាភសក្ការៈ ទ្រាំទ្រការអាម៉ាស់ និងទទួលបន្ទុកធ្ងន់ដើម្បីកេរ្តិ៍ឈ្មោះ និងលាភសក្ការៈ លះបង់អ្វីៗគ្រប់យ៉ាងដែលពួកគេមានដើម្បីកេរ្តិ៍ឈ្មោះ និងលាភសក្ការៈ ហើយធ្វើការវិនិច្ឆ័យ ឬការសម្រេចចិត្តគ្រប់យ៉ាង ដើម្បីកេរ្តិ៍ឈ្មោះ និងលាភសក្ការៈ។ តាមរបៀបនេះ សាតាំងដាក់ខ្នោះដែលមើលមិនឃើញមកលើមនុស្ស ហើយនៅពេលមានខ្នោះទាំងនេះជាប់នឹងខ្លួន ពួកគេមិនមានសមត្ថភាព ហើយក៏មិនមានភាពក្លាហានក្នុងការរំដោះខ្លួនដែរ។ ដោយមិនដឹងខ្លួន ពួកគេរែកពុនខ្នោះទាំងនេះ នៅពេលពួកគេដើរទៅមុខមួយជំហានម្តងៗដោយការលំបាកយ៉ាងខ្លាំង។ ដើម្បីកេរ្តិ៍ឈ្មោះ និងលាភសក្ការៈនេះ មនុស្សជាតិវង្វេងចេញពីព្រះជាម្ចាស់ ហើយក្បត់ទ្រង់ ហើយកាន់តែក្លាយជាទុច្ចរិតទៅៗ។ តាមរបៀបនេះ មួយជំនាន់ហើយមួយជំនាន់ទៀត ត្រូវបានបំផ្លាញនៅក្នុងកេរ្តិ៍ឈ្មោះ និងលាភសក្ការៈរបស់សាតាំង» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ VI» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ «'លុយអាចប្រើខ្មោចឱ្យកិនម្សៅបាន' គឺជាទស្សនវិជ្ជារបស់សាតាំង។ វារីករាលដាលយ៉ាងខ្លាំងនៅក្នុងចំណោមមនុស្ស និងក្នុងគ្រប់សង្គមជាតិទាំងអស់។ អ្នកអាចនិយាយបានថា នេះគឺជានិន្នាការមួយ។ នេះគឺដោយសារតែទស្សនវិជ្ជានេះត្រូវបានគេបណ្ដុះគំនិតនៅក្នុងដួងចិត្តរបស់មនុស្សម្នាក់ៗដែលពីដើមដំបូងឡើយ មនុស្សនេះមិនបានទទួលយកភាសិតនេះទេ ប៉ុន្តែបន្ទាប់មក ក៏ព្រមទទួលយកដោយស្ងាត់ស្ងៀម នៅពេលដែលពួកគេចាប់ផ្ដើមមានពិសោធជាមួយជីវិតជាក់ស្ដែង ហើយចាប់ផ្ដើមមានអារម្មណ៍ថា ពាក្យទាំងនេះពិតជាត្រឹមត្រូវមែន។ តើនេះមិនមែនជាដំណើរការនៃការធ្វើឱ្យមនុស្សពុករលួយរបស់សាតាំងទេឬអី? ប្រហែលមនុស្សមិនមានកម្រិតនៃការយល់ដឹងអំពីព្រះបន្ទូលនេះដូចគ្នានោះទេ ប៉ុន្តែមនុស្សគ្រប់គ្នាមានកម្រិតនៃការបកស្រាយ និងកម្រិតនៃការទទួលស្គាល់ភាសិតនេះខុសៗគ្នា ផ្អែកលើរឿងរ៉ាវដែលបានកើតឡើងជុំវិញខ្លួនពួកគេ និងផ្អែកលើបទពិសោធរបស់ពួកគេផ្ទាល់។ តើរឿងមិនបែបនេះទេឬអី? មិនថាមនុស្សម្នាក់មានបទពិសោធន៍ច្រើនប៉ុនណាពាក់ព័ន្ធពាក្យភាសិតនេះឡើយ តើវាអាចមានផលអវិជ្ជមានអ្វីខ្លះទៅលើចិត្តរបស់មនុស្សណាម្នាក់? រឿងខ្លះត្រូវបានបើកសម្ដែងតាមរយៈនិស្ស័យរបស់មនុស្សនៅក្នុងលោកីយ៍នេះ រួមទាំងអ្នករាល់គ្នាគ្រប់ៗរូបផងដែរ។ តើនេះវាជាអ្វីទៅ? នេះជាការថ្វាយបង្គំលុយ។ តើវាពិបាកនឹងដកចេញពីដួងចិត្តរបស់មនុស្សម្នាក់មែនទេ? ពិតជាពិបាកណាស់! ហាក់ដូចជាការដែលសាតាំងធ្វើឱ្យមនុស្សពុករលួយនោះ ជ្រាលជ្រៅខ្លាំងណាស់! សាតាំងប្រើលុយដើម្បីអន្ទងចិត្តមនុស្ស និងធ្វើឱ្យពួកគេទាំងអស់ពុករលួយ ធ្លាក់ខ្លួនទៅក្នុងការថ្វាយបង្គំលុយ និងសម្ភារៈ។ ហើយការថ្វាយបង្គំលុយនេះ សម្ដែងចេញតាមរយៈឥរិយាបថរបស់មនុស្សយ៉ាងដូចម្តេច? តើអ្នករាល់គ្នាមិនគិតថា នៅក្នុងពិភពលោកនេះ អ្នកមិនអាចរស់បានឡើយ បើគ្មានលុយ ហើយថាអ្នកមិនអាចរស់នៅបានសូម្បីតែមួយថ្ងៃ បើគ្មានវាទេឬអី? ចំនួនលុយដែលមនុស្សមាន កំណត់ថាតើឋានៈរបស់ពួកគេខ្ពស់កម្រិតណា និងថាតើពួកគេថ្លៃថ្នូរកម្រិតណា។ អ្នកក្រមិនមានអារម្មណ៍ថាពួកគេអាចងើបមុខមាត់បានឡើយ ចំណែកឯអ្នកមានវិញ មានឋានៈខ្ពស់ ងើបមុខមាត់ ហើយអាចនិយាយដោយសំឡេងខ្លាំងៗ និងរស់នៅដោយភាពក្រអឺតក្រទម និងតាមអំពើចិត្ត។ តើពាក្យភាសិត និងនិន្នាការនេះ នាំអ្វីខ្លះដល់មនុស្ស? តើវាមិនមែនជាការពិតទេឬអី ដែលមនុស្សជាច្រើនសុខចិត្តលះបង់គ្រប់យ៉ាង ដើម្បីលុយនោះ? តើមិនមែនមានមនុស្សជាច្រើនដែលបាត់បង់សេចក្តីថ្លៃថ្នូរ និងភាពសុចរិតរបស់ខ្លួនដោយសារតែដេញតាមលុយកាក់កាន់តែច្រើនទេឬអី? តើមិនមែនមានមនុស្សជាច្រើនដែលបាត់បង់ឱកាសក្នុងការបំពេញភារកិច្ចរបស់ខ្លួន និងដើរតាមព្រះជាម្ចាស់ដើម្បីតែប្រាក់នេះទេឬអី? តើការបាត់បង់ឱកាសដើម្បីទទួលបានសេចក្ដីពិត និងត្រូវបានសង្រ្គោះ មិនមែនជាការបាត់បង់ដ៏ធំធេងបំផុតសម្រាប់មនុស្សទេឬអី? គ្រាន់តែប្រើប្រាស់វិធីសាស្ត្រនេះ និងពាក្យភាសិតនេះ សាតាំងបានធ្វើឱ្យមនុស្សពុករលួយដល់កម្រិតនេះ។ តើបំណងចិត្តរបស់សាតាំង មិនមែនពិសពុលទេឬអី? តើនេះមិនមែនជាកលល្បិចព្យាបាទទេឬអី?» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ V» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ ការអានព្រះបន្ទូលរបស់ព្រះដ៏មានគ្រប់ព្រះចេស្ដា ខ្ញុំមានអារម្មណ៍ថា គ្រប់ឃ្លាគឺជាសេចក្ដីពិត។ ព្រះបន្ទូលដែលព្រះអង្គមានបន្ទូលគឺត្រឹមត្រូវណាស់ ហើយចាក់ដោតដល់ជម្រៅចិត្តរបស់ខ្ញុំ។ ខ្ញុំមានសភាពដូចអ្វីដែលព្រះជាម្ចាស់បានបើកសម្ដែងអញ្ចឹង៖ តែងតែថ្វាយបង្គំលុយកាក់ ដោយប្រព្រឹត្តតាមគំនិតដែលថា «លុយជាធំ»។ ខ្ញុំជឿថា ប្រសិនបើខ្ញុំមានលុយ ខ្ញុំនឹងមានអ្វីៗគ្រប់យ៉ាង ហើយអាចរស់នៅក្នុងជីវិតជាអ្នកខ្ពង់ខ្ពស់ រស់នៅតាមចិត្តដែលខ្ញុំចង់ ហើយត្រូវបានអ្នកដទៃកោតសរសើរ ផ្ទុយទៅវិញ ប្រសិនបើខ្ញុំគ្មានលុយ ខ្ញុំនឹងមិនអាចធ្វើអ្វីបានឡើយ។ តាមរយៈអ្វីដែលព្រះបន្ទូលរបស់ព្រះជាម្ចាស់បានបើកសម្ដែង ខ្ញុំបានឃើញពីភាពព្យាបាទ និងបំណងដ៏គួរឱ្យស្អប់ខ្ពើមរបស់សាតាំង។ សាតាំងបានប្រើលុយកាក់ កេរ្តិ៍ឈ្មោះ និងលាភសក្ការៈ ដើម្បីគ្រប់គ្រងគំនិតរបស់ខ្ញុំ ដោយធ្វើឱ្យខ្ញុំវង្វេងយ៉ាងជ្រៅនៅក្នុងរបស់ទាំងនេះ ហើយធ្វើឱ្យការរកលុយ ក្លាយជាគោលដៅ និងទិសដៅដែលខ្ញុំដេញតាមក្នុងជីវិត ហេតុនេះ ធ្វើឱ្យខ្ញុំគេចចេញ និងក្បត់ព្រះជាម្ចាស់ ហើយកាន់តែក្លាយជាមនុស្សបោកបញ្ឆោត កាចសាហាវ និងលោភលន់ឡើងៗ ដើម្បីឱ្យខ្ញុំត្រូវវិនាសជាមួយសាតាំងនៅទីបំផុត។ កាលពីមុន ខ្ញុំតែងតែរស់នៅតាមគំនិតដែលសាតាំងបានបញ្ចូលក្នុងខ្លួនខ្ញុំ ដោយចិត្តរបស់ខ្ញុំមិនគិតអ្វីក្រៅពីលុយកាក់ កេរ្តិ៍ឈ្មោះ និងលាភសក្ការៈឡើយ។ ខ្ញុំជឿថា មនុស្សមិនអាចធ្វើអ្វីបានឡើយបើគ្មានលុយ ហើយថា អ្នកដែលមានលុយអាចរីករាយនឹងជីវិតប្រសើរជាងមុន និងធ្វើឱ្យអ្នកដទៃកោតសរសើរពួកគេ។ ជំនឿដែលមើលទៅហាក់ដូចជាសាមញ្ញនេះ បានចងខ្ញុំដោយច្រវាក់ដែលមើលមិនឃើញ ដោយឃុំខ្ញុំយ៉ាងជិតនៅក្រោមការគ្រប់គ្រងរបស់សាតាំង ដោយគ្មានភាពក្លាហានសូម្បីបន្តិចដើម្បីរើបម្រះឱ្យរួចខ្លួន។ នេះហើយជារបៀបដែលខ្ញុំត្រូវបានសាតាំងបោកប្រាស់ និងធ្វើឱ្យពុករលួយ។ ដើម្បីតែលុយកាក់ កេរ្តិ៍ឈ្មោះ និងលាភសក្ការៈ ខ្ញុំបានក្លាយជាមនុស្សព្រងើយកន្តើយ និងដាច់ធម៌មេត្តា ដោយធ្វើគ្រប់បែបយ៉ាងមិនរើសមធ្យោបាយ ហើយពោរពេញទៅដោយការកុហក និងការបោកប្រាស់។ ខ្ញុំមិនបានរស់នៅដូចជាមនុស្សទាល់តែសោះ។ បន្ទាប់ពីរកលុយបានខ្លះ ខ្ញុំបានដើរលេងគ្រប់ទីកន្លែង ដោយចង់កាត់បន្ថយការឈឺចាប់របស់ខ្ញុំ។ តាមពិតទៅ នេះគ្រាន់តែជាវិធីធ្វើឱ្យខ្លួនឯងស្ពឹកស្រពន់មួយគ្រាប៉ុណ្ណោះ។ ទោះបីជាខ្ញុំបានផ្តោតកម្លាំង និងពេលវេលាទាំងអស់ទៅលើការងារក៏ដោយ ដោយចង់ឱ្យការណ៍នេះធ្វើឱ្យជីវិតខ្ញុំមានន័យ ក៏ខ្ញុំមិនអាចរំដោះខ្លួនចេញពីភាពទទេស្អាតដែលខ្ញុំមានអារម្មណ៍នៅក្នុងចិត្តបានដែរ។ គឺព្រះបន្ទូលរបស់ព្រះជាម្ចាស់ហើយ ដែលបានដាស់ចិត្តរបស់ខ្ញុំ។ ខ្ញុំចាប់ផ្តើមពិនិត្យមើលការដេញតាមរបស់ខ្ញុំយ៉ាងម៉ត់ចត់ ហើយខ្ញុំមិនចង់បន្តដេញតាមលុយកាក់ កេរ្តិ៍ឈ្មោះ និងលាភសក្ការៈយ៉ាងងប់ងុលទៀតទេ។ របស់ទាំងនេះមិនមានឫទ្ធិអំណាចខ្លាំងក្លាដូចដែលខ្ញុំបានស្រមៃនោះទេ។ នៅពេលដែលខ្ញុំឈឺដេកនៅលើគ្រែ មិនអាចក្រោកបាន ភាពសប្បាយខាងសម្ភារៈ និងលុយកាក់ ហាក់ដូចជាគ្មានន័យអ្វីសោះ។ លុយមិនអាចសង្រ្គោះជីវិតមនុស្សបានទេ ហើយវាមិនមែនជាឫសគល់នៃការរស់រានរបស់មនុស្សឡើយ។ វាមិនរំដោះមនុស្សចេញពីការឈឺចាប់បានទេ។

បន្ទាប់មក ខ្ញុំចាប់ផ្តើមស្វែងរក ថាតើខ្ញុំគួរដេញតាមរបៀបណា ដើម្បីរស់នៅក្នុងជីវិតដែលមានតម្លៃ និងមានអត្ថន័យ។ នៅពេលនោះ ខ្ញុំបានអានព្រះបន្ទូលទាំងនេះរបស់ព្រះជាម្ចាស់៖ «ក្នុងនាមជាមនុស្សធម្មតា និងជាមនុស្សដែលខិតខំស្រឡាញ់ព្រះជាម្ចាស់ នោះការចូលទៅក្នុងនគរព្រះ និងក្លាយជារាស្ដ្ររបស់ព្រះជាម្ចាស់ គឺជាអនាគតពិតប្រាកដរបស់អ្នករាល់គ្នា និងជាជីវិតមួយដែលមានតម្លៃខ្ពស់បំផុត និងមានសារៈសំខាន់បំផុត ហើយគ្មានអ្នកណាម្នាក់មានពរជាងអ្នករាល់គ្នាឡើយ។ ហេតុអ្វីបានជាខ្ញុំមានបន្ទូលបែបនេះ? ដ្បិតអស់អ្នកដែលមិនជឿលើព្រះជាម្ចាស់រស់នៅសម្រាប់តែសាច់ឈាម និងរស់នៅសម្រាប់សាតាំង ប៉ុន្តែសព្វថ្ងៃនេះ អ្នករាល់គ្នារស់នៅដើម្បីព្រះជាម្ចាស់ និងរស់នៅដើម្បីបំពេញតាមបំណងព្រះហឫទ័យរបស់ព្រះជាម្ចាស់។ ហេតុនេះទើបខ្ញុំមានបន្ទូលថា ជីវិតរបស់អ្នករាល់គ្នាមានសារៈសំខាន់បំផុត។ មានតែមនុស្សមួយក្រុមដែលត្រូវបានព្រះជាម្ចាស់ជ្រើសរើសនេះទេ ទើបអាចរស់នៅក្នុងជីវិតដែលមានសារៈសំខាន់បំផុតបាន៖ គ្មាននរណាម្នាក់ផ្សេងទៀតនៅលើផែនដី អាចរស់នៅក្នុងជីវិតមួយដែលមានតម្លៃ និងមានន័យបែបនេះដូចជិវិតរបស់អ្នកឡើយ» («ស្គាល់កិច្ចការថ្មីបំផុតរបស់ព្រះជាម្ចាស់ និងដើរតាមដានព្រះបាទារបស់ព្រះអង្គ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «មិនថាមនុស្សបំពេញភារកិច្ចអ្វីទេ តើមានអ្វីត្រឹមត្រូវជាងនេះដែរឬទេ? នេះជាអ្វីមួយដែលស្រស់ស្អាត និងសុចរិតបំផុតក្នុងចំណោមមនុស្ស។ ភាវៈដែលត្រូវបានបង្កើតមក គួរតែបំពេញភារកិច្ចរបស់ខ្លួន ដើម្បីទទួលបានការយល់ព្រមពីព្រះអាទិករ។ ភាវៈដែលព្រះបានបង្កើត រស់នៅក្រោមការត្រួតត្រារបស់ព្រះអាទិករ ហើយពួកគេទទួលយកអ្វីគ្រប់យ៉ាងដែលព្រះជាម្ចាស់បានផ្គត់ផ្គង់ និងអ្វីគ្រប់យ៉ាងដែលមកពីព្រះជាម្ចាស់ ដូចនេះ ពួកគេគួរតែបំពេញទំនួលខុសត្រូវ និងកាតព្វកិច្ចរបស់ខ្លួន។ ការណ៍នេះគឺត្រឹមត្រូវឥតខ្ចោះតាមធម្មជាតិ និងត្រូវបានកំណត់ទុកដោយព្រះជាម្ចាស់។ តាមរយៈចំណុចនេះ គេអាចឃើញថា ការដែលមនុស្សបំពេញភារកិច្ចជាភាវៈដែលព្រះបានបង្កើត គឺមានភាពយុត្តិធម៌ ស្រស់ស្អាត និងថ្លៃថ្នូរជាងអ្វីផ្សេងទៀតដែលគេបានធ្វើ ក្នុងពេលដែលពួកគេរស់នៅក្នុងពិភពមនុស្សទៅទៀត។ ក្នុងចំណោមមនុស្សជាតិ គ្មានអ្វីដែលមានន័យ និងមានតម្លៃជាងនេះទៀតឡើយ ហើយក៏គ្មានអ្វីដែលនាំមកនូវអត្ថន័យ និងតម្លៃចំពោះជីវិតរបស់មនុស្សដែលព្រះបានបង្កើត ខ្លាំងជាងការបំពេញភារកិច្ចជាភាវៈដែលត្រូវបានបង្កើតមកនោះដែរ។ នៅលើផែនដី មានតែមនុស្សមួយក្រុមដែលបំពេញភារកិច្ចជាភាវៈដែលត្រូវបានបង្កើតមក ដោយពិតប្រាកដ និងស្មោះត្រង់ប៉ុណ្ណោះ ទើបជាមនុស្សដែលស្ដាប់បង្គាប់តាមព្រះអាទិករ។ ក្រុមមួយនេះមិនដើរតាមនិន្នាការនៃពិភពខាងក្រៅទេ។ ពួកគេស្ដាប់បង្គាប់តាមការដឹកនាំ និងការណែនាំរបស់ព្រះជាម្ចាស់ ពួកគេស្ដាប់តាមព្រះបន្ទូលរបស់ព្រះអាទិករតែមួយប៉ុណ្ណោះ ពួកគេទទួលយកសេចក្តីពិតដែលព្រះអាទិករសម្ដែងចេញ ពួកគេរស់នៅតាមព្រះបន្ទូលរបស់ព្រះអាទិករ។ នេះជាទីបន្ទាល់ពិតប្រាកដ និងលាន់កងរំពងខ្លាំងបំផុត ហើយវាជាបន្ទាល់នៃសេចក្តីជំនឿដ៏ប្រសើរបំផុតលើព្រះជាម្ចាស់។ ការដែលភាវៈដែលព្រះបានបង្កើតមក អាចបំពេញភារកិច្ចជាភាវៈដែលបានបង្កើតមក អាចផ្គាប់ព្រះហឫទ័យព្រះអាទិករ នោះគឺជារឿងដ៏អស្ចារ្យបំផុតក្នុងចំណោមមនុស្សជាតិ និងក៏ជាអ្វីមួយដែលគួរឱ្យសាទរក្នុងចំណោមមនុស្សផងដែរ។ រាល់អ្វីៗដែលព្រះអាទិករបានប្រទានដល់ភាវៈដែលត្រូវបានបង្កើតមក ពួកគេគួរតែទទួលយកដោយឥតលក្ខខណ្ឌ។ សម្រាប់មនុស្សជាតិ នេះជាព្រះពរ និងសិរីល្អ ហើយសម្រាប់អស់អ្នកដែលបំពេញភារកិច្ចជាភាវៈដែលព្រះបានបង្កើតមក គ្មានអ្វីដែលអស្ចារ្យ ឬស័ក្ដិសមនឹងកិត្តិយសជាងនេះទៀតឡើយ ពោលគឺនេះជាអ្វីមួយដែលវិជ្ជមាន» (ដកស្រង់ពី «ចំណុចទីប្រាំបួន (ផ្នែកទីប្រាំពីរ)» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ តាមរយៈការអានព្រះបន្ទូលរបស់ព្រះជាម្ចាស់ ខ្ញុំបានរកឃើញទិសដៅនៅក្នុងជីវិត។ ខ្ញុំបានយល់ថា ក្នុងនាមជាភាវៈដែលព្រះបានបង្កើត មនុស្សគួរតែរស់នៅដើម្បីដេញតាមសេចក្ដីពិត ដើម្បីបំពេញតាមបំណងព្រះហឫទ័យរបស់ព្រះជាម្ចាស់ និងដើម្បីទទួលបានការសព្វព្រះទ័យពីព្រះអាទិករ។ ក្នុងនាមជាភាវៈដែលព្រះបានបង្កើត មនុស្សគួរតែទទួលយកភារកិច្ច និងបំពេញទំនួលខុសត្រូវរបស់ខ្លួន គ្មានអ្វីដែលមានតម្លៃ ឬមានអត្ថន័យជាងនេះឡើយ។ ក្នុងការដើរតាមសាតាំង និងដេញតាមលុយកាក់ កេរ្តិ៍ឈ្មោះ និងលាភសក្ការៈ មិនត្រឹមតែមិនអាចទទួលបានសុភមង្គលពិតប្រាកដប៉ុណ្ណោះទេ តែពួកគេក៏នឹងកាន់តែមានភាពអាត្មានិយម និងលោភលន់ឡើងៗដែរ។ នៅទីបំផុត ពួកគេនឹងត្រូវសាតាំងចាប់យកទាំងស្រុង ហើយធ្លាក់ទៅក្នុងការឈឺចាប់ដែលគ្មានទីបញ្ចប់។ ឥឡូវនេះ កិច្ចការរបស់ព្រះជាម្ចាស់នៅគ្រាចុងក្រោយជិតបញ្ចប់ហើយ ប្រសិនបើខ្ញុំនៅតែមិនអាចចាប់យកឱកាសនេះដើម្បីជឿលើព្រះជាម្ចាស់ឱ្យបានត្រឹមត្រូវទេនោះ ខ្ញុំពិតជាល្ងង់ខ្លៅពេកហើយ។ ខ្ញុំមិនចង់បន្តរងការធ្វើបាបដោយគំនិតដែលសាតាំងបានបញ្ចូលមកក្នុងខ្លួនខ្ញុំទៀតទេ ហើយខ្ញុំបានតាំងចិត្តថានឹងរំដោះខ្លួនចេញពីជីវិតដ៏ឈឺចាប់នេះ។ នៅថ្ងៃទីបីដែលខ្ញុំដេកសម្រាកនៅលើគ្រែ ខ្ញុំនៅតែក្តៅខ្លួន ប៉ុន្តែខ្ញុំមិនសូវមានការឈឺចាប់ខ្លាំងដូចមុនទេ។ ខ្ញុំបាននិយាយទៅកាន់ម្ដាយរបស់ខ្ញុំថា «ខ្ញុំចង់ចូលរួមការជួបជុំ»។ មិនយូរប៉ុន្មាន ខ្ញុំបានចាប់ផ្តើមរស់នៅជីវិតជាពួកជំនុំ ហើយខ្ញុំបានអរព្រះគុណព្រះជាម្ចាស់នៅក្នុងចិត្ត។ ព្រះជាម្ចាស់បានផ្ដល់ឱកាសឱ្យខ្ញុំម្ដងទៀតដើម្បីត្រឡប់មកកាន់ដំណាក់របស់ព្រះអង្គវិញ ហើយខ្ញុំត្រូវតែចេះរក្សាឱ្យបានល្អនូវឱកាសនេះ ខ្ញុំមិនអាចធ្វើឱ្យព្រះអង្គខកបំណងឡើយ។ ទោះជាយ៉ាងណា ខ្ញុំនៅតែមានបញ្ហាទើសទាល់នៅចំពោះមុខ។ ខ្ញុំមានអតិថិជនចាស់ៗមួយចំនួនជាមួយមុខជំនួញរបស់ខ្ញុំ ហើយទោះបីជាខ្ញុំមិនបានខិតខំប្រឹងប្រែងខ្លាំងដើម្បីពង្រីកមុខជំនួញក៏ដោយ ក៏ខ្ញុំនៅតែផ្តោតកម្លាំងរបស់ខ្ញុំទៅលើរឿងនោះដែរ។ ខ្ញុំនៅមិនសុខក្នុងចិត្តឡើយអំឡុងពេលការជួបជុំ ដោយមិនអាចធ្វើចិត្តឱ្យស្ងប់នៅចំពោះព្រះជាម្ចាស់បានទេ។ នៅពេលការជួបជុំបញ្ចប់ ខ្ញុំនឹងដកទូរសព្ទរបស់ខ្ញុំមកមើល ហើយមិនឃើញអ្វីក្រៅពីការហៅចូលដែលមិនបានទទួល និងសារពីអតិថិជននោះទេ។ រាល់ពេលជួបជុំ ខ្ញុំជួបប្រទះការរំខានគ្រប់បែបយ៉ាង។ ខ្ញុំចាំថាមានពេលមួយ ខ្ញុំកំពុងធ្វើដំណើរទៅចូលរួមការជួបជុំ ស្រាប់តែខ្ញុំត្រូវទទួលទូរសព្ទភ្លាមៗពីអតិថិជនម្នាក់ដែលត្រូវការទំនិញជាបន្ទាន់។ ខ្ញុំជិតទៅដល់កន្លែងដែលយើងជួបជុំទៅហើយ ប៉ុន្តែ ដោយសារចាញ់សម្ពាធរបស់អតិថិជន ខ្ញុំបានទៅកន្លែងជួបជុំ ហើយប្រាប់បងប្អូនប្រុសស្រីថាមានការងារបន្ទាន់ រួចក៏ប្រញាប់ចេញទៅវិញ។ ខ្ញុំមានអារម្មណ៍ថា ការណ៍នេះរំខានដល់ការជួបជុំខ្លាំងពេក ហើយខ្ញុំចង់បោះបង់មុខជំនួញចោល ប៉ុន្តែខ្ញុំមានការតស៊ូក្នុងចិត្តយ៉ាងខ្លាំង។ កាលពីមុន ខ្ញុំបានជួបអតិថិជនពេញមួយថ្ងៃ ដោយចង់រក្សាទំនាក់ទំនងជាមួយពួកគេតាមគ្រប់មធ្យោបាយ។ ប្រសិនបើខ្ញុំឈប់នៅពេលនេះ ហើយធ្វើឱ្យការខិតខំកន្លងមករបស់ខ្ញុំត្រូវអសារបង់ វាពិតជាគួរឱ្យស្តាយណាស់។ ខ្ញុំចង់ចូលរួមការជួបជុំ ប៉ុន្តែមិនអាចបោះបង់លុយកាក់បានទេ ដូច្នេះ ខ្ញុំបានអធិដ្ឋានទៅព្រះជាម្ចាស់ ហើយសុំឱ្យព្រះអង្គបង្ហាញផ្លូវចេញដល់ខ្ញុំ។

ថ្ងៃមួយ ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ៖ «ប្រសិនបើខ្ញុំដាក់លុយខ្លះនៅចំពោះមុខអ្នករាល់គ្នាឥឡូវនេះ ហើយផ្តល់សេរីភាពឱ្យអ្នករាល់គ្នាជ្រើសរើស ហើយប្រសិនបើខ្ញុំមិនថ្កោលទោសអ្នករាល់គ្នាដោយព្រោះតែការសម្រេចចិត្តរបស់អ្នករាល់គ្នាទេនោះ អ្នករាល់គ្នាភាគច្រើននឹងជ្រើសរើសយកលុយ ហើយបោះបង់សេចក្ដីពិត។ ក្នុងចំណោមអ្នករាល់គ្នា អ្នកដែលប្រសើរជាងនឹងលះបង់លុយកាក់ ហើយជ្រើសរើសសេចក្ដីពិតទាំងស្ទាក់ស្ទើរ ចំណែកឯអ្នកដែលនៅចន្លោះកណ្ដាល ដៃម្ខាងយកលុយ ដៃម្ខាងទៀតយកសេចក្ដីពិត។ ដូច្នេះ តើសន្ដានពិតរបស់អ្នករាល់គ្នា មិនក្លាយជាភស្តុតាងបញ្ជាក់ដោយខ្លួនឯងទេឬអី? កាលណាត្រូវជ្រើសរើសរវាងសេចក្តីពិត និងអ្វីៗដែលអ្នករាល់គ្នាមានភាពស្មោះត្រង់ចំពោះ នោះអ្នករាល់គ្នានឹងជ្រើសរើសក្នុងរបៀបនេះ ហើយអាកប្បកិរិយារបស់អ្នករាល់គ្នា នឹងនៅដដែល។ តើវាដូច្នោះមែន ឬមិនមែន? ក្នុងចំណោមអ្នករាល់គ្នា តើមិនមានគ្នាច្រើនទេឬដែលរេរារវាងភាពខុសឆ្គង និងភាពត្រឹមត្រូវ? នៅក្នុងគ្រប់ការតស៊ូទាំងអស់រវាងភាពវិជ្ជមាន និងអវិជ្ជមាន រវាងខ្មៅ និងស រវាងគ្រួសារ និងព្រះជាម្ចាស់ រវាងកូនៗ និងព្រះជាម្ចាស់ រវាងភាពសុខដុម និងការបែកបាក់ រវាងទ្រព្យសម្បត្តិ និងភាពក្រីក្រ រវាងឋានៈ និងភាពសាមញ្ញ រវាងការទទួលបានការគាំទ្រ និងការទទួលបានការបដិសេធ ជាដើមនោះ អ្នករាល់គ្នាច្បាស់ជាដឹងហើយពីជម្រើសដែលអ្នករាល់គ្នាបានជ្រើស! រវាងគ្រួសារដែលចុះសម្រុងគ្នា និងគ្រួសារដែលបែកបាក់ អ្នករាល់គ្នាបានជ្រើសរើសយកទីមួយ ហើយអ្នករាល់គ្នាបានជ្រើសរើសដូច្នេះដោយគ្មានការស្ទាក់ស្ទើរឡើយ។ រវាងទ្រព្យសម្បត្តិ និងភារកិច្ច អ្នករាល់គ្នាបានជ្រើសរើសយកទីមួយម្ដងទៀត ថែមទាំងគ្មានឆន្ទៈក្នុងការត្រឡប់ក្រោយទៀតផង។ រវាងភាពប្រណីត និងភាពក្រីក្រ អ្នករាល់គ្នាបានជ្រើសរើសយកទីមួយ។ នៅពេលជ្រើសរើសរវាងកូនៗ ភរិយា និងស្វាមីរបស់អ្នករាល់គ្នា ឬខ្ញុំ អ្នករាល់គ្នាបានជ្រើសរើសយកជម្រើសទី១ ហើយរវាងសញ្ញាណ និងសេចក្ដីពិត អ្នករាល់គ្នានៅតែជ្រើសរើសយកទីមួយដដែល។ ពេលប្រឈមមុខនឹងអំពើអាក្រក់គ្រប់បែបយ៉ាងរបស់អ្នករាល់គ្នា ខ្ញុំអស់ជំនឿលើអ្នករាល់គ្នាតែម្ដង ខ្ញុំពិតជាហួសព្រះទ័យណាស់។ ដួងចិត្តរបស់អ្នករាល់គ្នាមិនអាចបន្ទន់បានដោយនឹកស្មានមិនដល់។ ព្រះលោហិតបេះដូងដែលខ្ញុំបានលះបង់អស់ជាច្រើនឆ្នាំ បែរជាមិនបានផ្ដល់អ្វីដល់ខ្ញុំ ក្រៅពីការបោះបង់ចោល និងការទទួលយកទាំងគ្មានជម្រើសរបស់អ្នករាល់គ្នាទៅវិញ ប៉ុន្តែក្តីសង្ឃឹមរបស់ខ្ញុំសម្រាប់អ្នករាល់គ្នាកើនឡើងរាល់ថ្ងៃ ព្រោះថ្ងៃរបស់ខ្ញុំត្រូវបានលាតត្រដាងទាំងស្រុងនៅចំពោះមុខមនុស្សគ្រប់គ្នា។ ឥឡូវនេះ អ្នករាល់គ្នានៅតែដេញតាមអ្វីដែលងងឹត និងអាក្រក់ ហើយមិនព្រមទម្លាក់វាចោលទេ។ ដូច្នេះ តើលទ្ធផលរបស់អ្នករាល់គ្នានឹងទៅជាយ៉ាងណា? តើអ្នករាល់គ្នាធ្លាប់បានពិចារណាយ៉ាងយកចិត្តទុកដាក់ចំពោះរឿងនេះទេ? ប្រសិនបើគេឱ្យអ្នករាល់គ្នាជ្រើសរើសម្តងទៀត តើអ្វីជាគោលជំហររបស់អ្នករាល់គ្នា? តើវានៅតែជាជម្រើសទីមួយដដែលមែនទេ? តើអ្នករាល់គ្នានៅតែតបស្នងមកខ្ញុំនូវការខកព្រះទ័យ និងឈឺចាប់សោកសៅបន្តទៀតទេ? តើចិត្តរបស់អ្នករាល់គ្នានៅតែមានភាពកក់ក្ដៅត្រឹមតែបន្តិចបន្តួចប៉ុណ្ណោះឬ? តើអ្នករាល់គ្នានៅតែមិនដឹងថាគួរធ្វើអ្វីដើម្បីលួងលោមព្រះហឫទ័យរបស់យើងទេឬ? នៅខណៈនេះ តើអ្នករាល់គ្នាជ្រើសរើសយកអ្វី? តើអ្នករាល់គ្នានឹងចុះចូលនឹងពាក្យរបស់ខ្ញុំ ឬធុញទ្រាន់នឹងពាក្យទាំងអស់នេះ?» («តើអ្នកស្មោះត្រង់ចំពោះអ្នកណាឱ្យប្រាកដ?» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ បន្ទាប់ពីអានព្រះបន្ទូលរបស់ព្រះជាម្ចាស់រួច ខ្ញុំបានទទួលស្គាល់ថា ដូចដែលព្រះជាម្ចាស់មានបន្ទូលអញ្ចឹង ខ្ញុំគឺជាមនុស្សដែលដៃម្ខាងក្តាប់លុយ និងដៃម្ខាងទៀតក្តាប់សេចក្ដីពិត។ ទោះបីជាខ្ញុំបានឃើញយ៉ាងច្បាស់ថា លុយមិនអាចសង្គ្រោះជីវិតមនុស្សបានក៏ដោយ ថាវាមិនមែនជាឫសគល់នៃការរស់រានរបស់មនុស្ស ហើយថាវាមិនអាចរំដោះមនុស្សចេញពីការឈឺចាប់បានក៏ដោយ ក៏ខ្ញុំនៅតែមិនអាចទប់ទល់នឹងការល្បួងរបស់វាបានដែរ។ នៅពេលដែលខ្ញុំមានជំនួញដែលត្រូវធ្វើ ដែលជាន់គ្នានឹងពេលវេលាជួបជុំ ខ្ញុំបានយកលុយជាធំ ហើយមិនអាចធ្វើការជ្រើសរើសដ៏ត្រឹមត្រូវបានទេ។ តើខ្ញុំមិនរឹងទទឹង និងគ្មានហេតុផលពេកទេឬអី? ខ្ញុំគឺដូចអ្វីដែលព្រះបន្ទូលរបស់ព្រះជាម្ចាស់បានបើកសម្ដែងអញ្ចឹង៖ «ឥឡូវនេះ អ្នករាល់គ្នានៅតែដេញតាមអ្វីដែលងងឹត និងអាក្រក់ ហើយមិនព្រមទម្លាក់វាចោលទេ»។ ចិត្តរបស់ខ្ញុំរឹងទទឹង និងមានៈខ្លាំងណាស់ ខ្ញុំមិនយល់ពីចេតនាដ៏ផ្ចិតផ្ចង់របស់ព្រះជាម្ចាស់សូម្បីបន្តិចសោះ ហើយខ្ញុំមិនបានយល់ទាំងស្រុងអំពីរបៀបដែលព្រះជាម្ចាស់នៅតែបន្តរង់ចាំមនុស្សឡើយ។ ខ្ញុំចង់ជឿលើព្រះជាម្ចាស់ឱ្យបានត្រឹមត្រូវ ខ្ញុំមិនអាចធ្វើឱ្យព្រះអង្គខកបំណងតទៅទៀតបានទេ។ ទោះជាយ៉ាងណាក៏ដោយ ខ្ញុំដឹងថា កម្ពស់របស់ខ្ញុំនៅទាប ហើយខ្ញុំមិនអាចជម្នះរឿងនេះដោយខ្លួនឯងបានទេ។ ខ្ញុំបានអធិដ្ឋានយ៉ាងទទូចទៅព្រះជាម្ចាស់ថា «ឱ ព្រះជាម្ចាស់អើយ! ទូលបង្គំចង់រំដោះខ្លួនចេញពីជីវិតនេះ។ ទូលបង្គំរវល់នឹងការធ្វើការ និងរកលុយពេញមួយថ្ងៃ ហើយទូលបង្គំមិនអាចអានព្រះបន្ទូលរបស់ព្រះអង្គ និងជួបជុំដោយស្ងប់ចិត្តបានទេ។ ការរស់នៅបែបនេះបានប៉ះពាល់យ៉ាងធ្ងន់ធ្ងរដល់ជីវិតជាពួកជំនុំរបស់ទូលបង្គំ។ ឱ ព្រះជាម្ចាស់អើយ សូមបង្ហាញផ្លូវចេញដល់ទូលបង្គំផង។ ទូលបង្គំពិតជាចង់ផ្លាស់ប្ដូរ សូមប្រទានជំនឿ និងកម្លាំងដល់ទូលបង្គំ ដើម្បីរំដោះខ្លួនចេញពីជីវិតដ៏ឈឺចាប់នេះផង»។

ក្រោយមក ក្នុងអំឡុងពេលនៃការជួបជុំមួយ ខ្ញុំបានអានព្រះបន្ទូលរបស់ព្រះជាម្ចាស់ពីរវគ្គ ដែលធ្វើឱ្យខ្ញុំរំជួលចិត្តយ៉ាងខ្លាំង។ ព្រះជាម្ចាស់មានបន្ទូលថា៖ «ភ្នែកដែលពោរពេញដោយការបោកប្រាស់ និងការលម្អៀងចំពោះអ្នកដទៃ មិនមែនជាអ្វីដែលយុវវ័យគួរមានឡើយ ហើយយុវជនក៏មិនគប្បីប្រព្រឹត្តអំពើដែលបង្កការវិនាសអន្តរាយគួរឱ្យស្អប់ខ្ពើមដែរ។ យុវវ័យមិនគួរគ្មានឧត្តមគតិ ក្ដីប្រាថ្នា និងបំណងដ៏ក្លៀវក្លា ក្នុងការធ្វើខ្លួនឱ្យបានល្អប្រសើរនោះទេ។ ពួកគេមិនគួរខូចចិត្តចំពោះក្ដីសង្ឃឹមរបស់ខ្លួន ហើយពួកគេក៏មិនត្រូវអស់ក្តីសង្ឃឹមក្នុងជីវិត ឬទំនុកចិត្តលើអនាគតនោះដែរ។ ពួកគេគប្បីមានសេចក្ដីទ្រាំទ្រ ដើម្បីបន្តដើរតាមមាគ៌ានៃសេចក្ដីពិត ដែលពួកគេបានជ្រើសរើសនៅពេលនេះដើម្បីសម្រេចបំណងប្រាថ្នារបស់ពួកគេ ក្នុងការចំណាយពេលពេញមួយជីវិតរបស់ពួកគេសម្រាប់ខ្ញុំ។ ពួកគេមិនគួរគ្មានសេចក្ដីពិត ហើយពួកគេក៏មិនគួរលាក់ភាពពុតត្បុត និងសេចក្ដីទុច្ចរិតដែរ ពួកគេគួរប្រកាន់គោលជំហរម៉ឺងម៉ាត់ក្នុងឥរិយាបថដែលត្រឹមត្រូវ។ ពួកគេមិនគួរបណ្ដែតបណ្ដោយខ្លួន ឱ្យរសាត់អណ្ដែតគ្មានគោលដៅនោះទេ ប៉ុន្តែពួកគេគួរតែមានស្មារតីហ៊ានធ្វើពលីកម្មនិងតស៊ូ ដើម្បីយុត្តិធម៌និងសេចក្ដីពិត។ យុវជនគួរតែមានភាពក្លាហាន មិនចុះចាញ់ចំពោះការជិះជាន់ ដោយកម្លាំងនៃភាពងងឹត និងដើម្បីបំប្លែងសារៈសំខាន់នៃអត្ថិភាពរបស់ពួកគេ។ យុវជនមិនគួរចុះចាញ់សត្រូវរបស់ខ្លួនឡើយ តែពួកគេគួរបើកចិត្តឱ្យទូលាយ និងស្មោះត្រង់ ក្នុងស្មារតីអធ្យាស្រ័យចំពោះបងប្អូនរបស់ខ្លួន។ ... យុវជនមិនគួរគ្មានការប្តេជ្ញាចិត្ត ប្រើការវិនិច្ឆ័យលើបញ្ហានានា និងស្វែងរកយុត្តិធម៌ ព្រមទាំងសេចក្ដីពិតនោះទេ។ អ្នករាល់គ្នាគួរតែស្វែងរកអ្វីគ្រប់យ៉ាងដែលស្រស់ស្អាត និងល្អប្រពៃ ហើយអ្នកគួរតែទទួលបានការពិតនៃរឿងរ៉ាវវិជ្ជមានទាំងអស់។ អ្នកគួរតែទទួលខុសត្រូវចំពោះជីវិតរបស់អ្នក ហើយអ្នកមិនត្រូវមើលស្រាលវាឡើយ» («ព្រះបន្ទូលសម្រាប់យុវជន និងមនុស្សចាស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «បងប្អូនប្រុសៗអើយ ចូរភ្ញាក់ខ្លួនឡើង! បងប្អូនស្រីៗអើយ ចូរភ្ញាក់ខ្លួនឡើង! ថ្ងៃរបស់ខ្ញុំនឹងមិនត្រូវពន្យារឡើយ។ ពេលវេលាជាជីវិត ហើយការយកពេលវេលាមកវិញ គឺជាការសង្រ្គោះជីវិត! ពេលវេលានៅមិនឆ្ងាយទេ! ប្រសិនបើអ្នករាល់គ្នាធ្លាក់នៅក្នុងការប្រលងចូលរៀននៅមហាវិទ្យាល័យ អ្នកអាចរៀននិងប្រលងម្ដងហើយម្ដងទៀតបាន។ ក៏ប៉ុន្តែ ថ្ងៃរបស់ខ្ញុំនឹងលែងពន្យារពេលតទៅទៀតហើយ។ ចូរចាំ! ចូរចាំទុកចុះ! ទាំងនេះគឺជាសម្ដីដាស់តឿនដោយសុទ្ធចិត្តរបស់ខ្ញុំ។ ទីបញ្ចប់នៃពិភពលោក ត្រូវបានលាតត្រដាងនៅនឹងមុខអ្នករាល់គ្នាហើយ ហើយគ្រោះមហន្តរាយដ៏ធំនឹងចូលមកដល់ក្នុងពេលឆាប់ៗខាងមុខនេះ។ តើមួយណាសំខាន់ជាង៖ ជីវិតរបស់អ្នករាល់គ្នា ឬក៏ដំណេករបស់អ្នករាល់គ្នា ម្ហូបអាហារ ភេសជ្ជៈ និងការស្លៀកពាក់របស់អ្នករាល់គ្នា? ពេលវេលាដែលអ្នករាល់គ្នាត្រូវថ្លឹងថ្លែងអំពីការទាំងនេះបានមកដល់ហើយ!» («ព្រះសូរសៀងរបស់ព្រះគ្រីស្ទ កាលពីដើមដំបូង» ជំពូកទី ៣០ នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ នៅពេលអានព្រះបន្ទូលទាំងនេះរបស់ព្រះជាម្ចាស់ ចិត្តរបស់ខ្ញុំរំជួលយ៉ាងខ្លាំង ហើយខ្ញុំបានគិតថា «ខ្ញុំបានបាត់បង់ឱកាសជាច្រើនរួចទៅហើយ ហើយខ្ញុំនឹងមិនអាចយកពេលវេលានោះត្រឡប់មកវិញបានទេ។ សព្វថ្ងៃនេះ ស្ថានការណ៍នៅក្នុងគ្រប់ប្រទេសទាំងអស់កំពុងមានភាពច្របូកច្របល់ ដោយមានគ្រោះរញ្ជួយដី សង្គ្រាម ជំងឺរាតត្បាត និងគ្រោះមហន្តរាយធម្មជាតិ និងគ្រោះមហន្តរាយបង្កដោយមនុស្សផ្សេងទៀត កើតឡើងមិនឈប់ឈរ។ នឹងមិនមានពេលវេលាច្រើនទៀតទេសម្រាប់ពួកយើងដើម្បីដេញតាមសេចក្ដីពិត។ ប្រសិនបើខ្ញុំនៅតែបន្តបាត់បង់ឱកាសទៀត ខ្ញុំអាចនឹងបាត់បង់ជារៀងរហូត ខ្ញុំប្រហែលជាមិនមានឱកាសម្ដងទៀតទេ។ តើខ្ញុំពិតជានឹងរង់ចាំទាល់តែខ្ញុំប្រឈមមុខនឹងសេចក្ដីស្លាប់ ទើបជឿលើព្រះជាម្ចាស់ឬ? តើវាមិនយឺតពេលពេកទេឬ? តើមួយណាសំខាន់ជាង ការរកលុយ ឬជីវិតរបស់ខ្ញុំ? ដល់ពេលដែលខ្ញុំត្រូវថ្លឹងថ្លែងរឿងទាំងអស់នេះហើយ»។ ខ្ញុំបានយល់ដឹងពីបំណងព្រះហឫទ័យ និងតម្រូវការរបស់ព្រះជាម្ចាស់ចំពោះមនុស្សវ័យក្មេង តាមរយៈព្រះបន្ទូលរបស់ព្រះអង្គដែលថា៖ «យុវជនគួរតែមានភាពក្លាហាន មិនចុះចាញ់ចំពោះការជិះជាន់ ដោយកម្លាំងនៃភាពងងឹត និងដើម្បីបំប្លែងសារៈសំខាន់នៃអត្ថិភាពរបស់ពួកគេ» («ព្រះបន្ទូលសម្រាប់យុវជន និងមនុស្សចាស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ព្រះបន្ទូលរបស់ព្រះជាម្ចាស់បានផ្ដល់ជំនឿ និងកម្លាំងដល់ខ្ញុំ។ ខ្ញុំមិនអាចបន្តរឹងទទឹង និងគ្មានវិចារណញ្ញាណបែបនេះទៀតទេ។ ខ្ញុំមិនគួររស់នៅដើម្បីលុយកាក់ កេរ្តិ៍ឈ្មោះ និងលាភសក្ការៈឡើយ អ្វីដែលខ្ញុំគួរធ្វើ គឺដើរលើផ្លូវនៃការជឿលើព្រះជាម្ចាស់ និងការដេញតាមសេចក្ដីពិត។ ខ្ញុំត្រូវការបញ្ចប់ជីវិតអតីតកាលរបស់ខ្ញុំ ដូច្នេះ ខ្ញុំបានតាំងចិត្តថានឹងបោះបង់មុខជំនួញនេះចោល។

បន្ទាប់ពីនោះមក ខ្ញុំបានលើកឡើងពីគំនិតនេះប្រាប់សាច់ញាតិរបស់ខ្ញុំ។ ពួកគេបានធ្វើគ្រប់បែបយ៉ាងដើម្បីបញ្ចុះបញ្ចូលខ្ញុំកុំឱ្យធ្វើបែបនេះ ដោយនិយាយថា ពួកគេនឹងដំឡើងទាំងប្រាក់រង្វាន់ចុងឆ្នាំ និងប្រាក់ខែគោលរបស់ខ្ញុំ។ តាមរបៀបនោះ ខ្ញុំនឹងរកចំណូលបានជាង 10 000 យ័ន ក្នុងមួយខែ ហើយបូកបញ្ចូលជាមួយប្រាក់រង្វាន់ចុងឆ្នាំ ខ្ញុំនឹងរកបានជិត 200 000 យ័ន ក្នុងមួយឆ្នាំ។ ចំនួននេះគឺច្រើនណាស់ទៅហើយសម្រាប់អ្នករស់នៅក្នុងក្រុងដ៏តូចមួយ។ ខ្ញុំមានការល្បួងចិត្តយ៉ាងខ្លាំង ហើយទោះបីជាវាជាការផ្តល់ជូនដ៏ទាក់ទាញក៏ដោយ ក៏ខ្ញុំបានតាំងចិត្តរួចហើយដែរ។ ខ្ញុំមិនចង់បន្តរស់នៅក្នុងជីវិតដែលដៃម្ខាងក្តាប់លុយ និងដៃម្ខាងទៀតក្តាប់សេចក្ដីពិតទៀតទេ។ ក្រោយមក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «ប្រសិនបើអ្នកមានឋានៈខ្ពស់ មានកេរ្តិ៍ឈ្មោះកិត្តិយស មានចំណេះដឹងខ្ពង់ខ្ពស់ ជាម្ចាស់ទ្រព្យសម្បត្តិច្រើនសន្ធឹកសន្ធាប់ និងមានមនុស្សជាច្រើនគាំទ្រអ្នក ប៉ុន្តែកត្តាទាំងអស់នេះ ពុំបានរារាំងអ្នកមិនឱ្យមករកព្រះជាម្ចាស់ ដើម្បីទទួលយកការត្រាស់ហៅរបស់ទ្រង់ និងទទួលយកបញ្ជាបេសកកម្មរបស់ទ្រង់ និងដើម្បីធ្វើអ្វីដែលព្រះបង្គាប់ឱ្យអ្នកធ្វើ នោះអ្វីៗគ្រប់យ៉ាងដែលអ្នកធ្វើ នឹងក្លាយជាបុព្វហេតុដ៏មានន័យជាងគេបំផុតនៅលើផែនដីនេះ និងជាកិច្ចការត្រឹមត្រូវជាងគេបំផុតសម្រាប់មនុស្សលោក។ ប្រសិនបើអ្នកបដិសេធការត្រាស់ហៅរបស់ព្រះជាម្ចាស់ ដោយសារឋានៈ និងគោលដៅផ្ទាល់ខ្លួនរបស់អ្នក នោះអ្វីគ្រប់យ៉ាងដែលអ្នកធ្វើ នឹងត្រូវបណ្ដាសា ហើយថែមទាំងត្រូវព្រះជាម្ចាស់ស្អប់ខ្ពើមទៀតផង» («ឧបសម្ព័ន្ធ ២៖ ព្រះជាម្ចាស់មានអធិបតេយ្យភាពលើវាសនារបស់មនុស្សជាតិទាំងអស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ កាលពីមុន ខ្ញុំរស់នៅដើម្បីសាច់ឈាមរបស់ខ្ញុំ និងដើម្បីសាតាំង ដោយសម្លឹងមើលតែលុយកាក់ កេរ្តិ៍ឈ្មោះ និងលាភសក្ការៈប៉ុណ្ណោះ។ ជាលទ្ធផល ខ្ញុំកាន់តែកាចសាហាវ និងពុករលួយឡើងៗ ដោយកាន់តែឃ្លាតឆ្ងាយពីព្រះជាម្ចាស់ ហើយចំណាយពេលរាល់ថ្ងៃដូចជាសាកសពចេះដើរ។ ឥឡូវនេះ ខ្ញុំចង់ផ្លាស់ប្ដូររបៀបរស់នៅរបស់ខ្ញុំ ហើយដើរតាមព្រះជាម្ចាស់ដោយអស់ពីចិត្ត។ ក្រោយមក សាច់ញាតិរបស់ខ្ញុំបានជំរុញឱ្យខ្ញុំនៅបន្តទៀត ហើយដោយដឹងថា នេះគឺសាតាំងប្រើពួកគេមកមករារាំងខ្ញុំមិនឱ្យមកចំពោះព្រះជាម្ចាស់ ខ្ញុំបានអធិដ្ឋានទៅព្រះជាម្ចាស់ ហើយសុំឱ្យព្រះអង្គបង្ហាញផ្លូវចេញដល់ខ្ញុំថា «ឱ ព្រះជាម្ចាស់អើយ ទូលបង្គំមិនចង់បន្តដេញតាមលុយកាក់ កេរ្តិ៍ឈ្មោះ និងលាភសក្ការៈ ហើយដើរផ្លូវខុសទៀតទេ។ ទូលបង្គំចង់រស់នៅក្នុងជីវិតដែលមានអត្ថន័យ និងមានតម្លៃ។ សូមដឹកនាំទូលបង្គំ និងប្រទានជំនឿដល់ទូលបង្គំ ដើម្បីយកឈ្នះការល្បួងពីសាតាំងនេះផង!» ខ្ញុំដឹងយ៉ាងច្បាស់ថា នេះគឺជាឧបាយកលរបស់សាតាំងក្នុងការល្បួង និងអូសទាញយកចិត្តរបស់ខ្ញុំ ដូច្នេះ ខ្ញុំបាននិយាយទៅកាន់សាច់ញាតិរបស់ខ្ញុំទាំងសើចថា «ខ្ញុំដឹងថា បំណងរបស់ពួកអ្នកគឺល្អ ប៉ុន្តែខ្ញុំចង់ចេញទៅមើលពិភពលោកខាងក្រៅក្នុងពេលដែលខ្ញុំនៅក្មេង ហើយមិនចង់ពឹងផ្អែកលើសាច់ញាតិ និងមិត្តភក្តិរហូតទេ។ ខ្ញុំបានសម្រេចចិត្តរួចហើយ ខ្ញុំនឹងចេញទៅតស៊ូដោយខ្លួនឯង»។ សាច់ញាតិរបស់ខ្ញុំបានឃើញថាខ្ញុំបានតាំងចិត្តរួចហើយ ហើយពួកគេក៏គោរពតាមការជ្រើសរើសរបស់ខ្ញុំ។ ខ្ញុំបានដឹងថា នេះជាការបង្ហាញផ្លូវចេញរបស់ព្រះជាម្ចាស់ដល់ខ្ញុំ ហើយខ្ញុំក៏បានចាប់យកឱកាសនេះដើម្បីបោះបង់ការងាររបស់ខ្ញុំ។ បន្ទាប់ពីនោះមក ខ្ញុំអាចជឿលើព្រះជាម្ចាស់ និងចូលរួមការជួបជុំដោយសេចក្ដីស្ងប់ក្នុងចិត្ត ហើយខ្ញុំចាប់ផ្តើមបំពេញភារកិច្ចរបស់ខ្ញុំ។ នៅពេលប្រាស្រ័យទាក់ទងជាមួយបងប្អូនប្រុសស្រី ខ្ញុំមិនចាំបាច់ពាក់របាំងមុខ និងសម្តែងដោយលាក់ពុត ដូចកាលដែលខ្ញុំធ្វើជំនួញទៀតទេ។ នៅក្នុងពួកជំនុំ ខ្ញុំអាចទម្លាក់ចោលបន្ទុក និងភាពក្លែងបន្លំទាំងអស់ចេញបាន។ ប្រសិនបើខ្ញុំមានបញ្ហាអ្វី ខ្ញុំអាចអធិដ្ឋានទៅព្រះជាម្ចាស់ ហើយខ្ញុំអាចបើកចំហចិត្តចំពោះបងប្អូនប្រុសស្រី និងប្រាស្រ័យទាក់ទងជាមួយពួកគេ ហើយពួកគេនឹងជួយខ្ញុំដោយស្មោះត្រង់ និងអស់ពីចិត្ត។ ខ្ញុំអាចមានអារម្មណ៍ដឹងថា បងប្អូនប្រុសស្រីមានភាពស្មោះត្រង់ និងចិត្តល្អកម្រិតណា ហើយខ្ញុំមានអារម្មណ៍កក់ក្ដៅ។ ទាំងនេះជារឿងដែលខ្ញុំមិនធ្លាប់មានអារម្មណ៍ពីមុនមក។ ខ្ញុំសប្បាយចិត្តខ្លាំងណាស់ដែលបានរស់នៅបែបនោះ ហើយសេចក្ដីស្ងប់សុខ និងអំណរបែបនេះ គឺជារឿងដែលលុយកាក់ច្រើនប៉ុណ្ណាក៏មិនអាចទិញបានដែរ!

ឥឡូវនេះ ខ្ញុំបានរកឃើញការងារសាមញ្ញធម្មតាមួយ ហើយឲ្យតែមានសម្លៀកបំពាក់ និងអាហារ គឺគ្រប់គ្រាន់សម្រាប់ខ្ញុំហើយ។ ខ្ញុំផ្តោតពេលវេលា និងកម្លាំងរបស់ខ្ញុំទៅលើអ្វីដែលមានអត្ថន័យ និងមានតម្លៃបំផុត៖ គឺការដេញតាមសេចក្ដីពិត និងការបំពេញភារកិច្ចរបស់ខ្ញុំឱ្យបានល្អ។ អរព្រះគុណព្រះជាម្ចាស់ដែលបានអនុញ្ញាតឱ្យខ្ញុំឆ្លងជំងឺកូវីដ និងដាស់ចិត្តដ៏ស្ពឹកស្រពន់របស់ខ្ញុំ និងជួយឱ្យខ្ញុំមើលឃើញផ្លូវ និងទិសដៅនៃជីវិតរបស់ខ្ញុំច្បាស់លាស់ ហើយធ្វើការជ្រើសរើសដ៏ត្រឹមត្រូវបំផុត។


៩៦. រួចផុតពីសេចក្តីច្រណែន

នៅដើមឆ្នាំ ២០២១ ខ្ញុំបានបម្រើជាអ្នកអធិប្បាយ ហើយបានសហការជាមួយបងប្រុសម៉ាថាយ ដើម្បីទទួលខុសត្រូវលើកិច្ចការពួកជំនុំ។ ខ្ញុំទើបតែចាប់ផ្ដើមបំពេញភារកិច្ចនោះ ហើយមានរឿងជាច្រើនដែលខ្ញុំនៅមិនបានយល់ ដូច្នេះ ខ្ញុំតែងតែត្រូវការរៀនសូត្រពីគាត់។ ក្នុងអំឡុងពេលនោះ ម៉ាថាយតែងតែប្រាប់ខ្ញុំអំពីនិស្ស័យពុករលួយដែលគាត់បានបើកឱ្យដឹងនៅក្នុងភារកិច្ចរបស់គាត់។ យូរៗទៅ ខ្ញុំក៏ចាប់ផ្ដើមមើលស្រាលគាត់។ ខ្ញុំគិតថា ខ្ញុំមិនពុករលួយដូចគាត់ទេ ហើយការសហការជាមួយគាត់ក៏គ្មានបានការអ្វីសម្រាប់ខ្ញុំដែរ។ ខ្ញុំគិតថា ខ្ញុំល្អជាងគាត់។ ខ្ញុំថែមទាំងគិតថា៖ «ម៉េចបានគាត់ក្លាយជាអ្នកអធិប្បាយមុនគេ? ខ្ញុំធ្លាប់ធ្វើជាអ្នកដឹកនាំរបស់គាត់សោះ។ គួរតែខ្ញុំជាអ្នកប្រាប់គាត់ពីរបៀបធ្វើជាអ្នកអធិប្បាយ មិនមែនគាត់ប្រាប់ខ្ញុំវិញទេ។ ដោយសារគាត់បានក្លាយជាអ្នកអធិប្បាយមុនគេ ទើបគ្រប់គ្នាកោតសរសើរគាត់ជាង»។ ខ្ញុំពិតជាមិនអាចទទួលយកបានទេ ហើយខ្ញុំជឿថា ខ្ញុំអាចធ្វើបានល្អជាងគាត់។ ដើម្បីឲ្យពូកែជាងគាត់ ខ្ញុំតែងតែប្រៀបធៀបកិច្ចការរបស់យើង។ ឧទាហរណ៍ ពេលម៉ាថាយប្រាប់ខ្ញុំថា គាត់មិនមានពេលគ្រប់គ្រាន់ដើម្បីបំពេញកិច្ចការទាំងអស់របស់ខ្លួនឱ្យទាន់ពេល ខ្ញុំក៏សប្បាយចិត្ត ដោយដឹងថា ខ្ញុំបានធ្វើទាន់នូវគ្រប់កិច្ចការដែលខ្ញុំទទួលខុសត្រូវរួចទៅហើយ ហើយដូច្នេះ អ្នកដឹកនាំថ្នាក់លើនឹងកោតសរសើរខ្ញុំជាង។ ប៉ុន្តែ គួរឲ្យភ្ញាក់ផ្អើលណាស់ ម៉ាថាយបែរជាធ្វើកិច្ចការដែលគាត់ទទួលខុសត្រូវ បានយ៉ាងល្អទៅវិញ។ ថ្ងៃមួយ អ្នកដឹកនាំបានចាត់តាំងពួកយើងឲ្យស្វែងរកមនុស្សមួយចំនួនដែលអាចបណ្ដុះបណ្ដាលជាអ្នកស្រោចស្រពបាន។ ត្រឹមតែពីរថ្ងៃ ម៉ាថាយបានរកឃើញបេក្ខជន ៣ នាក់រួចទៅហើយ។ ខ្ញុំក៏ភ័យស្លន់ស្លោ ដោយគិតថា៖ «ខ្ញុំត្រូវតែរួសរាន់។ យ៉ាងហោចណាស់ ខ្ញុំត្រូវតែរកឲ្យបានចំនួនស្មើនឹងម៉ាថាយដែរ។ មិនអ៊ីចឹងទេ គាត់នឹងទទួលបានការសរសើរច្រើនជាងខ្ញុំ»។ ដូច្នេះ ត្រឹមតែបីថ្ងៃ ខ្ញុំបានរកបានមនុស្សប្រាំពីរនាក់។ ខ្ញុំស្កប់ស្កល់យ៉ាងខ្លាំង ព្រោះខ្ញុំធ្វើបានល្អជាងម៉ាថាយ។ ប៉ុន្តែនៅពេលអ្នកដឹកនាំមកសួរខ្ញុំអំពីស្ថានភាពរបស់បេក្ខជនទាំងនោះ គាត់បានសន្និដ្ឋានថា គ្មាននរណាម្នាក់ក្នុងចំណោមពួកគេស័ក្ដិសមដើម្បីបម្រើជាអ្នកស្រោចស្រពទេ ព្រោះខ្ញុំមិនបានស្វែងយល់ពីស្ថានភាពជាក់ស្ដែងរបស់ពួកគេ នៅពេលដែលខ្ញុំកំណត់ថាពួកគេជាបេក្ខជន។ ប៉ុន្តែបេក្ខជនរបស់ម៉ាថាយទាំងអស់ត្រូវបានចាត់ទុកថាស័ក្ដិសម ពួកគេមានគុណសម្បត្តិ មានភាពជាមនុស្សល្អ ពួកគេស្រឡាញ់សេចក្ដីពិត ហើយសុខចិត្តលះបង់ដើម្បីព្រះជាម្ចាស់។ ការងារបីថ្ងៃកន្លងមកនោះគឺឥតប្រយោជន៍សោះ ហើយខ្ញុំមានអារម្មណ៍បាក់ទឹកចិត្តយ៉ាងខ្លាំង។ ខ្ញុំក៏ចាប់ផ្ដើមមានអារម្មណ៍ច្រណែននឹងម៉ាថាយ។ ហេតុអ្វីបានជាគាត់តែងតែទទួលបានលទ្ធផលល្អបែបនេះនៅក្នុងភារកិច្ចរបស់គាត់? ម៉េចក៏ខ្ញុំមិនបាន? គាត់តែងតែចែកចាយព្រះបន្ទូលរបស់ព្រះជាម្ចាស់នៅក្នុងក្រុមរបស់យើងយ៉ាងក្លៀវក្លា ហើយថែមទាំងតាមដានកិច្ចការដែលខ្ញុំទទួលខុសត្រូវទៀតផង មានគាត់នៅក្បែរ គឺគ្មានផ្លូវណាអាចឲ្យខ្ញុំលេចធ្លោបានឡើយ។ ខ្ញុំអាក់អន់ចិត្តនឹងគាត់ ហើយថែមទាំងចាប់ផ្ដើមស្អប់គាត់ទៀតផង។ ហេតុអ្វីបានជាខ្ញុំត្រូវបំពេញភារកិច្ចជាមួយគាត់? ខ្ញុំមិនចង់ឲ្យគាត់លេចធ្លោខ្លាំងពេកទេ ហើយខ្ញុំប៉ងមិនឲ្យគាត់ទទួលបានលទ្ធផលនៅក្នុងកិច្ចការរបស់គាត់។ ខ្ញុំនៅតែបន្តដណ្ដើមយកកេរ្តិ៍ឈ្មោះ ហើយមិនបានផ្លាស់ប្ដូរទម្លាប់របស់ខ្ញុំទេ។

ក្នុងអំឡុងពេលនោះ ខ្ញុំកំពុងមើលការខុសត្រូវលើកិច្ចការរបស់បងស្រីអាណៃ ដែលជាអ្នកដឹកនាំពួកជំនុំម្នាក់។ គាត់ស្ថិតក្នុងសភាពមិនល្អ ព្រោះគាត់បំពេញភារកិច្ចរបស់ខ្លួនមិនបានល្អ ដូច្នេះ អ្នកដឹកនាំរបស់ខ្ញុំបានឲ្យខ្ញុំទៅជួយលើកទឹកចិត្តគាត់។ ប៉ុន្តែនៅពេលខ្ញុំទាក់ទងទៅគាត់ គាត់ប្រាប់ខ្ញុំថា គាត់បានទៅស្វែងរកការប្រកបគ្នាពីម៉ាថាយរួចហើយ ហើយម៉ាថាយបានចែកចាយព្រះបន្ទូលរបស់ព្រះជាម្ចាស់ជាមួយគាត់ និងជួយដោះស្រាយបញ្ហារបស់គាត់រួចហើយ។ រឿងនេះធ្វើឲ្យខ្ញុំមានអារម្មណ៍ថា ខ្លួនឯងហាក់ដូចជាគ្មានវត្តមាន។ ខ្ញុំពិតជាមិនសប្បាយចិត្តជាខ្លាំងដែលម៉ាថាយបានលូកដៃចូលក្នុងកិច្ចការរបស់ខ្ញុំ។ អ្នកដឹកនាំពួកជំនុំនេះគឺស្ថិតនៅក្រោមការមើលការខុសត្រូវរបស់ខ្ញុំ ហើយខ្ញុំមិនចង់ឲ្យមនុស្សគិតថា ខ្ញុំមិនបានបំពេញភារកិច្ច និងដោះស្រាយបញ្ហានោះទេ។ កាន់តែគិត ខ្ញុំកាន់តែខឹង ហើយខ្ញុំពិតជាមិនចង់ធ្វើការជាដៃគូជាមួយម៉ាថាយទៀតទេ។ ខ្ញុំចង់ធ្វើការតែម្នាក់ឯង ព្រោះ ពេលនោះ ទើបខ្ញុំអាចធ្វើឲ្យមនុស្សកត់សម្គាល់ខ្ញុំបាន។ បន្ទាប់ពីនោះមក ខ្ញុំបានព្យាយាមគេចវេះពីគាត់នៅពេលបំពេញភារកិច្ចរបស់ខ្ញុំ។ មានម្ដងនោះ ម៉ាថាយបានសុំឲ្យខ្ញុំពិភាក្សាអំពីបញ្ហាមួយដែលយើងត្រូវដោះស្រាយនៅក្នុងការប្រជុំ។ គាត់បានទូរស័ព្ទ និងផ្ញើសារមកខ្ញុំ ប៉ុន្តែខ្ញុំមានចេតនាមិនអើពើនឹងគាត់។ ខ្ញុំមិនចង់ពិភាក្សាអ្វីជាមួយគាត់ទេ។ នៅពេលគាត់សួរខ្ញុំពីស្ថានភាពកិច្ចការ ខ្ញុំក៏មិនបានឆ្លើយតបឲ្យបានទាន់ពេលដែរ ហើយនៅពេលគាត់សុំឲ្យខ្ញុំធ្វើការប្រកបគ្នានៅក្នុងការប្រជុំ ខ្ញុំមានចេតនានៅស្ងៀម ហើយទុកឲ្យគាត់ចែកចាយតែម្នាក់ឯង។ ខ្ញុំគិតក្នុងចិត្តថា៖ «យ៉ាងណាមិញ ដរាបណាមានអ្នកនៅទីនេះ បងប្អូនប្រុសស្រីនឹងមិនចាប់អារម្មណ៍ខ្ញុំទេ។ ដូច្នេះ តើខ្ញុំចែកចាយដើម្បីអ្វី?» ក្នុងអំឡុងពេលប្រជុំមួយ បន្ទាប់ពីម៉ាថាយធ្វើការប្រកបគ្នារួច គាត់បានសុំយោបល់ពីខ្ញុំ។ ខ្ញុំគិតថា គាត់បានចែកចាយច្រើនពេក ហើយបាននិយាយអស់នូវអ្វីដែលខ្ញុំចង់និយាយ ដូច្នេះ ខ្ញុំពិតជាមិនសប្បាយចិត្តទេ។ ដូច្នេះ ខ្ញុំបាននិយាយទៅកាន់គាត់ថា៖ «អ្នកកំពុងធ្វើការប្រកបគ្នាដោយមាននិស្ស័យក្រអឺតក្រទម។ អ្នកមិនបានលាតត្រដាងធម្មជាតិពុករលួយរបស់ខ្លួនទេ ហើយគ្រាន់តែពិភាក្សាដោយស្រពេចស្រពិលអំពីការយល់ដឹងខ្លះៗរបស់អ្នកប៉ុណ្ណោះ។ អ្នកគ្រាន់តែនិយាយត្រួសៗ តែមិនបានពិភាក្សាលម្អិតទេ»។ ខ្ញុំដឹងថា អ្វីដែលខ្ញុំនិយាយគឺមិនត្រឹមត្រូវទេ ខ្ញុំនិយាយដោយមានចេតនា។ ខ្ញុំគ្រាន់តែចង់កាត់បន្ថយភាពក្លៀវក្លារបស់គាត់ ដើម្បីកុំឲ្យគាត់និយាយច្រើននៅក្នុងការប្រជុំលើកក្រោយៗទៀត។ នៅពេលគាត់ផ្ញើសារមកសួរសុខទុក្ខខ្ញុំ ឬទាក់ទងនឹងរឿងផ្សេងៗ ខ្ញុំក៏មិនបានឆ្លើយតបដែរ។ ខ្ញុំគិតថា ពេលនោះគាត់នឹងដឹងថា ខ្ញុំមិនចង់សហការជាមួយគាត់ទេ។ ខ្ញុំថែមទាំងចង់ឲ្យគាត់ឈប់ផ្ញើសារមកខ្ញុំទៀតផង។ ខ្ញុំគ្រាន់តែចង់ឲ្យគាត់ចាកចេញ ហើយទុកចន្លោះឲ្យខ្ញុំបានបង្ហាញសមត្ថភាពខ្លះ។ ខ្ញុំក៏ចង់បំពេញភារកិច្ចពេញម៉ោងដូចគាត់ដែរ ដើម្បីឲ្យនៅពេលណាដែលបងប្អូនប្រុសស្រីត្រូវការខ្ញុំ ខ្ញុំនឹងនៅទីនោះសម្រាប់ពួកគេភ្លាមៗ។ បែបនោះ ទើបពួកគេទាំងអស់គ្នានឹងឱ្យតម្លៃខ្ញុំខ្ពស់។ ដូច្នេះ ខ្ញុំចង់លាឈប់ពីការងារលោកិយ ហើយលះបង់ខ្លួនឯងទាំងស្រុងដើម្បីបំពេញភារកិច្ច ប៉ុន្តែខ្ញុំនៅតែត្រូវការការងារដើម្បីរកប្រាក់ចិញ្ចឹមជីវិត និងផ្គត់ផ្គង់គ្រួសាររបស់ខ្ញុំ។ ខ្ញុំមានអារម្មណ៍ខកចិត្តយ៉ាងខ្លាំង ដែលខ្ញុំមិនអាចលះបង់ខ្លួនឯងពេញម៉ោង ដើម្បីបំពេញភារកិច្ចដូចម៉ាថាយបាន។ ខ្ញុំថែមទាំងគិតថា៖ «ខ្ញុំគួរតែឈប់ធ្វើជាអ្នកអធិប្បាយតែម្ដងទៅ។ បែបនោះ ខ្ញុំនឹងមិនចាំបាច់សហការជាមួយម៉ាថាយទេ។ ខ្ញុំនឹងមិនរងឥទ្ធិពលពីគាត់ទេ បើខ្ញុំប្តូរទៅបំពេញភារកិច្ចផ្សេង ហើយខ្ញុំនឹងមានឱកាសដើម្បីលេចធ្លោ»។ ប៉ុន្តែនៅពេលដែលខ្ញុំពិចារណាចង់ឈប់ពិតមែន ខ្ញុំមានអារម្មណ៍ខុសឆ្គងបន្តិច ហើយមិនដឹងថាត្រូវធ្វើអ្វីទេ។ ខ្ញុំបានអធិស្ឋានដល់ព្រះជាម្ចាស់ សុំឲ្យទ្រង់ជួយខ្ញុំឲ្យយល់ពីសភាពរបស់ខ្ញុំ។ ខ្ញុំបាននឹកឃើញព្រះបន្ទូលមួយវគ្គរបស់ព្រះជាម្ចាស់ដែលចែងថា៖ «ភារកិច្ចទាំងឡាយគឺមកពីព្រះជាម្ចាស់ ភារកិច្ចទាំងអស់នោះជាទំនួលខុសត្រូវ និងជាព្រះរាជបញ្ជាបេសកកម្មដែលព្រះជាម្ចាស់ប្រគល់ឱ្យមនុស្ស។ ដូច្នេះ តើមនុស្សគួរយល់ដឹងពីរឿងទាំងនោះដោយរបៀបណា? 'ដោយសារនេះជាភារកិច្ចរបស់ខ្ញុំ និងជាព្រះរាជបញ្ជាបេសកកម្មដែលព្រះជាម្ចាស់បានប្រគល់ឱ្យខ្ញុំ នោះវាគឺជាកាតព្វកិច្ច និងជាទំនួលខុសត្រូវរបស់ខ្ញុំ។ វាជាការត្រឹមត្រូវហើយ ដែលខ្ញុំត្រូវទទួលយកវាជាភារកិច្ចដែលមិនអាចបដិសេធបានរបស់ខ្ញុំ។ ខ្ញុំមិនអាចបដិសេធ ឬប្រកែកបានឡើយ ហើយក៏មិនអាចរើស ឬជ្រើសរើសបានដែរ។ អ្វីដែលបានមកដល់ខ្ញុំគឺប្រាកដជាអ្វីដែលខ្ញុំគួរតែធ្វើ។ មិនមែនថាខ្ញុំគ្មានសិទ្ធិក្នុងការជ្រើសរើសនោះទេ ប៉ុន្តែគឺថាខ្ញុំមិនគួរជ្រើសរើសទៅវិញទេ។ នេះគឺជាវិចារណញាណដែលភាវៈដែលបានបង្កើតមកគួរតែមាន'» (ដកស្រង់ពី «ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានដឹងថា ភារកិច្ចរបស់យើងគឺព្រះជាម្ចាស់ប្រទានមក។ ខ្ញុំគួរតែប្រកាន់ខ្ជាប់នូវភារកិច្ចរបស់ខ្ញុំ ហើយបំពេញការទទួលខុសត្រូវរបស់ខ្ញុំ។ ខ្ញុំមិនគួរគេចវេះពីការទទួលខុសត្រូវ ហើយរើសភារកិច្ចទេ។ នេះគឺជាហេតុផលដែលខ្ញុំគួរតែមាន។ ចំណែកខ្ញុំវិញ ដោយសារតែមហិច្ឆតាចង់យកឈ្នះម៉ាថាយរបស់ខ្ញុំមិនបានសម្រេច ខ្ញុំក៏ចង់ឈប់ពីភារកិច្ចរបស់ខ្ញុំ។ នេះពិតជាធ្វើឲ្យព្រះជាម្ចាស់ខូចព្រះទ័យខ្លាំងណាស់! ខ្ញុំមិនបានចាត់ទុកភារកិច្ចរបស់ខ្ញុំជាការទទួលខុសត្រូវទេ ប៉ុន្តែបែរជាចាត់ទុកវាជាមធ្យោបាយមួយដើម្បីលេចធ្លោទៅវិញ និងជាមធ្យោបាយមួយដើម្បីទទួលបានការគោរព និងការកោតសរសើរ។ ខ្ញុំចង់លាឈប់ពីការងារ ហើយបំពេញភារកិច្ចពេញម៉ោង មិនមែនដើម្បីផ្គាប់ព្រះទ័យព្រះជាម្ចាស់ក្នុងការបំពេញភារកិច្ចនោះទេ ប៉ុន្តែគឺដើម្បីដណ្ដើមឋានៈជាមួយដៃគូរបស់ខ្ញុំ និងដើម្បីយកឈ្នះគាត់ទៅវិញ។ នៅពេលដែលខ្ញុំមិនអាចបំពេញភារកិច្ចពេញម៉ោងបាន ដោយសារបញ្ហាជាក់ស្ដែង ខ្ញុំក៏ចង់ប្តូរទៅបំពេញភារកិច្ចផ្សេង ដើម្បីមានឱកាសលេចធ្លោ។ ការពិតបានបង្ហាញខ្ញុំថា អ្វីគ្រប់យ៉ាងដែលខ្ញុំបានធ្វើមិនមែនដើម្បីបំពេញភារកិច្ចពិតប្រាកដទេ ប៉ុន្តែគឺដើម្បីប្រើប្រាស់ភារកិច្ចរបស់ខ្ញុំជាឱកាសមួយដើម្បីស្វែងរកកេរ្តិ៍ឈ្មោះ និងផលប្រយោជន៍ទៅវិញ។ ព្រះជាម្ចាស់ស្អប់ខ្ពើមការប្រព្រឹត្តបែបនេះណាស់។

ក្រោយមក ខ្ញុំបានអានព្រះបន្ទូលមួយចំនួនរបស់ព្រះជាម្ចាស់៖ «មនុស្សដ៏សាហាវឃោរឃៅអើយ! ល្បិចកលទុច្ចរិត និងការរៀបចំគ្រោងការណ៍អាក្រក់ ការឆក់យក និងការរឹបអូសពីអ្នកដទៃ ការដណ្ដើមកិត្តិយស និងលាភសក្ការៈ ការកាប់សម្លាប់គ្នាទៅវិញទៅមក តើដល់ពេលណាទើបអាចនឹងបញ្ចប់បាន? មិនថាព្រះជាម្ចាស់មានបន្ទូលច្រើនរាប់សិបពាន់ម៉ាត់ក៏ដោយ ក៏គ្មាននរណាម្នាក់ភ្ញាក់ស្មារតីវិញឡើយ។ មនុស្សធ្វើការដើម្បីជាប្រយោជន៍ដល់ក្រុមគ្រួសារ និងកូនប្រុសស្រីរបស់ពួកគេ ជាប្រយោជន៍ដល់មុខរបរ ភាពជោគជ័យទៅថ្ងៃអនាគត តួនាទី អំនួតផ្ទាល់ខ្លួន និងប្រាក់កាសរបស់ពួកគេ ជាប្រយោជន៍ខាងចំណីអាហារ សម្លៀកបំពាក់ និងខាងសាច់ឈាម។ ប៉ុន្តែ តើមាននរណាម្នាក់ដែលបានធ្វើកិច្ចការដើម្បីជាប្រយោជន៍ដល់ព្រះជាម្ចាស់ពិតប្រាកដ? ទោះបីជាក្នុងចំណោមអស់អ្នកដែលធ្វើកិច្ចការដើម្បីជាប្រយោជន៍ដល់ព្រះជាម្ចាស់ក៏ដោយ ក៏មានមនុស្សតិចតួចណាស់ដែលបានស្គាល់ព្រះជាម្ចាស់។ តើមានមនុស្សប៉ុន្មាននាក់ដែលមិនធ្វើការដើម្បីប្រយោជន៍ផ្ទាល់ខ្លួនរបស់ពួកគេនោះ? តើមានមនុស្សប៉ុន្មាននាក់ដែលមិនជិះជាន់ ឬបណ្តេញអ្នកដទៃចេញដើម្បីការពារតំណែងរបស់ពួកគេ? ដូចនេះ ព្រះជាម្ចាស់ត្រូវគេបង្ខំកាត់ទោសប្រហារជីវិតជាច្រើនលើកច្រើនសារ ហើយចៅក្រមឃោរឃៅច្រើនរាប់មិនអស់បានថ្កោលទោសព្រះជាម្ចាស់ និងបានដំដែកគោលឆ្កាងទ្រង់ទៅលើឈើឆ្កាងជាថ្មីម្ដងទៀត។ តើមានមនុស្សប៉ុន្មាននាក់ដែលអាចត្រូវបានហៅថាសុចរិតបាន ដោយសារពួកគេធ្វើការដើម្បីជាប្រយោជន៍ដល់ព្រះជាម្ចាស់យ៉ាងពិតប្រាកដនោះ?» (ដកស្រង់ពី «មនុស្សអាក្រក់នឹងត្រូវទទួលទោសជាមិនខាន» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «មនុស្សមួយចំនួនតែងតែភ័យខ្លាចថា អ្នកដទៃពូកែជាងខ្លួន និងខ្ពស់ជាងខ្លួន ខ្លាចថាអ្នកដទៃត្រូវគេទទួលស្គាល់ ចំណែកឯខ្លួនវិញ ត្រូវគេមើលរំលង ហើយរឿងនេះនាំឱ្យពួកគេវាយប្រហារ និងផាត់អ្នកដទៃចេញ។ តើនេះមិនមែនជាករណីនៃការច្រណែនមនុស្សដែលមានទេពកោសល្យទេឬអី? តើនោះមិនមែនអាត្មានិយម និងគួរឱ្យស្អប់ទេឬអី? តើនេះជានិស្ស័យបែបណាទៅ? ជានិស្ស័យព្យាបាទ។ មនុស្សណាដែលគិតតែពីប្រយោជន៍ផ្ទាល់ខ្លួន ដែលធ្វើអ្វីតាមតែបំណងប្រាថ្នាអាត្មានិយមរបស់ខ្លួន ដោយពុំបានគិតគូរពីអ្នកដទៃ ឬពុំបានពិចារណាអំពីប្រយោជន៍នៃព្រះដំណាក់របស់ព្រះជាម្ចាស់ មនុស្សនោះមាននិស្ស័យអាក្រក់ ហើយព្រះជាម្ចាស់គ្មានសេចក្តីស្រឡាញ់ចំពោះពួកគេឡើយ។ ប្រសិនបើអ្នកពិតជាអាចបង្ហាញពីការគិតគូរដល់ព្រះរាជបំណងបស់ព្រះជាម្ចាស់ នោះអ្នកនឹងអាចប្រព្រឹត្តចំពោះអ្នកដទៃដោយយុត្តិធម៌មិនខាន។ ប្រសិនបើអ្នកណែនាំបុគ្គលល្អម្នាក់ និងអនុញ្ញាតឱ្យគេហ្វឹកហ្វឺន និងអនុវត្តភារកិច្ចណាមួយ ដោយឱ្យផលជាការបន្ថែមបុគ្គលមានទេពកោសល្យម្នាក់ទៅក្នុងដំណាក់របស់ព្រះជាម្ចាស់ តើកិច្ចការរបស់អ្នកនឹងមិនកាន់តែងាយស្រួលធ្វើទៅហើយទេឬ? ពេលនោះ តើអ្នកមិនមែនកំពុងបង្ហាញភាពស្មោះត្រង់នៅក្នុងភារកិច្ចរបស់អ្នកទេឬអី? នោះគឺជាអំពើល្អនៅចំពោះព្រះជាម្ចាស់។ មនុស្សដែលបំពេញតួនាទីជាអ្នកដឹកនាំ គួរមានសតិសម្បជញ្ញៈ និងវិចារណញាណតិចតួចបំផុតនេះ» (ដកស្រង់ពី «មានតែលះចោលនូវនិស្ស័យពុករលួយរបស់ខ្លួនចេញទេ ទើបមនុស្សម្នាក់អាចទទួលបានសេរីភាព និងការដោះលែង» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ពីសភាពបច្ចុប្បន្នរបស់ខ្ញុំ។ ព្រះជាម្ចាស់មានបន្ទូលថា៖ «មនុស្សមួយចំនួនតែងតែភ័យខ្លាចថា អ្នកដទៃពូកែជាងខ្លួន និងខ្ពស់ជាងខ្លួន ខ្លាចថាអ្នកដទៃត្រូវគេទទួលស្គាល់ ចំណែកឯខ្លួនវិញ ត្រូវគេមើលរំលង ហើយរឿងនេះនាំឱ្យពួកគេវាយប្រហារ និងផាត់អ្នកដទៃចេញ។ តើនេះមិនមែនជាករណីនៃការច្រណែនមនុស្សដែលមានទេពកោសល្យទេឬអី? តើនោះមិនមែនអាត្មានិយម និងគួរឱ្យស្អប់ទេឬអី? តើនេះជានិស្ស័យបែបណាទៅ? ជានិស្ស័យព្យាបាទ»។ ព្រះបន្ទូលទាំងនេះពិតប្រាកដមែន ហើយបានលាតត្រដាងពីសភាពពិតរបស់ខ្ញុំ។ នៅពេលខ្ញុំឃើញថាដៃគូរបស់ខ្ញុំទទួលបានលទ្ធផលល្អជាងខ្ញុំនៅក្នុងភារកិច្ចរបស់គាត់ ហើយពូកែដោះស្រាយបញ្ហារបស់បងប្អូនប្រុសស្រីជាង ខ្ញុំគ្រាន់តែមានអារម្មណ៍ថាគាត់ល្អជាងខ្ញុំ ហើយខ្ញុំនឹងមិនអាចបង្ហាញខ្លួនបានឡើយដរាបណាមានគាត់នៅទីនោះ។ ដូច្នេះ ខ្ញុំក៏ច្រណែននឹងគាត់ ហើយផាត់គាត់ចេញ និងមិនចង់ធ្វើការជាដៃគូជាមួយគាត់ទេ។ ខ្ញុំមានចេតនាមិនអើពើនឹងសាររបស់គាត់ ហើយមិនលើកទូរស័ព្ទរបស់គាត់។ នៅពេលគាត់ចែកចាយអំពីការយល់ដឹងពីបទពិសោធរបស់គាត់ ខ្ញុំមិនបានសហការជាមួយគាត់ដើម្បីថែរក្សាជីវិតពួកជំនុំទេ ផ្ទុយទៅវិញ ខ្ញុំបែរជាព្យាយាមចាប់កំហុសរបស់គាត់។ ខ្ញុំថែមទាំងមានចេតនាហៅគាត់ថាក្រអឺតក្រទម ហើយវាយប្រហារគាត់ទៀតផង ដើម្បីឲ្យគាត់មិនសូវមានចិត្តក្លៀវក្លា ហើយឈប់លេចធ្លោ និងយកឈ្នះខ្ញុំ។ ខ្ញុំពិតជាព្យាបាទខ្លាំងណាស់។ រាល់ពេលដែលខ្ញុំត្រូវបំពេញភារកិច្ចជាមួយគាត់ ខ្ញុំមានអារម្មណ៍រងទុក្ខវេទនាយ៉ាងខ្លាំង។ ខ្ញុំតែងតែចង់ប្រកួតប្រជែងជាមួយគាត់ ហើយមិនអាចរក្សាភាពស្ងប់ស្ងាត់របស់ខ្ញុំបានទាល់តែសោះ។ វាគឺដូចជាព្រះជាម្ចាស់បានមានបន្ទូលថា៖ «មនុស្សដ៏សាហាវឃោរឃៅអើយ! ល្បិចកលទុច្ចរិត និងការរៀបចំគ្រោងការណ៍អាក្រក់ ការឆក់យក និងការរឹបអូសពីអ្នកដទៃ ការដណ្ដើមកិត្តិយស និងលាភសក្ការៈ ការកាប់សម្លាប់គ្នាទៅវិញទៅមក តើដល់ពេលណាទើបអាចនឹងបញ្ចប់បាន?» (ដកស្រង់ពី «មនុស្សអាក្រក់នឹងត្រូវទទួលទោសជាមិនខាន» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ដោយសារបំណងប្រាថ្នាចង់បានកេរ្តិ៍ឈ្មោះ និងឋានៈរបស់ខ្ញុំមិនដែលបានបំពេញ ខ្ញុំក៏ចាប់ផ្តើមស្អប់ដៃគូរបស់ខ្ញុំ។ ខ្ញុំគ្រាន់តែចង់ចេញឆ្ងាយ និងកម្ចាត់គាត់ចេញ ដើម្បីឲ្យខ្ញុំអាចធ្វើការតែម្នាក់ឯងបាន។ ខ្ញុំថែមទាំងបានគិតចង់ឈប់ពីភារកិច្ចរបស់ខ្ញុំទៀតផង។ ខ្ញុំបានដឹងថា ខ្ញុំជាមនុស្សព្យាបាទ និងខ្វះភាពជាមនុស្ស។ ក្នុងការបំពេញភារកិច្ច ខ្ញុំគិតតែពីខ្លួនឯង មិនបានគិតពីកិច្ចការពួកជំនុំឡើយ។ ទោះបីជាកិច្ចការពួកជំនុំត្រូវពន្យារពេលក៏ដោយ ក៏ខ្ញុំមិនខ្វល់ ឬព្រួយបារម្ភដែរ។ ខ្ញុំពិតជាអាត្មានិយម និងគួរឲ្យស្អប់ខ្ពើមខ្លាំងណាស់! ខ្ញុំក៏បានគិតដែរថា ហេតុអ្វីបានជាខ្ញុំមិនអាចធ្វើការជាដៃគូជាមួយម៉ាថាយដោយសាមញ្ញ និងចុះសម្រុងគ្នាបាន? ខ្ញុំបានដឹងថា នៅក្នុងជំនឿរបស់ខ្ញុំ ខ្ញុំបានដើរផ្លូវខុស ដោយសារតែនិស្ស័យសាតាំងរបស់ខ្ញុំ។ ប្រសិនបើខ្ញុំមិនស្វែងរកសេចក្តីពិត ហើយដោះស្រាយនិស្ស័យពុករលួយរបស់ខ្ញុំទេ ខ្ញុំនឹងបាត់បង់កិច្ចការរបស់ព្រះវិញ្ញាណបរិសុទ្ធ ហើយធ្លាក់ចូលទៅក្នុងភាពងងឹត។ ខ្ញុំបានអធិស្ឋានដល់ព្រះជាម្ចាស់ជាច្រើនដង សុំឲ្យទ្រង់ជួយឱ្យខ្ញុំយល់ និងដោះស្រាយនិស្ស័យពុករលួយរបស់ខ្ញុំ។

បន្ទាប់មក ខ្ញុំបានឃើញព្រះបន្ទូលមួយវគ្គរបស់ព្រះជាម្ចាស់៖ «តើអ្វីជាបាវចនារបស់ពួកទទឹងនឹងព្រះគ្រីស្ទ មិនថាពួកគេជាក្រុមអ្វីក៏ដោយ? 'ខ្ញុំត្រូវតែប្រកួតប្រជែង! ប្រកួតប្រជែង! ប្រកួតប្រជែង! ខ្ញុំត្រូវតែប្រកួតប្រជែងដើម្បីឱ្យបានខ្ពស់បំផុត និងអស្ចារ្យបំផុត'។ នេះគឺជានិស្ស័យរបស់ពួកទទឹងនឹងព្រះគ្រីស្ទ។ នៅគ្រប់ទីកន្លែងដែលពួកគេទៅ ពួកគេប្រកួតប្រជែង និងព្យាយាមសម្រេចគោលបំណងរបស់ពួកគេ។ ពួកគេជាអ្នកបម្រើសាតាំង ហើយពួកគេរំខានដល់កិច្ចការរបស់ពួកជំនុំ។ និស្ស័យរបស់ពួកទទឹងនឹងព្រះគ្រីស្ទគឺបែបនេះឯង៖ ដំបូងឡើយ ពួកគេចាប់ផ្ដើមសង្កេតមើលជុំវិញពួកជំនុំ ដើម្បីមើលថា តើអ្នកណាបានជឿលើព្រះជាម្ចាស់អស់រយៈពេលជាច្រើនឆ្នាំ និងមានដើមទុន អ្នកណាមានអំណោយទាន ឬទេពកោសល្យខ្លះ អ្នកណាដែលបានផ្ដល់ផលប្រយោជន៍ដល់បងប្អូនប្រុសស្រី នៅក្នុងការចូលទៅក្នុងជីវិតរបស់ពួកគេ អ្នកណាមានកិត្យានុភាពច្រើនជាង អ្នកណាជាអ្នកជឿចាស់វស្សា អ្នកណាដែលបងប្អូនប្រុសស្រីនិយាយសរសើរពី និងអ្នកណាមានលក្ខណៈវិជ្ជមានច្រើនជាង។ មនុស្សទាំងនោះហើយ ដែលជាគោលដៅនៃការប្រកួតប្រជែងរបស់ពួកគេ។ សរុបមក រាល់ពេលដែលពួកទទឹងនឹងព្រះគ្រីស្ទស្ថិតក្នុងចំណោមក្រុមមនុស្ស នេះគឺជាអ្វីដែលពួកគេតែងតែធ្វើ៖ ពួកគេប្រកួតប្រជែងដើម្បីឋានៈ ប្រកួតប្រជែងដើម្បីទទួលបានកេរ្ដិ៍ឈ្មោះល្អ ប្រកួតប្រជែងដើម្បីមានអំណាចសម្រេចចិត្តលើបញ្ហា និងសិទ្ធិក្នុងការសម្រេចចិត្តនៅក្នុងក្រុម ដែលនៅពេលពួកគេទទួលបានវា ធ្វើឱ្យពួកគេសប្បាយរីករាយ។ ... នោះគឺជានិស្ស័យរបស់ពួកទទឹងនឹងព្រះគ្រីស្ទ ដែលមានអំនួត គួរឱ្យស្អប់ខ្ពើម និងគ្មានហេតុផលបែបនេះឯង។ ពួកគេគ្មានទាំងសតិសម្បជញ្ញៈ ឬវិចារណញាណ ហើយក៏គ្មានសេចក្ដីពិតសូម្បីតែបន្តិចសោះដែរ។ គេអាចមើលឃើញតាមរយៈសកម្មភាព និងទង្វើរបស់បុគ្គលទទឹងនឹងព្រះគ្រីស្ទថា អ្វីដែលពួកគេធ្វើគឺគ្មានវិចារណញាណដូចមនុស្សធម្មតាឡើយ ហើយទោះបីជាគេអាចប្រកបគ្នាអំពីសេចក្ដីពិតជាមួយពួកគេក៏ដោយ ក៏ពួកគេមិនទទួលយកដែរ។ ទោះបីជាអ្វីដែលអ្នកនិយាយគឺត្រឹមត្រូវយ៉ាងណាក៏ដោយ ក៏វាគ្មានប្រសិទ្ធភាពចំពោះពួកគេដែរ។ រឿងតែមួយគត់ដែលពួកគេចូលចិត្តដេញតាមគឺ កេរ្តិ៍ឈ្មោះ និងឋានៈ ដែលពួកគេលើកតម្កើង។ ដរាបណាពួកគេអាចរីករាយនឹងផលប្រយោជន៍នៃឋានៈបាន នោះពួកគេក៏ពេញចិត្តហើយ។ ពួកគេជឿជាក់ថា នេះគឺជាតម្លៃនៃជីវិតរស់នៅរបស់ពួកគេ។ មិនថាពួកគេស្ថិតក្នុងក្រុមមនុស្សអ្វីក៏ដោយ ពួកគេត្រូវបង្ហាញដល់មនុស្សអំពី 'ពន្លឺ' និង 'ភាពកក់ក្តៅ' ដែលពួកគេផ្តល់ឱ្យ ទេពកោសល្យរបស់ពួកគេ និងលក្ខណៈពិសេសរបស់ពួកគេ។ ហើយដោយសារតែពួកគេជឿថាពួកគេគឺពិសេស អីចឹងហើយបានជាពួកគេគិតថាពួកគេគួរតែត្រូវបានគេប្រព្រឹត្តចំពោះខ្លួនល្អជាងមនុស្សធម្មតា ដែលពួកគេគួរតែទទួលបានការគាំទ្រ និងការកោតសរសើរពីមនុស្ស ដែលថាមនុស្សគួរតែគោរពកោតសរសើរពួកគេ ថ្វាយបង្គំពួកគេ។ ពួកគេគិតថាអ្វីៗទាំងអស់នេះគឺជារបស់ពួកគេ។ តើមនុស្សបែបនេះមិនមែនជាមនុស្សមុខក្រាស់ និងឥតអៀនខ្មាសទេឬ? តើការមានមនុស្សបែបនេះនៅក្នុងពួកជំនុំ មិនមែនជារឿងនាំបញ្ហាទេឬ?» (ដកស្រង់ពី «ចំណុចទីប្រាំបួន (ផ្នែកទីបី)» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានដឹងពីភាពធ្ងន់ធ្ងរនៃទង្វើរបស់ខ្ញុំ។ តាមពិតទៅ ក្នុងការស្វែងរកកេរ្តិ៍ឈ្មោះ ឋានៈ និងការកោតសរសើរពីអ្នកដទៃនៅក្នុងភារកិច្ចរបស់ខ្ញុំ ខ្ញុំកំពុងតែបញ្ចេញឲ្យឃើញនូវនិស្ស័យរបស់ពួកទទឹងនឹងព្រះគ្រីស្ទ។ នៅពេលខ្ញុំឃើញថា ការប្រកបគ្នាអំពីសេចក្តីពិតរបស់ម៉ាថាយធ្វើឲ្យយល់ដឹងច្រើន ហើយគាត់ទទួលបានលទ្ធផលនៅក្នុងភារកិច្ចរបស់គាត់ ហើយបងប្អូនប្រុសស្រីទាំងអស់បានសរសើរគាត់ ហើយទៅរកគាត់នៅពេលមានសំណួរ ខ្ញុំក៏ច្រណែននឹងគាត់។ ដើម្បីយកឈ្នះគាត់ និងយកបានចិត្តរបស់អ្នកដទៃ ខ្ញុំថែមទាំងបានគិតចង់ឈប់ពីការងារ ដើម្បីបំពេញភារកិច្ចពេញម៉ោង ដើម្បីឲ្យខ្ញុំអាចនៅទីនោះភ្លាមៗ នៅពេលដែលនរណាម្នាក់ត្រូវការខ្ញុំ ដើម្បីដោះស្រាយបញ្ហារបស់ពួកគេ។ បែបនោះ បងប្អូនប្រុសស្រីនឹងកោតសរសើរខ្ញុំ ហើយនឹងលែងមានកន្លែងពិសេសសម្រាប់ដៃគូរបស់ខ្ញុំនៅក្នុងចិត្តរបស់ពួកគេទៀតហើយ។ រាល់ពេលដែលខ្ញុំបំពេញភារកិច្ចជាមួយម៉ាថាយ ខ្ញុំតែងតែមានអារម្មណ៍ថា ខ្ញុំកំពុងរស់នៅក្នុងស្រមោលរបស់គាត់ ហើយខ្ញុំគ្មានឱកាសបង្ហាញខ្លួនឡើយ។ ខ្ញុំមិនចូលចិត្តដែលគាត់តែងតែទទួលបានការកោតសរសើរពីបងប្អូនប្រុសស្រី ទោះក្នុងមធ្យោបាយណាក៏ដោយ ហើយខ្ញុំថែមទាំងសង្ឃឹមថា គ្មាននរណាម្នាក់ឆ្លើយតបគាត់ នៅពេលគាត់ផ្ញើសារនៅក្នុងគ្រុប។ ដោយសារតែគាត់ ទើបគ្មានបងប្អូនប្រុសស្រីណាម្នាក់ចាប់អារម្មណ៍ខ្ញុំ ដូច្នេះ ខ្ញុំបានចំណាយពេលទាំងអស់របស់ខ្ញុំប្រកួតប្រជែងជាមួយគាត់ ដោយសង្ឃឹមថានឹងយកឈ្នះគាត់ ហើយធ្វើឲ្យបងប្អូនប្រុសស្រីកោតសរសើរ និងលើកតម្កើងខ្ញុំ។ នេះគឺជាទង្វើដែលខ្ញុំតែងតែបញ្ចេញឲ្យឃើញ ក្នុងការដណ្ដើមយកកេរ្តិ៍ឈ្មោះ និងឋានៈ។ នៅពេលដែលមហិច្ឆតា និងបំណងប្រាថ្នារបស់ខ្ញុំមិនបានសម្រេចម្តងហើយម្តងទៀត ខ្ញុំគិតថា ខ្ញុំគ្មានឱកាសលេចធ្លោទេ ហើយក៏ចង់ឈប់ធ្វើជាអ្នកអធិប្បាយ ដោយគិតថា ខ្ញុំនឹងមានឱកាសលើកកេរ្តិ៍ឈ្មោះឲ្យខ្លួនឯងនៅក្នុងភារកិច្ចផ្សេង។ ខ្ញុំបានដឹងថា ការឈ្លក់វង្វេងនឹងកេរ្តិ៍ឈ្មោះ និងឋានៈរបស់ខ្ញុំគឺមិនអាចគ្រប់គ្រងបានទេ។ ខ្ញុំគឺដូចជាពួកទទឹងនឹងព្រះគ្រីស្ទ ក្នុងការស្រឡាញ់កេរ្តិ៍ឈ្មោះ និងឋានៈ បំណងប្រាថ្នានេះបានចាក់ឫសយ៉ាងជ្រៅនៅក្នុងខ្លួនខ្ញុំ វាជាផ្នែកមួយនៃធម្មជាតិរបស់ខ្ញុំ។ ខ្ញុំបានដឹងថា ផ្លូវដែលខ្ញុំកំពុងដើរគឺមានគ្រោះថ្នាក់ខ្លាំងណាស់។ និស្ស័យរបស់ព្រះជាម្ចាស់គឺមិនអាចប្រមាថបានទេ ដ្បិតទ្រង់សុចរិត។ ប្រសិនបើខ្ញុំមិនស្វែងរកការផ្លាស់ប្តូរទេ ហើយគិតតែពីការដណ្ដើមយកកេរ្តិ៍ឈ្មោះ និងឋានៈ ដោយមិនបានគិតពីកិច្ចការពួកជំនុំសូម្បីតែបន្តិច ខ្ញុំនឹងត្រូវព្រះជាម្ចាស់ស្អប់ខ្ពើម និងជម្រុះចោល។ ខ្ញុំមានអារម្មណ៍ស្អប់ខ្ពើមខ្លួនឯងយ៉ាងខ្លាំង ហើយលែងចង់ដណ្ដើមយកកេរ្តិ៍ឈ្មោះ និងឋានៈជាមួយដៃគូរបស់ខ្ញុំទៀតហើយ។ ខ្ញុំបានអធិស្ឋានដល់ព្រះជាម្ចាស់ សុំឲ្យទ្រង់ជួយខ្ញុំឲ្យរួចផុតពីចំណង និងការឃុំគ្រងនៃនិស្ស័យសាតាំងរបស់ខ្ញុំ។

បន្ទាប់មក ខ្ញុំបានអានព្រះបន្ទូលមួយវគ្គនេះរបស់ព្រះជាម្ចាស់៖ «ទោះបីជាទិសដៅ ឬគោលដៅនៃការដេញតាមរបស់អ្នកជាអ្វីក៏ដោយ ប្រសិនបើអ្នកមិនឆ្លុះបញ្ចាំងពីការដេញតាមឋានៈ និងកេរ្តិ៍ឈ្មោះ ហើយប្រសិនបើអ្នកយល់ថាវាពិបាកខ្លាំងណាស់ក្នុងការបោះបង់ចោលរឿងនេះ នោះវានឹងប៉ះពាល់ដល់ការចូលទៅក្នុងជីវិតរបស់អ្នក។ ដរាបណា ឋានៈមានកន្លែងនៅក្នុងចិត្តរបស់អ្នក នោះវានឹងអាចគ្រប់គ្រង និងមានឥទ្ធិពលយ៉ាងពេញលេញទៅលើទិសដៅជីវិតរបស់អ្នក និងគោលដៅនៃការដេញតាមរបស់អ្នក ដែលក្នុងករណីនោះ វានឹងពិបាកខ្លាំងណាស់សម្រាប់អ្នកក្នុងការចូលទៅក្នុងតថភាពនៃសេចក្ដីពិត មិនបាច់និយាយដល់ការសម្រេចបាននូវការផ្លាស់ប្ដូរនៅក្នុងនិស្ស័យរបស់អ្នកឡើយ។ មិនថានៅទីបំផុតអ្នកអាចទទួលបានការសព្វព្រះទ័យពីព្រះជាម្ចាស់ឬអត់ក៏ដោយក៏មិនចាំបាច់និយាយដែរ។ លើសពីនេះទៅទៀត ប្រសិនបើអ្នកមិនអាចបោះបង់ចោលការដេញតាមឋានៈរបស់អ្នកបានទេ នោះវានឹងប៉ះពាល់ដល់សមត្ថភាពរបស់អ្នកក្នុងការបំពេញភារកិច្ចរបស់អ្នកឱ្យស្របតាមស្ដង់ដា ដែលនឹងធ្វើឱ្យវាពិបាកខ្លាំងណាស់សម្រាប់អ្នកក្នុងការក្លាយជាភាវៈដែលបានបង្កើតមកដែលស្របតាមស្ដង់ដា។ ហេតុអ្វីបានជាខ្ញុំនិយាយបែបនេះ? ព្រះជាម្ចាស់ស្អប់ខ្ពើមបំផុតនៅពេលដែលមនុស្សដេញតាមឋានៈ ពីព្រោះការដេញតាមឋានៈគឺជានិស្ស័យរបស់សាតាំង វាជាផ្លូវខុស វាបានកើតចេញពីសេចក្ដីពុករលួយរបស់សាតាំង វាជាអ្វីមួយដែលព្រះជាម្ចាស់ផ្ដន្ទាទោស ហើយវាគឺជាអ្វីដែលព្រះជាម្ចាស់ជំនុំជម្រះ និងបន្សុទ្ធ។ ព្រះជាម្ចាស់ស្អប់ខ្ពើមបំផុតនៅពេលដែលមនុស្សដេញតាមឋានៈ ប៉ុន្តែអ្នកនៅតែរឹងប្រជែងដណ្ដើមឋានៈ អ្នកឱ្យតម្លៃខ្ពស់លើវា និងការពារវាជានិច្ច ដោយតែងតែព្យាយាមយកវាធ្វើជារបស់ខ្លួន។ តើនៅក្នុងរឿងទាំងអស់នេះ មិនមានលក្ខណៈនៃការប្រឆាំងទាស់នឹងព្រះជាម្ចាស់បន្តិចបន្តួចទេឬ? ឋានៈមិនមែនជាអ្វីដែលព្រះជាម្ចាស់បានកំណត់ទុកសម្រាប់មនុស្សឡើយ។ ព្រះជាម្ចាស់ប្រទានសេចក្ដីពិត ផ្លូវ និងជីវិតដល់មនុស្ស ដើម្បីឱ្យនៅទីបំផុតពួកគេក្លាយជាភាវៈដែលបានបង្កើតមកដែលស្របតាមស្ដង់ដា ជាភាវៈដែលបានបង្កើតមកដ៏តូចតាច និងមិនសំខាន់ ពោលគឺមិនមែនជាអ្នកដែលមានឋានៈ និងកិត្យានុភាព ហើយត្រូវបានមនុស្សរាប់ពាន់នាក់លើកតម្កើងនោះទេ។ ដូច្នេះហើយ ទោះបីជាមើលពីទស្សនៈណាក៏ដោយ ការដេញតាមឋានៈគឺជាផ្លូវទាល់។ ទោះបីជាហេតុផលរបស់អ្នកសម្រាប់ការដេញតាមឋានៈសមហេតុផលយ៉ាងណាក៏ដោយ ផ្លូវនេះនៅតែជាផ្លូវខុស ហើយមិនត្រូវបានព្រះជាម្ចាស់សព្វព្រះទ័យឡើយ។ ទោះបីជាអ្នកព្យាយាមខ្លាំងប៉ុនណា ឬលះបង់តម្លៃធំប៉ុនណាក៏ដោយ ប្រសិនបើអ្នកប្រាថ្នាចង់បានឋានៈ ព្រះជាម្ចាស់នឹងមិនប្រទានវាដល់អ្នកឡើយ។ ប្រសិនបើព្រះជាម្ចាស់មិនប្រទានឱ្យទេ អ្នកនឹងបរាជ័យក្នុងការតស៊ូដើម្បីទទួលបានវា ហើយប្រសិនបើអ្នកបន្តតស៊ូ នោះនឹងមានលទ្ធផលតែមួយគត់៖ អ្នកនឹងត្រូវបានបើកសម្ដែងឱ្យឃើញ និងត្រូវបានជម្រុះចោល ហើយអ្នកនឹងជួបនឹងផ្លូវទាល់» (ដកស្រង់ពី «ចំណុចទីប្រាំបួន (ផ្នែកទីបី)» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ តាមរយៈព្រះបន្ទូលរបស់ព្រះជាម្ចាស់ ខ្ញុំយល់ឃើញថា ការបន្តស្វែងរកឋានៈរបស់ខ្ញុំមិនត្រឹមតែរារាំងសមត្ថភាពរបស់ខ្ញុំក្នុងការបំពេញភារកិច្ចបានល្អប៉ុណ្ណោះទេ វាក៏បានរារាំងខ្ញុំពីការបំពេញតាមស្តង់ដារជាសត្តនិករដែរ។ ដោយសារខ្ញុំតែងតែស្វែងរកឋានៈ តែងតែព្យាយាមយកឈ្នះម៉ាថាយ និងទទួលបានការកោតសរសើរពីមនុស្សគ្រប់គ្នា ហើយតែងតែដណ្ដើម និងប្រកួតប្រជែង ខ្ញុំក៏កាន់តែព្យាបាទ និងកាន់តែខ្វះភាពជាមនុស្សធម្មតា។ ខ្ញុំបានឃើញថា ការស្វែងរកកេរ្តិ៍ឈ្មោះ និងឋានៈមិនមែនជាផ្លូវត្រឹមត្រូវទេ ហើយវាគឺជាផ្លូវដែលប្រឆាំងនឹងព្រះជាម្ចាស់ ដែលនាំទៅរកសេចក្តីវិនាស។ ដោយសារខ្ញុំចាត់ទុកខ្លួនឯងថាជាអ្នកជឿ និងជាសត្តនិករ ខ្ញុំគួរតែផ្តោតលើការស្វែងរកសេចក្តីពិត ហើយឈប់តស៊ូនឹងអ្វីដែលគ្មានប្រយោជន៍ដូចជាដេញចាប់កេរ្តិ៍ឈ្មោះ និងឋានៈ។ មានតែពេលនោះទេ ទើបខ្ញុំអាចជៀសវាងពីការធ្វើអំពើអាក្រក់ និងការប្រឆាំងនឹងព្រះជាម្ចាស់បាន។ ដូច្នេះ ខ្ញុំបានអធិស្ឋានដល់ព្រះជាម្ចាស់ ដោយទូលថា៖ «ឱព្រះជាម្ចាស់អើយ! ទូលបង្គំបានស្គាល់ធម្មជាតិសាតាំងរបស់ទូលបង្គំហើយ។ ដោយសារការឈ្លក់វង្វេងនឹងកេរ្តិ៍ឈ្មោះ និងឋានៈ ទូលបង្គំតែងតែមានអារម្មណ៍ច្រណែននឹងម៉ាថាយ ហើយមិនចង់ធ្វើការជាដៃគូជាមួយគាត់ទេ។ ឱព្រះជាម្ចាស់អើយ! ទូលបង្គំសុខចិត្តប្រែចិត្តចំពោះទ្រង់ ហើយលែងស្វែងរកកេរ្តិ៍ឈ្មោះ និងឋានៈទៀតហើយ។ ទូលបង្គំគ្រាន់តែប្រាថ្នាចង់ស្វែងរកសេចក្តីពិតឲ្យបានត្រឹមត្រូវ និងបំពេញភារកិច្ចរបស់ទូលបង្គំឲ្យបានល្អ។ ព្រះជាម្ចាស់អើយ សូមទ្រង់ដឹកនាំ និងជួយទូលបង្គំផង»។

ក្នុងអំឡុងពេលខ្ញុំស្វែងរកព្រះ ខ្ញុំបានអានព្រះបន្ទូលមួយវគ្គនេះរបស់ព្រះជាម្ចាស់៖ «តើអ្នករាល់គ្នាមានគោលការណ៍អ្វីខ្លះសម្រាប់ការប្រព្រឹត្តខ្លួន? អ្នកគួរតែប្រព្រឹត្តខ្លួនឱ្យស្របតាមតួនាទីរបស់អ្នក ស្វែងរកកន្លែងដែលត្រឹមត្រូវរបស់អ្នក ហើយត្រូវធ្វើឱ្យបានល្អនូវភារកិច្ចណាដែលអ្នកគួរធ្វើ។ មានតែដូច្នោះទេ ទើបជាមនុស្សម្នាក់ដែលមានវិចារណញ្ញាណ។ ជាឧទាហរណ៍ ប្រសិនបើអ្នកពូកែខាងជំនាញវិជ្ជាជីវៈជាក់លាក់ណាមួយ និងក្ដាប់បានអំពីគោលការណ៍នានា អ្នកគួរតែទទួលខុសត្រូវ និងអនុវត្តការត្រួតពិនិត្យឱ្យបានត្រឹមត្រូវនៅក្នុងផ្នែកនោះ។ ប្រសិនបើអ្នកអាចផ្ដល់ជាគំនិត និងការយល់ដឹងផ្សេងៗ ដើម្បីបំផុសអ្នកដទៃឱ្យបំពេញភារកិច្ចរបស់ពួកគេបានកាន់តែប្រសើរ អ្នកគួរតែផ្ដល់ជាគំនិតទាំងនោះ។ ប្រសិនបើអ្នកអាចរកឃើញកន្លែងត្រឹមត្រូវសម្រាប់អ្នក និងសហការដោយចុះសម្រុងគ្នាជាមួយបងប្អូនប្រុសស្រីរបស់អ្នក នោះអ្នកនឹងបានបំពេញភារកិច្ចរបស់អ្នក។ នេះហើយគឺជាការប្រព្រឹត្តខ្លួនស្របតាមតួនាទីរបស់អ្នក» (ដកស្រង់ពី «គោលការណ៍ដែលគួរណែនាំចំពោះការប្រព្រឹត្តខ្លួនរបស់មនុស្សម្នាក់» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់បានផ្ដល់ឲ្យខ្ញុំនូវមាគ៌ានៃការអនុវត្ត។ «ខ្ញុំគឺជាមនុស្សសាមញ្ញម្នាក់ ខ្ញុំគួរតែស្វែងរកការក្លាយជាសត្តនិករដ៏ពិតប្រាកដមួយ ឈរនៅកន្លែងដ៏ត្រឹមត្រូវរបស់ខ្ញុំ ធ្វើការចុះសម្រុងជាមួយអ្នកដទៃ និងបំពេញភារកិច្ចរបស់ខ្ញុំឲ្យអស់ពីសមត្ថភាព។ មានតែបែបនេះទេគឺជាផ្លូវដ៏ត្រឹមត្រូវ»។ ខ្ញុំបានគិតអំពីរបៀបដែលព្រះជាម្ចាស់បានឲ្យអ័ដាមដាក់ឈ្មោះឲ្យសត្វទាំងឡាយ ទ្រង់បានឯកភាពចំពោះឈ្មោះដែលអ័ដាមបានដាក់ឲ្យ ទ្រង់មិនបានបដិសេធអ័ដាម ហើយដាក់ឈ្មោះផ្ទាល់របស់ទ្រង់ទេ ដើម្បីបង្ហាញថាទ្រង់អស្ចារ្យជាងប៉ុនណា ប៉ុន្តែទ្រង់បានទទួលយកការជ្រើសរើសរបស់អ័ដាម។ ការណ៍នេះបានបង្ហាញខ្ញុំថា ការបន្ទាបខ្លួន និងការលាក់កំបាំងរបស់ព្រះជាម្ចាស់ គឺពិតជាគួរឲ្យស្រឡាញ់ណាស់។ ព្រះជាម្ចាស់គឺខ្ពង់ខ្ពស់បំផុត ជាព្រះអាទិករ ប៉ុន្តែទ្រង់បន្ទាបអង្គទ្រង់ដោយលាក់កំបាំង។ ចំណែកខ្ញុំវិញ ខ្ញុំគ្រាន់តែជាសត្តនិករដ៏សាមញ្ញម្នាក់ ប៉ុន្តែខ្ញុំតែងតែចូលចិត្តបង្ហាញមុខបង្ហាញមាត់ ដើម្បីទទួលបានការគោរពពីអ្នកដទៃ ហើយថែមទាំងព្យាយាមគាបសង្កត់អ្នកដែលទទួលបានលទ្ធផលល្អនៅក្នុងភារកិច្ចរបស់ពួកគេ ដើម្បីតែឋានៈ និងកេរ្តិ៍ឈ្មោះរបស់ខ្ញុំផ្ទាល់។ ខ្ញុំពិតជាក្រអឺតក្រទម និងគ្មានហេតុផលពេកហើយ! ខ្ញុំមានអារម្មណ៍សោកស្តាយយ៉ាងខ្លាំងចំពោះអ្វីដែលខ្ញុំបានធ្វើ ដូច្នេះ ខ្ញុំបានចូលមកចំពោះព្រះជាម្ចាស់ដើម្បីប្រែចិត្ត ហើយបានអធិស្ឋានដល់ទ្រង់ សុំឲ្យទ្រង់ប្រទានភាពក្លាហានដល់ខ្ញុំ ដើម្បីលាតត្រដាងខ្លួនឯងនៅចំពោះមុខដៃគូរបស់ខ្ញុំ។

ក្រោយមក ខ្ញុំបានប្រមូលភាពក្លាហាន ហើយបានសុំទោសម៉ាថាយ ដោយលាតត្រដាងនិស្ស័យរបស់ពួកទទឹងនឹងព្រះគ្រីស្ទរបស់ខ្ញុំ ដែលមានបំណងចង់ដណ្ដើមកេរ្តិ៍ឈ្មោះ និងឋានៈជាមួយគាត់ដោយសម្ងាត់។ បន្ទាប់ពីបានអនុវត្តបែបនោះមក ខ្ញុំមានអារម្មណ៍សុខសាន្តក្នុងចិត្តជាងមុន។ ក្រោយមក ម៉ាថាយបានរកឃើញព្រះបន្ទូលរបស់ព្រះជាម្ចាស់មួយចំនួនដែលពាក់ព័ន្ធនឹងសភាពរបស់ខ្ញុំ ហើយព្រះបន្ទូលទាំងនោះពិតជាមានប្រយោជន៍សម្រាប់ខ្ញុំណាស់។ ខ្ញុំពិតជាអរព្រះគុណព្រះជាម្ចាស់ខ្លាំងណាស់! ខ្ញុំបានអធិស្ឋានដល់ទ្រង់ ហើយបានប្តេជ្ញាចិត្តថា ខ្ញុំនឹងប្រព្រឹត្តខ្លួនតាមដែលទ្រង់បានបង្គាប់។ បន្ទាប់ពីនោះមក ខ្ញុំបានឈប់មិនអើពើនឹងសាររបស់ដៃគូរបស់ខ្ញុំ ហើយបានចាប់ផ្តើមប្រាប់គាត់យ៉ាងសកម្មអំពីស្ថានភាពកិច្ចការទាំងអស់ដែលខ្ញុំទទួលខុសត្រូវ ដើម្បីឲ្យគាត់យល់ពីកិច្ចការរបស់ខ្ញុំ និងអាចមើលការខុសត្រូវ និងជួយខ្ញុំបាន។ យើងបានពិភាក្សាអំពីកិច្ចការរបស់យើងជាមួយគ្នា ហើយបានធ្វើជាដៃគូក្នុងការប្រកបគ្នាក្នុងអំឡុងពេលប្រជុំ។ យើងបានបំពេញឲ្យគ្នាទៅវិញទៅមក ហើយបានរួមគ្នាថែរក្សាកិច្ចការពួកជំនុំ។ អរព្រះគុណព្រះជាម្ចាស់!

